
        
            
                
            
        

    
	АНАТОЛИЙ ИВАНОВ

	 

	ҮД ДУНД СҮҮДЭР АРИЛДАГ - 1

	(Роман)

	 

	“СОДПРЕСС” хэвлэлийн газар Улаанбаатар хотноо 2008 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


“ТЕНИ ИСЧЕЗАЮТ В ПОЛДЕНЬ”

	 

	Орос хэлнээс орчуулсан: Т. Содномдаржаа

	 

	 


Үнэнч анд нөхөр Галина Ивановнадаа зориулав.

	 

	 

	Эх нь булингартай бол

	Адаг нь булингартай

	(зүйр үг)

	 

	
I

	Нэргүй нэгэн гол арай ядан нэвтлэн урсдаг балар, дүнсгэр тайга тэр нэгэн цагт энд байдаг байлаа.

	Нэг удаа энэ голын эрэг дээр хүмүүс ирж түүдэг асаав. Галын дөл хуурай дархийг долоож, цагийн эрхшээлээр давирхай нэвчсэн модны наалданги голыг гийгүүлэн, намуухан усны гүнд тусна.

	Ирсэн хүмүүс маргаашаас нь эхлэн мод унагааж, сууц барьж эхлэв. Хүн амьтангүй энэхүү зэлүүд, буйд газрыг тэд яагаад шохоорхох болсныг хэлэхэд бэрх ажээ. Тэр гол өөрөө юм уу, эсвэл түүний эсрэг эрэг дээрх тайгаас холгүй сүндэрлэн орших аварга том хадан хясаа тэдэнд таалагдсан байж болох юм шүү. Энд хэний ч хүрэхгүй, хэний ч хараа булаахгүй, наашаа ирэх зам ч байхгүй болохоор тэд энд суурьшихаар шийдсэн байж болох ажгуу.

	Ингэж, өөрөөр хэлбэл иймэрхүү маягаар өнө эртний сибирийн зэлүүд газар эдлэн, хуучин ёсны сүм, алив суурин гацаа бий болжээ.

	Ингээд өвөл болоход голын эрэг дээр яаруу сандруу, хазгай мурий барьсан хэдэн байшингийн яндангаар өглөөний цагаар хуш, нарсны мөчрийн шаргал утаа суунагланам.

	Хүмүүс өвөлжингөө мод унагаж хөлдүү, налуу дагуулан олс дээсээр эрэг рүү чирч зөөнө. Тэгсээр дараачийн намар барьсан байшингийн тоо олширчээ.

	Уг тосгонд хараахан нэр өгөөгүй бөгөөд дөлгөөн, нарсны давирхай мэт цэвэр тунгалаг, бас хоргодон суурьшсан хүмүүст талархангуй болоод тэр үү голыг нь “Светлиха” гэж нэрлэжээ.

	Үнэндээ гол хавар үерлэн эргээсээ халихаар заналхийлэн хөөсөрч, хүрхрэн шуугина. Хаанаас ч юм зөөлөн хөрснөөс булгарсан хүчирхэг том мод голоор урсана. Тэдгээр мод эргүүлэгт эргэлдэн хадан хясааг мөргөн дуу чимээтэй бяцран урсана. Гэвч дөрөвдүгээр сарын сүүлч гэхэд ус татарч, булингар, зомгол зэрэг хогноос түргэн цэвэршсэн голын ус эргээр нь зорчигчдын хөлийн дор гэмшингүй цалгилна.

	Хожим олон жилийн дараа аймшигт түймэр гарч зүүн эрэг хавийн тайга нэлдээ шатаж хувхайран олон бээр газар үнс нүүрс болж, хадан хясааг хуйхалж, хөө тортог болгожээ.

	Хэрвээ Светлиха гол байгаагүй сэн бол тосгон өтгөн давирхайдаа шатах байсан сан бил ээ.

	Түймрээс хойш хүмүүс Светлиха голын зүүн эрэгт сэлгэн суурьших гэсэн боловч зуны цагт дөлгөөн байдаг голын ус гурав дөрвөн хавар дараалан зүүн талын нүцгэн эргээсээ халин угааж, шар усны үер хадан хясааг хүртэл үерлэнэ. Хүмүүс байшингаа баруун эрэг дээр зөөн барьжээ. Үерт автсан асар их нугад зун бүр янз янзын өвс ургамал халиурна. Тэр үеэс эхлэн тосгоныг Ногоон Дол гэх болжээ.

	Түймэр гарахаас өмнө өөр нэртэй байсан байж болох авч түүхэнд тэр нэр нь үлдсэнгүй.

	Тосгон удаан боловч зөвхөн баруун эргийн дагуу жилээс жилд томорсоор байлаа. Энэ газар нь гүвээрхүү бөгөөд байшингууд нь модтой налууд наалдсан мэт харагдана. Хаа нэгтээ байшингийн дээгүүр бүдүүн бүдүүн хуш үг дуугүй харуул мэт сүглийнэ. Одоо тосгон голын дагуу үргэлжлэх нэлээд хэдэн гудамж, толгодын хооронд шунгах арван хэдэн мухар гудамжтай болжээ.

	Тосгоны зах руу явах тусам ширэнгэ өтгөрсөөр, Чөтгөрийн хавцлаас цааш үргэлжилнэ. Тэр хавцлын арсгар барсгар хана нь тэнгэр тулах мэт арсайлдана.

	Чөтгөрийн хавцал тосгоноос хоёр километр орчим зайтай оршино. Энэ нь арван таван сажин гүн, ирмэгээрээ эгц хадан хясаатай хонхор юм. Хавцлын хажуу ханаар чонын элэг, хонин арц болон жижиг бут ургажээ. Хавцлын ёроолд хөвд ургаж, нэлдээ ногоорсон чулуун дороос оргилсон булгийн уснаас ундаргаа авсан гол цагаан хөөс цахруулан хүйт даан, цуцалтгүй хоржигнон хүржигнэнэ.

	Хавцал руу зөвхөн хоёр гуравхан газраар орж болно. Зуны цагт хавцал өнгийсөн хэний ч болов нүүр өөд нь хүйтэн хар уур савсдаг учраас л зэрлэг онгон хавцлыг Чөтгөрийн гэж нэрлэсэн бололтой.

	Өглөө бүр нар мандаагүй байхад Светлихагийн дээрх хадан хясааны оргил улаан ягаан өнгөөр туяарна. Нар мандан хөөрөхийн хэрээр хадан хясааны оргилын өнгө будаг улам улам доошилсоор ягаан өнгө нь шаравтар болж нүд гялбуулна. Тэгсээр чулуу бүр бүдгэрэх нь үү гэмээр санагдана. Гэвч хэдэн минутын дараа цайвар шаргал өнгө нь өтгөрч зэсэрхэг өнгөтэй болно. Тэгснээ хадан хясаа нэлдээ шаргалтан туяарч харахад нүд гялбуулах ажээ. Хадан хясааны гантиг талст бүрд хүний хараагүй байгаа нарны туяа тусаж, тэдгээр туяа нэгэн асар том улалзан дүрэлзэх багана болон нийлнэ.

	Газар дээр нар тусахад хадан хясаа цог жавхаагүй болно.

	Тэгэхдээ Светлиха руу өнгийсөн хаднуудын хэрчлээстэй амьд мэт, цагаан очнууд нэлээд хугацаанаа цайран цайрсаар түдэлгүй жавхаа нь буурна.

	Хүмүүс аль эртнээс гэрлийн энэ хугарлыг ажиглаж хадан хясааг Алтан чулуу гэж нэрлэх болжээ.

	Хадан хясааг алтан чулуу гэж зүгээр нэг нэрлээгүй, бул чулууны дор өдий төдий алт цулаараа болон үйрмэгээрээ байдгаас тэгж нэрлэсэн юм гэх яриаг хэн нэг нь тараажээ. Уг цуурхал Ногоон Долоор хуй салхинд хөөгдсөн өнөөх тайгын түймэр мэт дүнгэнэн тархжээ. Хүмүүс Светлиха голоор завиар очиж, төмөр царилаар гантигийг нүдэн эмтэлж, нойтон хар тугалга мэт элсийг зарим нь хүрзээрээ ухацгаажээ. Хадан хясааг цөмийг дээрээс доош нь бэдрэн үзэж царилаа махийлгаж, хүрзээ элээж, алганыхаа махыг ясанд нь хүртэл хуулсан авч ямар ч алт олсонгүй.

	Тэгсээр хүмүүс тайтгарч элсийг ухаж, чулууг нүдэхээ больжээ. Харин хадан хясаан дор нуусан баялгийн тухай яриа унтарсангүй. Гэвч цуу үг ард түмний дунд яригдсаар ойролцоох уулын доор жирэлзэн, ойртоод очихоор юу ч байхгүй, улам цааш жирэлзэн долгиолох гол мэт замхарна. Уг домог тосгон даяар тарж, хадан хясааны нууцгай туяа улам улам бүрхсээр байлаа.

	Хадан хясааны яг оргил дээр ан цаваар шигсэн шороонд асар том сэглэгэр улиангар ургажээ. Уг улиангар хүчирхэг том учир түүний хүндийг хадан хясаа даахгүй мөдхөн нурах гэж байгаа мэт санагдана. Тэр маш өндөр бөгөөд тэнгэр муухай өдрүүдэд хүнд үүл мөчрөөс нь доогуур нүүнэ. Тиймээс ч тэр модыг нэг ч удаа аянга нэргэдэггүй байж болох юм. Гагцхүү заримдаа мөчир нь хугаран Светлиха гол руу унана.

	Улиангар олон километрийн тэртээгээс харагдана. Нар эхлээд модны оройг гийгүүлж, дараа нь хясааг гэрэлтүүлнэ.

	Яагаад хадан хясааны яг орой дээр улиангар ургасан, ямар салхи, хаанаас түүний үрийг авчирсан бол оо? гэдэгт хүмүүс гайхна. Энэ газар хус, улиаснаас өөр навчит мод ургадаггүй бил ээ. Гэвч улиангарыг хүн суулгасан гэдгийг цөөхөн хүн мэдэх бөлгөө.

	Ногоон Долын анхны оршин суугчдын нэрийг одоо хэн ч санахгүй, хэн ч тэдний хувь тавиланг мэдэхгүй, гэвч хувьсгалаас өмнө, дөчөөд жилийн тэртээ модон хөлтэй Авдей Меньшиков гэгч эр тосгонд ирснийг уугуул нутгийнхан санаж байлаа.

	“Тайранхай хөлтэй ч толгойтой эр дээ” гэж нэг нь түүний тухай атаархан шивнэлдэж байхад, “модон хөлтэй ч төмөр шиг гартай, нэг багалзуурдаж авбал ч тавихгүй дээ” гэж нөгөө хэсэг нь ярилцана.

	Авдей Меньшиков үнэхээр удсан ч үгүй бүгдийг эрхшээлдээ оруулж багалзуурдан атгажээ.

	Тэр түрүүчийн эздээс нь шим сайтай нуга шилдэг сайн газрыг нь булаан авч, тосгоныхны тал хувь нь түүнд ажиллах болжээ.

	Авдей Меньшиков хувьсгалаас яг хорин жилийн өмнө нас баржээ. Түүний дараа тосгоныг зэрлэг адуу шиг хачин ааштай, догшин Филька Меньшиков эзэгнэжээ. Түүний гар төмөр шиг биш бүр ган шиг хатуугаас гадна эцгээсээ ялгаатай нь гэвэл хоёр хөлтэйгөө байв.

	Эцэг маань та нарыг нэг хөлөөрөө дарж байсан бол би хоёр хөлөөрөө дарна шүү! Хоёр хөлөөрөө, мэдэж байна уу? гэж тэр дандаа ярьдаг байлаа.

	Үүн шиг ойлгомжтой юм байсангүй.

	Филька балгах дуртай, балгачхаад тосгон дундуур яван тааралдсан бүгдийг зогсоож:

	— Би хэн юм бэ? Филипп Меньшиков. Намайг үхэхээр яах вэ? Зүгээрээ, миний дүү Демид Меньшиков үлдэнэ. Ойлгов уу! Над уг нь хүү л хэрэгтэй байгаа юм. Хараал идсэн муу чавганц охин төрүүллээ, шаар чинь Натаха гэж нэрлэсэн, тэгэхээр Наталья байхгүй юу, Би “охин төрүүлбэл хөлөөс чинь авч хоёр тийш нь тастана...” гэж сануулсан юм. Тастана даа! Ойлгов уу? Би арван жил өв залгамжлагчаа хүлээлээ, гэтэл тэр төрүүллээ гээд байгаа шүү... гэж гоморхоод дуугүй болсноо:

	— Нөгөө талаас нь үзвэл охин чинь бас л чавганц гэсэн үг. Гэхдээ л Меншикова. Ойлгов уу? Тэгээд Меньшиковыхан газар дээр үүрд байх болно. Ойлгов уу? За, за хоншоор дээрээ тавиулчхаагүй дээрээ цаашаа тонил! гэж дандаа хэлдэг байв.

	Ялангуяа дэлхийн дайны жилүүдэд Филипп цэрэгт тариа, мах, арьс, шир нийлүүлж учиргүй их мөнгө олж баяжин нэг тосгоныхныгоо хайр найргүй хүндээр дарлажээ. Тэр банхайтлаа таргалж тэжээвэр эр нугас мэт өнхрөх шахан халбилзан тариачин эрсгүй эзгүйрсэн тосгон дундуур яаралгүйхэн явна.

	Меньшиков Светлихагаас дөчөөд бээрийн газар орших хошууны тосгон болох Озеркад суудаг хонины нэхий мэт сэгсгэр үстэй хүзүүтэй Парфен Сажинаар дамжуулан нийлүүлэх бүх ажиллагаагаа явуулдаг байлаа.

	
II

	Арван таван оны зун бүгчим халуун болж байв.

	Филипп Меньшиков, Парфен Сажин хоёр олон азтай ажил үйлсийнхээ нэгийг тэмдэглэх ажгуу.

	Ширээнээ тэднээс гадна Ногоон Долын тээрэмчний хүү, хорин тав орчим настай, наргианч залуу Анисим Шатров болон бас Демид суух бөлгөө.

	Тэгтэл хөлчүүрч гөлийсөн Филипп:

	— Ээ дээ, Парфен минь чи бид хоёр ч... мөн ч... гээд зогьссоноо, — Дайнаас л эрчүүд эргээд ирээсэй! Ажиллах хүч хүрэхгүй байна шүү дээ. За даа, тэнд цөмийг нь л алчихгүй байх. Ай даа тэгвэл ч өрнүүлнэ дээ!.. гэвэл

	— Авдеич, нэг их найдсаны хэрэггүй. Тэр эргэж ирж байгаа юмнууд чинь... харин... хэмээн Парфен сөөнгөтөн хариулав.

	— “Харин” гэдэг чинь юу гэсэн үг вэ?

	— Сууна гэсэн газраа битгий л буучхаасай даа. Миний ажилчин байсан нэг нөхөр над дээр буцаад ирлээ... Би түүнд хийсэн ажилд нь нэг рубль өгөхөд хоёрыг шаарддаг юм байна. Би түүнийг багалзуурдчихъя гэсэн чинь суга таягаа овжин гэгч нь авч байхгүй юу...

	— Ээ дээ! гэж Филипп дуу алдаад, — Минийх бол таягаа авахгүй! Минийх цөмөөрөө дуулгавартай. Одоогийнх нь ч, урьдынх нь ч нахилзаад л байдаг. Үгүй, тэд нэг рублийг хүндэлдэг юм! гээд Меньшиков улам ам халж,

	— Ойлгов уу? Юу гэнэ ээ? Итгэхгүй байна уу?! За тэгвэл нааш ир! гэв

	Филипп Парфен хоёр хашлагыг нь хугалчих шахаад довжоон дээр гарч ирлээ. Энгэр задгай тавьсан цамцтай нуруулаг залуу шивх чулуудаж байлаа.

	— Захарка! Наашаа хүрээд ир! гэж Меньшиков хашхирав. Залуу сэрээгээ бөөн шивх рүү хатгаад нүүрнийхээ хөлсийг арчин хүрч ирээд:

	— Юу гээ вэ? гэв.

	Залууг харахад илүү л биш бол хорин дөрөв орчим настай бололтой. Шинэсний гол шиг бахим чийрэг залуу толгойгоо бага зэрэг далжийн том хонин бор нүдээрээ Сажин, Меньшиков хоёрыг тайван харж зогсоно. Түүний өргөн, нойтон шанаа наранд цайран гэрэлтэж тод ялгарах дээд уруулын нь сахал дээр хөлсний дусал гялалзана.

	Салхи задгай цамцных нь захыг хийсгэж, духны нь талыг бүрхсэн засуулаагүй удсан өтгөн, нойтон үсийг нь сэврээнэ.

	Захар Большаков чухамдаа дөнгөж хорь хүрч байгаа бөгөөд дөрөв дэх жилээ Меньшиковынд ажилчнаар ажиллаж байгаа ажээ.

	— Мөн ширтэх юмаа олов оо! гээд Филипп хөмсөг зангидсанаа... — Тэнэг минь юундаа уруу царайлаад байгаа юм бэ? гэхэд залуу дуугарсангүй, шивх наалдсан нэхмэл өмднийхөө халаасанд гараа шургуулж хөл дээрээ ээлжлэн зогсоно.

	— Хөлс дээрээ нэмэгдэл авахыг хүсэж байна уу? гэж Филипп асуулаа.

	— Хүсэхгүй хэн байх вэ.

	— За, цөмөөрөө л тарган болно доо. Харин чамайг хэрвээ унахгүй бол би чамд нэгмөсөн өгнө гээд Филипп довжоо руу бууж ханцуйгаа яаралгүй шамлав. Захар гараа халаасандаа хийсэн хэвээр түүнийг тайван ажиглаж зогсоно. Меньшиков найгасхийснээ далайж далайж залуугийн нүүр лүү дэлсэв.

	Захар толгойгоо сэжилж, олгойдсон цус эрүүг нь даган салаалан урслаа. Гэвч залуу халааснаасаа гараа авсангүй.

	Харин Меньшиков хөлчүү маасалзаж түрийвчээ авахаар халаас руугаа гараа хийн:

	— Парфен минь, ийм л байна... Эд чинь миний рублийг ингэж л хүндэтгэдэг юм. Одоохон, Захар аа, одоохон... Май. Ажилласнаас л цааш ав.

	Захар халааснаасаа гараа авсан боловч мөнгийг авахын оронд хүндээр далайж байгаад байдаг чадлаараа эзнийхээ үслэг шанаа руу буулгалаа. Меньшиковын зогсож байсан газар доргиж, Филипп хажуу тийшээ үсэрч газар пидхийн унаж хэдэнтээ өнхрөв. Дараа нь өөдөө харан хэвтэж жаахан өндийснөө үл ойлгосон дүртэй гайхан нүдээ цавчиллаа.

	Харин Захар шивх ханхалсан нударгаа үрж:

	— Уучлаарай, төлөх хэрэггүй гэв.

	Меньшиковын өдрийн ажилчин Марья Воронова Светлиха голоос том төмпөнтэй угаасан цагаан хэрэглэл барьсаар ирлээ.

	Нуруу өндөр, болсон мойлны өнгөтэй тунгалаг нүдтэй, урт, жирвэгэр хөмсөгтэй, бараг өвдөгтөө хүрсэн гэзэгтэй Марьяг Ногоон Долынхон тосгонд хамгийн гоё бүсгүй гэдэг байлаа. Хамгийн үзэсгэлэнтэй сайхан бүсгүй боловч хамгийн хөгшин бэр бил ээ. Тэр хорин тав хүрэх гэж байгаа авч хэнд ч үл ойлгогдох шалтгаанаар сууя гэсэн бүх харчуудад татгалзаж, гэр бүлтэй болоогүй яваа ажээ. Учир шалтгаан нь хожим тайлагдаж Марья тээрэмчний хүү Анисимд дурлаж хатаж яваа гэх ажгуу.

	Филипп Марьяг аль эртний булингартсан нүдээрээ хардаг байжээ. Сүүлийн үед Демидка ичингүйрэн улайж, нусаа татан түүнийг тойрон эргэлдэх болжээ. Харин тэдний аль нь ч Марьяад гар хүрч зүрхэлдэггүй байв. Тэр хоёрын аль нэг нь түүнтэй зэлүүд газар санамсаргүй мэт уулзахад хаймар цутгасан мэт уян, чийрэг Марья сайхан нүднийхээ болгоомжилсон харцаар тэднийг хайрч, өтгөн хөмсгөө хөдөлгөхөд л ах дүү хоёрын хэн нь ч байсан гэр өөдөө яаран тонилдог байлаа.

	Марья төмпөнтэй цагаан хэрэглэлээ газар тавьж, тэрийн хэвтэж байгаа Филиппийг харж, цагаан шүдээ яралзуулан инээн:

	— Захар аа, чиний энэ явдлын төлөө би чамд хөлс төлмөөр л байна. Даанч авсан юм алга даа гэв.

	Филипп сая л ухаан орсон мэт сэргэж юу болсныг ойлгожээ. Чи юу?! Чи хэнийг цохисноо мэдэж байна уу! гэж чарласаар босон харайгаад Демидка! Анисим! Парфен! Захарыг хүл! Зангидсан гарыг нь хугалчих... гэлээ.

	Байшингаас Демид Меньшиков, Анисим Шатров хоёр гүйн гарч ирэв. Тэд чухам юу болсны учрыг үл ойлгон Захар Большаковыг тойрон эргэлдэж буй Парфен, Филипп хоёрт туслахаар гүйлээ.

	Тэд цөмөөрөө эрүүл байсан бол Захар дийлэхгүй байсан нь лавтай, Гэвч хөлчүү тэднийг шуудайтай гурил шиг чулуудаж, бусдаас илүү чанга зуурч байсан Демидийг шидлэхэд цамцны нь тасархай гарт нь үлдээжээ. Тэгээд хашаанаас гүйн гарлаа.

	— Бас банзал Марьяг зод! гэж улайрсан Филипп орилоод, Аниська эргүүлдэг хүүхнээ зод гэж байна шүү! Тэр чамайг шүлсээрээ буддаг нь бүгдэд тодорхой. Тэр сонжуургүй амьтны мээм дундуур цохь!

	— Яалаа гэж? хэмээн Анисим асуулаа.

	— Элэглэж дооглосонд нь...

	Анисим ердөө сая л Филиппийн бүлцийсэн нүдийг хараад,

	— А-а... гэж гараа зангаад хэрвээ чамайг булдруу болгож гомдоосон бол би үзүүлээд өгнө өө... гэв.

	— Анисим! юу донгосоод байна вэ? хэмээн Филипп нүдээ эргэлдүүлэв.

	— А-а... гэж Анисим дахин уянгалуулаад, Марья, чи зоригтой юм аа, Эзнээ ингэх гэж! Үүний чинь төлөө өнөө шөнө чамтай зугаална. Үдэш болохоор Светлиха руу очих уу? Очно биз дээ? гэлээ.

	— Согтуу хүн дээр очихгүй!.. гээд Марья түүний өөдөөс харснаа больж, эрүүл хүн дээр бол ч очно гэж хэнээс ч ичихгүй нэмж хэллээ.

	— Харин эрүүл байхдаа би чамайг дуудахгүй байж болно шүү гэж Анисим сонжуургүй хэлээд Демид рүү эргэн, явж тэнд үлдсэнийг нь ууцгаая. Ухаан орвол мөлхөөд ирнэ гэв.

	Анисим, бага Меньшиков хоёр байшин руу орлоо. Парфен Сажинийг харааж зүхэн цамц, өвдөгнийхөө шороог гөвнө.

	— За яах вэ тэр биднийг ингэдэг байж, зүггүй амьтан гэж... Мөн их чадалтай шуламс юм аа гээд Парфен Филипп рүү очиж, босоход нь тусалж, Нээрээ явцгаая, дахиад зугаалцгаая. Миний хүү Матвейка даанч энд алга даа. Матвейка байсан бол ч түүнийг яах ийхийн зуургүй баллах байсан даа. Миний хүү сайн хүү, даанч хол яваа. Уралд, бүр Печорт явж байгаа. Печор гэж буянтай гол хаана байдгийг мэдэх үү? Үгүй юу?.. Харин миний хүүг Аркадий Арсентьевич Клычков өөрөө том ажилд тавьсан, Клычковыг мэдэх үү? Үгүй юу?.. Өө чи яаж мэдэх вэ!.. гэв.

	
III

	Барагцаалбал яг энэ үеэр өнөөх Урал даяар цуутай худалдаачин, үйлдвэрийн эзэн Аркадий Арсентьевич Клычков “өөрөө” Их голын алтны уурхайг худалдаж авснаа тэмдэглэж байв. Умард Уралын тайгын тосгонд гурав дахь өдрөө үймээн, шуугиан болж байлаа.

	— Хөөе ардууд аа, Тайгын Клыка бол мундаг нөлөөтэй хүн гэдгийг мэдэж ав, шаарнууд аа, Аркашка Монахын өмнө ханаран хэвтэцгээ! гээд Клычков хуучин ёсны бавгар сахлаа чичрэгнүүлэв. Тэр шампан дарсаар зөөлрүүлсэн шарзыг шүүрэн авч гурван өдөр хөөсөн уруулаараа, шатаан хайрах шингэнийг удаан шимлээ.

	— Аркадий Арсентьевич... Аркаша-а! хэмээн туяхан нарийхан биетэй, будаг шунх болсон Екатеринбургийн цуутай янхан Дунька Стрелькагийн дуу жингэнэв. Клычков түүнийг хагас жил гаруй газар сайгүй авч яваа ажээ.

	— Нээрээ, эвгүй байна... Хүмүүс чамд хүндэтгэлтэй... гэвэл,

	— Дунька, дуугаа тат! хэмээн Клычков түүний үгийг таслаад, — Чухам ямар хүндэтгэл болохыг бид мэднэ. Бас нүднээс далдуур хэрхэн “хүндэлдгийг” ч мэднэ... гэв.

	Сүрлэг дэнтэй, өндөр таазтай, том танхимд шуугилдах янз янзын зочдыг Клычков сэжиглэнгүйгээр тойруулан харлаа. Одоо тэдгээр цэцгэн дэн, танхим, уурхайн эзэн агсны энэ асар том байшин цөм Аркадий Клычковын өмч болсон бил ээ. Нээрээ ханын дагуу ундуй сундуй хэвтэх халцарсан хилэн буйдан (алтны аж үйлдвэрийн эзэн агсны ажил үйлс ямар байсан нь чухал биш, Аркадий Арсентьевич үүнийг дуулж байсан гэвч халцарсан буйданг хараад уурхайн үнийг дөрөвний нэгээр буулгасан ажээ) ширээний цаана эрээ цээргүй үймэлдэх өрвийсөн хүмүүс ч бараг түүний өмч болжээ. Энэ танхимд ямар нэгэн жирийн хүн язганаагүй Ирбитийн зах зээлийн их гарын панзчид, тюмений талх тариа, мал мах, өөх тос худалдагчид, аж үйлдвэрийн ам хэлтэй эзэд нөхдийнхөө хамт, тагилийн заводын эзэд цугларсан бөлгөө. Клычков тэдний өмнө бөхөлзөн нахилзаж байсан цаг бий, харин одоо тэд түүний өмнө нахилзаг. Клычковын талхны, жижиг барааны, будаг шунхны, үслэг эдлэлийн, гурилын зэрэг янз бүрийн дэлгүүр Ирбитэд, зэс, мөнгөний уурхай Чусова голын дагуу, нүүрсний уурхай Вишерт, уралын олон хотод, түүний дотор Екатеринбургт худалдааны захиргаа нь байдаг бөгөөд тэр Печор, Вычегодын ой, тэдгээрийн баялгийн бүрэн эзэн нь бил ээ.

	Уг чанартаа тэр Аркадий Клычков юм юмтай байв. Ганцхан алтны уурхай л байгаагүй, одоо бий болжээ!

	Цэлийтэл нээсэн өндөр цонхоор зуны нарны бүлээн туяа танхимыг гийгүүлж, сүлжээсэн хөнгөн хөшиг салхинаа үл мэдэг хөдөлнө. Уул хөшиг Клычковынх бөгөөд зочид ирэхээс өмнө зүүхийг тушаасан ажээ.

	Гудамжнаас хөлчүү хүмүүсийн хараах, дуулалдах сонсогдоно. Уурхайн шинэ эзэнтэйгээ ажлын нь хүмүүс гурав дахь өдрөө наргиж байгаа бил ээ. Клычков бүгдийг үнэ төлбөргүй уулгахыг гуанзны эзэнд тушаасан ажээ.

	Задгай цонхоор том том ногоон ялаа нисэн орж ирэн ширээн дээгүүр эргэлдэж, талласан зууш дээр овооролдож, бүтээлгэн дээгүүр бөөн бөөнөөрөө гүйлдэж, чанамал жимс, дарс асгасан газар амьд хар ольтирхог бий болно.

	Нэгэн тийм том ольтгорхог яг Клычковын өмнө байгааг тэр харж харж гэнэт хүнд том алгаараа ширээн дээр алгадав.

	Ялаа цөмөөрөө ниссэнгүй, ширээн дээр хэдэн арван ялаа няц дарагдан үлдэж, алганд нь барагцаалбал мөн төдий чинээ ялаа наалджээ.

	— Хараач! хэмээн Клычков гараа өргөн хэлснээ, Харин тайгын Клык байж л байг. Гагцхүү мохчихгүй л байвал боллоо. Тэгээд Монах ч чухал. Бид эртний сүсэгтэй нь үнэн. Хэдийгээр би бурханд итгэдэггүй ч миний эгч эртний заншлаараа амьдардаг хүн. Хөөе, тарган гүзээтүүд ээ, хүлээгээрэй би та нарыг Печор гол дээр байдаг Черногорийн зэлүүд тосгонд урина, харин та нар бас ширээт гэлэнмаа Маврад тэр өдрийн баяр хүргэх болно! Очих уу, үгүй юү? гэв.

	— Аркадий Арсентьевич... шатам халуун байсан ч юу л хүсэж байгаагаа хэл... бид чамайг хүндэтгэнэ, гэж халзарч байгаа толгойгоо сэжлэн ирбитийн худалдаачин Прохор Воркутин дуугарлаа.

	— Хүндэтгэдэг гэнэ ээ? гээд Клычков жуумалзаж, харин арваад жилийн өмнө миний амьдрал минь болсон, анхны худалдаж авсан тариатай ганцхан пин маань шатахад жаахан өөдлөхийн тулд чамаас гурван мянгыг уйлан гуйж байсныг санаж байна уу? Худалдаж аваад л шатаачихсан. Тэгээд яасан бил ээ? Над амар байсан гэж үү? гэтэл чи, .. гэвэл,

	— Тэгэхээр Аркадий Арсентьевич... чи ч их далайцтай байсан шүү дээ. Чи тогтоно гэж байх биш, дандаа л давхиж явна... Би хэзээ тийм их хөрөнгөтэй байсан юм бэ? Би одоо ч тийм их мөнгө өгч чадахгүй. Тэгээд ч чи тэгэхэд жинхэнэ хэрэгцээгээр биш, сорьж л гуйсан шиг санагдсан...

	— Юу гэнэ ээ? гээд Клычков барайн хүрлийж ялаа наалдсан алгаараа дахин ширээ алгадав.

	Воркутин хамгийн эмзэг газрыг нь хөнджээ. Клычков бусдын хөрөнгөөр хөлжсөн гэсэн цуу яриа Урал даяар тархсан байв. Арав, арван хоёр жилийн өмнө тэр Печор голын тайгын ширэнгийн гүнд байдаг хуучин ёс заншлаа хадгалсан бүхэл бүтэн тосгонд хаашаа ч явахгүй суудаг байжээ. Клычковынхон эртний сүсгийг сахиж, түүнийг баримтлагчид байлаа. Үүний төлөө Аркадийн эгч ядуу тариачин Мавра Черногорийн нэгэн хийдийн ширээт ламын дэргэдэх гэсгүйгээр сонгогджээ. Гэсгүй Мавра харуулын албыг маш нямбай хийж, шашны бүх жаягийг чармайн сахиулж байсан тул ширээт лам халихынхаа өмнө түүнийг өөрийнхөө халааг авагчаар сонгожээ.

	Хийдийн шинэ ширээт гэлэнмаа ширээт ламын шавааралдуулан залгасан тосгоны байшингуудад аж төрөх журам тогтоожээ. Тэгээд хуучин ёсны жаягийг сахиулан, Пелагия Мешкова гэгчийг түлхүүрчнээ болгон бусад авгайчуул нэхэгчдийн хамт ээрмэл олс утсаар эрээн данз цэмбэ, шинэ бараа нэхүүлдэг байлаа.

	Чухамхүү яагаад эр нөхөртэй авгай, онц ялгараагүй мөртөө хуучин ёсны үндсийг сахиулахаар тавьсныг хийдийнхэн удаан шуугилдав. Шинэ ширээт гэлэнмаа, түлхүүрч хоёр Пелагиягийн нөхөр хялман цоохор нүүртэй Никодимыг хувааж хэрэглэдэг байх гэсэн хов жив сэм чалчицгааж, шүтээнийг ийнхүү бузарлах нь, олон зуунаар тогтсон сургаал номлолыг эвдэлж сүйрүүлэх нь гэж гуниглах болжээ.

	Гэвч шинэ гэлэнмаа зугуухан бүх эрхийг авч хамгийн их чалчигчид ч үг дуугарахаа больжээ.

	Үүнээс хойш удалгүй Ирбитэд тарианы хоёр овжин худалдаачин, хархан үстэй Аркашка Монах, хялман Никодим Мешков нар иржээ.

	Мешков хоёр гурван удаа одтойхон арилжаа хийсний дараа бөөн мөнгөтэй болж Екатеринбургт очиж, том их дэлгүүр нээж Клычков нь тэндээ үлджээ...

	Аркадий Клычков энэ цуу яриаг мэднэ. Гэвч Мешков тэр хоёрыг хийдийн мөнгөн дээр хөлжиж эхэлсэн хэмээн цөмөөрөө үздэг нь гомдолтой бөлгөө. Гэтэл бүх юм өөр байлаа. Мөнгөний хувьд Мавра маш хатуу гартай, үнэнч шударга ширээт гэлэнмаа байсан бөгөөд түүнээс хийдийн улаан зоосыг ч гуйх аргагүй. Нэгэн удаа Никодим Мешков тэр хоёр ширээт гэлэнмаагийн хүрээнд буриваа болсон зоорь цэвэрлэж байтал хүрз нь хана руу цөмрөн оржээ. Шавар шороог нь авч хаяваас газар дороос зэвэрч ялзарсан төмөр олджээ. Айж эмээн явж лаа авчран үзвээс үжирсэн хориод давтмал төмөр хайрцаг, ялзарч үжиршсэн даавуу, үслэг эдлэл байхыг харжээ.

	Харин мөнгөн сав суулга, эртний алтан зоос, бөгж, ээмэг зэрэг бүгд арав, арван таван мянга орчим эд агуурс хадгалагдан үлдсэн байжээ. Энэ бүгдийг хаанаас авчирч нуусан, энэ алтыг яах вэ? гэдгийг бодоцгоожээ.

	Пелагия Мешкова маш ухаантай хүн байжээ. Хайрцаг хэнийх нь тодорхойгүй байна. Хамгийн сүүлчийн ширээт гэлэнмаагийн үед нуугаагүй, зуун жилийн өмнө нуусан бололтой гэж тэр тунгаан айлджээ. Тэгэхээр тэр түүнийг мэдэж байсан гэж үү. Арван хоёр онд францтай хийсэн дайны үед Москвагийн худалдаачид хүрээнд юмаа нуусан гэж сонссон. Тэгэхээр хэн нэг нь нуугаад мартсан байж болох юм. Одоо энэ хайрцгийн талаар ярих хэрэггүй, хэчнээн хайрцаг, түүнд юу байсан бэ? гээд л байцааж гарна. Бас юу ч байхгүй байсан гэвэл итгэхгүй. Харин энэ алт мөнгөө олсон хүмүүс хувааж аваад л зүйл дуусаг. Бурхан өгсөн, бурхан хуваасан, тэгээд л энэ талаар бодолгүй март гэж айлджээ...

	— Тэгэхээс дээ... гэж Мавра дурамжхан зөвшөөрчээ. Уг хэрэг чухам ийм л юм болсон бөгөөд хүмүүст тайлбарлаж болно гэж үү дээ...

	Воркутин айн дуугүй болоход:

	— Чи юу гэж хэлэв ээ гэж би асууж байна шүү хэмээн Клычков түрүүчээсээ чанга хашхирлаа.

	Яг энэ мөчид доёгор хөлтэй, тайга нохой шиг мэхгэр, сайхан царайтай залуу Аркадий Арсентьевич Кльчковын туслах, хувийн нарийн бичгийн дарга Матвей Сажин танхимд орж ирлээ. Тэр өдөр, шөнөгүй эзнийхээ дэргэд байдаг бил ээ.

	Сүүлийн жилүүдэд Клычковтай ажил төрлийн холбоотой хэн бүхэн энэ залууг сайн мэднэ. Сажин түүний өмнө долдгонож инээх бөгөөд зайлшгүй шаардлага гарвал бүхнийг чадагч эзэндээ “зохих хүндэтгэлийг” үзүүлж чадна.

	Сажин огт согтоогүй байв. Хот маягийн сайхан хувцас нь их зохижээ. Цав цагаан манжлага нь ер бусын өнгөтэй, жирвийсэн сахал нь сэжиглэм шөрвийжээ.

	Клычков түүн рүү эргэж,

	— За юунд сахлаа шөрвийлгөөд байгаа юм бэ? Яриач! гэвэл,

	— Аркадий Арсентьевич, уулнаас дохио өглөө. Ирж яваа байх нь ээ гэв.

	— Болж дээ гээд Клычков тавгүй байдлыг нь Сажин тасалсанд сэтгэл хангалуун байгаа бололтой толгой дохиж, бас нэгэн шампан дарстай шарз хөнтрөөд, шууд нааш нь аваад ир гэв.

	— Хэн ирж яваа юм бол оо? Хаанаас ирж байгаа юм бол?

	— Бас баяр хүргэгч ирж яваа юм болов уу?

	— Тийм бол ч их л хожимдож дээ, хи хи!

	— Баярласандаа хөлөө хугалах нь... гэсэн хөлчүү дуу тал талд шаагилдана.

	— Серафима Аркадьевна ирж явна гээд Сажин гарч явлаа.

	Худалдаачид, аж үйлдвэр, дэлгүүрийн эзэд өдрийн хөлчүүрхэлд нүд нь мананд бүрхэгдэн, толгой нь дүйнгэтэн шуугина.

	Хамгийн түрүүнд Дунька Стелька ухаарч:

	— Аркадий, чиний охин уу? Би одоо яадаг бил ээ?.. Би яах вэ?.. Эвгүй байна шүү дээ! хэмээн хашхирлаа.

	Тэгээд босон харайж сандрахад Клычков палаажнаас нь шүүрэн авч, хажуугийнхаа сандал дээр шидээд:

	— Сууж бай!.. Ичив ээ бас! Муужирч унахгүй, тийм охин биш ээ гэв.

	Энэхэн хооронд гадаа хонх жингэнэв. Дахиад л танхимын хаалга цэлийж, дахиад л Матвей Сажин орж ирлээ, орж ирэх ч гэж дээ гэнэт цааш эргэн өсгий дээрээ ухарч:

	— Серафима Аркадьевна, морилогтун! Аав чинь, бас бусад хүмүүс хүлээж ядаж байна, орогтун! гэв.

	Охин нь гурван жил дараалан гийчилж байгаа Мешковынхны суудаг Екатеринбург руу Аркадий Арсентьевич хэдэн хоногийн өмнө хүмүүс явуулсныг бусад нь сэжиглээ ч үгүй ажээ.

	Цөм нам гүм боллоо. Тоолж барамгүй саятан Клычковын цорын ганц охиныг харахад цөмд нь сонин байсан тул буйдан дээр шартчихаад эвхрэн хэвтэж байсан хүмүүс ч бослоо.

	Серафима хаалгаар орж ирмэгц тоосонд дарагдсан хар нөмөргөө Сажины сайхан хувцас руу чулуудаж, хөлчүүчүүдийг түлхэн, сандал шидлэн өөдөөс нь босож ирсэн эцэг рүүгээ гүйж очин хүзүүнд нь зүүгдэн зөөлөн арьсаар хийсэн аян замын бохир гуталтай хөлөө санжгануулав.

	— Аав аа, эд чинь юун улс вэ? гэж эцгийнхээ хүзүүг тавьж танхим руу гараараа чичлэн асуулаа.

	— Хүмүүс л байна... Миний нөхөд. За баяр баясгалантай учирсан тул наргицгаая...

	Серафима Клычкова сайхан хүүхэн ажээ. Түүний чийрэг бие цогцсоос ой тайгын цэвэр сайхан үнэр, жаахан онгон хүчээр анхилуулна.

	Худалдаачид, үйлдвэрийн эзэд зэрэг аж үйлдвэр худалдааны хүмүүс сэхээ авч хөдлөн өндөр дуугаар хашхиралдаж эхлэв:

	— Ярих юм алга.

	— Арсентьич биднээс ийм эрдэнийг нууж байжээ...

	— Охин нь эцгээ яг өвчжээ...

	— Аркадий Арсентьич, чи азтай хүн юм аа.

	— Би хэлэх юм алга гэж байна шүү! Юу ч алга аа...

	— Үгүй юм байна! гэж Клычков хашхираад цөм дуугүй болоход, — Өнөөдөр хэдний өдөр бил ээ? гэв.

	— Бурхны аврал, наймдугаар сарын арван дөрвөн.

	— Тэгэхээр... гээд Клычков найгасан боловч охиныхоо мөрнөөс барьж авч амжив. Бүсгүй бас ганхсан авч эцгээ тогтоолоо.

	— Тэгэхээр ажил хэрэгч хүмүүс ээ! Ивээлт Уралын нутаг дээр мянга есөн зуун арван таван оны наймдугаар сарын арван тавны өдрөөс эхлэн алтны аж үйлдвэрийн шинэ эзэн бий боллоо гэж бүгдэд зарлагтун!

	— Аркадий Арсентьевич Клычков гэж ирбитийн худалдаачин Прохор Воркутин Клычковыг түр амьсгаа авахад нэрийг нь хэлээд:

	— Аркадий Арсентьич ура!.. гэхэд

	— Үгүй шүү! гээд Клычков байдаг чадлаараа бархираад, Серафима Аркадьевна Клычкова! Харин одоо ура! гэв.

	Гэвч хэн ч хашхирсангүй. Хөлчүү нөхөд нь юу ч үл ойлгон нойрмог нүдээрээ эцэг, охин хоёрыг харцгаана.

	Серафимагийн амьсгаа давхцаж, бяцхан хамар нь цайрч, хамрынх нь нарийхан хямсаа сарталзана.

	— Аркадий Арсентьевич байзнаач дээ, өөрөөр хэлбэл юу гэж ойлгох болж байна аа? Охиноо эрд гаргаж байгаа юм уу? Уурхайгаа инж болгож байгаа ч юм шиг... гэж хэн нэг нь дуугарлаа.

	— Харин чи худ барилдах гээд үз л дээ гэж Клычков үлбэгэр хэлээд сууж дийз сэрээгээр чичилж,

	— Хэрвээ чиний бүх хөрөнгө хуримд хүрэхгүй бол би нэмье! гэлээ.

	— Тэгээд юу гэж ойлгох болж байна аа?

	— Ингэж л ойлго. Охиноо нийслэлд... бүр Петроградад... суухыг хүсэж байна. Бас гадаадын янз бүрийн орноор яваг. Алтныхаа уурхайг түүнд үсний сүлбүүр, бүрх малгай авахад нь л бэлэглэж байгаа юм... Ойлгов уу? Клычков Аркадий охиндоо алтныхаа уурхайг халаасны зардалд зориулан бэлэглэжээ гэж бүгдэд хэл, Урал даяараа мэдэж байг. Орос орон даяар мэдэг! Ийм байна даа. Харин инжний талаар цагаа болохоор өөр яриа болно...

	Дахиад л танхимд нам жим боллоо.

	Серафимагийн хамар чичиргэнэхээ больж, одоо хөнгөн, чөлөөтэй амьсгалах ажээ. Тэр одоо л аавынхаа хажууд зэрэгцэн суугаа Дунька Стелькаг ажиглаж, хөмсгөө гайхангуй өргөн түүнийг анхааралтай ширтлээ. Клычков сандлаа налж охин руугаа эргэн харцыг нь ойлгоод, гараараа занган:

	— Охин минь, энэ яах вэ өнөөдөр хөөчихнө. Матвей! Гаврила Казаков ирээгүй байна уу? гэхэд үүдэнд зогсож байсан Сажин:

	— Гаврила! гэж тэр даруй хашхирлаа.

	Бүдүүн, гунигтай байрын эр орж ирэн хоёр хуруугаараа загалмайлан мэхийгээд Сажинтай зэрэгцэн үг дуугүй зогслоо.

	— Гаврила чи байна шүү, одоо зэсийн уурхайд биш алтны уурхайд ерөнхий даамлаар ажиллах болно. Казаков дахиад л дуугүй мэхийв.

	— Гэр бүлээ авчир, энэ байшинд суух болно. Ойлгов уу? Маш чухал байгаа юм. Харин энэ буйдангуудыг солино гэдгээ хэл.

	Гаврила дахин нахилзав.

	— Шан харамжийг чинь урьдахаасаа хоёр дахин ихэсгэнэ. Харин энд зэсийнхэд байдаг шигээ л байгаарай... гэхэд Гаврила нүдээ гялалзуулан:

	— Аркадий Арсентьевич, тайван байж болно гэв.

	— Бүх уурхайгаа өвөл гэхэд ажилд оруул. Хөрөнгө хэчнээн л хэрэгтэй бол төчнөөнийг оруулна. За яв. Бас архины гуанзны эзнийг гуанзаа хаа гэж хэл. Архи дарс дэмий гударч ханалаа.

	Гаврила сүүлчийн удаа дахин мэхийгээд гарч одлоо.

	— За, охин минь гээд Клычков босож булингартан тамирдаж, мухардсан байдалтай байгаа зочдоо тойруулан харж,

	— Юундаа нүдээ бүлтийлгээд байгаа юм бэ? Атаархаж байна уу? За тэгвэл та нарын хэн чинь охиндоо ийм бэлэг өгч чадах вэ? гэв.

	— Екатеринбургийн Иван Андреевич Сорокин л чадаж магад...

	— Хи хи, Сорокин! Би та нараас асууж байна шүү... Тийм!.. Тийм!..

	Ноорхой болжмор бүргэдийн дайнд битгий хэл шаазгайн дайнд ч хүрэхэд хол байна даа. За гайгүй, хугацаа л хэрэгтэй, Сорокин Печорт над дээр очно. Тэгээд Сорокин та нар шиг... надад “ура” хашхирах болно. Байзнаарай, эрхмүүд минь хүлээгээрэй! гэж гэнэт Клычков ёрлосон мэт уянгалуулаад,

	— Хүндэт зочид минь та нар юу болж байна?! Та нар яагаад миний охинд “ура” хашхирсангүй вэ? Би хүссэн шүү дээ, тийм үү?

	— Прошк аа! Воркутин, нохойн гөлөг! Чи яагаад хашхирсангүй вэ, би асууж байна шүү.

	— Аркадий Арсентьевич... би гайхсандаа дуугарсангүй. Би... хэрэв хүсвэл... гэж худалдаачин шалчигнав.

	— Дуугарсангүй! гэнээ гэж Клычков сүржин хашхираад гэнэт ширээний бүтээлэг, сав суулга, шилтэй архи дарс, зууштай нь хумин авч шалан дээр шидээд, Серафимаг сандалтай нь тэвэрч ширээн дээр тавин, тэгвэл миний охины гутлыг сахлаараа арчиж, шавар шавхайг нь долоо! гэлээ.

	Клычков Воркутинг баруун гараараа заамдаж сөхрүүлээд, зүүн гараараа охиныхоо хөлийг авч ирбитийн худалдаачны нүүр лүү чичлэв.

	— Ингээд үнс! Тэгээд бусад нь... цөмөөрөө ээлж дараагаар үнс.

	Матвейка! сайн харж байгаарай! Хэн үнсээгүйг маргааш над хэлээрэй гэв. Сажин ширээ рүү гүйн очиж Серафимтай зэрэгцэн зогсоод, халааснаасаа харандаа гаргалаа.

	Бүсгүй эхлээд өвгөн Воркутинг түлхэхийг оролдсон боловч, өвгөн хөлөөс нь бахь шиг зуурсан тул чадсангүй. Гэтэл тал бүрд сандал түржигнэж, хүмүүсийн шилэн хундага харшилдаж, тэд түүн рүү нэг нэгнээсээ түрүүлж очихыг хичээн хонь шиг шахалдана. Тэгэхэд л... тэгэхэд л бүсгүй янагархаг нимгэн уруулаараа инээмсэглэж жаахан арагшаа налж, гараараа ширээгээ тулаад инээмсэглэсээр баруун, зүүн хөлөө ээлжлэн худалдаачид, дэлгүүр, контор, үйлдвэрийн эздийн өмнө тавив.

	Эцсийн худалдаачин өвдгөн дороос нь босоход чин сэтгэлт гутал арчигчаар зүлгүүлсэн мэт бяцхан гутал нь гялалзаж байв. Серафима эздийг анхааралтай тойруулан харснаа толгойгоо ширээ тохойлдон бараг хажууд нь суугаа Дунька Стрелька руу эргэж:

	— За та яах вэ? гэж ичингүйрэх мэт инээмсэглэн аяархан асуулаа.

	— Үгүй! Үгүй! хэмээн Дунька чарлан босон харайж танхимаас гүйн гарлаа.

	Серафима түүнийг цэнхэр нүднийхээ бодлогошронгуй харцаар үдэв.

	— За одоо ноёд оо, цааш нь зугаалцгаа! гэж Клычков зарлаад, энд бүгчим байна. Матвейка, ширээгээ хашаан дотор, ногоон дээр агаарт засуул! Харин орой болоход уурт цохиулж эрүүлжихийн тулд халуун усныхаа өрөөг галла... гэв.

	Үдэш Серафима нарны эцсийн туяа гийгүүлсэн байшингийнхаа саравчит тагтнаа сууна. Өдөр нь хэтрүүлж уусан зочид нь ширээн дээр тавагтаа хошуугаа дүрэх нь дүрж, газар өнхрөх нь өнхөрч, хурхирч яраглана.

	Эдлэнг өндөр нарийхан банзаар хашжээ. Эдлэн рүү шууд урсаж байгаа голын эргээс холгүй орших халуун усны газрыг галлажээ.

	Түдэлгүй Гаврила Казаков зэсийн уурхайгаас авчирсан дөрвөн хүдэр залуугийн хамт халуун усны тэнд хүрч ирлээ. Залуус явалгүй чаргуулдах Дунька Стрелькаг чирч явах ажээ.

	— Тэгэхээр... гээд Гаврила Дунькагийн нүүрний өмнө зангидсан гараа чичиргэнүүлж:

	— Одоо Аркадь Арсентьевичийн зочдыг уураар цохиулна... Ажиллаж дуусаад гэр өөдөө яв. Морьд бэлэн байгаа. Шүүр эсгэцтэй торхонд нойтон байгаа гэхэд,

	— Орохгүй! орохгүй! гэж Дунька бархирч мултрахыг оролдоно.

	— Бас яах нь вэ! гэж Казаков зандраад, Аркадь Арсентьевичийн зарлиг. Сайхан мэдээрэй, зүгээр байхгүй бол хувцсыг чинь тайлж аваад тайгад аваачаад шумуулын хоол болгоно шүү. Манай энд чинь өөрийн дэг журам байдаг газар гэв.

	Заналхийлэл шууд нөлөөлж, Дунька халуун ус руу гуйвсаар явлаа.

	Түүнтэй хамт хоёр залуу явав. Харин нөгөө хоёр нь эдлэн даяар тарайн хэвтсэн зочдоос сонгож авснаа халуун ус руу чирнэ.

	Серафима өрөөсөн завжаараа инээмсэглэж, өөрийн дуртай бөөрөлзгөнийн чанамалтай цай авчирч өгөхийг тушаалаа.

	Их голынхон хэмээх тосгон урт хотгорт оршино. Түүний яг дундуур нь өвдөг татам устай бяцхан гол тахирлан урсах бөгөөд эргийн нь дагуу зуун тавиад байшин энд тэнд тархан торойно.

	— Тосгонд хэн нь ийм сүржин нэр өгсөн юм бол оо? Даажигнаж өгсөн юм биш байгаа? хэмээн даливс, өдөн өвс ургасан голын дээр зогссон Серафима Матвей Сажинаас асуулаа.

	— Мэдэхгүй юм даа гэж Сажин гэмшингүй хариулаад эргээс холгүй орших, нар салхинд гандсан байшин руу эргэж, Серафима тэр хоёрыг ажиглан болхидуу хадсан ширээний цаана байшингийнхаа хажууд сууж буй хоёр эрд хандан:

	— Хөөе! Та нар хэлж өгч болох сон болов уу? гэвэл,

	— Юуг тэр вэ? гэж тэдний нэг туранхай, хонгор үстэй эр лавлан асуулаа. Хэдийгээр халуун байсан ч тэр уранхай бошинзтой, малгайтай сууж байхыг харваас өвчтэй бололтой.

	— Дүлий юм уу даа? Тосгоныг яагаад ингэж нэрлэснийг асууж байна.

	Нөгөө намхан нуруутай боловч полдгор биетэй, унжуу буурал сахалтай эр жуумалзаж:

	— Энд өөр нэг том гол байдаг, түүгээр тосгоныг нэрлэсэн юм. Та нар ч тэр голыг харахгүй ээ... гэж хариулав.

	— Юун тийм гол байдаг бил ээ? Юунд дэмий юм донгосоод байна вэ? гэж Матвей Сажин дуугаа өндөрсгөв.

	— Хүний нулимс, уй гашууны гол оо гэж хонгор үст тайлбарлав.

	Сажин сахлаа имэрч, мөн асуух юмаа олж асууж дээ гэсэн маягтай Серафима руу сандрангуй харлаа.

	— Явцгаая гэж хүүхэн хэлэв.

	— Тэгье, тэгье!.. Ичгүүргүй амьтдаас юу эс дуулах минь... гэснээ дахин эрчүүд рүү эргэж:

	— Юун улсууд вэ? Уурхайнх уу? Яагаад ажилдаа гараагүй байгаа бил ээ? гэж ширүүн асуулаа.

	— Энд чинь нэг бол уурхайнхан, үгүй бол эмнэлгийнхэн байдаг юм гэж өнөөх малгайт хариулав.

	Их голын гуанзны эзэн хаанаас ирсэн юм бол оо гэсэн бодол Серафима, Сажин нарын толгойд эргэлдэнэ.

	— Та тэдэнтэй дэмий ярилцлаа, эд чинь хүн юм уу? Самуун гаргагч балмад хүмүүс. Тэр сахалтайг нь Гришка, хоч нь Кувалд гэдэг юм. Украины согсоотон. Энэ хонгор үстийг нь Степка Грачев гэдэг. Мянга есөн зуун таван оны явдлаас болж шоронд сууж байсан, сибириэс энд ирсэн юм. Уурхайн хуучин эзэн тэнд тааруухан л байсан, нэг үгээр хэлбэл шаарнууд... гэж Сажин тайлбарлав.

	— Явцгаая! гэж Серафима дахин хэлээд түргэн холдож явлаа.

	Энэ тохиолдсон явдал Серафимад хүнд сэтгэгдэл төрүүлсэнд биш ээ, тэр эцгийнхээ зарим уурхай, үйлдвэр дээр очиж янз бүрийн юм үзэж, харж байсан бил ээ. Гэвч түүнд зовуурь байсан тул гэрэл гэгээтэй, шуугиан наргиантай фабрикийн эзэн Казаровынхан, асар том дэлгүүрийн эзэн Мешковынхан, худалдаачин Коробовынхны охид, хөвгүүд зэрэг олон танилтай мужийн хот Екатеринбургтээ бушуухан очмоор санагджээ.

	Тэр нэгэн цагт эцэг, эх нь Мавра Клычковагийн хийдэд хүмүүжүүлэхээр авчирсан шавилагч Настасья Мешкова гурван жилийн өмнө Серафимаг зун Екатеринбургт зочлон ирэхийг ятгажээ. Насан туршдаа ойд суусан Серафима найз охин Настасьягаасаа, номоос, эцгийнхээ ярианаас хот гэж юу байдгийг мэдэж. Чингээд хотыг үзэхийг ихэд хүсжээ. Тэгээд ч өдөр бүр бурхны ном уншин бясалгаж, хязгааргүй олон мацаг барьж, хийдийн гонхны бүх ханын тавиур дээрх их, бага гүнгэрваа дахь мянга таван зуу гаруй бурхан шүтээнээс бүр залхаж гүйцжээ. Хийдийн ширээт гэлэнмаа, төрсөн нагац эгч нь зурмал шүтээн болон хаврын баярын “Хорвоод мэндэлсний хосгүй баяр баясгалан” гэж дуулдаг дуу хоёрт онцгой сул ажээ.

	Чухамхүү иймээс Серафимаг өглөө бүр бусад шавь нарынхаа нэгэн адил “хорвоод мэндэлсний...” гэдэг гунигт дууг удаан дуулахыг, өдөр нь адраас унжих цэцгэн дэн, лаан тавиурын доорх гонхноо удаан байлгаж, ариун гэгээнтний дүрийг бясалгахыг шаарддаг байлаа. Мавра өөрийн шавь нараас үе үе хатуу шалгалт авч, хэрэв найдан, виваангирдич, дээд сахиус, дар эхийн нэрийг будилуулбал ихэд уурлана. Тэгээд тухай бүр тэр нэгэн цагт энэ хийдэд гурав гурван мянга, түүнээс ч их бурхантай байсан хүрээ маань хуучран нурж байна гэж нэг айлгаж, нэг харамсаж ярина.

	Серафим өөрийнхөө эхийг мэддэггүй, эх нь амаржихаасаа болоод нас барсан ажээ.

	Хийдийн амьдрал Серафимаг залхаах боловч найз нар дээрээ айлчлан очих зөвшөөрлийг гуйж зүрхлэхгүй байлаа. Гуйсан ч явуулахгүй гэдгийг мэднэ.

	Тэгээд эцгийгээ ирэхийг хүлээ гэж Настасьяг ятгажээ. Эцэг нь түүний ямар ч гуйлтыг татгалздаггүй, амиа тавихаас буцдаггүйд итгэдэг бил ээ.

	Үнэхээр тийм болжээ. Эцэг гуйлтын нь утга учрыг ойлгомогц:

	— Яриад байх юу байна! Аль эртний явах болсон. Охин минь энд уруу царайлж суух хэрэггүй, хүн амьтанд үзэгдэж харагд гэжээ.

	— Уруу царайлах аа? гээд нагац эгчийнх нь царай цонхийж, бузрын хар Никиновынхны шившгийн, мөлчийтөл хуссан эрүүг харах гэж үү?

	— Зүгээр ээ, явж л байг. Би бас Екатеринбургт байна. Тэнд Мешков Никодим Осиповичийг хуучин нөхрийн журмаар охиноо харж байхыг гуйна. Бас чиний зарц авгай Мотраг сайхан хувцаслаад ерөнхий удирдлагаар нь явуулчихъя гэж эцэг шийдэмгий хэлэв.

	Тэгээд л Серафима явжээ.

	Никодим Мешковт хуучин сүсгээс Клычковын адил ганцхан сахал л үлджээ. Тэр өөрийн охин Настасья болон Аркадий Арсентьевичийн охин хоёрыг ирсэнд ихэд баярлаж, тэвэрч авсныхаа дараа нүдээ ирмэж:

	— Манай ээж ч бас гэртээ тогтохоо больсон. За үзэсгэлэнт охид минь гэрийн өмхий утаа залгиж суух хэрэг юу байна. Ээж чинь Ижил мөрөн рүү садан руугаа явсныг ашиглаж гэрэлт хорвоог харцгаая. Настенька, Коробовын охидод зурвас явуул, тэд чамайг сураглаад л байсан. Коробов Аналийн охид маш цовоо охид, Серафимушка чамд манай алдарт Екатеринбургийг цөмийг нь үзүүлнэ. Харин Арсентьеч чи санаа битгий зов. Охин яах ч үгүй, энх тунх байх болно... гэв.

	... Зун хэрхэн өнгөрснийг Серафима анзаарсангүй. Дуу шуугиан, гэрэл гэгээ, баяр баясгалангийн далайд толгой эргэж гүйцжээ. Бүжигт үдэшлэг Мешковынд, Коробовынд бас бус танилынд нь дараа дараагаар болно. Үүрээр, түүнээс ч орой унтахаар хэвтэж, өглөөний зоогийг өдрийн дөрвөн цагт, үдийн хоолыг оройн найм, арван цагт зооглоно. Эхлээд нагац эгч мэдчихвэл инээдтэй, аймшигтай юм шиг байсан авч аажимдаа дасаж таашаах болжээ. Мужийн дэгжин завиар Исет голоор зугаалах нь тун сонирхолтой. Бас нэг удаа морьдын уралдаан үзжээ.

	... Серафима Печорт намар орой болсон хойно эргэж иржээ.

	Эцэг нь Настасьяг зэлүүд хийд рүү дахин явуулаагүй учир Екатеринбургтээ үлджээ. Хавар болохыг тэсэж ядан хүлээж, нагац эгч нь харааж зүхэж, уйлж гувшин гуйсан боловч анхны зам гармагц Екатеринбург рүү зунжин байхаар явжээ.

	Зуны дунд сард эцэг нь хотод ирэв. Яагаад ч юм Мешковынд эцэг нь очоогүй учир Серафима түүний голдуу буудалладаг зочид буудалд очиж уулзахаар шийдэв.

	Өрөөний нь хаалгыг татвал дотуур цамцаа задгай тавьсан, үрчийж, өрвийсөн эцэг нь тасалгааны дунд зогсож бөглөөгүй шилтэй дарс цалгилуулан савлаж, эргэн тойрон нь арав гаруй нүцгэн шахуу сэгсгэр авгайчуул чарлалдан харайж маяглалдан байхыг үзээд халаглав.

	Тэнд тасалгаанд эцгээс нь гадна бас хэдэн эр байсны дотор Никодим Мешков, өвгөн Коробов хоёр байхыг гайхан ажиглав.

	— Өө, охин минь... гэж эцэг гунигтай хэлээд, за яах вэ. Үүнийг өнөөдөр биш юмаа гэхэд маргааш мэдэх л байсан... Хонгорхон охин минь, эрт орой хэзээ нэгэн цагт үхнэ гэдгийг ойлгож байна уу?

	Би бүхий л амьдралаараа бөглүү ойд суулаа. Амьдралаас аль болохыг нь авах гэсэн юм. Бас чамайг... чамайг Екатеринбург дэмий явуулсан... гэж бодож байна уу? Чи эцгийгээ уучлаарай, намайг битгий дуурайгаарай. Чиний эцэг тэнэг амьтан. Гэвч охин минь... Ээ дээ бид Ключковынхан шүү! Бидэнд хэргэм цол байхгүй. Гэвч цөмөөрөө бидэнд атаархаж, цөмөөрөө гайхацгааж байг! Магадгүй бидний эрх мэдэл өндөр дээд ноёдынхоос ч их байж магадгүй! Эрх мэдэл чинь зэрэгтээ биш мөнгөнд байдаг юм. Охин минь үүнийг тогтоож ав... Тэгээд ашигла, ашигла! Амьдрал богино шүү. Би чамд юугаа ч хайрлахгүй. Мөдхөн чамдаа Москваг, дараа нь Петроградыг үзүүлнэ ээ хө, Ключковынханд хөгжимд! гээ.

	Зэргэлдээх тасалгааны хаалган дээр бөөгнөрсөн найрал хөгжим нижигнэж шил чичиргэнэв. Серафимад гунигтай, жигшмээр байсан тул эцэгтээ гомдоохоор үг хашхираад огцом эргэн гарч зугтмаар санагдсан боловч... яагаад ч юм хашхирсангүй, эргэж гаран зугтсангүй. Тэр жаахан зогсож, харцны нь дор нам жим болсон эрчүүд, авгайчуудыг анхааралтай ширтэж, нимгэн уруулаа үл мэдэг мушийлгав.

	Дараа нь зугуухан эргэж толгойгоо ганзагалан гадаа гарахдаа шатан дээр хүндэтгэлтэй сугадсан хаалгачдыг тэргэнд болгоомжтой суулгасныг нь ч анзаарсангүй...

	Тэгээд дахиад л өнгөрсөн зун шигээ эрчлэн хуйлрах хуй салхи мэт түүний амьдрал бодох юмгүй хөгжөөнтэй өнгөрнө.

	Серафима зочид буудалд эцгийнхээ шившигтэйгээр архидсан тухай сониноос хоёр удаа уншиж, өөртөө мушийн инээмсэглэсэн авч дахиад эцэгтэйгээ уулзсангүй.

	Чингээд хийдэд дахин ирмэгц намрыг бодох санах юмгүй өнгөрүүлжээ. “Эрх мэдэл хэргэм цолд биш, мөнгөнд байдаг. Охин минь үүнийг тогтоож ав... тэгээд ашигла, ашигла!” гэж байсан эцгийн нь үг толгойд нь гэнэт дэлдэж эхэллээ.

	Эрх мэдэл... Энэ чинь юу юм бэ?. Түүнийг яаж ашиглах вэ?

	Серафимаг өөрийгөө санахтай болмогц нагац нь бас л эрх мэдлийн тухай цаг ямагт ярьдаг болжээ. Чи ухваргүй байна, том болоод нагац чинь хүмүүсийг яаж барьж байсан эрх мэдлийг ойлгох болно. Бурхны ариун нандин сүсгийг сэтгэлдээ хадгалж байгаа хүмүүс Печорт ч, Вычегдад ч, бүх Умард Урал даяар ч ширээт гэлэнмаа Мавраг мэдэж, хүндэлдэг. Яалаа гэж тэр вэ?

	Яагаад гэвэл тэр итгэл сүсгийг бусдаас илүүд үздэг юм. Тэгээд үхэх болохоороо энэ хийдээ чамд өвлүүлж өгнө. Охин минь чиний эрх мэдэл сул биш байхын тулд хаврын цасны ус шиг бурхны сүр сүлдээр тэтгэгдэж байг. Бурханы мөргөл залбирлыг хэрхэн бүтээснийг, өвчнийг анагаан цэлээхийн тулд ойн янз бүрийн өвс ургамлыг хэрхэн хандалдгийг сур, учир нь бурхны боол бид хүний бие, сэтгэлийг анагаан цэлээх ёстой. Библи судрыг дахин дахин уншиж, аль болох мэхийн хүндэтгэж бай.

	Тэгээд ирэхээр чиний тухай ихэд гайхан, цуу яриа алс хол тарах болно. Би ч энэ талаар санаа тавих болно. Миний дараа чи ойн онгод болж, асар хүчтэй эрх мэдэлтэй болно, харин түүнийг яаж ашиглахаа тааварлаж байгаа биз...

	Серафима том болохын хэрээр нагац эгч нь үнэхээр асар их мэдэлтэйг харлаа. Түүний үг бүр зөвхөн хийддээ төдийгүй, Черногорийн хүрээ даяар хууль байв. Орчин тойрныхны нь түүнд харилцах харилцаа жилээс жилд өөрчлөгдөж байгааг ч Серафима зөвхөн анзаарсангүй. Эхлээд тэр хийд даяараа жирийн танхил охин, хүн бүр түүнтэй эелдэг зөөлөн ярина. Тэр эелдэг байдал нь аажмаар хүндлэнгүй үйлчлэх байдлаар солигдож, эцэст нь илэн далангүй долдгонох болжээ. Хэрвээ тэр хийдээс хаашаа ч юм явах болбол хүмүүс чухам хэн болохыг нь мэдэж агшин зуур хүлцэнгүй номхон болж, тус дэм үзүүлэхээр өрсөлдөн бөхөлзөнө.

	Серафима энэ бүгдийг юу ч бодож, саналгүйгээр тэгэх ёстой мэт хүлээн авч дасжээ.

	Екатеринбургийн хүмүүс түүнийг нэрд гарсан Аркадий Арсентьевич Клычковын охин гэдгийг мэдмэгц анхаарал халамжтай, сэрэмжтэй хандах болсон учир тэр анзаардаггүй байж болох юм.

	Чингээд хүрээнд эргэж ирээд: Хүмүүсийг захирах эрх мэдэл гэж юу юм бэ? гэдгийг бодлоо. Үнэндээ бараг нүцгэн, хөлөрсөн авгайчууд дээр лонхтой дарс цалгиулан байсан эцгийнхээ үгийг сонсож, харсан зүйлстээ сэтгэл ихэд донслон байсан зочид буудалд анх түрүүн энэ санаа зурсхийсэн бил ээ. Цээжний нь хаа нэгтээ гэнэт хүйтэн мөс хайрах шиг болсноо тэр даруй намжжээ.

	Харин хийдийн босгыг алхмагц л өнөөх хүйтэн мөс дахин хайрах шиг болохыг гайхан мэдэрчээ...

	Тайгын умардын өвөл удаан ажгуу. Хязгааргүй залбирал, мөргөл, нагац эгчийн нь эм хандалдаг өвс ногооны үнэр Серафимагийн ойг гутаах бөгөөд тэр хурал номдоо хурахаа больж, бүх судар номоо орхиж, тэр ч байтугай тахилынхаа зулыг асаахаа больсонд нагац нь ихэд айжээ.

	Харин өнөөх мөс хайлж дотор талыг уян зөөлнөөр угааж хамаг биеэр халуун урсгал нэвчин гарчээ...

	— Охин минь, бидний бурхан сахиуснаас ай, тэр биднийг уучлахгүй шүү! гэж нагац эгч нь өдөр бүр үглэж, — Би чиний оюун санааны эх. Аз жаргалд эрх мэдэл буурахыг харсан гэж үү! чиний эцэг шиг замаа алдсан амьтад ертөнцийн нүгэлд умбана. Би чамайгаа эрх мэдэлтэй болоход чинь бэлдээгүй гэж үү? Бас бидний ариун дуу “Хосгүй баяр баясгаланг...” мартжээ. Харин чи түүнийг дуул, дуулаад царай зүс чинь ямар байгааг анхааралтай хар, царайд чинь ямар сүсэг илрэх нь вэ... чи нүгэл таригч нагацыгаа булшлах нь уу!? Нагац ч яах вэ, харин хүмүүсийг захирах эрх мэдлээс юунд татгалзана вэ... гэнэ.

	— Ээ, зүгээр байлгаач дээ, сахиус минь! гэж Серафима ширүүн хэлэв.

	Серафима одоо хүрээ хийд тэр ч байтугай Печор, Вычегдийн хуучин ёсныхныг эрх мэдэлдээ байлгаж байв. Тэр эцгийн нь ярьж байсан өөр эрх мэдэл гэж юу болохыг мэдэрч, түүний үнэр танарыг тааварлаж байлаа. Жишээлбэл фабрикийн эзэнтэн Казаровынхан байна. Яагаад энэ бүхэн байдаг бил ээ?.. Тийм ээ, тийм л байдаг бололтой. Уржнан жил худалдаачин Коробовыхантай сайхан танилцсан Казаровынд Екатеринбургт ирсний нь дараахан үдэшлэг болжээ. Нийтээрээ үймэлдэж, бужигналдан танилцахад Коробовын ууган охин Серафимаг:

	— Энэ бол бидний шинэ найз Сима, ойгоос манайд зочлохоор ирсэн юм. Эндхийн дэг журмыг мэдэхгүй учраас түүнд тун анхааралтай байгаарай... гэж танилцуулж байж бил ээ.

	Тун анхааралтай байгаарай... гэсэн атал хэн ч жирийн эелдэг байдлыг үзүүлсэнгүй. Оройжингоо буланд тэнэг юм шиг шигдэн сууж, тэдгээр худалдаачдын хөшүүн охидоос хараа салгаагүй бөлгөө.

	Гагцхүү гомдлоо тайтгаруулахаар агаар амьсгаж тагтан дээр гарахад буурцгийн хальс шиг хорчийсон өвгөн Казаровын хүү Артамон араас нь чимээгүй хүрч ирэн мөрнөөс нь барьж аван хацар, хүзүү рүү нь нойтон, халуун уруулаараа чичилжээ. Тэгээд хариуд нь тасхийтэл алгадуулаад эр галуу лугаа адил толгойгоо сунгаж:

	— Өө! чи... ойн бүдүүлэг амьтан! гэснээ даруй, миний буруу... Тантай өөрөөр харьцах хэрэгтэйг бодсонгүй... гэв.

	Серафима эхэр татан нулимсандаа хахаж цацсаар үдэшлэг дээрээс явлаа.

	Маргааш нь Меньшиковынд Артамон морилон ирж, царайгаа улайлган тэднээс уучлал гуйжээ. Дараа нь Казаров өөрөө ирж, өөрийнхөө хувьд найрсаг биш явдал гаргасандаа уучлал гуйн үл ойлгогдох юм бувтнан бялдуучилжээ. Түүний ярьсан бүх үгнээс Серафима зөвхөн:

	— Та яагаад шууд хэлээгүй юм бэ... та яагаад... Аркадий Арсентьевичийг мэдэлгүй яах вэ! Энд түүнийг мэдэхгүй хэн байх бил ээ! Том хүн шүү... гэснийг л тогтоож авчээ.

	Серафима өөрөө ч яагаад тэгснээ үл ойлгон уучилжээ. Казаровынхан түүнд зориулан жинхэнэ бүжигт наадам зохиожээ. Одоо гонжгор Артамон гагцхүү түүний дэргэд эргэлдэнэ. Артамон зунжингаа бүгдийн нүднээ хамгийн жирийн зарц болон хувирч Серафимаг хаашаа л бол хаашаа дагана.

	Тосгоноор зугаалсныхаа дараа цөөрмийн эрэг дээр амарч байхдаа Аркадий Клычковын охин энэ талаар бодлогошрон байв. Уг цөөрмийг уурхайн эзний эдлэнгийн дэргэд биш халуун усны цаана малтаж, голын усаар дүүргэсэн ажээ. Асар өтгөн ургасан зэгстэй тэрхүү цөөрөмд тэртээ өндөрт хөвөх үүл тусаж ёроолгүй мэт харагдана.

	Сууж байгаа вандан сандлаас нь арваад метрийн зайтай баруухан талд нь зэгсний цаанаас нэгэн завины хошуу цухуйна.

	Серафима вандан дээрээ суусан хэвээр загас үсрэн наадахыг харна. Гэвч бодол санаа нь хол бэлчжээ. Эргээд л Екатеринбургээ саналаа!

	Эцгийн нь бэлгийг мэдмэгц Артамоны тэртэй тэргүй урт хошуу ам улам уртасна. Чармайж, хичээхдээ хэлээ гаргачихсан байх ажээ. Бусад бүх танил найзууд нь гайхахдаа дуу алдацгаан сууцгаах бөлгөө.

	Гэвч Екатеринбург түүнд юу юм бэ? Цаана нь Москва, Петроград байна шүү дээ! Ирэх жил заавал ч үгүй, заавал нийслэлд очно! Тэнд очсоны дараа үнэндээ хилийн чандад Парис, Ромд явж байх болно...

	Серафимагийн сэтгэл санаа уймарч, цээжнээ хүйт оргино.

	— Өө Серафима Аркадьевна, та энд байгаа юм уу! гэх Матвей Сажины дуу гарч, би таныг хайгаад л байлаа... Үдийн хоолны дараа уурхайг үзэхээр тохирлоо. Аркадий Арсантьевич өглөөнийх шиг дагалдаж явахыг зөвшөөрлөө... гэв.

	Серафима харамсангуй уруулаа жимийж, дуугарсангүй. Сажин вандан дээр сууж зүрхлэхгүй хажууд нь дэвсчихнэ.

	— Симушка, би энэ өдрүүдэд чамд хэлэх гэсэн юм гэж... Сажин чи хэмээн дотносог байдлаар арай ядан хэлээд, юу... хүлээж ядсанаа хэлэх гэсэн юм. Бас чамтай учирсандаа... хэмжээлшгүй их баярлаж байна... гэхэд,

	— Хэн тэр бил ээ? Аав уу?

	— Аав чинь, бас өөр хүн ч гэв...

	Серафимад инээдэмтэй байсан тул илэн далангүй хөхрөв.

	Матвейн эцэг тэр нэгэн цагт Черногорын хүрээнд сууж байгаад дараа нь Маврагийн өмнө байсан ширээт гэлэнмаатай яагаад ч юм тохироогүйгээс Сибирь лүү явсан ажээ. Тэгээд Серафимагийн нагац эгчийг ширээт гэлэнмаа болоход Сажиныхны өрхийн тэргүүн Парфен залуу хүү Матвейтайгаа хүрээнд ирж хэд хэдэн удаа мөргөл хийснээ:

	Сибирьд хэчнээн сайхан байлаа ч төрсөн газраа дандаа санах юм... Одоо ч гэсэн баяртай л буцаж ирмээр байна. Гэхдээ Сибирьд том аж ахуйтай болсон болохоор түүнийгээ үрэн таран хийх нь харамсалтай байна гээд санаа алджээ.

	Тийнхүү санаа алдаад Матвейгаа бурхны номд сургахаар хийдэд үлдээгээд яваад өгчээ.

	Маврагийн удирдлагад Матвей хичээнгүйлэн суралцжээ. Түдэлгүй тэр псалтыр судрын бүх хорин хэсэг болон мөргөлийн мэгзмийг цээжээр урсгадаг болсон байна. Туяхан бие, нүүр царайгаараа бүсгүйчүүлтэй төстэй, хар үстэй тэр Серафима болон Настасьяатай хамт мөргөл номын олон зүйлийг хийж чадах болжээ.

	Тэр нэгэн үед Серафима, Матвей хоёрын хоорондуур хурдан нисдэг алтан хараацай агаар сүнгэнүүлэн зүсэж орон хийдийн домгоор залуу, бүсгүй хоёрын түгшүүрийг өөрийн далавчин дээрээ авч оджээ...

	— Ээ, алтанхан хараацай! намайг далавчаараа шүргэчихлээ! гээд найз бүсгүйнхээ цээжин дээр унаж, Настасьяг яагаад ийм бүрэг бараг бодлогошронгуй болсныг, яагаад Матвейкагаас зугтдаг болсныг асуухад Серафима үнэнээ хүлээжээ.

	Настасья халаглан ихэд гайхсандаа нүдээрээ тоглон!

	— Байз, байз... Нөгөө далавчаараа, Матвейкаг шүргэ ээ болов уу? Би мэдээдэхье... Мэдэх үү? гэжээ.

	Серафима улаа бутран аяархан толгой дохилоо.

	... Дараа нь өнөөх л гавшгай шалмаг Настасьягийн ивээл, тусламжтайгаар тэд, бурхан сахиус, нагац эгчийн уур хилэнгээс эмээн байж бие биедээ зурвас өгдөг болжээ. Тэгээд гонхны цаадах даливс дотор, харанхуй хоосон пинд, эсвэл ямар нэгэн аюулгүй зэлүүд газар нууцаар уулздаг болжээ.

	Нэг тийм нууц булан нь үхрийн нүдний өтгөн буттай газар байсан бөгөөд тэд зуны төөнөм халуун өдөр бие биеийнхээ хацар, уруулд эв хавгүйхэн хүрч ядан ичихдээ тал тал тийшээ гүйж жимс түүсэн үйсэн бортогоо орхиод гүйлджээ.

	Тэдний хүүхэд ахуйн хайр хэрхэн төгсөх байсныг хэн мэдэх бил ээ... Гэвч нэгэн удаа Аркадий Арсентьевич Матвейг өөр дээрээ дуудаад:

	— За Матвей минь... чамайг харвал чи гавшгай, бичиг номтой хүн байна. Харин ажил хэрэгт сурах цаг болжээ. Би чамайг өөрийнхөө итгэмжилсэн нарийн бичгийн даргаар авна. Миний ажил их, надад тусална биз. Сибирьд, эцэгт чинь захиа бичсэн, зөвшөөрч байна. Хичээнгүйлэн, шударгаар зүтгэвэл гомдоохгүй. Цагаа болоод ирэхээр чинь ямар нэг мянгатны охинтой гэрлүүлж хувийнхаа ажил үйлсийг хөтлөхөд чинь тусална. Сонсож байна уу? Бас миний охин ч өсөж том болж байна. Айлын бэр болохгүй гэх юу байх бил ээ? гэжээ.

	Аркадий Арсентьевич, нэлээд халчихсан байсан тул охиныхоо талаар тоглоом болгон хэлжээ. Гэвч Матвей үүнийг үнэн гэж ойлгон Клычковын гарыг авч үнсжээ.

	... Одоо Матвей Сажин дандаа ийш тийшээ явна. Серафима эхлээд түүнийг санан гунигладаг байснаа дараа нь түргэн тайвширч мартахдаа өөрөө ч гайхдаг байв. Тэгээд Матвей хийдэд хүрч ирэхэд нэг л эвгүй хачин санагдаж нүдэнд нь өртөхгүйг хичээнэ.

	— Сима энэ чинь чи намайг огт танихгүй хүн шиг байх чинь юу болж байна гэж Матвей нэг удаа асуугаад, би чамайг тун их санан дурсаж байсан... Тэгээд ер нь ч... гэжээ. Та чинь одоо огт завгүй болж шүү дээ хэмээн Серафима дурамжхан хариулав.

	Би дур зоргоор байна гэж үү дээ? Чиний аав гомдоохгүй гэж амласан... бас ажил хэргээ хөтлөхөд минь тусална гэсэн. Тэгээд л би түүнтэй хамт явж хэрхэн аж ахуй эрхэлж байгааг нь харж, үзэж, сурч байгаа юм. Тэр нь ч над маш хэрэгтэй, бидэнд ч хэрэгтэй. Тэгээд л би чамайг... гэжээ.

	Серафима уйтгар гунигтай болов. Тэр Матвей руу гараар саваад явдал дундаа:

	— Настасья бид хоёр эцэгт торгон түрийвч, бөс хоёр оёж байгаагаа огт мартчихаж... Түүнийг хийдэд байгаа дээр дуусгах хэрэгтэй. Тэгэхгүй бол та нар арилаад өгнө гэж хэлээд гүйгээд явчихсан ажээ.

	Серафимаг гүйгээд явчихад нь Матвей, үнэхээр загатнасан эрүүгээ алгаараа мэгдэнгүй үржээ.

	Серафимагийн хувьд одоо Матвейтэй зууралдах хэрэг алга, Екатеринбург рүү аялах аялал, хоёр дахь аялал, гээд зөндөө ажилтай, ер нь Матвейтэй ч манатай байжээ!

	... Цөөрөмд загас тоглон үсэрч, Серафима хөхөрсөөр байх ажээ.

	— Сима, чамд бол инээд, над бол ханиад гэж Сажин гомдонгуй хэлээд, — Чи бүгдийг мартчихаа юу?.. гэвэл,

	— Дахиад намайг “чи” гэж битгий хэлж байгаарай гэж гэнэт хатуу хэлээд, — Ер нь би чамд юуны чинь Сима байх бил ээ? Би юу ч мартаагүй, харин тэгэхэд болсон явдал бол хүүхэд ахуйн юм... ойлгохгүй байна гэж үү дээ? гэлээ.

	Матвейн сахал айсан дүртэй чичиргэнэж хацар, хамар, эрүү нь хүртэл зэвхий даав.

	— Сима... Серафима Аркадьевна... гээд Сажин өнгөрсөн жил Артамон Казаров сөгдсөн шиг түүний өмнө сөгдөн уналаа.

	— Босооч, хүн харчихна.

	— Харж л байг... хараг! гэж Матвей уйлагнан енгинэж, нүд рүү нь үнэнчээр ширтэж, — би чамд... Серафима Аркадьевна, би танд... би энэ бүх жилүүдэд ганцхан таныг л... Бас Аркадий Арсентьевич амласан... өөрийнхөө ажил үйлсийг хөтөлмөөр байна. Миний энэ бүх жилүүдийн цалин бүхлээрээ байгаа... Бас жаал зугаа юм ч бий. Тэгэх тусмаа одоо... Энэ уурхайнууд... Сайхан уурхайнууд, жилд хоёр зуун мянгыг өгнө дөө. Би бүр тэдгээрийг зохицуулчихсан. Серафима Аркадьевна?! Энд амьдрахад зовлон үзэхгүй шүү! би чамд... танд... үнэнч нохой шиг л байх болно. Бурхан заяаж тусалбал би чамайг дандаа өргөж явна... Тэгээд юу л хүснэ дутагдсан юм бүхнийг чинь далайн ёроолоос ч олно гэж ярив.

	Серафима вандан дээр суусан хэвээр цэнхэр нүдээрээ түүнийг шохоорхон харна.

	— Үнэнч нохой шиг гэнэ ээ? Ёроолоос ч гэнэ ээ? хэмээн лавлан асуув:

	— Серафима Аркадьевна! Нээрээ шүү!

	— За, за харж л байж болъё! Тайлаадах гээд өндөр түрийтэй шаахайтай хөлөө өргөлөө.

	— Яах гэж байгаа юм бэ? гэж Матвей тээнэгэлзэн асуухад нь:

	— Чи юу болчхов оо? гэж бүсгүй тэсгэлгүй асуув.

	Сажин шаахайных нь үдээсийг тайлахад Серафима гутлаа тайлж цөөрөм рүү чулуудаад, Матвей руу дуугүй харлаа. Тэр сөхрөн байснаа босож замхран буй усны цагариг, Серафима хоёрыг ээлжлэн мэгдэнгүй харна.

	— Чиний нөгөөх нохой шиг үнэнч гэсэн чинь хаана байна. Усны ёроолоос одоохондоо шаахай л олох хэрэгтэй гээд Серафима жуумалзав.

	Сажин байрандаа эргэлдэж Серафима түрүүчийн адил шохоорхон харна. Матвей цохиулсан мэт бөгтийн цөөрөм рүү хэд алхсанаа... ус руу хувцастайгаа пүлхийтэл үсрэн орлоо.

	Тэр усан дотор удаан балчигнан шумбаж, гадаргуун дээр хөвж гарч ирснээ тургиж, дахин шумбана.

	Матвей Сажин ямар ч атугай шаахайг ёроолоос хайн олоод, эрэг дээр замаг, лаг шавар болчихсон гарч ирлээ. Тэгээд найгасаар Серафима руу очин шаахайг дуугүй сарвайлаа... Гэвч Серафима дахин жуумалзаж:

	— Би гартай нохой хараагүй л юм байна... гэлээ.

	Сажин нэлээд тээнэгэлзэж байснаа шаахайг нь шүдэндээ зууж, сөгдлөө...

	Серафима амнаас нь шаахайгаа аваад, хөхрөхийг сонсоод давхийв. Зэгсэн дотроос хошуу нь цухуйж байсан завь дайвалзан хөвлөө. Түүн дээр эцэг нь сууж хитэг дээр загасны хоёр дэгээ ёрдойх бөлгөө.

	— За хүүхдүүд минь, миний загасчлалыг баллачихлаа! гэж Клычков хөгжөөнтэй чангаар хэлээд, Сажины дөнгөж сая мөлхөж байсан тэр эрэг дээр гарч ирэн:

	— Би бүр дэгээгээ ч чулуудахаас айж суусан юм. Одоо ч... гэв.

	Нойтон, өмхий лаг ханхалсан, өрөвдөлтэй Сажин хаашаа орохоо мэдэхгүй байлаа.

	— Матвейка чи чинь гэрлэх гээ юү? гэж вандан дээр суухдаа Клычков хөхөрсөөр асуулаа.

	— Аркадий Арсентьевич, ивээгч минь... би түүнд үнэнч шударгаар... хэмээн Сажин бүрэг бараг хэллээ.

	— Харж байна. Охин минь сонсож байна уу? гээд Клычков хөхөрсөндөө гарсан нулимсыг арчин Серафима руу эргэн, — Би уг нь завин дээр овоо суух байсан юм, тэсэж чадсангүй гэв.

	— Энэ бас зүтгэх л хэрэгтэй гэж Серафима хэлэв. Тэгснээ аальгүй онигор нүд нь гэнэт дүрэлзэж, — Аав аа, түүнийг надтай хамт Екатеринбург руу явуулчхаач гэж зугуухан нэмж хэлэв.

	— Өөрөөр хэлбэл... гээд Клычковын царай дахь тохуурхал арилж эхлэв.

	— Энэ чинь үнэнч, дуулгавартай хүн шүү дээ, зүтгэх л болно гээд Серафима үл мэдэг инээмсэглэв...

	— Охины зарц эр хүн байх нь эвгүй!

	— Хотод өөр зарц олдоно гэж бодъё. Матвей миний бие хамгаалагч маягийн хүн болог!

	— Матвей, яах вэ? гээд Клычков одоо түүн рүү эргэж, дүү минь, чамгүйгээр би яах болж байна?

	— Аркадий Арсентьевич! Хайрт эцэг минь, би бүгдийг зөвшөөрнө гээд Сажин дахиад л сөхрөхөд бэлэн болж: — Та миний оронд хэн нэгийг олоод авчихна биз. Харин би Серафима Аркадьевнад маш их хичээнгүйлэн... Түүний толгойноос ширхэг ч үс унагаахгүйгээ таны өмнө, бурхны нэрээр андгайлъя... Би түүнд хайртай... Үүнийгээ харуулна. Бүхий л байдлаараа харуулна гэв.

	— Үүнийг чинь бас үзнэ ээ! гэж Серафима түрүүчийн адил инээмсэглэн хэлээд, урт сормуусаа эрхэмсэг анивчин:

	— За аав минь, амьдрал богино гэж та өөрөө хэл ээ биз дээ... хэмээн уянгалуулав.

	— Ээ чөтгөр алгад! гээд Клычков босон харайж, ёстой охин юм даа! Чамд хэний цус урсаж байгааг мэдэж байна! Тийм л байг! гэвч Матвейка, сайхан мэдээрэй! Чи миний... уур хорслыг мэдэх үү... Түүнийг эхнэрээ болгож болно, гэхдээ инжний хөрөнгийг чи яагаад ч хүчрэхгүйг шууд хэлье! гэжээ.

	Серафима маргааш нь уурхайнуудаа үзэхээр явлаа.

	Өчигдрөөс эхлэн шинэ ажил авсан Матвей Сажин дахиад л дагалдав.

	Уурхай нь тосгоноос хагас бээрийн зайтай, өтгөн ой модтой толгод дээр оршино. Серафима Сажины өмнө жимээр хөнгөн алхаж, өдөржингөө бороо ормоор янзтай тэнгэр баргар байсан тул цув, углаа шаахай, шүхэр барихыг нь барьж, үүрэхийг нь үүрсэн Матвей араас нь алхана.

	Түдэлгүй шонгуудын хоорондуур банзан байшинтай төстэй нэлээд хэдэн барилга харагдлаа.

	— Хүрээд ирэв үү? гэж Серафима асуулаа.

	— Тэгэх шиг боллоо... Хүлээж байгаарай, би одоохон. Тэнд нэг мэдэхгүй амьтан үйлдэхүүн рүү унахад дөхөөд байна гэлээ.

	Энэ үеэр ойролцоох банзан байшингаас хараан зүхэж, ёолох дуу сонсогдлоо.

	— Энэ юу болж байна?! гэж Серафима дуу алдав.

	— Одоохон, үзээдэхье! Та, Серафима Аркадьевна, миний араас яваарай гэж Сажин хэлэв.

	Модон байшин руу очоод Серафима өөрийн эрхгүй зогсов. Түүний өмнө цус болсон хүн газар хэвтэж байлаа. Түүнийг тойрон хүмүүс овоорч, саяхан халуун ус руу эцгийн нь зочдыг чирч байсан өнөөх мундаг дөрвөн залуу тэднийг хөөж байх ажээ.

	— Энэ юу болоод байна? хэмээн Серафима ярвайн асуулаа.

	Банзан байшингийн ойролцоо нар, борооноос халхлан барьсан саравч дороос Гаврила Казаков тэр саравч доор сахлаасаа талхны үйрмэг сэгсрэн гарч ирээд халуун тогооноос цай ууж байжээ.

	— Мөргөцөг нураад дарчхаж. Болгоомжилсонгүй, өөрөө л буруутай,

	— Даамал чи битгий хаацайлаад бай...

	— Өвчтэй хүнийг уурхайд хөөж оруулчхаад...

	— Бас бэхэлгээний мод нь, өмхөрчихсөн...

	— Шаарны цус сорогчид... гэж тал талаас хашхиралдана,

	— Чимээгүй ээ! гэж Казаков байдаг хоолойгоороо бархираад:

	— Ийм өвчтөнийг бид мэднэ. Өөрснөө ажилд гарахгүй мөртөө бусдыг яриагаараа бачимдуулж байна. Серафима Аркадьевна та харьсан нь дээр дээ. Ийм зүйл үзэж харах нь эмэгтэй хүний ажил биш...

	— Эмч хэрэгтэй шүү дээ гэж Серафима хэлээд, уурхай үзэх хүсэлгүй болж, — Адаглаад нэг байранд оруулаач гэв.

	— Оруулна аа, гэж Казаков хариулав. Эмч рүү хүн явуулчихсан,

	— Шинэ эзэнтэн минь, үүнд чинь баярлалаа гэх дуу олны дундаас гарав. Серафима эргэж харвал өчигдрийн сахалтай эр Григорий Кувалд байхыг танилаа.

	— Манай тосгоныг нэрлэсэн горхийг одоо харж байгаа биз дээ? гээд цус болсон хүн хөдөлж, суухыг оролдоно.

	Серафима эргэн харвал өчигдөр ширээний ард сууж байсан малгайтай, туранхай бошинзтой хонгор үстэй Степан Грачев түүнийг ширтэн байлаа. Серафимагийн сэтгэл санаа бүрмөсөн уймрав.

	— Байранд оруул гэж хэлж байна шүү! Дуулж байна уу? Бороо орох гэж байна хэмээн хэлээд тосгон руугаа буцаж түргэн явлаа.

	Серафима маргааш өглөө нь эрт эцэгтэйгээ санд мэнд салах ёс гүйцэтгээд Екатеринбург рүү явжээ.

	— Гаврила, эмч рүү хэнийг ч явуулаагүй! Би түүнийг мэднэ, эрхэм минь гэж Матвей яриад, — Тэр эрийг Гаврила зориуд нурж байгаа мөргөцөг рүү явуулжээ. Тэр нэг биш хэдэн арван дургүй хүнээ тэгж залхааж байгаа юм...

	— Хэрвээ үүнийг мэдвэл... ийм эрх мэдлийн тухай мэдвэл?!

	— За, за, тийм ч их жирийн юм биш дээ! Үнэн хэрэг дээрээ Аркадь Арсентьевич яагаад эрх мэдэл хэрэгтэйг мэдэж авчээ! Бодоод үз л дээ. Түүний халаасанд бүх эрх мэдэл байна. Танд ч эрх мэдэл багагүй байх болно.

	
НЭГДҮГЭЭР БҮЛЭГ

	1960 оны зуны эхэн сарын шинэд байлаа.

	Ногоон Долд шөнөжингөө цахилгаантай ширүүн бороо асгарав.

	Хавар нь ховорхон тохиолддог, хуурай, халуун болжээ. Зуны дунд сар гэхэд газрын хөрс хатуурч, дараа нь өнгө нь овойн хагарч өрөм мэт хорчгор, хэврэг, өнгөр тогтсон нь гишгэхэд бутран манарна. Тариан талбай шаргалтаж, буржийна. Хамгийн өндөр газрын уринш ч халцарч хар саарал болон өчүүхэн жаахан салхи гарахад л зэвхий тоос бужигнан босно.

	Энэ бол муу ёрын хүдэн бил ээ. Дахиад нэг хоёр долоо хоног ингэж нар төөнөвөл бүх газар “шатна” гэдгийг тосгоны хүн бүр ойлгож байлаа. Тэр байтугай хаврын үерт автсан нугын ногоо ч ургаж амжилгүй үндсээ хүртэл хатан өрвийж, хорчийжээ. Хадан хясаан дээр ургасан улиангар бүр хатчихаагүй байгаа дээрээ хайрдсан Светлиха голын амьдруулах усанд хүрэхийг хичээх мэт мөчир нь арчаагүй унжин лүглийнэ.

	Тэгтэл шөнө хэн ч бороо орно гэж найдаагүй байтал тэнгэрт цахилгаан цахиж, салхи салхилж, сайхан бороо шавшиж гарчээ. Борооны хүнд ширхэг байшингийн шил хагалан бутаргаж, азарган бороо модон дээвэр цөм цохимоор санагдана...

	Захар Большаков шөнөжингөө унтсангүй. Хэдэн удаа хөнжлөөрөө толгойгоо хучин хэвтэж үзсэнээ, түдэлгүй хөнжлөө хуулан хаяж гэрлээ асаан тавиур дээрээс ном авлаа. Гэвч уншиж чадсангүй. Тэгэхээр нь босож цонхны хооронд холхиж, усны урсгалд зузаарч, цахилгааны гэрэлд булингартах цонхны шилийг алгаараа оролдоно. Гадаа шуугин шаагьж, нижигнэнэ.

	Бороо орсоор байлаа. Радиогоор долоо хоногийн өмнө “бороо орно” гэсэн нь энэ ажээ. Гэтэл Большаков итгээгүй бил ээ. Захар үүрээс өмнөхөн цуваа нөмөрч харанхуйд нуга дундуур шалчигнуулсаар малын хашаа руу явлаа. Бороо дэрийсэн цуван дээр бөглүүхэн дэлдэж, салхи малгайг нь төдийгүй, норж хүндэрсэн цувыг нь хүртэл хийсгэх шахна.

	Тэр тугалын хашаа руу очоод дүнзэн хананы дэргэд нэг хүн байхыг анзааран:

	— Тэнд хэн байна вэ? гэж Захар Захарович зогсож, асуух хэрэггүй байсан авч асуулаа. Захар тугалчин Ирина Шатрова гэдгийг танихаасаа өмнө тааварлажээ.

	Хамтралын дарга үг дуугүй очиж хана налан зэрэгцэн зогслоо. Бороо тэртэй тэргүй норгож, нүүр лүү нь шавшина. Захарын сахлаас ус гоожно.

	Шөнийн харанхуйд цахилгаан цахихад голын тэртээх хадан хясаан дээрх хүчирхэг том улиангар зурайн харагдана.

	— Чи энд юу хийж байгаа юм бэ? гэж дарга дахин асуулаа,

	— Захар ах аа! гээд бүсгүй шивнэж нойтон толгойгоороо түүний мөрөнд наалдаад:

	— Бороо байна шүү дээ! Энэ чинь бороо гэж үү дээ? гэв.

	Тэгээд хариу хүлээлгүй шуугин шаагих харанхуй руу гүйв. Бүсгүйг зугтан гүйхэд Захар Захарович барайн хоцорлоо. Тийм ээ, бороо орж байлаа. Бороо орсонд Ирина Шатрова, бүх хамтралчид баяр хөөр болж байна. Гэвч Захар Большаковын мэдэж байгаа тэр зүйлийг тэдний хэн нь ч мэдэхгүй байлаа. Өчигдөр районы төвөөс түүнд ирсэн цагаан цаасан дээр хараар бичсэн бичигт: “зургаа, долоодугаар сарын турш асар их бороо орох төлөвтэй байна” гэж бичсэн ажээ. Хэрэв мэдэж байсан бол тэр таамаглалыг огт анхаарахгүй байсан биз ээ. Бороо орохыг даанч удаан хүлээжээ.

	Харин Захар Большаков анхаарахгүй байх эрхгүй ажээ. Энэ жилийн тарианы хувьд сунжирсан бороо гайгүй гэж бодоход муухай цаг агаарт тэжээл хэрхэн бэлтгэх бил ээ? Хамтрал маань саалийн үнээ гэхэд долоон зуу гаруйтай шүү дээ. Бас гахай, хонь, адуутай...

	Дарга хананы дэргэд хэсэг зогссоноо санаа алдаад:

	“За зүгээр ээ, цаг уурын мэдээ л байгаа биз, харин үргэлжилсэн борооны тухай бол зангууны үлгэр гэсэн үг...” гэж өөрийгөө тайтгаруулав.

	Тэр малынхаа хашаагаар ээлж дараалан явж сүрлэн дээвэр дусаал гоожоогүй, хуурай байгаад итгээд гэр өөдөө явлаа. Дээврийг нь аль эртний дээвэрлэх болжээ. Тугалын байшин бүр мууджээ. Дахиад нэг бороо орвол ч цутгана даа... гэж бодлоо. Захар Захарович босго дээрээ бохир гутал, нойтон цуваа тайлж, гэрлээ асаалгүй орондоо орж хэвтлээ. Тэр нэг, хоёр цаг унтах хэрэгтэйг ойлгож зовхи нь бууж байсан авч нойр нь хүрсэнгүй.

	Борооны шаагих чимээ намдахад л тэр зүүрмэглэв. Хормын төдий зүүрмэглэх шиг болсон авч нүдээ нээвэл нарны нүд гялбам шаргал туяа цонхноо туссан байлаа.

	Хүүгийн нь ор хоосон хэвээр ажээ. Тэр ор сүүлийн гурван жил өчигдөр шигээ, уржигдар шигээ, өглөө болгон байдаг шигээ нямбайлан хураасан хэвээр хананы хажууд “өнчрөнгө” байдалтай байх бөлгөө. Миша районы арван жилд сурч, одоо аравдугаар анги төгсөх шалгалтаа өгч байгаа бил ээ.

	Захар Захарович бодолдоо инээмсэглэж хүүгийнхээ орны дэрийг засан толгойны нь төмрийг алгаараа илж, аяга сүү уугаад захиргаа руу явлаа.

	Өглөө эрт зургаан цаг. Нар шөнийн азарган бороонд угаагдсан газраас нэлээд дээр өглөөний хэсэг буурал манан дунд хөвнө.

	Тосгоны хүмүүс зун нарнаас эрт босдог бил ээ. Захиргаагаар дүүрэн хүн байлаа. Хамтралын нягтлан бодогч Зиновий Маркович сампингийнхаа эрхийг шажигнуулж, зоотехникч ширээнийхээ ард сууна. Харин ерөнхий агрономч Корнеевын ширээнд нэгдүгээр бригадын дарга Устин Морозов суух ажээ. Борис Дементьевич шөнийн бороо тариан талбайг цөмийг дайрсан эсэх, ямархуу байдалтай байгааг харахаар бригадуудаар явсан бололтой ажээ.

	Ширээ бүрийг тойрон саальчид, малчид, шувуучид, механикжуулагчид бөөгнөрнө. Нэг хэсэг нь үнээндээ нунтаг давс бичиж өгөхийг, нөгөө нь гахайны хоол, хэн нэг нь дал цагаан бярууг өнөөдөр үзэж өгөхийг зоотехникчээс шаргуу шаардана. Хоёр тракторч Устин Морозовын хамрын дор элэгдсэн бүлүүрийн бөгж чичилж,

	— Энэ ямар байна даа? Ийм юмаар ажиллаж болох уу? Машинаа булшлах хэрэг үү? Та юугаа харж байдаг юм бэ? Хадлан хаяанд хүрээд ирлээ... гэж шаргуу шаардана.

	— Би энд ямар хамаатай юм бэ? Хамтралын дарга, ерөнхий инженерээс асуухгүй юу гээд Устин өргөн сахлаараа сэжлэн, би та нарт хаанаас олж өгөх юм бэ? Нөөц сэлбэг, хэрэгсэл байхгүй гэхэд

	— Тийм ч юм, ийм ч юм байхгүй гэнэ. Миний соронзон асаагуур бүр хэрэггүй болсон. Бүх ороомгийг туршиж үзлээ... Чи бригадын дарга хүн, санаа тавих ёстой биз дээ гэлээ.

	Большаковыг босго алхмагц янз бүрийн дуу чимээ жаахан намдлаа.

	— Сайн байцгаана уу гэж дарга мэндлэв.

	— Өглөөний амгаланг айлтгая!

	— Сайхан нойрсов уу? гэх дуу тал талаас сонстоно.

	— Захарыч, мөн лут бороо ёо?

	— Бороо ч сайхан бороо гэж Захар хөөр баясгалантай батлаад өрөө рүүгээ явахдаа, — Малчид ямар байна, зүгээр биз дээ? гэв.

	— Янз бүр л байх шиг байна. Үнээний хашаанууд хуурай байна, харин саальчин Манька л нэвч норжээ.

	— Чи яагаад тэгж норчихдог бил ээ? гэж дарга саарал плаажтай, шантгар хамартай охиноос асуулаа.

	— Тодорхой байна шүү дээ, тосгоны цаана Колятай тэнэж яваад л тэр. Тэгээд бороонд дайруулчхаж гэж хэн нэг нь тайлбарлав.

	— Тэнэлээ гэнэ шүү! гэж бүсгүй ярваганав.

	— За бидэнд ямар хамаатай юм бэ! Салхинд цохиулсандаа найтааж, хахаж цацах болно. Эрүүл байгаасай л гэсэн юм.

	— Түүний “эрүүл мэндийг” л норгочихжээ. Харин Колька толгойг нь гадуур цамцаараа боожээ... гэхэд цөмөөрөө инээлдэхэд бүсгүй ч инээлээ. Ингэснийхээ дараа:

	— Норсон ч гэсэн хатна шүү дээ. Харин Данилка чамайг... гээд бусад үгийг өрөөндөө орж хаалга хаасан Захар сонссонгүй...

	Бүсгүй гомдоогчоо босохгүй болтол амаар дайрсан бололтой захиргааны байшин тэр аяараа инээд, хөхрөөнд доргиход Зиновий Маркович ширээнээсээ босож:

	— Та нар юу болж байна! Энэ чинь ямар нэг дэн буудлын газар биш, нягтлан бодохын өрөө байна шүү... гэж хашхирлаа.

	Өглөөний нар цонхоор өрөөг хөгжөөнтэй гийгүүлж, удаан хүлээсэн сайхан бороо шөнөжин орж, хүү Мишка нь арван жил төгсөж, мөдхөн буцаж ирэх гэж байгаагаас болон хаалганы цаана хорон санаагүй, хөгжөөнтэй инээдэм, хөөрүү дуу хадах нь даргын сэтгэлийг улам ч тэнүүн болгоно. “Дэн буудлын газар” гэж бодоод малгайгаа хадаасанд өлгөж дахин инээмсэглэв. Захиргаа нь үнэхээр тохь муутай байлаа. Түүний өрөө хамтралын бүх штаб байрладаг нийтийн тасалгаа бил ээ. Мөдхөн захиргааны шинэ байр барина. Гэлээ ч гэсэн нягтлан бодогч түүнийг дадсан заншлаараа “дэн буудлын газар” гэж нэрлэх болно.

	Зиновий Маркович дайны жилүүдэд нүүж ирсэн бөгөөд залуудаа Тажикистанд хаа нэгтээ амьдарч байжээ.

	Захар Захаровичийн ажлын өдөр нэг л янзаар эхлэв. Түүнийг захиргаан дээр ирж, өрөөндөө орж суумагц янз бүрийн тушаал шийдвэр, баримт падаан, тооцоонд гарын үсэг зуруулахаар бөөн хүн шавна. Большаков өөрөө тийм журам тогтоосон агаад бичиг цаасанд сэтгэл хангалуунаар гарын үсэг зурж, тамга тэмдэг дарна. Хүмүүс дараа нь тэдгээр баримт бичгүүдээр хүнс тэжээл, давс, багсармал тэжээл, өөрөөр хэлбэл асар том аж ахуйн амин чухал үйл ажиллагаанд зайлшгүй хэрэгтэй янз бүрийн материал авна. Большаков тэртээд, иргэний дайнд байлдаж явсан боловч энэ нь ээлжит тулалдааны өмнө галт хэрэгсэл олгодог байсныг санагдуулна.

	Тэгээд одоо малгайгаа дөнгөж өлгөтөл хаалга онгойж бөөн хүн орж ирэн, хоосон ширээг нь нөмрөв. Захарыг ширээнээ суумагц түрүүчийн баримт бичгүүд өмнө нь бэлэн байв. Гэвч Большаков энэ удаа тэдгээр бичгийг цааш түлхэж, харилцуураа авав.

	— Байна уу? Ручьевкад залгаарай... Ярьж байна аа?.. Тэгвэл тавдугаар бригадад... Өө би... Дараа нь дөрөвт залга... Юу, урдаас утасдаж байна аа? Тэгвэл би ярья, алив... Игнат Прохорыч, өглөөний амгаланг айлтгая! За наана чинь яаж байна?

	Хоёрдугаар бригадын дарга Игнат Прохорович Круглов харилцуурт дүнгэнэж:

	— Захарыч, сайн байна уу? Манай энд сайхан өглөө болж байна! Энэ талаар л илтгэж байна.

	— Бороо бүх тариан талбайг чинь дайрсан уу?

	— Бүгдийг дайрсан. Ёстой л өргөн бүтээлгээр бүтээсэн юм шиг болсон. Сайхан чийглэсэн, харин зам л зуурчхаж, машин тэвшээ хүртэл шигдэж байна. Энд Корнеев ирсэн, хөөрхий амьтан сүүлчийн хэдэн километрийг явган явж иржээ. Бид түүнийг хөсөгт суулгаж Горбатенкогийн бригад руу явуулсан.

	— Үнээний хашаа ямар байна даа?

	— Гайгүй ээ тэссэн. Манай гахайны байранд жаахан дусаал дуссан. Гахай ч яах вэ, бохир юманд дуртай юм чинь. Ер нь ойрын өдрүүдэд шинэ сүрлээр хучна. Захар Захарыч манай хоёр комбайны мотор бүр ажилладаггүй. Бас нэгнийх нь тахир гол С-80 ажиллахгүй байна.

	— Яачихсан юм бол оо? Ерөнхий инженерээ явуулах уу? гэж Большаков асуув.

	— За үгүй дээ, манай өөрсдийн хийсэн дархны газар түүнийг яаж ч чадахгүй. Танай механик тасаг руу аваачих хэрэгтэй. Зам жаахан хатахаар багачуудаа тань руу явуулна.

	— За тэг тэг.

	Хамтралын дарга зузаан дахтай төстэй сахлаа хуруугаараа имэрч, дуугай болов.

	Дараа нь гурав, дөрөв, тавдугаар бригадуудтай дараа дараагаар ярилаа. Газар бүхэнд бороо орж хэвийн байгаа ажээ.

	Дарга арайхийж бичиг цаасныхаа ажилд орлоо. Эцсийн падаанд гарын үсэг зурмагц өрөөнд Зиновий Маркович орж ирлээ. Өглөө болгон ингэдэг бил ээ. Захар нягтлан бодогчоо яаж ингэж цагийг нь олж орж ирдгийг нэг удаа мэдэх гэж оролдсон авч өөрийн үр ашиггүй хүслээс татгалзаад удаж байгаа ажээ.

	Нягтлан бодогч даргатай уулзах хэрэгтэй үгүйгээс шалтгаалан даргын өрөөнд орж ирнэ. Тэр өөрийнхөө ээлж дугаарыг хамгийн хойшлуулшгүй чухал хэрэгтэй хүнд ч гэсэн найр тавьдаггүй бил ээ. Санхүү бол санхүү л байх ёстой. Хэрвээ даргатай уулзах хэрэггүй ч гэсэн дарга надтай уулзах хэрэг байж болно, алийг тэр гэхэв гэж хүн бүрд хэлдэг байлаа.

	Өнөөдрийн хувьд бол нягтланд ч, даргад ч уулзах хэрэг байв.

	Бүр өчигдөр тэд: өнөө өглөө районы үйлдвэрийн комбинат, тоосгоны үйлдвэрийн тооцоог бүрдүүлэх, хоршоололд арван хоёр тонн усан хоолой, зуун тонн цементийн өртгийг төлөхөөр шийдсэн байжээ.

	— За энэ гээд нягтлан бодогч Большаковын өмнө мөнгөн баримтыг тавьж, яг тооцоогоор, ерэн мянга гурван зуун дөчин хоёр төгрөг наян хоёр мөнгө болж байгаа юм. Одоо би өглөөнийхөө ундыг уучхаад район руу очиж тооцоо хийе! гэв.

	Захар баримтыг эргүүлж, тойруулж үзээд цонх руу харж бодлогошров. Тэнд захиргаанаас таван зуугаад метрийн зайтай өндөр толгой дээр хураалттай банз, шөнийн азарган бороонд угаагдсан улаан тоосго хөглөрнө. Энэ бүгдийг, ус шахах барилгын цамхагт зориулж, бэлтгэсэн ажээ.

	Ногоон Долын мал аж ахуйн ферм дээр усан хоолой аль эртний тавьсан байлаа. Гэвч усаа бараг ферм тус бүрд шахдаг байв. Мал услахад ч шахна. Цахилгаан мотор, шахуурга нь их элэгдсэн бөлгөө. Олон жил зэвэрсэн усан хоолой шахалт даахгүй, ялангуяа өвөл байнга хагарч, бас л солих шаардлагатай болдог. Энэ бол яггүй хүнд ажил байдаг.

	Бүх фермүүдэд төдийгүй, хамтралчин бүрийн байшинд ус шахаж өгөх хамтралын ус түгээх хүчирхэг барилга байгууламжтай болох нь Большаковын эртний мөрөөдөл бил ээ. Өнгөрсөн өвөл хуучин мотор, хоолой, шахуургыг солиход, шинэ ус түгээгүүрийн барилга байгууламж барихад хэчнээн хөрөнгө хэрэгтэй тооцож гаргажээ. Үр дүн нь шинийг тавихад ашгаар тааруухан байлаа. Гэлээ ч гэсэн түүнийг барихаар шийджээ. Одоохондоо ус шахах цамхгийн суурийг тавиад байв. Цемент, хоолой, тоосгоны одоо төлөх гэж байгаа мөнгө нь тэр усан хоолойд зориулсан ажээ.

	Захар санаа алдан, өмнөө байгаа баримтуудаа дахин эргүүлж тойруулж үзлээ.

	— Зиновий Маркович манай дансанд хэчнээн юм байгаа вэ?

	— Хэчнээн гэнэ ээ? Өнөөдрийн байдлаар арван мянга хоёр зуун хоёр төгрөг гучин найман мөнгө үлдэж байгаа гэж хашир нягтлан бодох түгдрэлгүй хэлэв.

	— Хэчнээн юм орох вэ?

	— Захарыч, та мэдэж байх нь дээр ээ. Сүүгээ тушаана. Мөдхөн ногоо гарна, Клавдия Никулинагийн өргөст хэмх цэцэглэчихсэн байна лээ.

	— Энэ ч мөд бүтэхгүй гэж дарга дахин санаа алдав.

	— Тариа худалдах гэрээ...

	— Гэрээний талаар ярих юм алга! Эхлээд тариагаа ургуулах хэрэгтэй гэж дарга нягтлангийнхаа яриаг таслав.

	Хаалганы цаана ярилцах сонсогдов. Энэ нь гараашны дарга, автомеханикийн ажил хослон хийдэг Сергеев, хамтралын барилгын даамал Моторин хоёр ирж байгааг Большаков мэдэв.

	— Хаалганаас холд л доо, битгий саад болоод бай! Захар Захарыч дээр Зиновий Маркович байгаа гэх бүсгүй хүний ширүүн сануулсан дуу дуулдана.

	Данс хөтлөгчийн энэхүү сануулга Сергеев, Моторин хоёрт дандаа таалагддаг байв. Тэдний тамхи татаж сөөнгөтсөн хоолой:

	“Охин минь, чи тэр орлого зарлагаа л мэдэж бай жинхэнэ хэрэгт битгий хошуу дүр. Даргыг дэмий юмаар дараад л байгаа!” гэх маягийн үг дандаа бувтнана.

	Гэлээ ч гэсэн тэр хоёр нягтлан бодохыг өрөөнөөс гарахыг тэвчээртэй хүлээнэ.

	— Ингэхэд машин юу болж байдаг бол оо? гэж гаднах яриаг чагнан Большаков хэлэв.

	— Цохолт ёсоор бол бидэнд зөвхөн гуравдугаар улиралд хоёр өөрөө буулгагч, нэг ГАЗ өгнө.

	— Би санхүүгийн талаар ярьж байна.

	— Талаар гээд байх юу байх вэ? Урьдчилаад төлчихвөл сайн сан.

	— Тэгээд?

	— Юу нь тэгээд гэж? хэмээн нягтлан бодогч сурсан заншлаараа лавлахад,

	— Захарыч дараагийн сард бүгдийг нь нөхчихнө гэж мэдээрэй, улаан зоос ч үлдээхгүй,

	— За яах вэ, үнэхээр шахах хэрэгтэй гээд Большаков яриагаа зугуухан болгож,

	— Машины үнийг түргэн төлөх тусмаа л сайн. Ганцхан эхлээд байна шүү дээ... эхлээд бид хоршооллоос хиймэл занар худалдан авах хэрэгтэй гээд дарга бүх цаас бичгүүдийг цуглуулж нягтлан бодох руу сарвайлаа.

	— Зиновий Маркович, бүгдийг нь дахин хийх хэрэгтэй болж дээ. Би өчигдөр орой хиймэл занарын талаар районы эд хэрэглэгчдийн холбоотой ярьсан. Өглөөний цайгаа уугаад район руу яв, тэднийд байгаа бүгдийг ав. Тэгэхгүй бол өөр газар авчихна. Дараагийн долоо хоногт өөрийн хүсэж байгаагаар усан хоолойн материалын үнэ төлөгдсөн байвал зохино. За тэгээд л шахаад бай. Гүйцээ гэв.

	... Гараашны дарга бүр босгон дээрээс: дахиад долоо хоновол тасчиж хаях нь гэж хашхираад, цөмөөрөө л машин шаардах юм, гэтэл надад байгаа нь хэдхэн байдаг гэв.

	“Хэдхэн юм нь” тийм ч цөөнгүй ажээ. Ногоон Долын нэгдүгээр бригадад даргын “ГАЗ”-ийг оролцуулалгүйгээр арван хоёр машинтай ажээ.

	Гэвч Ручьевкад Кругловын бригадад хоёр машин илүү байгаа нь Сергеевт амар заяа эс үзүүлнэ. Тэгээд цохолтын талаар мэдээд ямар ч утгагүй шуугиан дэгдээжээ.

	— Чи битгий хашхираад бай! Хашхираад юу ч авахгүй шүү хэмээн Большаков түүнийг зогсоогоод, — Шинээр нэг машин өгч магадгүй гэж чамд хэлсэн, дахиад өгөхгүй ч байж магадгүй... За барилгачдын ажил үйлс ямар байна даа?

	Сулдгар, шөрмөслөг Иван Моторин хамтрал даяараа шилдэг мужаан, пийшинч, өрлөгч бөгөөд барилгын мэргэжил бүрийг түүн шиг төгс сайн мэддэг хүн байхгүй болов уу гэмээр ажээ.

	— Захарыч, барилгын фронтын мэдээ итгэл төрүүлж байна. Горбатенкогийн бригад клубийнхэнд хаягийг зүүж өгөх болно. Үнэндээ цонхыг нь шиллэх хэрэгтэй байгаа юм. Петрович өвгөн өвдчихсөн байгаа гэж тайван, яаралгүй ярилаа.

	— Тэр өвгөн яагаа вэ?

	— Хүндэтгэх шалтгаантай ч гэх юм уу, үгүй ч гэх юм уу? Юу гэмээр юм бэ дээ? Охиноо эрд гаргаж байгаа юм аа, гэж Моторин зовонгуй хэлэв.

	— Тэр бригаддаа цорын ганц шилчин нь юм уу?

	— Шилчин олдох л байх л даа. Харин алмаз гэж айхавтар багаж байдаг, тосгонд ганцхан ширхэг байдаг юм, Петровичийн хувийн алмаз байгаа юм. Өвгөн түүнийгээ хэнд ч итгэж өгдөггүй юм. Тэгээд хүлээх хэрэгтэй болоод байна. Ер нь би хамтралдаа арваад ширхэг алмаз худалдаж авмаар байна.

	Большаков “мужийн намын бага хурлын төлөөлөгч” гэсэн алтан үсэг нь арчигдаж байгаа зузаан тэмдэглэлийн дэвтэр гаргаж токарийн суурь, комбайн, тракторын тухай бичсэн тэмдэглэлийн хажууд “алмаз” гэж бичлээ.

	— Притворовын бригадын үнээний байр юу болж байна? гэж Захар тэмдэглэлийн дэвтрээ далд хийнгүүт асуулаа.

	— Нурууг нь тавьсан. Маргааш дээвэрлэж эхлэх хэрэгтэй байдаг. Дахиад л сүрлээрээ дээвэрлэх үү?

	— Үгүй, сүрэлтэй зууралдахаа больё. Орой тийшээ хиймэл занар явуулна. Харин Иван, ус дамжуулах хоолой дээрээс, цамхгаас бүх хүнээ авч тугалын байрны ялзарсан дээврийг хуулахад тавь. Бас хиймэл занараар хучна. Бас адрыг нь сайн үзээрэй, дулаалах хэрэгтэй байгаа юм.

	— Үзье, үзье. Усан хоолойгоо удаан зогсоох уу?

	— Долоо хоног хэртэй зогсооё.

	Ажлын өдөр эхлэхэд, яг есөн цагт Большаков районы төвд Озерка руу районы намын хорооны нарийн бичгийн дарга Григорьевт утасдлаа.

	— Эд ангигүйгээр яаж хийх вэ дээ... гэж хамтралын дарга, нар туссан гудамжны дагуух цонхоор хараад намдуухан хэлэн, — Фонд авалгүй яах вэ, гэвч юу шалих вэ! Район тусалж чадахгүй юм уу? гэв.

	Бригадын дарга Устин Морозовын байшин холгүй харагдана. Хаалгаар бригадын даргын гэргий Пистимея гарч ирээд хормын төдий зогсож, ийш тийш харснаа, тод өнгөтэй алчуураар толгойгоо хулгавчлан битүү боогоод зам түргэн гарч нарийн гудамж руу эргэн далд оров.

	Большаков хөмсөг зангидна. Тэр Пистимеягийн хаашаа явж байгааг мэдэж байв.

	— Тийм, тийм, би сонсож байна... хэмээн Захар Захарыч догдолсхийн, — Тийм ээ, амаргүйг би ойлгож байна. Тэгээд яах бил ээ? Хадлан хаяанд хүрээд ирсэн, бас тариа хураалт... За, гялайлаа... Хотод ирэх үү? Хэзээ?.. Тэгвэл би яваад очъё. Хоёулаа нэг шүүрдээд үзье, харж л байгаарай... хамгийн их байдаг газрыг нь зааж өгөхийг хичээе... гэлээ.

	Захар харилцуураа тавьж, өнөөх л хөмсөг зангидсан хэвээр гудамж руу харсаар байлаа. Гудамжаар борооны тогтоолыг тойрон замын хажуугаар хэдэн эмгэд сажилна. Зарим нь сохор мэт таягаараа өмнөх газраа чичлэн явна.ы

	Эмгэд Морозовын байшинг өнгөрч, саяхан Пистимеягийн эргэсэн нарийн гудамж руу орцгоов. Тэнд гудамжны адагт, бүр мухарт нь, тосгоны захад баптист1 мөргөлийн байшин байдаг бил ээ.

	Уг мөргөлийн байшин Захар болон бусад бүх хүмүүст яршигтай дарамт болдог байлаа.

	Шашны энэ үүрийн талаар Захар хэчнээн ч тоглоом шоглоом, хоёрдмол утгагүй дохио санамж, ёжтой зэмлэл дуулав даа! Районд зөвлөгөөн болох бүрийд хэн нэг нь Большаковыг заавал ч үгүй өөнтөглөнө. Ямар ч хорсолгүйгээр тоглоом тохуу болгон ярьдаг нь мэдээж бил ээ. Гэвч тохуурхаж, инээлдэнэ. Захар Большаков мөргөлийн байшинг яах ч бил ээ дээ? Тэр байсаар л байна.

	Бүр арван хэдэн жил байгаа ажээ.

	Хувьсгалаас өмнө Ногоон Долд зөвхөн үнэн алдартны сүм байдаг байлаа. Гэвч тосгоны эмгэдийн дунд арав орчим баптист бүлэглэлийнхэн байв. Иргэний дайныг дуусахаас өмнө тэд огтхон ч дуулдаж сонсогдоогүй байжээ. Нэг удаа бүр эрүү өвдөг нийлсэн эмгэн Федосья Лагуткина Захар дээр, захиргаанд суга таягаараа модон шал тогшсоор орж иржээ.

	— За хүү минь... би нэг хэргээр явж байна даа... Үнэн алдартны хар ламтныг та нар хөөчихсөн, тэр ч яах вэ. Харин одоо баптистуудыг Зөвлөлт засаг нэгэнтээ зөвшөөрсөн болохоор, бурхан дахиад л ганц нэг хонины төлөө биш, Христ бурхны бүх сүргийн төлөө залбирах нь амар болохоор бид, хонгор минь чамаас анхааран халамжлахыг хүссэн юм... гэж эмгэн өгүүлэв.

	Эмгэн баптист мөргөлийн байшин нээх талаар санаа тавихыг хүсэж байгаагаа, өөр юу ч хүсээгүйг Захар тэр даруйдаа шууд ойлгосонгүй. Тэгээд учрыг онгойлгомогц эмгэнд юу ч амлалгүй үдэж гаргав. Үдэж гаргаад л энэ тухай мартчихсан ажээ. Ер нь эртний шашинтанд нэг их ач холбогдол өгөөгүй бөгөөд газар сайгүй сүсэгтэн үлдсэн нь цөөнгүй. Озеркад үнэн алдартны сүм одоо хүртэл ажиллаж, Ногоон Долын олон эмгэн заримдаа тийшээ явж мөргөдөг бөлгөө. Баптистууд айлд ээлжлэн цугларч мөргөлийн дуугаа дуулцгаадаг байлаа.

	Ийнхүү цөөнгүй жил өнгөрч, эх орны дайн бараг дуусаж байлаа. Тэгтэл өнөөх Федосья Лагуткинагийн хамаатны эвдэрч нурсан нэг л байшингаас хэд хэдэн удаа тэдний дуулалдах дуу сонсогджээ. Дараа нь тэндээс тосгон даяар хөрөө, сүхний дуу хангинаж гарчээ. Эмгэд юун засвар хийж байгааг шохоорхохоор Захар тэр зэлүүд гудамж руу очжээ.

	Гэвч байшингийн хажууд түүнийг Лагуткина биш, фронтод явсан бригадын дарга Устин Морозовын гэргий Пистимея угтан уулзаж:

	— Өө, Захар Захарыч... Бид, ингэхлээр зөвлөлд, Москва руу бичсэн... Бидэнд зөвшөөрсөн юм.

	— Ямар зөвлөл вэ? Юу зөвшөөрсөн юм бэ? гэж Большаков ойлгосонгүй асуув.

	Захарын үл таних нэлээд хэдэн шаламгай мужаан дээврийн өмхөрсөн банзнуудыг шалмаг хуулж, цонхны хуучирч муудсан жаазыг авч хаян шинийг нэн даруй тааруулан суулгаж байлаа.

	Шашин тахих зөвлөл, саяхан засгийн газрын дэргэд байгуулагдсан юм байна. Ашгүй сайн юм болж. Тэгээгүй бол шударга биш байсан юм. Үнэн алдартныхан өөрийн даргатай байхад бид нар чинь өнчин юм шиг л байлаа. Биднийг өмөөрөх хэн ч байсангүй. Одоо ч... зөвшөөрсөн болохоор бид нэгдэн цугларч, мөргөлийн байшин нээх хэрэгтэй боллоо. Бид буян нийлүүлж энэ байшинг худалдаж авсан юм. Сүргүй л байшин. Гайгүй засчихна. Харин чи... районы гүйцэтгэх захиргаанаас асуу л даа, тэнд бидний бичиг байгаа...

	Большаков зөвхөн инээсэн болжээ.

	— Тэгэхээр та нарын өнчрөл дуусаж байгаа юм биз дээ? Эцэг эх чинь амьдруулаа юу? гэж тэр урвагардуухан асуулаа.

	— Чи... энэ чинь юу яриад байна даа? гэж Пистимея бөгт дуугаар ширүүн хэллээ.

	— Нээрээ...

	Улс оронд шашин, сүсэгтнүүдэд хэрхэн хандаж байгаа учрыг Большаков огт ойлгосонгүй. Дайны дунд үеэр гэнэт аливаа шашны нэгдэл борооны дараах мөөг шиг тосгон даяар өсөж сүм, мөргөлийн байшин нээгдэж эхэлжээ. 1943 онд ЗСБНХУ-ын Сайд нарын Зөвлөлийн дэргэд оросын үнэн алдарт сүм хийдийн Хэрэг эрхлэх зөвлөл, 1944 онд шашин шүтлэгийн хэргийг эрхлэх бас нэг Зөвлөл байгуулагджээ. Хоёр зөвлөл уралдах мэт улс орон даяар нэгдэл, бүлэглэлийг улам улам олшруулж эхэлжээ. Үүнд саад болох бололцоогүй, тэгж ч болохгүй байв. Захар энэ бурхан тэдний тосгоныг хэрхэн таалсныг гайхаж байжээ. Тэгтэл...

	“Баптистууд бид нар чинь өнчин юм шиг...” гэж Пистимея хэлжээ. Тэр өдөр түүнийг бас нэг явдал цочирдуулав.

	— Яагаад тийм байдаг бил ээ? гэж Захар түүнээс асуугаад, чамайг сүсэгтэйг би мэднэ. Гэвч чи үнэн алдартны сүсэгтэй байх аа... гэв.

	— Сүсэг гэдэг юу юм бэ? Христос бурхан нэг шүү дээ... Хэрвээ шинжлэх ухааныг хичээнгүйлэн сурвал бяцхан хүүхдүүдэд бүх юм улам гүн гүнзгий нээгдэнэ гэж Пистимея яагаад ч юм бүрэг хариулаад,

	— Харин бид бүгдийг хууль ёсоор хийсэн шүү. Бичиг бий гэж байна шүү гэв.

	“Бичиг” нь районы гүйцэтгэх захиргаан дээр үнэхээр байлаа. Гэвч хамтралын даргад энэ “бичгийнхээ” талаар мэдэгдсэн бол илүүдэхгүй байсан гэж Большаковыг анхааруулахад:

	— Шашин гэдэг маш нарийн хэрэг шүү дээ. Ялангуяа одоо дайны үед. Бас сүсэгтэн олон урьдын мунхруулагчид биш... ЗСБНХУ-ын христос шашинтан одоо германы фашизмыг үзэн ядах, эх оронч үзлээр ард түмнээ хүмүүжүүлж байна. Адаглаад л манай Озеркагийн сүмд орж үзээсэй дээ. Сүсэгтний бүх залбирал бидэнд ялалт заяах тухай байгаа... гэцгээв.

	— Ингэхэд мөргөлчдөд бага сага юм тайлбарлах хэрэгтэй... Юу гэвэл ялалтыг бурхан илгээдэггүй, ард түмэн өөрсдөө түүнийг байгуулж болохыг тайлбарлах хэрэгтэй...

	— Сонсож байгаач бид одоо сүсэгтнүүдийг өөрсдөөсөө түлхэж болохгүй. Ойлгох л хэрэгтэй! Бас түүнээс гадна... Наанадаж танай тосгонд сүсэгтнүүд бурхангүйчүүдээс дор хөдөлмөрлөж байна гэж үү дээ?

	Энэ ч үнэн бололтой, сүсэгтэн тийм муугүй ажиллаж байгаа. Өнөөх Пистимея Морозова тариан талбай, ферм дээр өдөр, шөнөгүй шамдаж байсан. Захар түүнийг хаана ч тавилаа гэсэн тэр хийх юмаа үг дуугүй нягт нямбай, ядарлаа гэж огт гомдол гаргалгүй, хэдийгээр зарим үед сөхрөх шахан байвч, цуцалтгүй ажилладаг байлаа.

	Пистимея бас фронт дээр байгаа эрчүүд хэчнээн хүнд хэцүү байгааг эм хүний намбаар зөөлөн сануулж, ядарч туйлдсан чавганц нарыг зоригжуулж байхыг Захар хэдэнтээ сонссон бил ээ. Зүгээр ээ, ажиллах л хэрэгтэй шүү дээ. Мөргөл үйлдэхээр сэтгэл, бие амарна гэж тэр ярьдаг байлаа.

	— Тэгэхээр сүсэгтнүүдээ битгий гомдоогоорой. Гэхдээ өөрөө мэдээж харж, ажиглаж байгаарай. Ямар нэгэн юм гаргахгүй... байхын тулд шүү дээ...

	Үүгээр районы гүйцэтгэх захиргаан дээр болсон яриа дуусжээ. Захар шашны бодлогын мөн чанар юу болохыг ойлгоогүй болохоор чухамдаа юу ч үгүй өнгөрчээ. Тэр өөрт нь зөвлөсөн ёсоор сүсэгтнүүдийг гомдоосонгүй, тэднийг бас харж байдаг байлаа. Энэ бүх жилүүдэд ч “ямар нэгэн юм” гараагүй ажээ. Гагцхүү шинэхэн будсан цэнхэр хүрээ модтой, цэвэр цэмцгэр мөргөлийн байшин улаан өндөгний баярын өндгийг санагдуулж одоо, урьд хэзээ ч байгаагүйгээр хүчтэй жигшил төрүүлнэ.

	Большаков эмгэнийг харцаараа үдээд, үнсний савтай үнсийг хогийн сав руу сэгсрээд ширээн дээрх юмаа цэгцэлж, бэхний саваа төмөр тагаар таглаад голын эрэг рүү явлаа.

	Захар Светлиха голын хүйтэн, тунгалаг уснаа өглөө бүр ундныхаа өмнө ордог болоод удаж байгаа бил ээ.

	Тэр өнөөдөр энэ заншлаа ч мартсангүй, усанд толгойгоороо үймэгц л биеийг нь хүйтэн ус тас хайрлаа. Захар шуухитнан тургисаар голын бараг дунд хүртэл сэлэв. Хэдийгээр урсгал зөөлөн, огт анзаарагдамгүй боловч нэлээд доош хөвүүлсээр. Тэр урсгалын эсрэг хэвтэж гараараа хүчтэй сэлж хүйтэн урсгал мөр, цээж, хөлийг нь хэрхэн цохилон илбэж буйг сэтгэл хангалуун мэдэрлээ.

	Тэгээд дандаа хувцсаа тайлдаг том бул чулуутай зэрэгцэн очоод эрэг өөд эргэлээ. Наранд бүлээссэн халуун хайрга дээр гарахад түүний борлосон чийрэг биеэс уур савсана. Усанд сэлэх үеэр чилээ нь гарсан булчин шөрмөс нь чичгэнэж, хонин бор нүд нь дүрсгүй хүүхдийнх шиг золбоотой сэргэлэн гялалзана.

	Хэрвээ бууралтаж яваа толгой сахалгүй сэн бол, дух нүдний орчим атираа суугаагүй сэн бол, танихгүй хүн түүний насыг тогтооход бэрхтэй байх сан бил ээ. Гэхдээ түүнийг эдүгээ хүртэл өвгөн гэж хэн ч хэлж зүрхлэхгүй байлаа... Үнэндээ ямар нэгэн юмнаас болж үс бууралтаж, нүүр үрчлээтэх нь цөөнгүй байдаг шүү дээ. Харин Захар Большаков жаран тав хүрч байгаа бил ээ.

	Захар хайрга дээр сууж, нарны туяанд тэртэй тэргүй борлосон мөрөө наранд таатай ээж, тамхиа нэрэн, Светлиха голыг ширтэнэ.

	Тайгын гайхамшигтай энэ гол нартай наадан гялтганаж цуцалтгүй урсан урссаар байх ажээ. Гол их юм үзжээ. Тэр нэгэн цагт колчакуудад цавчуулсан Ногоон Долынхноо (хамгийн түрүүнд дулаахан үдэш Мария Вороновагийн эцэг эхийг, бас Захар Большаковын эцгийг ээжтэй нь) орчин тойрны тосгонд буудуулсан партизан нарыг, мөн гар хөлийг нь хүлсэн амьд хүмүүсийг энэ голын ус хүлээн авч хадан хясаан доорх эргүүлэгтээ эргэлдүүлэн хүүрийг нь хааш нь ч юм доош урсган авч явжээ. Голын ус нэг удаа ч биш, хоёр удаа ч биш хүний бүлээн цус, түймрийн туяанд будагдсан ажээ.

	Энэ бүгдийг Захар санаж байлаа.

	Тэгэхэд орон даяар үерлэсэн өөр нэг их үер хүн төрөлхтний алив булай бузрыг эвдэн бусниулж урсган авч явжээ. Ногоон Долын “эзэд” дэлхий дээр үүрд мөнх байхыг бодсон ах дүү Меньшиковынхон усны халуун эргүүлэгт алга болжээ.

	Меньшиковын удмаас ганцхан Филиппийн охин, эхнэр хоёр нь үлджээ. Гэргий нь хувьсгалын дараа ухаан санаа нь муудаж, хэдэн жилийн дараа нас барсан ажгуу.

	Эхлээд Наталья хүмүүсээс хөндийрч зожгирсон боловч бүгдээрээ хүнлэгээр хандаж байгааг хараад хэн ч, хэзээ ч эцгийн нь тухай дурсахгүй байхыг үзээд хөгжиж, балжингарам цэцэг наранд инээмсэглэдгийн адил инээмсэглэх болжээ.

	Наталья одоо ч гэсэн Ногоон Долд амьдарч байгаа бил ээ.

	Тосгонд хамтрал зохион байгуулахад түүнийг товч, яруу тодорхой “Үүрийн туяа” гэж нэрлэжээ.

	Хамтралд хагалах газар хэрэгтэй болов.

	Урьд нь шатсан газар ургасан нялх модтой явган ойг булгалж хүчрэх байлаа. Бөөрөлзгөнийн ширэнгийг ч, гачуурын бутыг ч хайрласангүй. Захар өөрөө бут модыг хүрзээр ухаж, олсоор оосорлон морьдоор татна. Тэгэхэд ямар техник байсан нь тодорхой бил ээ.

	Захар үүнийг ч санаж, бас бус олон зүйлийг дурсан санаж байв.

	... Улаан бургас, үхрийн нүдний хоорондуур тахирласан ногоо ургасан эгц биш жимээр Захар тосгон өөд өгсөж явна.

	Бут шувтарч цэцэглэн байгаа холтсон цэцгээр дүүрэн бяцхан нуга цэлийнэ. Газар дээр нарны зоргодос унаж, халуун дөлтэй нийлсэн мэт нүд гялбуулна...

	Нар улам улам дээр хөөрч, сайхан шаргал цэцгээр газар дэлхийг ундаалах мэт ажээ. Нарны халуун туяанд байшингуудын өнгө өнгийн төмөр дээвэр аль хэдийн хатаж, нимгэн банзан байшингуудаас утаа чичирхийлэн суунаглана. Хамтралын дархны засварын газрын дэргэд жагсаасан тракторууд улаан, ногоон, шар янз бүрийн өнгөөр гялтганан туяарч, гудамжинд тогтсон борооны тогтоол мэлтэлзэнэ. Бороонд угаагдсан газрын ногоо, хуш модны нойтон орой солонгорон туяарна.

	Захар тосгон дундуураа явах дуртай бил ээ. Хүүхэд ахуй цагаас танил болсон тосгон нь голын хөндий дагуу өргөжин тэлсээр байх бөлгөө.

	Тэр нэгэн цагт хэн хүн хүссэнээрээ эмх замбараагүй барьсан байшингууд ундуй сундуй ёрдойж, зайгүй, шавааралдсан мэт сэтгэл төрүүлнэ. Эцэст нь Захар дураараа аашлахыг хориглож, зөвхөн өөрөө гардан эдлэн бариулах болжээ. Тэгээд аажим аажмаар гудамж, булан тохой цэгцэрч тосгон нь саруул, талбиун болсон ажээ.

	Большаков гудамжаар алхаж явахдаа тэр нэгэн цагт байраа олж баригдаагүй ямар нэг байшинг зайлуулах юм уу, буулгаж авахыг үргэлж санаашран, гудамжаа өргөн цэлгэр, тэгш сайхан болгохыг бодно.

	Захар одоо засварын дархны газар луу явж байхдаа юу ч бодсонгүй. Тэртээ хориод онд гэмтэж муудсан гар нь гэнэт янгинажээ. Эрүүл мэндийн талаар бурхан түүнийг ялгаагүй, бие нь чадал тэнхээтэй, адуун фермийн эрхлэгч баргар Фрол Кургановт хүч чадлаараа бууж өгөхөөргүй байсан боловч (Фрол түүнээс таван насаар дүү билээ) сүүлийн үед гар нь байн байн өвддөг болжээ. Одоо яах вэ? Он жил өнгөрсөөр л байна. Хэдэн жилийн өмнө мөс цооноглож өвөл усанд ордгоо орхисон шигээ Светлиха голын урсгалтай тэмцэн өглөө бүр тоглож байдгаа мөдхөн орхих хэрэгтэй болох нь ээ. Одоо тэр халуун усны уурт цохиулж, цасан дээр жаахан хэвтэхийг л зөвхөн зүрхэлнэ. Тэгэхдээ бас хатгалгаа авахаас болгоомжилж, халуун усны шалзлах шахам уурт тэр даруйдаа умбана.

	Дархны газар төмөр хангинаж жингэнэх сонстоно. Захар комбайнууд байгаа машины хашаа руу орлоо.

	Хүмүүс харагдахгүй байсан авч алсад:

	— Тоглоом тоглоомоороо, энэ бол гүн ухааны асуудал. Тэгээд ч алгадах биш, цохих гэдэг юм. Энэ тухай нэг эрдэмтэн бүхэл бүтэн ном бичсэн гэлцэх юм. Тэр номдоо хоёр дүгнэлт хийсэн гэнэ. Нэгдүгээрт охидын алгадалт хэдэн зууны тэртээгээс уламжлагдан иржээ, хоёрдугаарт алгадалт хайр дурлалтай хамт бий болсон гэжээ.

	“Яг тийм” гэж Захар эндэгдэлгүй тодорхойлоод Митька Курганов л оронцоглох гээд турхираад байна даа хэмээн бодов. Комбайны цаана инээд хадаж, хэн нэг нь:

	— Митя, чи хацар дээрээ хүйтэн жин тавиач. Тэр охин яалаа гэж чамайг алгадаж байгаа юм бэ? гэж асуув.

	— Гэнэн хонгор минь! гэж Митька дуу алдаад, эмэгтэйчүүдийн сэтгэлд юу нөлөөлдгийг хорин зууны турш хүн төрөлхтөн тогтоож чадаагүй юмыг чи надаас асууж байдаг гэхэд.

	— Байзнаач, битгий яриа таслаад бай. Тэр эрдэмтэн бас юу гэж бичсэн байна вэ?

	— Цааш нь янз бүрийн эргэцүүлэл, жишээнүүд бичсэн байна.

	Митька үргэлжлүүлэн:

	— Гэлээ ч гэсэн маш сонирхолтой юм. Хайр дурлал гэдэг энэ өвчинд бүх эрчүүд эрт орой хэзээ нэгэн цагт өртдөг юм байна. Тэгээд тэдний ерэн есөн хувь нь хэдэн мянган жил алгадуулж байгаа гэнэ гэж ярив. Комбайны цаана битүүхэн хөхөрч:

	— Тэгээд? гэж тэсэж ядан дуугарав.

	— За тэгээд! Тэр эрдэмтэн маш хичээнгүй хөдөлмөрлөдөг ах байжээ.

	Хэрвээ тэр бүх алгадалтын хүчийг нийлүүлбэл Кавказын уулс тоос болон бутрах тийм хүчтэй цохилт болох байсныг тооцож гаргажээ... Өө, Захар Захарыч, сайн байна уу! гэж Митька даргаа хараад юу ч болоогүй юм шиг дуу алдан, өсгий дороо янжуураа мэдэгдэлгүй шургуулж босон харайлаа.

	Бусад засварчид ч инээлдсээр бослоо.

	— Тэгэхээр бутрах юм биз дээ? гэж Захар лавлан асуув.

	— Захар Захарыч аа, яг тийм. Тоос болно гээд Митька сайхан тав үсээ сэгсрэн,

	— Харин эндээс нүгэлт бид хүн төрөлхтний эр хүйсийн чийрэг, хатуужилтай нь үлдэнэ гэдгийг бэрхшээлгүйгээр тогтоож болно гэсэн үг гэв.

	— Чиний тав үсийг хэзээ нэг цагт охид ширхэг ширхгээр нь сугална даа.

	— Тэгэхээр охин бүрд дурсгах юм хэрэгтэй. Үсээ л зориулчихъя,

	— Ээ Митька минь, Митька минь! гэж Захар толгой сэгсэрч, — Тэд тав үсийг чинь зулгаасны дараа толгойг чинь хагална даа. Кавказын уулны хэр бат бэхийг мэдэхгүй байна. Харин толгойг чинь гарцаагүй хагална гэв.

	— Захар ах аа, үнэн шүү гэж Митька гэнэт зөвшөөрөөд, дуугаа нам болгож, — Энэ алгадалтын захиалгыг эрт авснаа би мэдэрч байна. Харин өөрийнхөө тав үсийг нэг л охины гарт тавих юм сан гэж би эртнээс бодоод байгаа юм... Яах вэ өдөр болгон л зулгааж байг гэлээ.

	— Гэрлэх гэж байгаа юм биш биз дээ?

	— Жил хэртэй ёс суртахууны цэвэрлэгээ хийгээд л...

	Захар дархны газрын эрхлэгчийн өрөөнд орлоо.

	Солярка тосны үнэр ханхалсан тасалгаанд тасгийн эрхлэгч чийрэг бүдүүн, удаан хөдөлгөөнтэй, асар том зангирсан гартай, хэрээ шиг хар, хамтралчин Филимон Колесников, нэгдүгээр бригадын дарга сахалт Устин Морозов, районы сонины эрхлэгч Смирнов гурав сууж байлаа. Смирнов хэдийгээр борооны цувтай байгаа авч шаламгай байдлаар нь үзвэл угийн цэргийн хүн гэдгийг шууд мэдэж болно.

	Колесниковын өмнө районы сонин байх авч тэдний яриа хөөрөө районы ажил үйлсийн тухай биш байлаа.

	— Бид тэр америкийн баазуудыг найрамдлын замаар авахыг санал болгох нь лавтай гээд дархны газрын эрхлэгч өөрийн асар том нударгаа анхааралтай харж: — Тэгэхдээ энэ гараараа устгах болох юм биш байгаа? Петр Иваныч чи юу гэж бодож байна? гэв.

	— Сайн байцгаана уу? Дэлхий нийтийн асуудал тунгааж байна уу? гэсээр Захар саравчтай малгайгаа хиймэл өлгүүрт өлгөлөө.

	— Тэгэлгүй яах вэ дээ... Тэр чинь өөрөө л өөрийн эрхгүй тунгаагдах юм гэж Колесников хэлбэл,

	— Филимон, би нэг хэргээр орж ирсэн юм... Үд дунд Ручьевкаас хоёр комбайны эвдэрсэн мотор, бас тракторын тахир гол авчрах ёстой. Чиний ачаалал ямар байна даа? гэсэнд,

	— Хэзээ ачаалалгүй байдаг байлаа даа, тэгээд хийхгүй юм гэж байхгүй... Түүнийг чинь яах юм бэ? гэв.

	— Мэдэхгүй. Круглов их ноцтой юм хэлсэн шүү.

	— За яах вэ, үзэж байж болъё! гээд Колесников зузаан дэвтэр авч нэг юм анхааралтай дурайлган бичээд:

	— Тэгэхээр ийм асуудал байгаа юм бий гэснээ дэвтрээ цааш нь болгож,

	— Петр Иваныч, юу гэж бодож байгааг чинь асууж байна шүү? гэв.

	— Филимон Денисыч, чи хэдэн настай вэ? гэж Смирнов хариулахын оронд асуулаа.

	— Би арван оных. Яг намар зуугийн талтай болно.

	— Хэдэн жил байлдсан бэ дээ?

	— Зөндөө... Эх орны дайны жилүүдэд чам шиг л бараг өдөр бүр алхаж явлаа.

	— Таны хувьд болсон гэж бодож байна уу?

	Филимон гүн санаа алдаад тос болсон өмдтэй өвдгөн дээрээ тамхиа асган ороож байгаа Устин Морозовын тамхины уут руу гараа сарвайв.

	— Хүнлэгээр хэлбэл болсон л байх. Гэхдээ нинжин сэтгэлээр бол би ямар цэрэг байх вэ! Намайг жагсаалд байхад морин цэргийн эгнээнд байгаа үнээ шиг гэж дандаа ярьдаг сан. Би энэ гараараа гээд Филимон хүрз шиг алгаа агаарт хий эргүүлж, сэрээ юм уу, хүрз, шиг эрэг шургын түлхүүр л барьж дадсан хүн... Тэд чинь зэвсэглэлээ хураах, сайн дураараа энэ баазуудаа устгахыг зөвшөөрөхгүй шүү дээ гэв.

	— Яалаа гэж, дараа нь устгах гэж бариагүй шүү дээ гээд Устин өмд шигээ тос болсон тамхиныхаа уутыг эргүүлж авахдаа сахалдаа инээмсэглэв.

	— Дайн хэнд хэрэгтэй юм гээд Колесников тамхиа асаан хэлэв. Большаков Смирновтой зэрэгцэн сууж:

	— Дайн хэрэгтэй тийм хүмүүс байдаг бололтой гэлээ.

	Өрөөнд нам жим болоход Устин толгой сэгсэрч:

	— Энэ чинь хэнд хэрэгтэй юм бэ? гэв.

	Сонины эрхлэгч хамтралын даргыг нүд цавчилгүй онийн ширтэнэ. Филимон Колесников яагаад ч юм ширээ рүүгээ очсоноо болив бололтой шургуулгыг нь болгоомжтой түлхэв.

	— Би энх тайвныг ингэж ойлгож байна гэж Большаков яриагаа үргэлжлүүлж, — Нударганчуудыг бид бүрмөсөн бяц дарсан. Тэднээс хугарсан хөлөө чирч гарсан нь гүн харанхуй, хавчиг ан цавд шигдэж тэндээсээ гарч зүрхлэхгүй болжээ. Тэдний ихэнх нь тэндээ агаар дутагдаж, хувийн гоморхлоос болж үхжээ. Харин одоо хэн нэг нь амьд байгаа ч байж болох юм. Тэгвэл хүрэлзгэнэ шиг амьдарч хатаж ялзарсан юм арай ядан тэнэж яваа даа. Цөмөөрөө тэдний цаг болоогүй бол уу гэж хүлээж, цөмөөрөө л найдаж байгаа даа...

	Устин Морозовын сандал шажигнав. Тэр өндийж Колесниковын өмнөх ширээн дээр байгаа үнсний саванд тамхиныхаа ишийг дараад тэр даруй тамхины уутаа гаргаж:

	— Тийм юмнууд үлдээгүй ээ. Тэд юунд найдах бил ээ? гэв.

	— Адаглаад л америкийн бөмбөгт гэж Захар хэлэв.

	Сонины эрхлэгч:

	— Тиймэрхүү хүмүүс хаа нэгтээ үлдсэн бололтой. Ямар ч атугай дайнд тэд нэлээд байсан. Тиймэрхүү юмнууд тосгонд ахлагч юм уу, цагдаа болж очдог байв. Бид олон тийм хүн барьсан. Харин нэг... гээд дуу нь гэнэт бачуурч босож тасалгааны гүнд цонх руу очиж, шөнийн азарган бороонд цохиулсан хашааны ёроолоорх нойтон ногоог нэлээд харж зогссоноо, харалгүй үргэлжлүүлэн:

	— Харин нэг ахлагчийг би барьж амжаагүй юм. Миний төрсөн тосгонд түрэмгийлэн эзлэгчид хэрцгийлж байлаа. Миний бүх гэр бүл, аав, ээж, болзоот бүсгүйг минь... хороосон юм. Гэхдээ манай батальон тосгоныг авсан л даа. Шаар чинь сэмхэн алга болчихсон байв... гэв.

	— Мөн харамсалтайяа! Чи яагаад алдчихав аа! гэж Морозов зөвшөөрөв.

	— Тийм юм болсон. Би өөрөө хүнд шархдаад, ухаан ороход алга болчихсон байсан...

	— Нээрээ л хаа нэгтээ тийм хүмүүс амьдарч байж болох юм гэж Морозов хэлэхэд, өөрийнхөө дуртай суудлаар өвдгөн дээр тохойлдон бөхийж, хөлийнхөө хоорондох будсан шалыг ширтэн суугаад, — Болзоот бүсгүйг чинь хэн гэдэг юм бэ? гэв.

	— Полина гэдэг сайхан нэртэй байсан юм.

	— Тэгэхээр Поля юм шив дээ? Үнэхээр сайхан нэр гэж Морозов жирийн хэлээд толгойгоо жаахан ганхуулав.

	Тасалгаанд дахиад нам жим болов. Филимон сонин эвхэж ширээний хажуудах бусад сонин дээр тавилаа.

	— Устин, тийм хүмүүс байгаад эргэлзсэний хэрэггүй. Манай тосгонд ах дүү Меньшиков гэдэг нударганчууд байсан. Чи, тэднийг мэдэхгүй нь аргагүй. Харин Филимон, санаж байгаа байх гэж дарга ярилаа.

	— Сонсох нь ч сонссон. Гэхдээ санахгүй л байна. Бага байсан юм байх даа гэж Колесников хэлэв.

	— Би тэднийг үхтлээ мартахгүй. Хорин оны дараа л хаашаа юм бэ, сэмхэн алга болоод нуугдчихсан юм. Амьд байгаа ч юм бил үү, хэн мэдэх вэ. Том Филипп нь ная хүрсэн байх ёстой, үнэндээ одоо чинь хүмүүс зуу, түүнээс ч их насалдаг болжээ. Багыг нь Демид гэдэг, жар гарч байгаа байх. Тэр надаас хоёр жилээр дүү шиг санагдаж байна. Дайны үеэр хоёулаа чадалтай байсан, магадгүй... Петр Ивановыч, танай тосгонд ч байсан байж болох юм... тэдний удмын хэн нэг нь байсан байж таараа...

	— Магадгүй юм гэж Смирнов аяархан дуугарлаа.

	— Иришка Шатрова наашаа ирж явах шиг байна гэж Филимон Колесников цонх руу харан хэлэв.

	Захар Большаков Ирина гэдэг нэрийг дуулмагц аяндаа босож, өлгүүрээс тоос дарсан саравчтай малгайгаа авч:

	— Ээ чөтгөр, одоо ч сэмхэн гараад явчхаж чадахгүй нь. Тэр хол явна уу? гэж халаглан хэллээ.

	— Тэр хүрээд ирлээ. Одоо хаашаа бултах вэ?.. чамтай уулзахаар ирээгүй байж ч магадгүй гэж Колесников хариулав.

	Гэвч Ирина Шатрова даргатай уулзахаар иржээ.

	Цонхоор туссан нарны бөөн цацраг Колесниковын өрөөг хоёр хуваана. Одоохон хугарчих нь үү гэмээр туяхан биетэй бяцхан бүсгүй босго алхмагц цацраг туссан тэр газар зогсох нь инээмсэглэж, нүдээ онийлгож байгаагийн алин болох нь үл мэдэгдэнэ. Нар түүний гөлчийтөл самнасан үсийг гэрэлтүүлж, задгай энгэр дээрээ хатгасан жирийн хямд гоёлын зүү дээр тод ягаан, цэнхэр, ногоон янз янзын өнгөөр хослон туяарч, энгийн эрээн даавуун платийг нь нэвтлэн бүсгүйн доёгор урт хөл тод ялгарна. Бүсгүй үүнийг тааварлаж, мэдээгүй ажээ. Хэрвээ мэдсэн сэн бол өөрийг нь ширтэн байгаа дөрвөн эрийн нүдний харцанд мэгдэх байсан ажгуу. Тасалгаанд сууж буй хижээлдүү, ердийн, өвгөрсөн эрс түүнээс нүд салгалгүй ширтэнэ. Тэр энд манай энэ ертөнцөөс биш, гадаа шуугин халгилах тэр амьдралаас биш, өөр гарагаас ирсэн мэт бөгөөд хэрэв одоо нарны туяа бүүдийн арилахад түүнтэй хамт тэр бүсгүй алга болчих мэт санагдах бөлгөө.

	— Пөөх, яасан их тамхи тат аа вэ! Тарвага утаж байгаа юм шиг! гэж дуу алдаад цонх руу очиж цэлийтэл нээв.

	Гэвч дөрвөн эрийн хэн нэг нь бусдаас илүү нүд салгалгүй ширтэж байгааг бүсгүй мэдэрч, түргэн эргэж:

	— Устин ах аа! та яагаад намайг ширтээд байгаа юм бэ? гэв.

	— Морозов тортог суусан шил шиг хар нүднийхээ харцыг зугуухан буулгаж, дахин бөгтийж, тос болсон өвдгөө тохойлдов.

	— Бид цөмөөрөө чамайг харсан юм. Чи үнэхээр гоо үзэсгэлэнтэй байлаа гэж Захар хэлбэл Ирина дарга руу эргэж:

	— Захар ах аа, та намайг биш, цонх руу харсан нь дээр. Хэрвээ та... хэрвээ гоо үзэсгэлэнг ойлгохоо болиогүй бол... гээд Ирина Шатрова үгээ хэлж дуусалгүй цонх руу гараараа заалаа.

	Нээлттэй цонхоор өргөн биш ч гэсэн шулуун, аятайхан цэцэрлэгтэй нарийн гудамж харагдана. Тэдгээрт цэцэг суулгасан ажээ.

	Шөнийн бороонд угаагдсан мандарваа болон бусад цэцэг хараахан дэлбээгээ нээгээгүй мандал дээрээ найган, хуурай газар шүүдрийн тунгалаг усаа гөвнө. Хавар суулгасан модон явган зам халуун наранд хатаж байшингийн дээвэр лугаа адил уур савсана.

	Хамтралын дарга босолгүйгээр өөрийн эрхгүй цонхоор харж:

	— За, харж байна... гэвэл,

	— Сайхан байна уу? гэсэнд

	— Зүгээр ээ, гэв.

	Ирина уруулаа цусыг нь гартал зууж:

	— Бас энэ ямар байна? гэлээ.

	— Юу тэр вэ? гэж Большаков лавлан асуув.

	— Танай тэр бузарлагч ачааны машин!

	Дархны газар луу цэвэрхэн гудамжаар таван тонны даацтай ачааны машин дэвтэж норсон газрыг дугуйгаараа гүн ухаж, тал тал тийш нь бөөн шавар шавхай цацсаар ирж явлаа.

	Машин хоёр гүн мөр татуулсаар явж өнгөрлөө. Явган зам дээр бөөн нойтон шавар хаягдаж, үүдний цэцэрлэг ч бас шаварт цацагдаж гудамж урьдын үзэмжтэй, сайхан төрхөө алджээ.

	— За ямар байна даа? хэмээн Ирина толгойгоороо занган сүртэй дуугарлаа.

	— Хатна даа, гэж Захар хэлээд дэмжлэг эрсэн мэт тасалгаанд суугчдыг харахад,

	— Шавар ямар тос биш, хатаад үйрчихнэ гэж Морозов дуугарав.

	Колесников юу ч хэлсэнгүй мөрөө хавчгануулав. Сонины эрхлэгч хамтралын дарга, хүүхэн хоёрыг ээлжлэн сониучирхан харна.

	— Ээ дээ, та нар уу! Петр Иванович, та эдний ямар улс болохыг хараач... гээд Иринагийн уруул өмгөнөж, хар нүдэнд нь нулимс гүйлгэнэн асгарахад бэлхэн байв.

	— Байз, байз чи... гээд Захар босож, Тэр явган замыг тавьсан уу? Тавьсан. Засмал зам ч болгоно... Тэгэхдээ цагаа болохоор нэг гудамжийг ч биш шүү гэв.

	— Та нар чинь яасан... хатуу сэтгэлтэй юм бэ! гэж Ирина гоморхон зэвүүцэн,

	— Филимон ах, та ч гэсэн гээд Колесников руу эргэж,

	— Энэ гудамжаар танай дархны газар луу... машин ч, трактор ч ирдэг шүү дээ. Хамгийн түрүүнд энэ гудамжийг.., яах хэрэгтэй... гэлээ.

	Колесников саваа шиг хатуу, ширүүн бууралтаж яваа шаргалдуу үстэй толгойгоо салгануулан өргөлөө.

	— Тэгэхээр хэргийн учир дарга татгалзсанд биш байна. Чи юу ярьж байгаа юм бэ? гэснээ Иринаг эгдүүтэй инээмсэглэхийг хараад болив.

	— Зүгээр ээ. Нэг ийм үлгэр байдаг юм. Чөтгөр тариачин эрд өртэй байжээ. Тариачин өрөө авахаар чөтгөр дээр очиход: “Маргааш өгнө” гэжээ. Маргааш өдөр нь: “Дахиад өнөөдөр хүрээд ирэв үү? Би маргааш ирээрэй гэсэн шүү дээ” гэжээ. Тэгээд эдүгээ хүртэл...

	— За Ирина - Малина2 минь. Энэ үлгэр чинь цагаа олоогүй үлгэр байна. Миний санаж байгаагаар бол чи над өр тавиагүй байх аа... гэж дарга бүсгүйн яриаг ууртай таслав.

	— Тийм ээ, над биш, ард түмэнд өртэй гэж Ирина түүн рүү давшлахад,

	— Өө... гэж Захар уянгалуулаад гараараа тал тал тийш нь ярих мэт зангаад “Үүний эсрэг юугаа татгалзах вэ!” гэж. Засмал зам бодож миний толгой өвдөөгүй байна. Цаг агаар ямар байгааг харж байна уу? Бас энэ гээд дарга халааснаасаа ямар нэгэн бичиг гаргаж Иринагийн нүүр лүү чичлэн,

	— Зургаа, долоодугаар сард үргэлж бороо орно гэж байна. Хадлангийн үеэр усан бороо... гэтэл Ирина өнөөх бичгийг нь угз татан аваад Колесниковын өмнө ширээн дээр хоёр гараараа аятайхан тавьжээ.

	— Захар ах аа, та битгий шалтаг заагаад бай! Цаг агаар муухайд манай тосгонд шавар шавхай битгий байгаасай гэж би хүсэж байна.

	— А-а! гэж Захар ядрангуй дуугарч, саравчтай малгайгаа духдуулах нь ярьж дууссаны тэмдэг ажээ.

	Энэ Ирина Шатрова бүр миний махыг идэж гүйцлээ хэмээн Захар гоморхов. Нэг бол явган зам тавь гэнэ, эсвэл хамтралын захиргааны хаягийг хотод захиалан алтан үсгээр хийлгэж шиллэ! гэнэ, үгүй бол хамтралчдын байшингийн цонхны дор цэцгийн мандал тариулах асуудлыг нийтийн хуралд тавь гэнэ. Уг асуудлыг хурлаар хэлэлцэж бөөн инээдэм болжээ. Жаазчин нарыг жааз хийж хамтралчдад худалдахыг, агуулахын нярвуудыг цэнхэр будаг, цэцгийн үр худалдан авахыг шаардлаа. Тэгээд цөмөөрөө салдаггүй охиноос салахын түүс болжээ.

	Ирина хавар айл бүрээр орж цэцэг тарихыг шаардлаа... Гэтэл одоо тосгоны гол гудамж дархны газар луу очдог нарийн гудамжийг цардмал болгохыг шаардаж байдаг. Энэ чинь цэцэг биш шүү дээ...

	Дарга өнгөн дээрээ ийнхүү гоморхож байсан боловч дотроо “салдаггүй охинд” сэтгэл хангалуун байлаа. Цардмал нь цардмал биш ээ, гэхдээ адаглаад гол гудамжийг цардах хэрэгтэй. Тосгонд үнэхээр бохир, ялангуяа борооны дараа явалтгүй. Гэвч одоо аж ахуйн гол асуудал нь гудамж биш, тэжээл байлаа. Түүнчлэн тэжээл биш юм аа гэхэд түүнийг ургуулдаг газрын асуудал байлаа. Хамтрал Чөтгөрийн хавцлын тэртээх тайгыг цэвэрлэх ажлыг хоёр жил хийж байгаа бил ээ. Энэ хавраас эхлэн уг ажилд тракторынхаа бараг тал хувийг тавьсан ажээ. Тайгын газар сайхан ч эзэмшихэд хэцүү байв. Бүтэн хагас улирал өнгөрөхөд дөнгөж дал орчим га газар цэвэрлэжээ. Намар болоход зуун га-гаа цөмийг цэвэрлэх бололтой. Дараачийн жил эрдэнэ шиш сайхан ургана даа... Гэвч энэ бүсгүйд эрдэнэ шиш юу ч биш ээ! Түүнд цардмал зам тавих л хэрэгтэй ажээ.

	Ирина зөвхөн өнгөрсөн жил аравдугаар анги төгссөн. Шалгалтынхаа үеэр маш их турж, гэзэг, нүд хоёр нь л үлджээ. Үүнийхээ шанд бараг дан онц дүнтэй гэрчилгээтэй иржээ.

	— Хөөе цэцэгчээн! Чи яасан турчих аа вэ. Тэнхрэхийн тулд сүү хүлээн авах цэг дээр оч. Нэгтээ цэвэр цэмцгэр байх дуртай хүн манай сүүн цэгийг эрхэл. Тэнд ариун цэвэр, гэгээрлийнхээ ажлыг өргөн хүрээтэй явуул... гээд Захар инээмсэглэв.

	Шатрова түүний инээмсэглэлийг ч, тоглоом тохууг ч тоосонгүй.

	— Би тугалчин болсон нь дээр ээ гэж тэр гэнэт мэдэгдэв.

	— Яагаад? гэж Большаков гайхлаа.

	— Яагаад гэвэл тугал танайд дэгдээхэй шиг үхнэ. “Дэгдээхэй шиг” гэж дэндүү хэлж байна. Гэвч тугал хааяа үхдэг нь үнэн.

	Уг яриа яг малын хашаанд болжээ. Бригадын даргын авгай, туранхай дуугүй эмгэн тугалчин Пистимея Морозова уруулаа гомдонгуй жимийж:

	— Бүгд бурхны ивээлээр болно. Хүн үхдэг, харин малыг ноёдын зодолтоос хамгаалаагүй уджээ гэхэд:

	— Мал зодуур шаарддаггүй, арчилгаа шаарддаг. Санваартан эмгэн та мөргөлийн байшинд суух нь ихдэж байна...

	Энэ бол үнэн ажээ. Пистимея долоо хоногт гурав, дөрвөн удаа мөргөлийн байшиндаа баптист мөргөл үйлддэг байв. Түүнээс гадна бас долоо хоног бүр мэндэлсний баяр, загалмайлсны баяр, эсвэл өөрийн нэгдлийн өтөлж доройтсон эмгэдийн гэрлэсний баяр хийнэ. Зул сар, улаан өндөг, зуны сарын гурван баярын талаар ч ярих юмгүй. Эдгээр шашны баяр Пистимеягийн хувьд бүх тугал үхсэнээс ч илүү ажээ. Тэр баяр бүрийн өмнө захиргаан дээр ирж ажлаа сольж өгөхийг гуйдаг нь сайн байлаа.

	Захар түүнийг тугалчнаас өөрчлөхийг хэдэнтээ оролдсон боловч эмгэн гоморхож, золтой л уйлаагүй бил ээ.

	— Захарыч, энэ чинь яалаа гэж... Юунд гомдоож байгаа бил ээ?

	— Та нарын мөргөлөөс болж тугал таргалахгүй байна! гэж Захар тухай бүр уурсангуй хэлдэг байлаа. Тэгэхэд Пистимея тухай бүр:

	— Чи насан туршаа бурхныг тагнах нь ээ... бас манай мөргөлийн байшинг нураан тэгшлэх гэж заналхийлж байна. Манай чавганц нар ямар нэгэн мөргөл амандаа унших болов уу? Нүд анихаар л тэгшлээрэй. Намайг яаж амьдардаг гэж бодож байна? Мөргөлөө бурханд, гараа хүмүүст зориулдаг. Ямар ч байсан цөм ашиг тустай. Чамайг харуулдаж цагдахаа боливол, би адгуусыг чинь хичээнгүйлэн харах болно.

	Пистимея энэ удаа ажил дээрээ үлдээхийг ятгасангүй. Тэр баруун гарынхаа тайруулсан ядам, дунд хурууг гунигтай ширтэн зогсож байснаа:

	— Хараал идсэн хуруунууд мойнийж гүйцжээ. Тэжээгч минь ажилладгаа ажиллаж гүйцжээ гээд хөлөө хүндээр чирсээр бөгтийн явлаа. Явж байхыг нь харахад эмгэн Захарт өрөвдөлтэй санагджээ.

	Эмгэнийг ноёдын зодуурыг мал руу далайсан хүн гэж үзэж болно, гэж Иринка түүний хойноос хэлээд нэг л бүдүүлэгдүү юм боллоо гэдгээ мэдэрмэгц түүнд дургүй байдаг юм гэж өөрийгөө цагаатган нэмж хэлэв.

	Туяхан хөлтэй арчаагүй тугал бяруу руу зодуур далайсан ч юм уу, бурхны мутар тэднийг хамгаалсан ч юм уу ямар ч байсан тугал түүнээс хойш үхэхээ больжээ. Ийм танхилхан бүсгүй энэ их хүчийг хаанаас авч байна! гэж Захар гайхдаг байлаа. Урь ороход Ирина тугалынхаа хашаа руу өдөр шөнөгүй алга болно. Энэ үеэр түүний хаанчлалд зүгээр сонирхож очсоны хэрэггүй, тэр уурсангуй болж, царай нь цонхийн, нүд нь хонхойсон байдаг.

	Гэвч тугалуудаа жаахан тэвээрэхтэй нь зэрэг Ирина дахиад л даргатай зууралдаж, тухайлбал хамтралын захиргааны холцорсон цонхны самбарыг дахин будахыг шаардаж, санасандаа хүрэхээс нааш салдаггүй ажээ.

	... Хамтралын дарга малгайгаа духдуулснаа хананы дэргэдэх сандал дээр дахин сууж Иринаг толгойноос хөлийг хүртэл удаан ширтлээ. Тэгэхдээ анх удаа харж байгаа юм шиг ширтжээ. Ирина мэгдэж, цонх руу очин:

	— Захар Захарыч, та юу бол оо вэ? гэж асуухад...

	— Чи ойлгож байна уу? гээд Большаков духаа хуруугаараа тогшиж, бүхэл бүтэн гудамж цардахад хэчнээн сунжирсан юм болохыг чи энэ юмаараа ухаарч байна уу? гэв.

	— Нээрээ үнэн шүү, би үүнийг яагаад бодсонгүй вэ! Захар ах аа, бас тариалалт, ялангуяа намар болгон ургац хураалт хэчнээн сунжирдаг бил ээ. Малтай ч гэсэн дээ... Тэжээл бэлтгэнэ, үнээний байр барина... Үнэндээ, бид чинь юуны тулд өөрсдийгөө зовоож байна даа!

	— Ухай даа! Ийм хорон хэлтэй чи гайхамшигтай сайн ээж болно доо. Хайран цагаа хий үрээд гүйцэх нь. Боллоо, явцгаая Устин, танай хадланг харъя гээд дарга босож хаалга руу явлаа.

	Колесников, Устин Морозов, сонины эрхлэгч Смирнов гурав бослоо.

	— Болоогүй гэж байна шүү! гээд Ирина хаалгыг таглав.

	— Чи дэмий уурлаж байна даа, жимсхэн минь гэж Филимон хэлээд Ирина руу очиж хаалганаас зөөлхөн холдуулаад, — Зам тавилаа ч гэсэн талыг нь хучилтай биш дээ. Одоо цардас олно гэж ярихгүй... гэв.

	— Гайгүй ирэх жил гэж дарга хэлээд, тоглоом биш биз дээ? Зөвхөн гол гудамж гэхэд бараг хоёр километр урт. Одоо чинь юун түүнтэй манатай, бас тэгээд бид тэр цардсыг чинь хаанаас авах юм бэ? Чи бодоод үзээч...

	— Тэгвэл цардмал замаа больё л доо яах вэ. Тэгвэл чулуугаар зам тавья даа гэж Ирина мөчөөгөө өгсөнгүй. — Чулуу худалдаж авах хэрэг алга, Светлиха голын эргээр дүүрэн байна. Бульдозер өөрийнх. Харин би эвлэлийн гишүүд, багачууд, охидыг цөмийг гаргая... Шөнө ч ажиллаж болно... Захар ах аа, бидэнд зам хэрэгтэй байгааг цөмөөрөө хараг л дээ!.. Энэ жил эхэлье, тэгэх үү? гэв.

	Морозов жуумалзаж, тавлангуй аяархан:

	— Хашхирч чарлаад эхэлж болно, дунд нь ороод бахардаж хэлээ унжуулна даа гэв.

	Иринагаас бусад нь цөм өрөөнөөс гарлаа. Захар Устин Морозовыг морьдоо хөллө гэж явуулав. Большаков яараагүй үедээ мориор явахыг урьдал болгодог бөгөөд сүүлийн жилүүдэд машины үнэрт толгой нь түргэн өвдөг болсон ажээ. Тэр Смирнов руу эргэж:

	— Ямар хэргээр ирээв? гэвэл,

	— Чиний засварчдын талаар сониндоо материал тавих гэсэн юм. Яах вэ? гэхэд,

	— Яагаад болохгүй байх вэ... Зүтгэлтэй хүмүүс. Хаана буусан бэ? Шатровынханд л биз дээ?

	— Тэднийд буусан.

	— Уухай даа... Нугаар салхилахгүй юу? Явцгаая!

	— Дуртай л явах сан гэвч.. гээд Петр Иванович зүрхээ дарлаа.

	Түүний хүнд өвчин тэдний хамтрал дээр хэдэнтээ зовоосон бил ээ.

	— Амармаар л байна. Өнөө өглөө дэмий эрт боссон бололтой.

	— Ингэхэд чи яагаад байна? Машин хэрэгтэй байна уу? Бид одоохон. Филимон!

	— За үгүй дээ, битгий санаа зов. Одоохондоо аймшигтай юм байхгүй. Шатровынх хүртэл хол биш, хүрчихнэ. Жаахан хэвтээд, орой захиргаагаар орно.

	
ХОЁРДУГААР БҮЛЭГ

	Сунжирсан урт удаан бороо орох тухай цаг уурыг урьдчилан хэлэгч урагшгүйчүүдийг тайтгаруулах мэт салхигүй хуурай, бүгчим халуун боллоо. Нар өдөржингөө толгой дээр шарж нугын өвс ногоо, хамтралчдын ногооны газрын өргөст хэмхийн навчийг шатаана. Тосгоны багачуудын арьс долоо хоногийн наранд түлэгдэж ховхрон гуужив. Хэрвээ Светлиха голын хүйтэн ус байхгүй сэн бол ногоон хөндийн залуусыг нар үнсэн чандруу болгомоор санагдана. Багачууд өглөөнөөс үдэш хүртэл харгиа дээр балчигнуулж, бярваазчин өвгөн Анисим Шатровт багагүй ажил удан бярваазын эргэн тойрон өлбөлзөн гүйцгээнэ.

	Гэвч Захар Большаковоос түгшүүр салахгүй байлаа. Тэдний энэ хязгаар нутагт салхигүй, хуурай бүгчим байна гэдэг чухам юу болохыг тэр олон жилийнхээ туршлагаар мэднэ.

	Хэдийгээр таатай азарган бороо орсон боловч нугын ногоо санаснаар сэргэсэнгүй, хэдийгээр бүтэн хагас долоо хоног аятайхан байхаар байсан боловч Захар гол хүчээ тэжээл бэлтгэхэд тавилаа.

	— Захарыч эртдэж байгаа юм биш үү? Таван өдрийн дараа бол ч хоёр дахин их өвс хадах сан. Ээ дээ энэ цаг агаар уу! гэж зарим нь тээнэгэлзэнэ.

	— Аль болох их их өвс хадаж, нэн даруй нуруулдах хэрэгтэй гэж Большаков зарлиг буулгажээ.

	Тосгон эл хуль болж, нугад трактор хүржигнэж, өвсний машин тачигнаж, анхны бухал, нуруу дүмбийнэ.

	Цаг агаарын муу ёрлосон таамаглал хоёр долоо хоногийн хожуу биелж эхэллээ.

	Эхлээд өнөөх их халуун намдаж, тэр даруй шумуул шунгинаж ажиллахад садаа болов. Дараа нь тэнгэр бүүдийж, намрынх шиг хүйтэн салхи салхилна.

	Үүл гараагүй мөртөө тэнгэр улам улам бүүдийж, нар ёроолгүй нүхэнд орж далдарсан мэт алга болж, өвс ялзруулдаг шиврээ бороо шивэрч эхэллээ. Түүнийг бас “уйланхай” буюу “усан бороо” гэж нэрлэдэг бөгөөд, хоёр өдөр, долоо хоногоор орох нь ч бий.

	Хүмүүсийг их гай барцад дайрлаа. Жинхэнэ бороо цутгасан бол ч яах вэ, харин манан ч биш, шиврээ бороо ч биш, учир нь үл ойлгогдоно. Нэг хоёр цаг нар голгонож, бүлээсгэж, төөнөснөө хадлан дээгүүрх саарал мананд дахиад умбана. Тэрхүү хорон манан бие биеэ тулах мэт ер бишийн хурдан суунаглан бөөгнөрч тэнгэрийг улам улам бүрхэнэ.

	Тэгэхэд нь Большаков бүх бригадын өвс хадалтыг зогсоож, хүмүүсээ даршинд шилжүүлэв. Тийнхүү даршны нүх суваг пиг дүүрч, эрдэнэ шишийг даршлахад зориулсан нүх л үлджээ. Цаг агаар ч дээрдсэнгүй.

	Дарга хэрхэхийг шийдэхээр бригадын дарга нараа цуглуулав.

	Нугын ногоо зарим газраараа норж, үндэс нь ялзарч эхэлжээ. Үргэлжлүүлэн даршлах уу, эсвэл сайн ургац өгөхөөр байгаа эрдэнэ шишдээ даршны үлдсэн нүхийг хадгалах уу? гэсэн асуудал тулгарав.

	— Бүх ногоогоо даршилж болно, харин өвсгүйгээр бид яах болж байна? Дан даршаар хол явахгүй, түүний чинь уураг шүлс шиг жаахан, бүх малаа өвөл цааш нь харуулах болно. Дарш, өвстэй л бол сайн гэж бригадын дарга нар ярьжээ.

	— Тэгээд, амар ч бай, хэцүү ч бай өвсөө хадахаар шийджээ.

	Захар Большаков тэр өдрөө бараг бүх малчид, тариаланчид, ногоочид, түүнчлэн ойд мод буулгаж байсан болон дархны газар засвар хийж байсан механикжуулагчдаа явуулжээ. Тэгээд ч санаачлаагүй, хийгээгүй юмгүй болов. Хадсан ногоог ац дээр хатааж, эврээж, нойтон өвсийг давс цацан хурааж ч үзжээ. Шовх, овгор бухлууд нэг хоёр долоо хоног дүнхийн гунигтай харагдсанаа өнөөх муу ёрын уур савсаж гарахад борог болон шатсан хар голыг нь нураан, тарааж дэлгэн борлож харласан өвсийг дахин хатааж, дахин нурааж овоолно. Тэгтэл хэдэн өдрийн дараа бухал маань шингэн утаа суунаглуулан шатаж эхэллээ.

	Намхан нуруутай, яриа хөөрөөгүй хамтралчин Андрон Овчинников цөхрөнгөө барж гүйцэн:

	— Түй! гэж нулимав.

	— Ингэх ч гэж дээ хэмээн Ногоон Долын малын нэгдүгээр бригадын дарга, дандаа бөгтийн явдаг, тоосго шиг улаан царайтай Егор Кузьмин түүнд гунигтай хариулав.

	— Юунд гаслаад байгаа юм бэ? Чиний хувьд өвс байгаа биз дээ? гэж “Аваач - худалдаач!” гэдэг хочтой гадас шиг нарийхан туранхай боловч чийрэг өвгөн Илюшка Юргин түүн рүү дайрна.

	— Би тэгээд яах юм бэ? Ингэхэд би өвс иддэггүй гэж Егор гомдонгуй хэлнэ.

	— За больцгоо! дэмий юмнаас болж дүрэлзсэн маргааныг Филипп авгайгаа амаржсаны нь дараа болгоод өгөхөөр завдан байсан, Меньшиковын гэрлэхийн өмнөх нөгөө “Натахын охин” Наталья Лукина зогсоож, уураа гаргахын тулд амарцгаах нь дээр байх аа гэв.

	Гучин долоон настай боловч нэлээд таргалсан, авгай Клашка Никулина дуугүй байгаа нийтийн дунд:

	— Одоо л гаслах дээрээ тулж гэнэ, гэж Кузьмагийн “ингэх ч гэж дээ” хэмээн хэлсэн дууны өнгийг яг дуурайсан тул цөм хөхөрлөө.

	— Маргааш нар гарна аа. Харж л байгаарай! Харж л байгаарай! гэж дэгдээхэй шиг арчаагүй Ирина Шатрова, гансралыг арилгахыг хичээв. Гэвч тэр өдөр болгон ийнхүү ярьдаг болохоор хэн ч түүнд итгэдэггүй ажээ.

	Удаан амарцгаав. Эмэгтэйчүүд ороолдсон үс гэзгээ янзалж, чийгтэй алчуураа зангидан, эрэгтэйчүүд тамхиа татна. Тамхины утаа агаарт хөвөх орог саарал усан тоостой холилдож бараг мэдэгдэхгүй ажээ. Ганцхан адуун фермийн эрхлэгч Фрол Курганов татсангүй. Тэр ердийнхөө заншлаар зайдуухан сууж, цэл буурал толгойгоо ганзагалан ямар нэгэн юм дүнсийн бодно.

	Гагцхүү Клашкагийн эцэг Антип Никулин амрахаар суусангүй хүмүүсийн хооронд сүүдгэнэн эргэлдэж:

	— Тэр шавхай чинь өвөл болтол бий болж магадгүй! Гэтэл сонинд хүн хиймэл дагуул хөөргөж, байгалийг эрхэндээ орууллаа гээд сайрхаад байдаг. Тэр районоос манайд ирдэг сонины эрхлэгчийг хэн гэдэг бил ээ дээ? Смирнов бил үү?.. Хүн үүнд хүрсэн гээд сониндоо бичиж байдаг... Харин юунд хүр ээ вэ? Миний отгон охин Зинка тэнд ажилладаг болохоор би районы сониныг захиалдаг юм. Тамхи татахдаа уншдаг нь мэдээж. Тэгээд: “Хонгорхон хүн чи адаглаад эхнэрээ эрхэндээ оруул, тэгээд л сайрхаж бай! Эсвэл хамар доорх шавхайгаа арилга! Тэгэхгүй бол байгаль... хүлээж байхгүй...” гэж боддог юм, хэмээн залхуугүй гунигтай чалчина.

	Антипыг  дэмий донгосоход хүмүүс сэрээгээрээ зангаж, өвгөн гомдсон ч үгүй өөр газар очиж дахиад л ярьж гарна...

	Захар Большаков болох газар бүрээс хүмүүсээ татаж нуга руу явуулна. Ойг булгалж хуулахаа бүр зогсоов. Одоо Ногоон Долын дархны газраас төмөр хангир жингэр дуугарах нь дуулдахаа больжээ. Дөнгөж саяхан эхэлсэн ус шахах барилгын цамхгийн барилгыг тойрон бөөн тоосго хөглөрч, өдөр ирэх тутам тавцан, нимгэн банз харлана.

	Шалыг нь тавьж гүйцээгүй, төмөр дээврийг нь будаагүй захиргааны шинэ барилгыг (дотор нь хуурай зоргодос байгаа болохоор гай тарихаас болгоомжлон) газар сайгүй явдаг багачуулаас хамгаалж таг цоожилжээ. Тэр ч байтугай өтөлж доройтсон сүсэгтэн эмгэд, хөгшдийг сэрээ авч хадсан өвс суугаагаараа ч гэсэн тарааж байхыг дарга гуйжээ. Анисим Шатров өөрийнхөө “крейсерийг” бярвааздаа чанга хүлж бухал эргүүлэхээр явжээ. Светлиха голоор бярвааз татах ажил орой болтол зогсоно. Тэгээд ч зөөх хүн ч байсангүй.

	Хамтралын дарга өөрөө нумт сүйхнээсээ газар сайгүй явдаг “ГАЗ” машинд шилжиж, өглөөнөөс үдэш болтол голын тэртээ өвс хадах бусад бригадаар явна.

	Хүмүүс зовж туйлдан, туйлын их ядарсандаа сульдаж ойчно. Гагцхүү Антип Никулин хүмүүсийг тийнхүү зовлонд учруулсан хамтралын мал, цаг агаар хоёрыг, бас усан гүзээ болсон зузаан өвсийг эцэс төгсгөлгүй эргүүлэхийг шаардаж байгаа Большаков, Устин хоёрыг харааж эцэж цуцахыг үл мэдэн ажиллана.

	— Яагаад гараараа хийгээд байгаа юм бэ? гэж Антип нэг өдөр голын тэртээ ирсэн даргаас салахгүй дагаж,

	— Энд чинь машин хэрэгтэй байна... өөрөөр хэлбэл техник хэрэгтэй. Тэгээд юу гэж? Яагаад нуруу хийх машин байдаг мөртөө, нураах машин байхгүй байна? Эмх замбараагүй явдал. Хамтралд ийм ажил байгаа бол машин өг. Энэ чинь урьд нь жирийн юм байлаа: өвсөө хадлаа, бухал, нуруугаа хийлээ, тэгээд л гүйцээ. Одоо бүх юм өөр болжээ. Товчоор хэлбэл одоо чинь дамжуулдаг болж. Хадах хэрэгтэй л гэнэ, бас бороонд норгох хэрэгтэй л гэнэ. Нурууг нурааж дэлгэх машин урьдчилан бодох л ёстой байсан. Мөнгө ямар дэмий авч байгаа юм уу? гэнэ.

	Антипын бяцхан толгой багадаа яагаад ч юм шахагдаж нүүр нь хавчийсан боловч засаж янзлаагүй насан туршаа явж байгаа ажээ. Тэр үед Антип саравчтай малгайтай байсан бололтой. Тэр малгай нь навчийж толгойдоо наалдсан ажгуу. Ямар ч байсан Антипыг малгайгүй явж байхыг хэн ч хараагүй бил ээ.

	— Тэгэхээр мөнгө дэмий авч байдаг юм уу? гэж би асууж байна, гэж түр амсхийсэн Антип Захар луу ойртож очоод:

	— Мэддэг ажил багагүй байгаа шүү дээ! Мянга мянгаар нь авч байна. Тэгэхэд хамтралчин... гэв.

	Фрол Курганов олныг санамсаргүй байтал авгайчуудаас ч зоволгүй талбай даяар муухай хараал хэлээд сэрээгээ ихэд далайн газар хатгаж, гөлчийж борлосон гар нь үл мэдэг чичрэв.

	— Үнэндээ, би яагаад, ингэж нуруугаа дэмий бөгтийлгөж байх ёстой юм бэ?!

	— Бас хүйсээ задартал тэнхээ мэдэн... гэж хажууд нь ажиллаж байсан хонгор тав үстэй хүү Митька нь тэр даруй нэмж хэлээд бас сэрээгээ чулуудаж, давслаг эхүүн хөлстэй гараа үрж, хүйтэн устай хувин руу тонгойв.

	Митька үнэхээр эцгээ дэмжин хэлсэн үү, эсвэл тоглоом тохуу хийж уг үгийг хавчуулсан нь үл ойлгогдоно.

	— Яг тийм! гэж мөн л түүний үгийн утгыг ойлгоогүй бололтой Фрол хүү рүүгээ хашхирлаа.

	Митька мөрөө хавчисхийлгээд тамхи татан, дэлгэсэн өвсөн дээр хэвтэж тэртээ тэргүй бүүдгэр тэнгэр өөд тамхиныхаа утааг цагариглуулан хайхрамжгүй гаргана.

	Бригадын дарга Морозов бүгдийг ширүүн харцаар тойруулан харснаа Большаков дээр тогтоов.

	Захар Кургановын хашхиралт олон пүүний бул чулуу мөрөн дээр нь унасан лугаа адил бөөн өвсөн дээр зугуухан суув. Устин түүнийг суутал хүлээгээд хар сахлаа илж хадлангийн үер бригадын явуулын байр болж байгаа саравч руу орлоо.

	Даргын хажууд хүнд ажилдаа ядарч хөөсөн мэт болсон Клашка Никулина суув.

	Голын тэртээ нэлдээ анир чимээгүй авч тэрхүү нам жим байдал аль нэг захаасаа одоохон задарч, мөдхөн цалгилан хүний муу цөхрөл дүрсхийх гэж байгаа мэт санагдана.

	Нэг, хоёр минут өнгөрлөө. Захар бухал дээрээ суусаар... Мэгдэж сандарснаа сэтгэлийнхээ угт ойлгон мэдэрч, өөрийн сул талыг агшин зуурт үзэн ядав. Гэвч хүний цөхөрсөн, хорсолтой дууны оронд чичиргэнэх нам жимийн дунд хажуугийн өмхий намагт ургасан хатсан бургас шажигнасан ч юм уу, нугын ууршсан бүлээн бөөн саарал манан бие биетэйгээ хавиралдсан ч юм уу ямар нэгэн шажигнах чимээ Захарт сонсогдов. Тэгээд агшны дараа ажлаа зогсоосон хүмүүс хүндээр амьсгаадаж байгааг ойлгов.

	Тэр харцаа зугуухан өргөж хамтралчдыг тойруулан харлаа. Клашка Никулина Фролыг цэнхэр хүрээ татсан нүднийхээ зэмлэсэн, ухаалаг, эмэгтэй хүний зөөлөн харцаар гүйлгэн харлаа. Нягтлан бодогч Зиновий Маркович газраас ургасан мэт өвдгөөрөө татсан өвсөн дунд зогсоно. Дараа нь сэрээгээ эргүүлж барин зэвэрч мөлийсөн гурван ацыг нь засаж янзлав. Ирина Шатрова хөмсгөө зангидан, Фрол руу дайрах гэж байгаа харцагатай төстэй харагдана. Харцага гялгар хад шиг чийрэг нойтон цээжийг мөргөхөөр хөөрөн нисэж, дайрч ч магадгүй... Наталья Лукина хүндэрсэн гараа цээжин дээрээ зөрүүлэн Кургановыг бас анхааралтай бөгөөд гунигтай ширтэнэ. Тэр бусдын үзэж хараагүй юмыг харж байгаа мэт Фролыг зэмлэхгүй, харин эхийн гуниг, өрөвдлөөр ширтэж байх шиг санагдана.

	Большаковын хоолой бачуурч, нүд нь хорсож эхэлжээ. Юунд тэр вэ? Захар Большаковыг итгэж дэмжсэн эдгээр хүмүүст баярлаж талархсан сэтгэлдээ тэр үү? Магадгүй ядарч, хөлөрч норсон, эдгээр харахад шалихгүй хүмүүсийг бахархсандаа тэр үү? Тэгсэн байж ч болох юм аа...

	Тэднээс цөхөрсөн дуу хорсол гарахгүйг ойлгоод Захар толгойгоо ганзагалав. Хэрвээ тэгвэл түүн рүү өөр лүү нь биш, харин Фрол Курганов руу дайрах байлаа.

	Фрол үүнийг ойлгосон бололтой бушуухан эргэж харан ухарсхийхэд:

	— Тэр ч удирддаг, өөр хүн ч удирддаг... гэж эвлэрэнгүй хэлээд жаахан дуугүй болсноо чухам яагаад тэгсэн нь тодорхойгүй дахин дүрэлзэж,

	— Удирдлагаас болж нуруу өвдөхгүй! гэв.

	Гараашны дарга Сергеев Фролын нүүр лүү муухай жуумалзан сэрээгээ авч ойрын бухал руу явлаа. Өвгөн Анисим Шатровын нойтон сахал хийсэхэд хуучин хар цамцтай хавчиг цээжийг нь даган хөлс бөнжгөнөн дусална. Тэр Митька руу эргэж ширүүхэн:

	— Хүйс задарна гэв үү? Түүний хүйсээс нь биш хэл ургадаг тэр газраас нь ивэрхий нь цувна даа. Ирина, явцгаая! гээд нойтон бухлыг тарааж гарлаа.

	Ирина хөмсгөө хөдөлгөлгүй, Фрол, Митька хоёрыг харцаараа ширвээд өвөөтэйгөө зэрэгцэн зогслоо. Шатров өвгөн, түүний ач охины дараа Митька бухлаасаа бослоо. Тэр босож тамхиныхаа ишийг чулуудаад, унтаад боссон цатгалан муур шиг суниахад чийрэг цээжинд нь ямар нэг юм шажигнаж:

	— Одоо нэг, зургаан зуун минут бөххөн унтчихвал мөн сайхан аа... Бас Клашка шиг бэлэвсэн хүүхэнтэй хосоороо шүү, тэгвэл ч бүрэн хатна даа... гээд Клашкагийн бодлогошронгуй царай руу харж исгэрэн, ичгүүр сонжуургүй нүд ирмээд, Анисим, Ирина хоёр луу очлоо.

	— Нөхөр ахмад аа, хоёр алхам хажуу тийшээ болооч гэж Митька гуйгаад өвгөний сэрээг шалмагхан авч, — Алив аав аа, гар багажаа. Товчоор хэлбэл жаахан амарчих гэв.

	Өвгөнийг хажуу тийшээ болоход Митька хоёр гуравхан далайлтаар бухлыг нурааж, минутын өмнө Клашка руу ирмэж байсан шигээ Ирина руу нүд ирмэн:

	— Бэлэвсэн авгай өсвөр насны үхэр маллагчтай адилхан бол ч мянган минут... гэлээ

	Шатровын ач охины нүдэнд хорсолтой оч хэрхэн дүрэлзэхийг, тэр очноос ягаан туяа охины борлосон хацарт хэрхэн туяарахыг Захар харлаа. Анисим өвөө Иринкагийн сэрээг хэрхэн шүүрэн авч Митька руу далайхыг, тэр хэрхэн хөхрөн зугтаж олон пүүний жинтэй хүнд бухлыг машин шиг шидлэхээр явахыг харлаа.

	Бусад олон ч хөдөлж, ажилдаа орлоо.

	— Ээ, шуламс! гэж Анисим өвөө Митькагийн хойноос бахархангуй дуугарлаа.

	— Эцгийнхээ шившгийг хаацайлах хэрэгтэй шүү дээ гээд Клашка инээв.

	— Үгүй, чи юунд нь түүн рүү гөлрөөд байгаа юм бэ! гэж Анисим өвөө ач охин руугаа гэнэт хашхираад, нүд чинь гөлийж, огт өөр хорвоо ертөнц дээр байгаа юм шиг болно доо! гэснээ Фролын зүг сахлаараа сэжлэн:

	— Нүгэл гэдэг чинь шившиг дээ: хүссэн хүсээгүй даах л хэрэгтэй гэв.

	Эдгээр үгсийн оронд Фролын толгойд час улайсгасан хадаас шаасан нь амар байгаа бололтой. Түүнийг үнэхээр толгой дундуур нь татсан мэт шалдаа буун бухал дээр найган ганхаж, унах мэт суулаа. Тэгээд Устин Морозовын орсон саравч руу харж, зугуухан унжийж, агдайн доошоо харлаа.

	Курганов суухдаа Захарыг босож байхыг ажиглав. Дарга хүрч ирээд түүнийг хатуухан үгээр булна даа гэж Фрол бодов. Гэвч Большаков нэг ч үг дуугарсангүйгээр барахгүй, түүн рүү ч харсангүй.

	... Ердөө л гучаадхан метрийн голчтой нугын бяцхан нуурыг тойрон хадлангийн ажлын нүргээний үеэр хамтралчдын суудаг хэдэн дүнзэн байшинд гал тогоо, гуанз, жижиг хэрэглэлийн агуулах байрлажээ. Гэвч сууц, гуанз голдуу хүнгүй байна. Бараг бүгдээрээ гадаа хооллож, цэвэр агаарт унтахыг урьдал болгон, гал тогооны дэргэд хоёр урт ширээ засаж унтахын тулд зун бүр яаруу сандруу өвсөн саравч босгодог байв.

	Харин одоо саравчнууд эзэнгүй болжээ. Саравчинд хүйтэн, чийгтэй, тохилог биш байлаа. Бас шумуул нисэж орон, дадаж сурсан заншлаараа гомдонгуй, өрөвдөлтэй жингэнэлдэнэ.

	... Үдэш урьдах үдшүүдийн адил дүнсгэр чимээгүй, жирийн биш манан татаж шөнө болно. Огторгуйд нэг ч од үл харагдана.

	Бүх сууцны цонх хурцаар гэрэлтэх ажээ. Нуурын бараантах мандал дээгүүр тал талаас зурвас гэрэл тусаж, гурвалжин, дөрвөлжин янз бүрээр өөд сөөрөг зүснэ.

	Гал тогооноос хүний дуу, сав суулга хангинах сонстоно. Гэвч Фрол Курганов оройн хоолоо идсэнгүй. Тэр сууцнаас гарч тавиад метрийн тэртээ байгаа агтынхаа байр луу бүх юм хэвийн байгаа эсэхийг шалгахаар явав. Хагас цагийн дараа эргэж ирээд усны зах руу очсон жимээр бууж, доош суулаа.

	Нуур хэвийн байдлаараа царцсан мэт хөдөлгөөнгүй, анир чимээгүй байх бөлгөө. Гэвч агшны дараа бяцхан долгионы сонстох төдий чимээг Фрол мэдэрлээ. Мэдрээд юунд ч юм гайхаж уг чимээг анхааралтай чагнаж эхлэв.

	Тэр ийнхүү хагас цаг хэртэй хөдөлгөөнгүй суув. Нуруу нь хөшжээ. Фрол санаа алдаж, суниав. Тэгтэл ард нь Клашка Никулинагийн:

	— Энд хэн байна?! гэсэн айсан дуу хадлаа. Газарт ямар нэгэн хүнд юм унав.

	— Би байна гэж Фрол дурамжхан хэлээд бослоо.

	— Өө чи... Би ямар нэг араатан байна гэж бодлоо. Эсвэл нохой.

	— Нохой чинь бас л араатан гэж Фрол яагаад ч юм хэлээд, харанхуйд юугаа хийж тэнэж яваа юм бэ? Гэхэд,

	— Юмаа угаах гээд... Никулина өлмий дээрээ сууж, төмпөнд дотуур хувцсаа хийж эхлэв.

	— Харанхуйд яаж угаах юм... усанд зайлах л гэсэн юм.

	— За, за яв гээд хажуу тийшээ болов.

	Клашка өвдгөө хүртэл усанд орж угаасан юмаа усаар булхаад гарлаа. Нууран дээгүүр долгио цагариглан долгиолж, жирэлзэн хөдлөв.

	Фрол өнөөх газраа суусаар тамхиа татаж, усан дээгүүр жирэлзэх тэдгээр гялалзсан зурвасыг ширтэж, түүний жирэлзээн зогсохыг хүлээх мэт бөлгөө.

	Клавдия ажлаа дуусаад буцаад уснаас гарлаа.

	— Энд хэн нэгнийг харуулдаж байгаа юм биш биз дээ? гэж тэр асуув.

	— Чамд ямар хамаатай юм бэ! Чи л тонил... гэж Курганов уурлав. Гэвч Клашка төмпөнтэй угаасан юмаа газар тавиад ногоон дээр суув.

	— Энэ чинь бас юу болж байна? гэж Фрол гайхан асуугаад, дахин өндөлзөв.

	— Чи суу л даа. Яримаар юм байна хэмээн Клашка аяархан гуйв.

	— Өө тийм үү? Цагаа ч олоогүй, газраа ч олоогүй байна даа гэх Кургановын дууны өнгөнд дооглосон шинж илт ажээ.

	— Энэ ч үнэн гэж Никулина зөвшөөрөөд, — Цаг гэнэ шүү, бас! Чи өдөр ч, шөнө ч олдохгүй. Морьдтойгоо зэрлэгшсэн юм биш биз дээ? гэлээ Курганов харанхуйд инээмсэглэж:

	— Ярилцахын тулд захиргаан дээр дуудах байсан юм даа. Чи дуудах эрхтэй шүү дээ гэв.

	— Дуудаад ирэхгүй л дээ.

	— Очихгүй ээ гээд Курганов санаа алдав.

	— Уухай... Яагаад тэр вэ?

	— Хөөш гэж Фрол дуугаа өндөрсгөөд, — Чамд би ямар хэрэгтэй юм бэ? Өнөөдрийн даргатай зөрөлдсөний төлөө юу, намайг сэнхрүүлэх гэж ирээ юу? Хамтралын идэвхтний хувьд уу? Захиргааны гишүүний хувьд уу?

	— Яалаа гэж? хэмээн эмэгтэй аяархан дуугараад, тэр маргааны төлөө биш ээ. Бас захиргааны гишүүний хувьд ч биш... Өө... мэдлээ! Нинжин сэтгэл!

	— Фрол Петрович, чи юу ч мэдэхгүй байна гэж Клавдия гунигтайгаар, бүр аяархан дуугарлаа.

	Курганов харанхуйд түүний царайг харах гэсэн мэт Никулинаг удаан ширтлээ.

	Сууцуудын нэгэнд түрүүнээс хойш, Клавдияг нууран дээр ирсэн тэр үеэс хойш товшуур хөгжим тоглоно. Тэндээс орос ардын явган дууг дүрсгүйтэн дуулах сонстоно.

	Товшуурын аянд охидын бачтай дуу:

	 

	Хайрт минь үнсэж болох уу? гэж

	Хонгор минь дахин шална.

	Сарны гэрэлд үнсэлдэх ичгэвтэр гэж

	Саяхан би хэлсэн шүү дээ...

	 

	хэмээн дуулахыг Фрол өөрийн эрхгүй чагнав. Эрэгтэй хүний баргил хоолой:

	 

	Огторгуйгаар хөвөх саран

	Үүлэнд далд ордог ч болоосой

	Онгон сарыг барьж аваад

	Үйрүүлж хаях юм сан...

	 

	хэмээн түрэх дуулдана.

	Нэр төртэй түмний өмнө хүү, охин хоёр хуримын үеэр үнсэлдэж байгаа тэр газар хүртэл Фрол ардын явган дууг чагнаж суужээ.

	Тэд залуус хэрхэн хөгжиж байгааг үг дуугүй чагнан нэлээд суув. Нуур дахин толийж дөрвөлжин, гурвалжин дүрс түүний дээр тайван тогтоно.

	— Фрол оо, би чамайг дандаа харж: яагаад ийм байдаг юм бол оо? гэж боддог юм гэж Клавдия хэлээд, — Миний санаж байгаагаар чи дандаа гунигтай, зожиг байх юм. Бас ууртай шүү гэв.

	— Өө чи яасан гярхай юм бэ гэх Фролын дуу нэг л зэвүүн хүйтэн ажээ.

	Клавдия түүний нь мэдэрч:

	— Фрол, чи битгий уурла. Өөрөө л өөртөө уурлаж байх шиг над санагдах юм гэхэд,

	— Хүүш ээ, чи яваач, тэгэх үү? гэж Фрол анхныхтайгаа адилхан уур хорсолтой биш, гуйж, ятгасан өнгөөр хэллээ.

	— Тийм ээ, би явж болно. Гагцхүү... өнөөдрийн нинжин сэтгэлийн тухай гэж чи ярьж байна. Гэвч чамд надгүйгээр нинжин сэтгэл байна. Өөрөө өөрийнхөө өмнө шүү. Тийм үү?

	Бүдүүн, болхи Фрол хөдөлж Клашкагаас жаахан хөндийрөөд дуугүй сууснаа гэнэт:

	— Амьтай байна, сонсож байна уу? гэв.

	— Юу тэр вэ? гэж Никулина ойлгосонгүй асуув.

	— Нуур аа, амьдралгүй юм шиг байсан юм гэв. Клашка чих тавин чагнаж, харанхуйд үл харагдах бяцхан долгионы тод цалгилахыг мэдэрлээ. Тэгээд Курганов үүгээрээ юу хэлэх гэсэн нь түүнд гэнэт ойлгомжтой болов.

	— Фрол оо, ямар учиртай юм бэ? гэж болгоомжтой асуулаа.

	Фрол ихэд бөгтийн Никулина руу хажуугаараа харан суулаа. Тэр даарсан мэт гадуур цамцаа сайн хумьжээ. Гэвч юу ч эс хариулав. Тэгэхэд нь Клавдия бараг шивнэх шахам:

	— Фрол Петрович, чи яагаад байна вэ? гэж дахин асуулаа. Курганов тамхи ороож байснаа, Клашкагийн энэ үгэнд хуруу нь чичиргэнэж, хавтагатай тамхиа алдав. Гар нь чичирсэндээ хавтага нь унасан уу, эсвэл өөр юмнаас болов уу? Фрол гэнэт уурлаж асаагаагүй тамхиа харанхуй руу шидээд Никулина руу эргэж харан:

	— Хүүш ээ, чи яагаад хүний дотор маажаад байгаа юм бэ? Хэн чамаас гуйсан юм бэ гэлээ.

	— Хэн ч гуйгаагүй, би өөрөө л хүссэн юм...

	— Өөрөө? гэж Фрол түүний яриаг таслаад, өөрөө гэдэг чинь юу гэсэн үг вэ?! Чи миний дотрыг харж яах гэсэн юм? Юу олох юм. Та нар цөмөөрөө тонилцгоо... Би та нарыг бүгдийг үзэн ядаж байж ч болно. Яалаа гэж тэр вэ?! Та нарыг хүссэнээрээ амьдарч байгааг үзэн ядаж байна. Та нарын өдөр тутмын амьдрал дан ганц баяр хөөр байна... Хэр дуулж, хөгжимдөж байгааг харж байна уу... Та нар ойлгоно гэж үү дээ! гээд Фрол тээнэгэлзсэн мэт, гагцхүү өөрөө өөрийнхөө л үгийг сонссон мэт таг болов. Харин Никулина:

	— Тэгээд миний амьдрал дан ганц баяр хөөрөөр бялхаж байна уу... гэж зэмлэсэн, хорссон өнгөөр дуугарав.

	Клавдия Никулина олон жилийн турш эцгээсээ тусгай, гурван цонхтой жижигхэн модон байшинд амьдарч байгаа ажээ. Гэлэнмаа шиг хатуу, анир чимээгүй амьдарч, Устин, Пистимея хоёрын хүү, суугаад хамт хонож ч чадаагүй нөхөр Федор Морозовыгаа 1943 оны зуны адаг сарын нэгэн өглөө мориор цэргийн хэлтэс руу давхин одоод, Федор Морозов гэгч хүн хорвоо дээр байгаагүй мэт морины хөлийн тоостойгоо хамт замхран алга болсныг нь дурсан санагалзлаа.

	Дараа нь яг жилийн хойно хамтралын дарга Захар Большаков Клашкаг захиргаан дээр дуудаж, царайгаа буруулан байж бяцхан хуудас өгсний нь дээр: “... Федор Устинович Морозов... Усть Каменка тосгоны төлөө тулалдаанд баатарлагаар амь үрэгдэв...” хэмээн аалзны хар шүлс мэт жигд биш үсгээр бичсэн байлаа.

	— Үгүй, үгүй... Тийм байх ёсгүй... гэж Клашка бүр тайван хэлэв.

	Дууны нь өнгө маш зөөлөн, үхээнц байв. Тэгснээ чарлан бархирч будагтай цэвэрхэн угаасан шалан дээр ухаан алдан унажээ.

	Он жил өнгөрсөөр... цас орж, хайлсаар... голын тэртээ өвс ногоо шуугина. Дахиад өвөл болж зузаан цас газар дэлхийг бүчнэ. Гэвч цаг мөч өнгөрч дахин хайлна.

	Өөрийн нь эмэгтэй хүний уйтгар гуниг цас наранд хайлахын лугаа хайлан арилж, сэтгэл санааг нь хөнгөвчилсөн баясгалантай, бүлээн нулимс асгаран урсах цаг ирэх мэт Клашкад санагдах бөлгөө. Федорыг эргэж ирэхэд л тэгнэ.

	Ийнхүү Клавдия бараг хорин жил хүлээж байгаа ажээ.

	Ногоон Долын авгай нар Клавдияг эмэгтэй хүний өрөвч хайраар, эрэгтэйчүүд хүндэтгэн, охид түүнийг бишрэн шагшицгаана. Ирина Шатрова түүнийг ариун шүтээн мэт үзнэ. Ганцхан Илюшка Юргин заримдаа түүнд эвгүй муухай үг хаяна. Андрон Овчинников цагийг нь тааруулж “эргэлзэж байгаагаа” гүн утгатай илэрхийлнэ, бас төрсөн эцэг Антип Никулин Клашкагийн тухай яриаг сонсож, ярианы эцэст дандаа “хэ-цэс!” гэж сэжиглэнгүй үг хавчуулна.

	... Сууцанд байгаа залуучуудын дуу чимээ намдаагүй байлаа. Харин одоо дуулалдалгүй, гармони хөгжмийн аянд бүжих ажээ. Нэвширтлээ норсон тариан талбай, чийглэг харанхуй дүнсийж хүмүүсийн үе үе хөхрөлдөх сонстоно.

	Тэгээд миний амьдрал дан ганц баяр хөөрөөр бялхаж байна уу? гэж Клавдия зэмлэнгүй давтсан боловч түүний дууны өнгөнд гашуудсан шинж байсангүй.

	— Ээ Фрол минь... Фрол минь! Уйтгар гунигийг минь хуваалцах хүсэлгүй байгаа бол хэрэггүй ээ! гэв.

	— Над хуваалцах юм юу ч байхгүй, над учирсан юм ч огт байхгүй! хэмээн Фрол шууд хэллээ.

	— Намайг харахгүй байна гэж бод оо юу?

	Курганов хаясан тамхиа олохоор ногоон дээр алгаараа алгадан тэмтчив. Клашка ч бас тэмтэрч хавтагыг нь олж түүнд сарвайв.

	Салхи үлээж усны мандал дээрх гэрлэн зурвас дахин өчүүхэн төдий жирэлзэв. Хагас цагийн дараа гэнэт үүрийн гэгээ туссан мэт шөнийн харанхуй жаахан гэгээрэх шиг болов.

	Фрол ч, Клавдия ч удаан юм ярьсангүй. Бие биеийнхээ дэргэд сууж, хувь хувийнхаа тухай бодоцгооно. Фрол тамхиа сороход ороосон бүдүүн тамхиных нь цогийн гэрэл сартгар хамар, салхинд холцруутсан уруул, долоо хоног шахам сахлыг нь хусаагүй эрүү, тамхиа барьсан бүдүүн, хатуу хуруутай гарыг нь гэрэлтүүлнэ.

	Гэнэт огторгуйд үүлэн чөлөөгөөр гэгээ гийж, хэдэн од гялалзан, жаахан гэгээтэй болоход шөнө хараахан болоогүй, үүлгүй сэн бол газарт гэгээн харуй бүрий болж, маргааш цэлмэг өдөр болохыг зөгнөсөн нарны шаргал туяа тэнгэрийн, хаяанаа туяарах байсан байх.

	— Фрол оо, өглөө гэхэд цэлмэчихнэ гэж үү дээ? гэж Никулина асуулаа.

	Фрол тэнгэр өөд харж:

	— Тийм хурдан цэлмэхгүй байх аа... Нэлдээ бүрхсэн байгааг харж байна уу... гэв.

	Толгой дээр гялтганан энд тэнд байсан цөөхөн одод үнэхээр алга болж, үүлэн чөлөөний жаахан гэгээ дахин харанхуйллаа.

	— Явж угаасан юмаа дэлгэе, өглөө болтол сэвэрчхэж магад гээд бослоо.

	Фрол тамхиа хаяж, өнөөх л газраа суусаар:

	— Хүүш ээ, гэлээ ч гэсэн... чи яах гэж надтай энд... ийм яриа үүсгэв ээ? гэж асуув.

	— Мэдэхгүй байна... Чи над өрөвдөлтэй байсан байж болох юм. Чи чинь хүн шүү дээ гэж Клавдия итгэлгүй дуугарсан нь түүний асуултын утгыг бүрэн гүйцэд ойлгоогүйдээ тэгсэн байж болох байлаа.

	— Би юү дээ? гэхэд нь,

	— Өөр хэн байх юм бэ... Тэр нуур байна, чи түүнийг амьд байна гэсэн шүү дээ... гэлээ.

	Курганов зугуухан босож Клавдияд тулж:

	— Тийм бий! хэмээн гайхан уянгалуулаад дуугүй болсноо, түүн рүү жаахан тонгойж, гэрэлд чиний нүдийг харвал сонин байх сан гэж нэмж хэлэв.

	Энэ нь эмэгтэйг гэнэт айх, сандрахын хооронд болгон, хэдэн алхам ухарснаа, ямар нэгэн юм хэлэх гэсэн мэт зогсов. Гэвч цааш эргэж байр луугаа түргэн явлаа.

	Тэнд, түүний очсон газар залуучууд бүжиж, шуугилдахаа болиод нам жим болжээ. Тэндээс зөвхөн охидын гунигласан дуу сонсогдоно:

	 

	Хорвоо дээр наран дөлгөөн хөөрч...

	Холын хязгаар нутгийг наран гэрэлтүүлнэ

	Хаа нэгтээ аз жаргал өглөө мэт гийгүүлж

	Хаа нэгтээ хайрт минь намайгаа хүлээнэ...

	 

	Эл дуу гунигтайвтар боловч маш итгэмтгий байлаа. Фрол хүнд гараа унжуулан юу ч бодсон шинжгүй зогсоно. Хэрвээ өчүүхэн төдий л хөдөлбөл дуулж байгаа дууг тасалж, дуугүй болгочхож магадгүй мэт санагджээ.

	Өдөр хоног өнгөрсөөр байх авч цаг агаар дээрдсэнгүй. Уйтгартай, гунигтай, чийглэг бүгчим огторгуйгаас нарны туяа бараг үл тусна.

	Голын тэртээ тэр чигээрээ намаг, шавхай болон хувирчээ. Тэндээс тосгон руу бүлээн, аятайхан нигшмэл үнэр үнэртэнэ.

	Захар урьдын адил өдөрт хэд хэдэн удаа нуга руу ирнэ. Хэрэв түүнийг амралтын үеэр ирвэл бүгдтэй адилхан тэгш ажилладаг бригадын дарга Устин Морозов үрчийж сэрээгээ дурамжхан авч, хүндээр санаа алдан:

	— Босоцгоо... гэдэг байв.

	— Устин ах аа, та... дарга гэм буруутай гэж үү дээ?! хэмээн нэгэн удаа Ирина гоморхон асуув.

	Устин нойтон ташуураар ороолгуулсан мэт бүсгүй рүү харан юу ч эс хариулав. Түүний оронд Илюшка Юргин Ирина руу ярзалзан:

	— Хүмүүсийг элэг барьж байгаагийн нь төлөө... үлээж угтах болж байна уу? гэв.

	— Бишгүүр биш ээ, ... гэж Митька дооглонгуй залруулаад, Нэг тийм хөгжим байдаг юм. Онцгой ёслолын үед тоглодог юм гэж нэмж хэлэв.

	— Митька, чи... гээд Ирина уруул нь чичиргэнэн түүн рүү эргэв.

	— Гөлөг минь дуугаа тат гэж эцэг нь Митькад аяархан хэлээд, яагаад ч юм Устин Морозов руу харлаа. Тэр эргэж харалгүй, төлөв инээмсэглэв.

	Ирина түргэн түргэн амьсгаадаж, Юргиныг хатгаад авах нь уу гэлтэй сэрээгээ хоёр гараараа чанга хатгана.

	“Аваач - худалдаач” өнгөрсөн жилийн тарианы шилбэ шиг хатуу, армаг тармаг сахалтай нойтон дээд уруулаа цорвойн шүднийхээ завсраар шүлсээ савируулан нулимж, үг болгоноо ичгүүр сонжуургүй бах тав болгон:

	— Жингэр хөлөөрөө газар самардахтай адилхан... Тэдний нүцгэн хөхийг атгах адилхан гээд огцом эргэв.

	Иринагийн царай нялцгай, өмхий бөөн юм цацуулж, тэр нь урсан амьсгалж болохгүй байгаа мэт ичиж хорссондоо дүрсхийн улайж ямар нэгэн юм хашхирах гэснээ Юргин рүү алхахыг завдав. Гэвч Лукина түүний мөрөн дээр гараа тавьж, тогтоон:

	— Тэднийг битгий оролд. Тэдний... зөв. Муу явдлаас холхон байвал цэвэр байна гэв.

	— Даргын машин дөнгөж харагдмагц шүд нь өвдсөн юм шиг Устин ярвайж байдаг шүү дээ. Бригадын дарга шүү дээ. Хүмүүс сохор биш харж л байгаа. Харин энэ... энэ...

	— Хүмүүс тамирдаж гүйцээд л уур хорсол нь бадарч байна. Устин ч мөн хүн гэж Наталья хэлэв.

	Митька чи бас! гээд Ирина нүдэндээ доголон нулимстай түүн рүү дахин эргэлээ.

	Ёжтой аманцар Митька энэ удаа цохиулсан мэт гэмшингүй цааш явлаа.

	Хамтралын дарга энэ өдөр бусад өдрүүдийн нэгэн адил хүрч ирээд юу ч асуусангүй, учрыг нь асуултгүй тодорхой байлаа. Аль эртнээс сахлаа хусаагүй царай нь сүүмийж, битүү сахал нь улам ч унжсан мэт санагдах ажгуу.

	— Цаг агаарын урьдчилсан мэдээ өөрчлөгдөөгүй биз?.. Гийх нь үү? гэж Морозов асуулаа.

	— Солигдмол үүлтэй, бага зэргийн тунадастай гэж Большаковын өмнөөс даргатай бараг нэгэн зэрэг шахуу сүйхээр хүрч ирсэн агрономич Корнеев хариулав.

	— Бага зэргийн! гээд Устин хар хөмсгөө хөдөлгөн, — Захар аа, гэвч өвсгүй үлдэх нь ээ. Бусад бригадуудад ямар байна даа?

	— Яг ижил гээд Большаков гараараа савав. Цөмөөрөө үг дуугүй тамхиа нэрцгээнэ. Нүсэрдүү, пагдгар агрономч Корнеев улаан буудайн лагс юүжийг санагдуулна. Түүний өтгөн хонгор үс тал тал тийшээ унаж, дүнхгэр дух, шанаа руу нь тариан түрүү мэт унжин байдгаас тэгдэг биз. Одоо саравчтай малгайны нь дороос нэг ч туг үс цухуйхгүй учир дух нь асар том бул чулуу шиг санагдана.

	Духан дээр нь үе үе гүн биш атираа бий болсноо арилна.

	— Захарыч аа, дахиад өвсөө даршлах юм биш үү? Тэгж ингээд... гэж Морозов хэллээ.

	Большаков хоёр алгаараа нүүрээ илэв. Ерөнхий агрономчийн духанд дахиад атираа бий болсноо засрав.

	— Борис Дементьевич, тэгэхээр яах вэ?.. гээд Морозов санаа алдан,

	— Бурхан заяавал, намар эрдэнэ шишээ хуурай тэжээлд нуруулдъя...

	— Захар аа, өөр газарт эрдэнэ шиш маань ялзарч эхэлж байна. Ручьевкад... гэж Корнеев аяархан дуугарлаа.

	— Борис Дементьевич, мэдэж байна. Тэгээд л би чамтай зөвлөлдөхөөр энд ирэхийг гуйсан юм... Өнөөдөр би дөрөвдүгээр бригадад даршлах шийдвэр өгсөн...

	— Эрдэнэ шишийг үү дээ?! хэмээн дархныхаа газрыг орхиод ирсэн Филимон Колесников дуу алдаад, хэрвээ... гэвэл,

	— “Хэрвээ” гэж юу гэх гээ вэ? гээд агрономич толгойгоо ширүүн өргөлөө.

	Морозов юу хэлэхийг нь хүлээн Филимоныг анхааралтай ширтэнэ. Гэвч тэр дахиад юу ч дуугарсангүй. Бригадын дарга харцаа дарга дээрээ шилжүүлэв. Түүний хар нүдний дөнгөн данган ялгагдах хараа үл мэдэг хөдлөхийг Захар ажиглав.

	— Захар Захарыч, яах вэ... Ручьевка орж шийд өгье хэмээн Корнеевыг босоход,

	— Яв, гэлээ.

	Агрономичийг явмагц:

	— Өнөө өглөө бас гурван нуруу шатжээ гэж Морозов мэдээлсэнд,

	— Нурааж дэлгэж хатаахаас өөр замгүй ээ гэв.

	Захар бригадын дарга руу харахгүй байхыг хичээв. Морозовын хүүхэн хараа эвгүй муухай хөдлөөд байх шиг түүнд санагджээ.

	Большаков нуга руу нэмэлт хүн явуулна гэж амлаад машин руугаа явлаа.

	— Өдөр бүр л амлах юм, тэд чинь хаана байна? Корнеевтай хамт шөнө өндөг дараад өглөө болоход босгочихдог юм биш биз дээ? гэж Илья Юргин хэнээс асууж байгаа нь мэдэгдэхгүй асуув.

	— Би ч гэсэн эргэлзэж л байна гэж Андрон Овчинников хариулав. Андрон хүүхэд ахуйгаасаа хамтралд тэрэгчнээр ажиллаж байгаа бил ээ. Тэр зуны аагим халуун, өвлийн цасан шуурганд ч өдөр бүр ямар нэгэн юманд, хаашаа ч хамаагүй явна. Тосгон дундуур дандаа ташуураа барьж явна. Одоо түүний гарт ташуур биш, сэрээ байхыг харахад хачин санагдах ажээ.

	— Ард түмнийг бас мэхэлж байна... Тэд цөмөөрөө амлах, ажилла гэж шаардах нь их юм гэж Юргин хамтралчдыг доогтой харж дуртай дургүй хэлэв...

	... Үүнээс хойш таван өдрийн дараа бямба гарагийн үдэш хамтралчид адаглаад халуун усанд орж, хувцсаа хатаахаар гэр өөдөө буцаж явлаа.

	Ядарсан хүмүүс нэг нэгээрээ, хосоороо татлага онгоцон дээр гарч сууцгаана.

	— Бүгдээрээ суув уу? гэж Анисим онгоцоо явуулахад бэлтгэн асуув.

	— Митька, Егорка хоёр алга байна.

	— Шаарнуудыг жаахан хүлээ! гэж өвгөн бувтнав.

	— Хүлээгээрэй, тэр Митька гүйж явах шиг байна гэж Ирина хэллээ.

	Митькаг онгоцон дээр гарахад түүний норсон гутал шал шал шалхийв.

	— Гутал нь шал палхийгээд, Митья ч додигор явах шив дээ гэж Овчинников бүр атаархсан маягтай анхааруулав.

	— Митья, шинэ гутлаа шалчийлгачхаж. Муу юм байхгүй гэж үү? гээд Филимон толгой сэгсэрч, — Чи залуу хүнийг харахгүй юугаа хийж байсан юм бэ? гэж Фролоос асуулаа.

	Фрол Курганов эсрэг талдаа суусан Клавдия Никулинаг гунигтай харж, саяхан нуурын эрэг дээр түүнтэй энэ хүүхэн үү, эсвэл өөр хүн ярив уу? гэж бодлогошрох ажээ. Клашка өвдгөн дээрээ алчуураа тавьж, амандаа үсний хавчаараа зуужээ. Тэр амнаасаа хавчаар нэг нэгээр нь авч үсэндээ хатгана.

	— Аав аа, зүгээр ээ. Би мөдхөн гэрлэх хэрэгтэй, тэгээд л шинэ гуталтай байгаа юм, гэж Митька эцгийнхээ өмнөөс дуугараад Клашка руу очиж, бүсгүй цаашаа суугаач гэв.

	Митька Клавдия, Устины охин Варька Морозова хоёрын хоорондуур эрээ цээргүй шахалдан сууж, яах гэж авч явсан нь тодорхойгүй олс хөлийнхөө хажууд тавилаа. Фрол Курганов Клашкаг ширтэхээ больж хараагаа аажмаар буруулав.

	— Үрэмтгий юм гэж Филимоныг Зиновий Маркович дэмжээд, зулаг нь долоо хоногийн дотор ялзарчихна даа.

	Клашка, Варька хоёрыг Митька ээлжлэн нүд буландаж хараад:

	— Зүгээрээ, мөдхөн засмал замаар явах болно. Хуурай хатуу ёстой сайхан! гэлээ.

	Клашкагийн эсрэг талд сууж байсан Ирина тэсэж чадалгүй инээд алдахад:

	— Наадах чинь ийм цаг уурт үсээ л ялзруулчихгүй байхад ганцхан санаа тавьдаг юм! Гутлын тухай яаж бодох вэ! гэв.

	Митька түүний хэлснийг нөгөө чихээрээ гаргаж бригадын даргын охин руу тонгойж нэгэн юм шивнэнэ. Нуруулаг, тамиртай ноосон алчуурын дороос цухуйх хагас задарсан гэзэгтэй Варька Морозова Митькаг гунигтай нүдээр гүйлгэж хараад айсан дүртэй зайлж, алчуураа дух руугаа болгон:

	— Холдооч! гэв.

	— Тэр Егор ирж явна гээд Клашка инээмсэглэв.

	Митька ойртон ирж яваа Егор луу харж, зориуд санаа алдан:

	— Замын дунд хүний тэрэгнээс зайл! гэж ярьдаг байх аа... гээд, босож олсоо аваад онгоцны нөгөө булан руу очиж замдаа янжуур гаргаж Юргины дэргэд дүнзэн дээр суув. Уг дүнзийг татлага онгоцны суудлыг хэмнэх үүднээс улам нягт хөдөлгөхийн тулд сүйх тэргэн доогуур шургуулдаг байжээ.

	— Илья өвөө галаа өгөөч! гэв...

	“Аваач - худалдаач” түүний нүүр луу янжуураар чичлэх нь халаггүй байв.

	Юргин ийм ер бишийн хочийг дэмий аваагүй бил ээ. Ямар нэг юм худалдах, худалдан авах нь түүний хэнд ч үл ойлгогдох, тайлбарлашгүй шунал нь ажээ.

	Хэн нэгэн хамтралчинд хэдхэн мөнгөний шинэ соруул, тамхины хайрцаг, тонгорог харагдвал Ильяд түүний юу нь таалагдсан нь бүү мэд худалдахыг ятгаж, нойтон хамуу шиг дагаад салдаггүй байжээ. Өөрөө ч тамхины уут, бие угаах хаймар, дотуур хувцасны товч, зангианы хавчаар зэрэг юмыг аваач гэж байнга шална. Ер нь тэгээд хүүхдийн тоглоомын хаймран бөмбөг хүртэл халаасанд багтах төрөл бүрийн таваар түүнд элбэг байдаг ажээ... Анисим өвөө татлага онгоцоо явуулахад долгион түүний тосолсон бөөрийг мөргөн шал шалхийн алгадан цохино. Яриа хөөрөө намдаж, гагцхүү Митька Юргинтэй бурхны сэдвээр яриа үүсгэв.

	— Ах минь, таныг Христос бурхны загалмайлах угаалга хийлгээгүй юм гэж Пистимея эгч ярьсан гэхэд Юргин Митька руу сэжиглэнгүй хялайж, жаахан цаашаа болоод:

	— Бас нэг дүү гараад ирдэг байна шүү! Чиний ах чинь хамуутай нохой байгаа юм гэж бувтнав.

	— Тэгэхээр та тэгж заяагаагүй юм биз дээ хэмээн Митька бууж өгсөнгүй,

	— Пистимея эгч “түүний сэтгэлд бурхны үг хүрээгүй юм” гэж ярьсан гэхэд,

	— Болиоч! гэлээ.

	Юргин өөрийнх нь ярьдгаар “шохоорхон сонирхох үүднээс” баптист мөргөлийн байшинд үе үе очдогийг цөмөөрөө мэднэ.

	— Илья өвөө, бурхны үгийг та мэдэрдэггүй ч гэсэн танд аль эртний хүрчээ гэж би бодож байна. Зөнч Иеремия: Сахиус минь! “та... татаж, би дуртай болсон” гэж өгүүлсэн байдаг шүү дээ.

	— Чи юугаа ойлгох юм бэ? гээд Юргин инээмсэглэж, Иеремия тэгж ярьсан бол Иаков өөрөөр ярьжээ. Хорхой хүргэх талаар хэн ч ярьсангүй: “сахиус минь хорхой хүргэж байна, яагаад гэвэл бурхан муу юманд хорхойтдоггүй, өөрөө хэний ч хорхойг хүргэдэггүй”. Бид хэзээ ч бил ээ, уншсан юм байна.

	— Ээ, Илья өвөө минь! Иаков муу юманд хорхойтох тухай ярьж байхад Иеремия оюун санааны дахин төрөх, сайн сайханд дуудсан бурхны дуу хоолойны тухай ярьсан байна гээд Юргины нүд рүү ширтэж,

	— Гэвч би таныг загалмайлах угаалга хийлгэх ёстой хүн гэж үзэж байна хэмээн яриагаа дуусгав.

	— Чи намайг орхиоч! надад тэр загалмайлах чинь ямар хэрэгтэй юм бэ! гэж Юргин уурсан хашхирлаа.

	Тийнхүү “Аваач - худалдаач” юу ч эс ойлгов. Митька шагшран дуугүй болов.

	Энэ хооронд татлага онгоц голын дунд орсон байлаа.

	Клашка эхлээд Иринаг, дараа нь Варькаг нударч, Митька руу нүдээрээ заан:

	— Хараач! Хараач!.. Тэр яах нь вэ? гэв.

	“Аваач - худалдаач” дүнз рүү бөгсөө унжуулан өвдгөө тохойлдон суух нь бүх л төрхөөрөө зөвхөн энэ онгоцон дээр яваа хүмүүсээр төдийгүй, хэрэв бүх хүн төрөлхтнийг цөмийг нь биш юм аа гэхэд адаглаад тэн хагасыг нь ихээр зэвүүцэж байгаагаа харуулна. Митька онгоцны тэвш налан Юргины өмдийг тамхины галаар анхааралтай төөнөн шатаана.

	Дараа нь Митька санаа зовох юмгүй тамхиа татаж утааг нь бөөн бөөнөөр үлээнэ. Түүний нүдэнд дүрсгүйтсэн шинж илт ажээ.

	Митькагийн яаж дүрсгүйтэж байгааг Клашка, Ирина, Варька нар ухаарах гэсээр байтал, Юргин төрхөө өөрчлөлгүй:

	— Миний удирдагчид ч дээ! Энэ Устин ч, Захарка ч... Юунд ард түмнийг зовооно вэ! Шандас шөрмөс тасарч, хадсан өвс нь ялзарч байна. Хурал дээр тэдний баатарлаг явдлын төлөө хөгжимдөж болох юм, харин би ямар хамаа байх вэ? Илэн далангүй хэлбэл, би өвчтэй хүн. Миний цээж нэг л биш байгаа юм... Эсвэл манай тосгоны эд хэрэглэгчдийн хоршооны ажилчид ч адилхан гээд тэр өөрийн дуртай сэдэвтээ орж, — Саяхан би төмрийн тасаг дээрээс ац худалдаж авлаа. Лангуун дээрээ над руу чулуудчихав. Боогоод өгөөч гэлээ. Цаас байхгүй... Яагаад байдаггүй бил ээ? гэж асуулаа, хамтралын хөдөлмөрчид дэлгүүрт орж ирсэн бол чи соёлч үйлчил. Худалдааны ажилд эн тэргүүний асуудал соёлч харилцаж боловсон байх явдал, яагаад гэвэл... Ёо! Ёо!

	— Илья өвөө яав аа? гэж Митька Юргины нүд рүү халамжлан харлаа.

	— Ёо! ёо! гээд Юргин хоёр гараараа ээлжлэн бөгсөө алгадан дороо эргэлдэв.

	Клашка хэргийн учрыг мэдэж хамгийн түрүүнд хөхрөхөд Филимон бас аянга ниргэх мэт баргил дуугаар хөхрөв.

	Гэвч ихэнх хамтралчид Юргинийг үг дуугүй, гайхан ширтэнэ.

	— Та минь ээ, түүнд өвчин тусчхаагүй байгаа? гэх эмэгтэй хүний айсан дуу хадлаа,

	— Жирийн л сайн дурын уран сайханч гэж Митька тайвшруулаад, — Нэрт жүжигчин “Аваач - худалдаач” баптист бүжиг бүжиж байна гэж тодруулав.

	— Бапт... сайн дур... хүмүүс ээ! тэр Митька байна шүү... гэсээр Юргин хөлөө дээр дээр өргөн цовхчив.

	Энэ нь уйтгар гунигтай хамтралчид хүртэл инээн баясаж эхлэхээр тийм хөгтэй байлаа. Фрол Курганов ч хөхөрч, Варька Морозовагийн мөнхийн гунигтай, зууван нүдэнд ч хөгжөөнтэй оч дүрэлзэв. Ирина Клашка Никулинагийн мөрөнд нүүрээ нааж, хөхөрсөндөө гарсан нулимсаа нударгаараа арчина.

	— Клашенька, тэр юунд ингэж... бүжнэ вэ? гэж Ирина арай ядан хашхирлаа... Клашка ч:

	— Харж байгаа биз... ойлгож байна уу... гэж л дуугарлаа.

	Илья Юргин гэнэт банзан дээр суулаа. Гэвч тэр даруй хүчтэй пүршинд чулуудагдсан мэт босон харайж, бүр ч хүчтэй эргэлдэн:

	— Шатаж байна... Би шатаж байна шүү дээ... Өмд минь бараг шинэ юм сан! Ээ! гэв.

	— Та юу гэнэ ээ?! гэсээр Митька Юргин руу очиж, хаана, хаана шатаж байна? гэв.

	— Шулам бас асууна гэнэ ээ! Энд, энд хараач өөдгүй золиг, унтраа гэсээр Юргин Митька руу буруу харан тонгойсхийв. Митька өмдийг нь хуруугаараа төнхөн дутуу шатсан хэсгийг нь таслан автал тэндээс, Илюшкагийн өмднөөс бөөн утаа баагилаа. Хүмүүсийн тэсгэлгүй хөхрөөн дундаас:

	— Хүн амьдаараа шатаж байна!

	— Ус түргэлээрэй, Хувин хаана байна?

	— Өмдөө тайлж хаяач! Тайлаач! Өмдтэйгөө шатчихна! гэж хашхирах сонсогдов. Гэвч Юргин өөрөө бусдаас чанга ёолон дуу алдаж, Митька руу бөгсөөрөө ухран:

	— Шаар минь, унтраа гэж байна шүү! Цус сорогч оо, унтраа! гэнэм.

	— Одоохон ах минь, одоохон гэж Митька эелдэг хэлээд олсоо яаран эвхэв.

	— Нэгмөсөн загалмайлчихъя, Пистимея эгч юу заяахаа шийдтэл хүлээ... Үнэндээ зохих заншил ёсоор биш шүү гэв...

	Митька дараагийн агшинд Ильягийн суга доогуур бугуйлдан тэвэрч онгоцны хашлага руу аваачлаа. “Суут жүжигчин” хөл гараа сарвагануулан усанд шуудайтай гурил мэт пүлхийн унахыг хэн ч ухаарч амжсангүй.

	— Энэ чинь бас юун тоглоом бэ? гэж Сергеев хөхрөхөө больж хашхирав.

	— Дүрсгүйтэх нь үнэхээр дэндэж байна. Хүн живүүлэх нь гэж Колесников дуугарлаа.

	— Зүгээрээ, цөсөө хүртэл норж л байг.

	— Нээрээ, норно доо!

	Олс богино байлаа. Юргин онгоцноос таван мөтрийн зайтай тийчгэнэн:

	— Тав үстэй монди! Замбараагүй шаар... гэж цөхрөнгүй хашхирна.

	— За унтрав уу?

	— Ий-и-ы-ы! гэж Юргин хөхөрсөн уруулаараа хариуд нь енгинэнэ.

	Утаа гарсаар байна уу? гэж Митька урамгүйхэн лавлан асуугаад, санаагаар битгий уна, яалаа гэж хүнийг гай зовлонд орхих вэ. Алив жаахан норгоодохъё гэв.

	— Чи үнэхээр... Тоглоом, тоотой нь дээр. Ус залгичихна... гээд Сергеев бослоо.

	Тэр Митькагаас олсыг нь булаан авлаа. Гэвч гатлага онгоц бараг зогсоолдоо хүрээд ирчихсэн байв. Юргин хөлөө газар хүрэхийг мэдрэн олсыг өөр лүүгээ хүчтэй угзран Сергеевийн гараас угз татан авч элсэн дээр мөлхөн гарлаа.

	Хүмүүс инээлдсээр эрэг дээр бууцгаав.

	Митька юу ч болоогүй юм шиг Илья дээр очин олсоо авч эвхэж эхлэв.

	“Аваач - худалдаач” амаа дуугүй ангайж, хамхин, Митькаг тойрон нэг юм хэлэхийг хичээн гараараа зангах авч хэл яриа эвлэрсэнгүй.

	— Жингэр хөлөөрөө самарддагтай адил... Тэдний нүцгэн хөхийг атгах адилхан... гэж Митька Юргины хэдэн өдрийн өмнө хэлсэн шиг үг бүрийг зөөн хэлэв.

	Митька Юргинийг юу болсныг ухааруулахаар үлдээгээд гэр өөдөө явлаа.

	Суут “Аваач - худалдаач” шууд ухаарсангүй. Харин Ирина бүгдийг агшин зуур тааварлаж, хөхрөхөө болиод Митькаг хайн харав. Тэр эрэг дээр байсангүй.

	Ирина өвөөгөө хүлээхээ мартаж, бодлогошрон газар шагайсаар тосгон руугаа явлаа.

	Энэ бүх хугацаанд нэг ч удаа инээгээгүй цорын ганц хүн Анисим өвөө татлага онгоцон дээр үлджээ. Тэр аяллын туршид дүрсгүй Митька, ач охин хоёроо ээлжлэн харж унтарсан гаансаа үг дуугүй сорон явлаа.

	
ГУРАВДУГААР БҮЛЭГ

	Большаков, Корнеев хоёр мужийн намын хороон дээрээс үдэш орой болсон хойно шал норчихсон, үг дуугүй буцаж ирцгээв. Мужийн намын хорооны товчооны гишүүний нэгний хэлсэнчлэн “хаан талбайд хааш яаш” ажилласан тул хоёулаа донгодуулсан ажээ.

	Мужийн намын хороо тэр хоёрыг районы намын хорооны нарийн бичгийн дарга Григорьевын хамт учир шалтгааныг нь хэлэлгүй гэнэт дууджээ. Тэнд ирсэн хойно нь “дөнгөж цухуйгаад байгаа эрдэнэ шишийг хадаж даршлах шийдвэрийг өгсөн хамтралын дарга Захар Большаков, ерөнхий инженер, агрономич Корнеев нарын гэмт үйл ажиллагааны тухай” Ногоон Долын хэсэг хамтралчдаас ирсэн мэдээллийн тухай мэдэгджээ.

	Уг мэдээллийг үзүүлээгүй бөгөөд Большаков, Корнеев хоёр ч үзье гэж гуйсангүй. Түүнийг мэдэгдээд тайлбарлахыг шаардсан бөлгөө.

	Дээрээс өнөөх л шиврээ бороо шивэрнэ. Морьдын туурай шавар дотор шалчигнаж, дугуйнд наалдсан хүнд, бөөн шавар үсрэн шидэгдэж нуруу, толгой дээр унана. Дарга, агрономч хоёрыг өртөөн дээр угтсан Андрон Овчинников дэлбээн дээр гунигтай сууж, ташуураа толгой дээрээ үе үе эргүүлэн, тамшаална.

	— За ингээд оронцоглогчид болжээ! гэж Захар бүхий л зайн турш анх удаа гунигтай дуугарлаа.

	Большаков, Корнеев хоёр аль эртний, барагцаалбал арван таван жилийн өмнөөс танил ажээ. Тэд нэг үед хамтралын даргын курст хамт суралцаж байв. Дараа нь Корнеев хөрш зэргэлдээх Ручьевкийн артелийг хэдэн жил толгойлж, хөдөө аж ахуйн дээд сургууль эчнээгээр төгсжээ. Хамтралуудыг нэгтгэсний дараа том аж ахуйн ерөнхий агрономчоор халаагүй ажиллаж байгаа бил ээ!

	Тэд гар нийлэн ажиллаж, үг цухуйлгахад л бие биеэ ойлгодог, аль эртний анд найз нар болжээ.

	— Григорьевт баярласан, тэр ямар ч байлаа гэсэн учир шалтгааныг тайлбарлахыг оролдлоо гэж Корнеев доройхон дуугараад, — Тэр л бага багаар хатуу сануулж байгаагүй бол ч... Оронцоглоно гэдэг чинь тоглоом гэж үү? Тэгээд жирийн донгодууллаа гээд дуугүй болсноо, — Григорьев сайн хүн бололтой хэмээн нэмж хэлэв.

	— Боря, хэрвээ чи бид хоёр үнэхээр түүнийг... яах бол оо? гэж Захар асуугаад, — Ингээд маргааш бороо татарна, эрдэнэ шиш ч ургаж, намар гэхэд метр хагас өндөр болчихсон найгаж байвал яах вэ? Тэгвэл ч бидэнд... бид гуравт тайлбарлана даа.

	Дүүрсэн хэрэг. Эрдэнэ шиш нь бүрэн сүйрсэн газар л тайлбарлах юмгүй болно.

	Ойролцоох өртөөнөөс Ногоон Дол хүртэл арваад километр боловч морьд нь хөлөрч хөөс цахарчээ. Тэгээд тосгоны гэрэл сүүмэлзэхэд морьд нь гэлдэрч алхуулав.

	— Золиг гэж, Морозов бидэн рүү машин явуулахаа гадарладаггүй юм аа! Большаков харанхуйд хэлэв.

	Үд дунд бороогүй байсан юм. “Дарга цэвэр агаарт явах дуртай, явж үз” гэж Устин хэлсэн. Над ямар ялгаа байх вэ? Ташуураа л авбал болох нь тэр гэж Овчинников эргэж харалгүй хариулав.

	— “Хэсэг хамтралчид” гэж хэн байсныг мэдвэл сонин оо? хэмээн Корнеев бодлогошронгуй дуугарав.

	Тэр “хэсэг” гэдэг чинь нэг хүн ч байж болно гэж Захар бодоод дөрөвдүгээр бригадад эрдэнэ шишээ дарш болгох шийд өгсөн гэж түүнийг саяхан хэлэхэд Устин Морозовын хүүхэн хараа хэрхэн хөдөлж байсныг саналаа. Тийнхүү бодсон авч чанга хэлсэнгүй. Нээрээ юугаа ч ярих бил ээ? Захар энэ хүнд дургүй бөгөөд тэд яагаад ч юм таардаггүй бил ээ. Түүний хэмээс хэтэрсэн шашин шүтлэгтэй авгайгаас нь ч юм уу, Устиний өөрийг нь зожгоос ч юм уу?

	Бас Фрол Кургановтой ч таардаггүй. Фрол тэр хоёрын харилцаа бүр ч төвөгтэй. Өөрөөр хэлбэл Захар учрыг нь олох гэж ядаад орхичихсон тийм ээдрээтэй ажээ. Фролыг ийм юманд сэжиглэвэл яах вэ? Үгүй, таарахгүй... Ер нь тэгээд тэр мэдээлэгчийн талаар бодох ямар хэрэг байна! Хэрвээ үнэхээр Борис тэр хоёр эрдэнэ шишийн талаар алдаа гаргасан бол намар дахиад донгодуулна. Юу болохыг Захар мэднэ. Харин “хэсэг хүн” гэдэг нь хэн гэдгийг мэдэхгүй байна. Устин тэгэх ёсгүй сэн... Тэгэх тусмаа Фрол бүр ч тэгэхгүй санагдана... Саяхан нугад болсон шиг нүүр лүү нь нулимсан нь дээр...

	Татлага онгоцтойгоо тэднийг хүлээж байсан Анисим нөгөө эрэг дээр зөөж аваачив. Тэд нэвчсэн зам шиг болсон тосгоны гудамжаар явж байлаа. Захар Фрол Курганов, түүний гэргий Степанида, тэдний хүү Митькагийн тухай өөрөө ч анзааралгүй бодсоор явлаа. Тэдний харьцааны учрыг олоход хэцүү ажээ. Утасны үзүүр ил байж, татахад л тэр чигээрээ хөврөхөөр байсан байж ч болох юм. Тийм ээ, он жил өнгөрөхөд өнөөх утасны үзүүр сэмэрч илжрэн тасарч, утас маань ч бул чулуу шиг болж хумсаараа маажиж, хутгаар зороод ч тоосыг нь ховхлохоос үзүүрийг нь олохгүй.

	Тэр тоос Захарын сэтгэлд үүрд сууж Митькаг харах бүрийдээ шимширч, нимгэн хүйтэн хальсаар хучигддаг бололтой... Митька, Фрол Курганов, Стешка хоёрын анхны ганц хүү бил ээ. Захар Большаковын хүү байж ч болох байсан. Захар өөрөө өөрийгөө зүхэх боловч хальс хайлсангүй. Митька түүний хүү бишид юу нь буруу байх сан бил ээ?! Залуусын адил дүрсгүй, инээмтгий залуу шүү дээ. Харин тоглоом тохуунд хязгааргүй дуртай, шазруун зоригтой нь үнэн. Гэлээ ч гэсэн ажилдаа махруу, эцэж цуцахыг мэдэхгүй шилдэг механикжуулагч бил ээ.

	Түүнийг засварын дархны газар механикчаар тавих хэрэгтэй.

	Ямар нэгэн хачин дуу Захарыг сэрээв. Юун чөтгөр вэ, сүлд дуулал дуулаад байна уу даа? Хэн, хаана дуулна вэ? Ямар учир шалтгаанаар дуулж байна! Яагаад дуулна вэ? Төрийн дууллыг үггүйгээр тоглодог болоод удсан. Хэн нэг нь эгшигт хайрцгийн хадгалсан пянзаа тоглуулж байгаа юм бол уу? Үгүй ээ, сүлд дууллыг цогтой сүрлэг, дуулдаг, тэгвэл энд гунигтай аялгуу уянгалаад байна.

	— Юун хий үзэгдэл вэ? Сонсож байна уу? гээд Большаков хөмсөг ихэд зангидан асуув.

	Корнеев гайхан ямар нэг үг гонгиноход, Овчинников инээхээ болж, ташуураараа нарийн гудамж руу харанхуй руу зааж:

	— Тэнд... гэв.

	— Тэнд гэж юу вэ?

	— Дуулцгааж байна, өнөөдүүл чинь...

	 

	Аугаа их эрх чөлөөний ган бат холбоо

	Ариун хайрыг үүрд мөнх нэгтгэлээ.

	Нэгдмэл бурханд зөвхөн үнэнч биднийг

	Нэлдээ Христ бурхны цэвэр цусаар угаалаа...

	 

	гэж дуулах үг тод сонстоно.

	— Өнөөдүүл чинь дуулж байна... баптист Пистимеягийхан дуулж байна. Би эдний байшингийн хажуугаар гурван өдөр явж байгаа юм, янз бүрийн дуу хоолой уянгалаад байсан. Харин одоо дагалдан дуулагчид гарчээ хэмээн Овчинников хэллээ.

	— Ээ зөнөг дуучид! гэж Корнеев дуу алдаад, — Энэ чинь юу болж байна?! Бас “Интернационалын” аяар дуулах гэж боджээ. Андрон, эргээрэй! Түргэл! гэв.

	Овчинниковын ташуур тас нясхийж, ядарсан морь шавар шавхай дундуур арай түргэн шалчигнуулав.

	Тэдэнтэй мөргөлийн байшингийн хажууд Филимон Колесников тааралдаж гараараа даллан тэрэг рүү гүйж ирлээ.

	— Захар аа, энэ чинь юу болж байна? Борис Дементьич? Энэ муухай юмнуудыг хэдий болтол тэвчих юм бэ гэж би асууж байна?!

	— Филимон тайвшир! гээд Большаков түүний мөрөнд хүрч газар буув.

	Энэ хооронд гудамжны дагуу гунигтай, сунжруу дуу уянгална.

	 

	Далайн жирийн шуурга аянгыг нэвтлэн

	Дайсны хүчнээс айхгүй бид урагшаа явнам,

	Бидний хүчин Христэд байдаг болохоор тусална

	Бартаат энэ замыг Христ анх тавьсан...

	 

	Колесников мөргөлийн байшин руу гүйлээ.

	— Филимон! Сайхан мэдээрэй, алдаа хийв үү зэй... гэж Большаков дахин сануулав.

	Хөөрүү, цогтой Колесников Ногоон Долд баптист мөргөлийн газар байгаатай эдүгээ хүртэл огтхон ч эвлэрч чадахгүй байгаа бил ээ. Тэр Эх орны дайнаас эргэж ирмэгц герман гаанс зууж тосгоноор явахдаа мөргөлийн дуу дуулж байгааг анх удаа сонсоод, эхлээд байшингийн эргэн тойрон яваад:

	— Энэ чинь юу болж байна?! Яаж болдог юм бэ? гэж Большаковоос хорсолтой асуужээ.

	— Би зөвшөөрсөн юм уу? Надаас асуугаагүй шүү дээ... гэхэд нь:

	— Асуусан, асуугаагүй ялгаагүй! Аяа! За, би тэднийг үү! гэжээ. Тэр үед Филимон дайны галд хуйхлагдаж, юм үзэж нүд тайлсан хэдий боловч нар салхинд борлосон, хөнгөн хийсвэр бодолтой залуу байсан тул мөргөлийн байшинг дүнз дүнзээр нь салгаж тэгшилнэ гэсэн цуурхал тосгон даяар тарааж, баптист бүх эмгэнийг залбирлынхаа оронд “адгийн муу чөтгөр камарин эр...” гэдэг дуу дуулахыг шаарджээ.

	— За за, чи ч нэг их сайн хүн биш юм аа! гэж нэгэн удаа Юргин Филимоноос нэлээд хол зайтай зогсон хэлээд, — Би бурханд итгэдэггүй, тэр ч байтугай намайг тэр... шашны эсрэг бурхангүйч гэж хэлж болно. Тэдний үүрийг зоргодос болгон тараа гэсэн ч болно. Харин дүү минь, Үндсэн хуулийн зуун хорин дөрөвдүгээр зүйлийг яах вэ? гээд халааснаасаа ном гаргаж,

	— Тэр зүйлийг хумсаараа зурчихсан байгаа... Энэ байна. “ЗСБНХУ-д нинжин сэтгэлийн эрх чөлөөг хангах зорилгоор...” Хангах зорилгоор ойлгов уу... Тэгээд цааш нь: “Шашин шүтэх эрх чөлөөг бүх иргэдэд хүлээн зөвшөөрнө” гэжээ. Ухаанд чинь хүрэв үү? Эрх чөлөө шүү! Энэ эмгэд мөн л иргэд шүү дээ... Адилхан л эрх чөлөөг хүсэцгээж байна гэжээ.

	Филимон гадаад гаансаа амнаасаа унагааж, ихэд дүрэлзэн уурлаж:

	— Нүүрээ угаадаггүй тэнэг минь, чамд энэ зүйлийг хэн зурж өгсөн юм бэ?! Шашны эсрэг бурхангүйч чи хэний үгээр мөргөлийн дуу дуулж байна?! би чамайг... гэсэнд,

	— За за!.., гэж Юргин арай зөөлөн дуугараад, — Алив наадахаа... Чамд гаансны хэрэг юу байгаа юм бэ?! Худалдсан нь дээр. Эсвэл солио хийе. Би чамд хямсаа өгье гэв.

	— Юу гэнэ ээ?! гээд Колесников амаа бүр ангайв.

	— Хямсаа... Гялалзсан том хямсаа. Эмнэлэгт хэрэглэдэг юм. Одоо сэрээ олдохгүй байна, түүнийг сэрээний оронд яг ашиглаж болно... Банш ч, шарсан өөх ч, юу ч авч болно. Би туршиж үзсэн. Бас нэг шил нэрмэл дайж өгье.

	Шил нэрмэл уг асуудлыг шийдэж, солио хийжээ.

	— Нээрээ л надад гаансны хэрэг байхгүй гэж Колесников хэлээд, — Зүгээр сүр бадруулахын тулд баагиулж явдаг юм. Харин чамд ямар хэрэгтэй юм бэ? Чи тамхи огт татдаггүй шүү дээ гэсэнд,

	— Ямар ч байлаа гэсэн ховор зүйл... гэхэд,

	— За, надад битгий гомдоорой! Энэ хямсаагаа буцааж ав, тэр баншаа түүгээд идэж бай. Өө тийм, мөргөлөө ухуулах гээд үзээрэй... Би тэднийг ямар ч байсан энэ хямсаагаар багалзуурдана даа гээд Колесников асар том гараа атгаж, дэлгэн,

	— Хэрвээ яавал... чамайг ч гэсэн тэдэнтэй хамт... гэжээ.

	Филимон мөргөлийн байшинг дахин нэг тойроод үүнээс хойш удалгүй район явж, тэндээсээ муж орж... үүл шиг баргар, ууртай буцаж иржээ.

	— За яав? гэж Большаков асуулаа.

	— Энэ гээд Колесников “ЗСБНХУ дахь сүм хийд” гэсэн товхимол ширээн дээр чулуудаад мужаас үүнийг унш гэж өглөө. Би тэнд чинь нинжин сэтгэлийн эрх чөлөөний тухай зарим газар нь хумсаараа Юргин шиг зурсан байгаа... “Сүсэгтний шашин шүтэх сэтгэлгээг доромжлох, итгэл шүтлэгийг мөрдөх, нинжин сэтгэлийн эрх чөлөөг хязгаарлахыг ЗСБНХУ-ын хуулиудаар хориглоно” гэжээ. Бүх юм тодорхойгоос тодорхой байна. Үүнийг Юргин надад тайлбарласан юм.

	Тэр хууль нь ямар хуулиуд байдаг юм бол оо? Хэрвээ тэд, мөргөлчид миний шашны эсрэг үзлийг доромжилбол яах вэ? гэжээ.

	Он жил өнгөрөхөд Филимон нам жим нухацтай болжээ. Гэвч мөргөлийн байшингийн тухай яриа болоход Колесников тэсгэл алддаг байв.

	Овчинниковыг морьтой нь явуулаад Большаков, Корнеев хоёр бөгт гэрэлтэй пингээр дамжин шалавч дэвссэн том тасалгаанд орлоо. Хананы дагуу вандан сандал дээр арван хэдэн эмгэн сууна. Тасалгааны голд ямар ч бүтээлэггүй жирийн нэгэн ширээнээ Библи судар байх ажээ. Хананд нь бурхан ч, зул ч байхгүй бөлгөө. Гагцхүү цонхны хоорондох зайд жирийн тасалдаг хуанли өлгөөтэй байлаа. Адрын цахилгаан чийдэнг цацагтай нягт ногоон бүрхүүлээр тагласан нь тасалгааг зөөлхөн, сэтгэл төвшин бөгт гэрэлтэй болгожээ.

	Эмгэд гараа цээжнээ зөрүүлэн сууж:

	 

	Нарт хорвоогоос Христэд бид очно

	Нүгэлт муу юмтай нүдэлдэн тулалдана.

	Хэцүү бэрх үедээ Христийгээ бид дуудна

	Хэзээ ч тэр бидэнд туслах нь эргэлзээгүй...

	 

	хэмээн гунигтай орилолдоно.

	— Энэ чинь бас юун дуу, филармони бий болчих оо вэ?! гэж Колесников хүнгэнэв. Эмгэд эмээн дуугүй болцгоов.

	— Чи аяархан гээд Захар түүнийг нударч, — Пистимея Макаровна бид тантай... гэв.

	— Клавдия! Никулина!!! гэж Корнеев гэнэт дуу алдаж, даргын яриаг таслан, — Чи бас байгаа юм уу?! Энэ чинь... филармони биш, чиний эцгийн хэлдгээр бүхэл бүтэн нэвтрүүлэг байна даа. За, Захар аа, манай захиргааны гишүүдээс өөр хүн байхгүй биз? гэлээ.

	Тасалгаанд захиргааны гишүүдээс өөр хэн ч байсангүй. Ногооны бригадын дарга Клавдия Никулина ичсэндээ улайн эмгэдийн дунд толгойгоо ганзагалан сууна.

	Тэнд Клашка, эмгэдээс гадна Пистимеягийн өөрийн нь охин байлаа. Варька буланд шигдэж алчуураараа нүүрээ таллан боож гөлийсөн, итгэлгүй харцаар хар цонх руу ширтэн сууна.

	— Ингэхлээр... гээд Захар хөлөө хүндээр зөөн гишгэж, — Пистимея Макаровна, ярих хэрэгтэй байна. Алив ярилцъя... Мөргөлөө маргааш бол... гэхэд,

	— Хонгор минь, би чамд үүнийг хэлмээр байна гэж өдий насандаа жалх нь буураагүй тунгалаг цэнхэр нүдээ гялалзуулан,

	— Та наашаа давшлан орж ирэх ямар эрхтэй юм бэ?.. Зөвлөлтийн хуулиар хурал хурахад саад хийхийг хориглосон шүү дээ... гээд Пистимея цэх болов.

	— Өнөөдөр л саад хийж байна гэж Большаков хатуухан ярилаа.

	— Мөргөлөө дуусга, түргэл! гээд Колесников ширээ рүү алхтал Большаков түүнийг тогтоов.

	— Бид гомдол мэдүүлнэ гэж Пистимея сануулав. Большаков сахлаа илж, саравчтай малгайгаа аваад,

	— Хэн хориглосон юм бэ? Одоохон мөргөлөө дуусга. Би орох ёсгүй, та нарын хэрэгт орохгүй гэдгийг чи мэдэж байгаа гэв.

	Пистимея үүнийг мэдэж байлаа. Тэр хатсан уруулаа гоморхонгуй жимийж, үл ойлгогдох юм бувтнав.

	Эмгэд нэг нэгээрээ босож хаалга руу сажилцгаав. Клашка ч бослоо.

	— Клавдия, чи үлдээрэй гэж Корнеев хэллээ.

	Клашкагаас бусад бүх хүнийг гарсны дараа Захар ширээ рүү очиж мухар сандал руу суун, Библи судрыг хажуу тийш болгов. Пистимея гараа цээжиндээ сүртэй зөрүүлэн хажууд нь шон шиг зогсоно.

	— Та нар энд ямар мөргөлийн дуу дуулаад байв даа? гэж Захар сөөнгөтсөн, сайн юм зөгнөсөн биш дуугаар асуулаа.

	Пистимея гараа урьдын адил цээжин дээрээ зөрүүлсэн боловч ширүүн байдал нь нэн даруй намдаж, нүдэнд нь тээнэгэлзсэн байдал тодров.

	— Бурхны агуулгатай, жирийн л дуу...

	— Авгай, та битгий булзааруулаад бай! Агуулгын талаар яриагүй, аяын талаар ярьж байна гэж Колесников ярианд оролцов.

	— Бидэнд ямар ч хөгжим байхгүй...

	— Пистимея, битгий баашлаад бай! Та нар тэр бурхны агуулгатай дуугаа ямар аянд тохируулсан юм бэ?.. гээд Корнеев дуугаа жаахан өндөрсгөв.

	Пистимея арчаагүйхэн гараа буулгаж, хөгшин хүний арчаагүй үл мэдэг зулгуйдсан инээмсэглэлээр инээмсэглэж түгдчин:

	— Юу нь болохоо байчихаа вэ... Бид чинь... Төстэй нь төстэй байх аа... Би яаж мэдэх вэ... гэж будилангуй бувтнав.

	— Пистимея Макаровна, би танд хэлмээр юм байна! гээд Большаков ширээг нударгаараа дэлсэн:

	— Та битгий тэнэгэрхээд бай. Та бүгдийг мэдэж байгаа. Энэ дууг дахиад дуулж байхыг сонсвол танай мөргөлийн байшинг хаах асуудлыг тавих болно. Ойлгов уу? гэхэд,

	— Тэгэлгүй яах вэ, тэгэлгүй яах вэ... гэж санваартан авгай яаран сандран толгой дохив.

	— Та шашны тухай хуулийг сайн мэднэ гээд Колесников инээмсэглэн, — Юргиний над руу чиглээд байсан үндсэн хуулийн зүйл ангийг хумсаараа зурсан байсан. Гэвч бид шашны аливаа нэгдлийн үйл ажиллагааг хориглон зогсоох нөхцөлийг мэднэ. Тэгэхдээ төрийн дууллыг доромжлохыг зөвшөөрөхгүй... гэсэнд,

	— Сахиус минь, ямар үг хэлнэ вэ! гэв.

	— Үг нь бүдүүлэг ч гэсэн яг хэлж байгаа юм. Одоо залуучуудын талаар ярилцъя. Бид энэ тухай тантай нэг биш удаа сайнаар ч, муугаар ч ярилцсан гэж Захар хэлэв.

	Пистимея дахин гараа цээжиндээ зөрүүлж сүртэй байдалтай болон:

	— Захар, чи дэмий битгий өдөөд бай. Би залуучуудыг нааш нь дуудаагүй. Дандаа эмгэд л байгаа... гэлээ.

	— Тэгвэл Варькаг яах вэ? Харцгаагаа биз дээ...

	— Варька юу? гээд Пистимея нүдээ хүйтнээр гялалзуулж, Клашка руу харж,

	— Ийм дээрээ хүрсэн бол бурханд итгэх, итгэхгүй нь хүн бүрийн хувийн хэрэг. Та нарынхаар бол нинжин сэтгэлийн эрх чөлөө. Би хэнийг ч албаддаггүй. Бид тэр Клавдияг албадаагүй, бид энд хөтөлж авчраагүй. Хүрээд ирвэл хөөхгүй, суу, сонс гэнэ. Сайхан үг сэтгэлд хоногшиж, бурхны ивээлээр дотрыг бүлээсгэнэ. Тэгсэн цагт бурханд талархаж, сэтгэлээ онгойлгож, татгалзахаа болино. Чингээд талархал ивээлтэйгээр хүлээн авахын тулд мөргөцгөөх болно. Үүний тулд улс бидэнд мөргөлийн байшинтай байхыг зөвшөөрсөн юм. Варькад ч мөн адилхан гэв.

	Яриа удаан сунжирчээ...

	— Тэнэг биш байна шүү. Энэ дууг дахиад дуулахгүй. Эрчүүд ээ, залуучуудын талаар харах хэрэгтэй...

	— Тийм ээ, харах болох нь шиг байна. Варькагаас өөр хэн ч наашаа ирдэггүй юм байна. Гэвч Варькатай... гээд Корнеев бараг зогсон,

	— Пистимея христ бурхны энэ үгийг түүнд бүр хүүхэд ахуйд нь сэтгэлд нь шингээжээ. Гаргах гээд үз л дээ... Клавдия тэнд юу хийж байдаг юм бол оо, унтах гэсэн юм болов уу? Клавдия?

	Никулина алчуураа боогоод пингээс гарч ирэн толгойгоо ганзагалан зогслоо.

	— Клаша, яаж байгаа чинь энэ вэ? Хэрвээ өдөр хүн яривал түүнийг дооглох байсан байх гэж Большаков аяархан асуув.

	Клашка шуудхан зогсож байснаа, найгаж ойр байсан Корнеевын цээжийг налан:

	— Борис Дементьевич... Захарыг... яагаад ингэснийг би мэдэхгүй байна... Дандаа ганцаараа, хорин жил болох нь гээд Клаша уйлагнаж,

	— Тэгтэл Пелагея эмгэн тэнд очоод “Христос бурхан шаналан энэлэгчдийг мартдаггүй...” гэсэн, Бас Пистимея өөрөө ч: “яваад очоорой, ямар хүний хүн биш, сэтгэлээ хөргөөд яах вэ. Хэрвээ Феденька нас барсан ч бидний хувьд амьд байгаа... Христос бурхан чандруунаас ч хүнийг амьдруулж чадна. Христост л сүсэглэвэл дахин амилна...” гэсэн тэгээд л ирсэн юм. Сонирхоод ч ирсэн байж болох юм... гэлээ

	— Клавдия, за яах вэ, яах вэ. Чи үнэхээр тэгээд итгэж байгаа юм уу? гэж Корнеев нэлээд бүдүүлгээр хэлээд эмэгтэйг халамжтай түшлээ. Захар дөхөж очин мөрөнд нь гараа зөөлөн хүргэж:

	— Клаша... гэв.

	— Захар Захарыч, Борис Дементьевич... би хэзээ ч ирэхгүй... Филимон, чи дуулж байна уу... дахиад наашаа хэзээ ч ирэхгүй... гээд тэр сарны гэрэлд гялалзах нойтон нүүрээ Корнеевийн цээжнээс хөндийрүүлж,

	— Харин та нар л мартаарай... Намайг энд үзэж хараагүй, ерөөсөө байхгүй байсан гэж бодоорой... гэхэд нь:

	— Тэгэлгүй яах вэ, юу ярих юм! гэж Колесников яаран дуугарлаа.

	— Чи харьж, амар...

	Клашка алгаараа нойтон хацраа арчаад, явлаа.

	Большаков, Корнеев, Филимон гурав дуугүй жаахан зогсоод нөгөө тийшээ шавар дундуур яриа хөөрөөгүй явцгаав.

	Нэлээд дуугүй явсны эцэст Корнеев санаа алдаад:

	— Би саяхан нэг товхимол олж уншлаа. Манай оронд чинь сүм хийд, мөргөлийн байшин, дуган хэчнээн олон юм бэ! Бас шашны... хоёр ч академич байдаг байна шүү гэлээ.

	— Яг тийм... Тэр академичид чинь жил бүр иймэрхүү тайтгаруулагчдыг хэчнээнийг гаргаж байна! Бас тооцоонд ороогүй элдэв нууц далд нэгдэл зөндөө... гэж Филимон хорсонгуй бувтнав.

	Тэгээд Большаковын гэр хүртэл дуугүй явцгаав. Большаков салахдаа:

	— Варькагийн хувьд... хэрвээ бид туслахгүй бол тэр бүсгүй баларна... гэв.

	— Захар аа, Ирина Шатроваг түүнтэй найзал гэж гуйя. Тэр л яаж... магад.

	— Тэгье би гуйж, бүгдийг тайлбарлая. Боря, бас нэг хүн байх шиг над санагдана... Нэг үгээр хэлбэл тэр хүн бид бүхний бүгдийн чармайлтаас, Иринкагийнхаас илүү юм хийж чадах байх.

	— Өө, Егор Кузьмин! гэж Колесников дуугарлаа.

	— Яг тийм! Чи бас ажиглачихаа юу? Тэд гудамжаар явж байхад Егорын нүүрэн дээр бүх юм бичээтэй байсан, харин Варька... тийшээ айсан дүртэй ийш тийшээ харж, үг гээхгүйн тулд чихээ алчуур дороосоо гаргачихсан байх шиг байсан.

	— Нээрээ тэр чөтгөрүүд дээр чинь яаж очих юм бэ... Шулмуудаа, гэрлэцгээ! гэж тушаалтай биш. Егортой эр хүний ёсоор ярьж болох л юм. Гэвч Пистимея Варькагаасаа нүд салгахгүй, дандаа уяатай юм шиг байна даа.

	— Энэ талаар ямар нэг юм бодъё. Филимон, за ингэе, Би Иринкатай, чи Егортой ярилцъя. Хожим Варька бидэнд гялайснаа хэлэх цаг ирнэ! За дахиад баяртай гэх үү дээ.

	
ДӨРӨВДҮГЭЭР БҮЛЭГ

	Долоодугаар сарын сүүлчийн өдрүүдэд өвс ялзрах нь зогслоо. Нэгэн өдөр үд дунд өтгөн утаа мэт хүнд манан газраас салж, хөөрөн хөөрсөөр холдов. Орой болоход бүр тэртээ өндөрт гарч нүсэр үүл болон бөөгнөрч, шөнө тайгын тэртээ мөсөн далайн дундах хүнд цөн мэт хөвнө. Үүрээр өнөөх цөн мэт үүл шингэрч, үүлэн чөлөөнөө цэлийх зайд анхны одод гялалзан анивчина. Өглөө цэлмэг тэнгэрт наран юу ч болоогүй мэт гийгүүлнэ.

	Бүх бригад өвсөө жаахан аварч амжжээ. Гэвч тэн хагасыг нь ялзруулжээ. Бусад бригадуудад ч бас муу байна. Өвөл малаа юугаар тэжээх вэ?

	— За анд нөхөд өө, одоо яах вэ? гэж Ногоон Долынхон эцсийн бухлыг хамж дуусахад Захар гунигтайвтар асуулаа.

	— Тэгээд яах гэж... хэмээн Устин гараараа занган, — Район даяар тийм юм чинь гэж хэн ч зэмлээгүй байхад зөвтгөх мэт нэмж хэлэв.

	— Сонины эрхлэгч Петька Смирнов өчигдөр ирсэн. Бусад хамтралуудад ч түүнийг хадгалж чадсан гээд Анисим Шатров ер бишийн шовх оройтой намхан бухлыг заав.

	— Эргэлзэж байна гэж Андрон Овчинников өөрийн хэлэх дуртай үгээ хавчуулахад, чухам юунд эргэлзэж байгааг хэн ч ойлгосонгүй.

	— Бид адаглаад эрдэнэ шишээ алдчихгүй юм сан. Район даяар үндэс нь ялзарчхаж гэж Устин хэллээ.

	Захар хүмүүсээ жаахан амрахыг зөвшөөрөв. Гэвч нэг хоёр өдрийн дараа дархны газар төмөр жингэнэж, дутуу барьсан захиргааны барилга дээр сүх хөрөө хангинаж, усан шахуургын цамхгийг тойрон хүмүүс шуугьж бужигнана.

	Дагалдан сурсан өрлөгчдөд цамхгийн дугуй биеийг тавихад амаргүй байсан бөгөөд Моторин өдөржингөө нийвий барьж тоосгыг хэрхэн яаж өрөхийг зааж сургана.

	Гэвч Большаков бүх бригадын гол хүчийг ой булгалахад тавилаа. Тайгад өдөр шөнөгүй тракторын тасалданги хүржигнээн, булгалж байгаа модны хугарах чимээ сонсогдоно.

	Хамтралын дарга нэг өдөр Варька Морозовыг өрөөндөө дууджээ. Тэр зориггүйхэн босго алхаж, хатавч налан зогслоо.

	— За үзэсгэлэнт охин минь, тайга руу мод булгалагчид дээр тогоочоор оч! Тэнд Мироновна хүмүүсийг хооллож байгаа, гэвч одоо хооллох хүмүүсийн тоо их нэмэгдэж, тэр ганцаараа хүчрэхгүй байгаа юм. Түүнд очиж тусал гэжээ.

	Варька эхлээд хүйтэн байгаа мэт жихүүцэн мөрөө хөдөлгөснөө:

	— Тэгье л дээ гэж дуулдах төдий хэлэв.

	Захарын бодож байснаар хагас цагийн дараа захиргаан дээр Пистимея хүрч ирэн:

	— Охиноо явуулахгүй гэж явдал дундаа хашхиран, бас юугаа бодож охиныг минь эрчүүд рүү явуулна вэ? Тосгонд ажил олдохгүй байна гэж үү гэв.

	— Хааш нь хэнийгээ явуулах нь миний хэрэг. Варька ганцаараа эрчүүдийн дунд байгаа биш ээ, тэнд Мироновна байгаа... гэж Захар тайван хэлэв.

	— Би явуулахгүй гэж байна шүү! Би эгч нарынхаа дуртай нэгийг Миронихад туслахаар явахыг ятгая. Нэг цөөдвөл хоёрыг ч явуулж болно...

	— Тэгвэл би явуулна гэж байна шүү! гээд Большаков ширээгээ алгадаж, — Энэ чинь бас ямар тоглоом бэ? Охиноо саальчнаар явуулж болдоггүй, бас гахайчнаар тосгоноос хэдхэн километр хөндийрүүлж болдоггүй яачихсан юм. Варькаг явуулах л хэрэгтэй болно доо. Та юунд нь айгаад байгаа юм бэ? Түүнийг хэн ч оролдохгүй... Ер нь тэгээд дахиад битгий гонгиноод байгаарай! Явж охиноо явуулахад бэлтгэ... гэлээ.

	Үдээр Большаков хүнгэнэх цахилгаан станцын орчим Морозовтой тааралдаад:

	— Устин! чиний эхнэртэй Варькагийн талаар хэчнээн үзэлцэх болж байна? Нэг л тусгүй юм болоод байна шүү гэхэд Морозов хөмсөг зангидан нулимж:

	— Би өөрөө ч бүр яахаа мэдэхээ байгаад байна. Зэвтэй сахиус минь миний хамаг сүнсийг шахаж гүйцлээ гэж Устин хэлээд эхнэрийнхээ талаар хорсолтой, бараг үзэн ядах мэт хэлээд дуугүй болсноо, — зүгээрээ явна гэж шийдэмгий нэмж хэлэв.

	Тэр өдрийн үдэш Варька Чөтгөрийн хавцлын тэртээх тайгад үнэхээр оччихсон, ойн горхины дэргэд намхан сандал дээр суун төмс цэвэрлэн янгинам хүйтэн усанд угааж суулаа.

	Бүр хажууханд нь тас нясхийх, ховх үсрэх, нижигнэх чимээ гарах бүрийд Варька урт сормуусаа сөрвөлзүүлэн цавчилж, цочисхийнэ.

	— Зүгээр ээ, эх дэлхийнхээ хөрсийг хуулж байна гэж хижээл насны, булцгар, бөөрөнхий Мироновна хэлээд,

	— Үндсээр нь булгалан авч байгаа юм. Харин нарс их бөх суусан байдаг, бөөн ажил болдог юм. Хөлсөндөө нэвт норсон эрчүүд хооллохоор хүрч ирнэ. Зүгээр ээ, ямар ч байсан хуулчихна. Үндэс нь тэнгэр өөд ёрдойгоод, үндэсний дор уул овоо шиг шороо байна. Харахад их сонин шүү. Маргааш явж хараарай гэв.

	— Юу гэсэн үг вэ, ... Би очиж яах юм бэ? гэсэнд,

	— Зүгээр л сонин гэж байна шүү дээ. За, зуухаа галлаарай! Оройн хоолоо бид амжуулах хэрэгтэй. Мөдхөн ороолонгууд... бархиралдаад хүрээд ирнэ гэв.

	Ойн цэвэрлэсэн чөлөөнд том тогоотой пийшин зоожээ. Пийшинг тойрон харуулдаагүй банз хадаж хийсэн урт ширээ дугуйран байх ажээ. Ширээний цаана хамтралчдын суудаг хэдэн банзан вагон байна...

	“Ороолонгууд” үнэхээр бархиралдаад хүрч ирлээ. Машины тос, шаварт халтар хултар болсон хүмүүс вагон байрны цаанаас инээлдэн шуугилдсаар булж гарлаа.

	— Мироновна, халуун ус, зад угаах юм сан.

	— Ах дүү нар аа, өнөөдөр чинь тогооноос нэг л сайхан үнэр ханхлаад байх чинь.

	— Дандаа л тийм байдаггүй юу, тосгон руу эхнэр дээрээ очиж хонох болохоор л хааны хоол шиг оройн хоол байдаг.

	— Шүлсээ битгий асгаруулаад бай, түргэн тонилцгоо. Цаадуул чинь үдийн хоолноос хойш цонхоороо хараад хүлээж ядаж байгаа.

	— Николиха, миний мотоциклд бензин хийчих!

	— Нөхөд өө, шинэ тогоочтой болчхож. Варька, энэ чинь чи байсан юм уу?

	— Аа мэдлээ, тэгээд өнөөдөр онцгой хоолтой байгаа юм байна!

	— Ямар Варька вэ? Морозова юу?

	— Нөхөд өө, би ч тосгон руу явмаар л байна, гэвч одоо явахгүй...

	Мироновна, Варька хоёрыг тойрон залуус, эрчүүд хашхиралдаж, тамхиа баагиулан, тоглоом тохуу болцгоож байтал Мироновна тэдэнд:

	— Та нар больцгоо... Азарга шиг унгалдаж гүйцлээ! Варюшка, тэр тогооноос тэдэнд угаах халуун ус өг гэхэд л шуугиан намдав.

	... Оройн хоолны дараа үнэхээр нэг хэсэг нь мотоциклоор тосгон руу давхив. Хоёр бүлэг эрчүүд аккумлятораар асаасан гэрэлд нүх шахаж даалуу тоглоцгоов.

	Эрчүүд бие биедээ ямар нэгэн юм ярьж гадаа хананы цаана хөхрөлдөхийг чагнан Варька вагондоо унталгүй хэвтэнэ.

	Аль нэг вагонд зайны хүлээн авагч ажиллаж, хөгжөөнт дуу тайгын гүн алсад хадна.

	Варька бараг үүрээр нойрсжээ. Гэвч өглөө ядарсан шинжгүй, цовоо сэргэлэн бослоо. Өөр тосгоных бололтой үл таних залуу биеийн тамирын дасгалын оронд тогоочдод мод хагалж өгнө.

	Хоёр гурван өдрийн дараа Варька тайгыг хэрхэн онгилон хуулж байгааг харахаар очжээ. Маш жирийн юм шиг санагдана. Том биш нарс, гацуурыг оосорлож, трактороор булга татна. Дараа нь хөрөөдөж, дархийг нь булгалах машинаар онгилон эргүүлж, түрэгч трактор гарсан нүхийг нь тэгшилнэ.

	Модны арзайсан үндэс газар сайгүй хөглөрнө. “Үүнийг хураах ч юу ч биш ээ” гэж Варька яагаад ч юм бодоод буцаж явлаа.

	Маргааш нь тайгад Егор Кузьмин намхан морьтой хүрч ирлээ.

	— Мироновна минь, хоол өгөөч гэж гуйгаад Варька руу харж, — Ой дундуур жаал тэнэлээ, адаглаад гараар хадах газар байгаа эсэхийг хайлаа.

	— Захар ч, бусад бүх бригадын дарга нар ч бас явж байгаа.

	— Варвара хоол аягалаад өг гэж Мироновна аяга арчих зуураа хэлэв.

	Егор гурван жилийн өмнө бэлэвсэрч, тэр цагаас хойш дандаа нэг л баргар, жаахан мэгдэнгүй явдаг байлаа.

	Варька түүнийг дандаа өрөвддөг байлаа.

	Кузьмин халбагадсан болгоноо ам руугаа хийх үү, байх уу? гэж бодлогоширсон мэт, гонзгойдуу том толгойгоо бөхийн яаралгүй иднэ. “Манай шөл таалагдахгүй байгаа юм байна даа” гэж Варька бодов. Егор хоолныхоо талыг идсэнгүй, тэгэхэд нь тавагтай төмс, мах авчирч тавилаа.

	— Ухай даа... Зөв дөө! хэмээн Егор тавагтай шөлөө яаран түлхэж гэмшингүй дуугарав. Гэвч хоёрдугаар хоолоо бас л дурамжхан идлээ.

	“Дандаа түүнийгээ... эхнэрээ бодож байдаг юм байна” гэж Варька дотроо санаад, үл мэдэгдэм санаа алдав.

	Егорт хүүхэд байхгүй бил ээ. Кузьмин энэ гурван жил дандаа ганцаардмал амьдарч байсан бөгөөд Варька байшингийн нь хажуугаар оройд заримдаа явахдаа гэрэлтэй цонхыг нь харж: “хоосон ханан дотор ганцаараа байх уйтгартай даа” гэж бодно.

	Егор түүний энэ харцыг ямар нэгэн аргаар мэдчихсэн юм уу, (заримдаа хардаг ч байж болох юм) санамсаргүй тааралдахдаа хэдэнтээ ярилцахыг оролдсон ажээ. Варька зугтдаг байв.

	— Варвара, чи надаас яагаад айдаг юм бэ, хэлээч гэж Егор нэг удаа замыг нь таглан асуужээ.

	— Бас дахиад! дахиад гээд Варька тонгойн, — Алив явуул, бас юугаа... Хүн л битгий харчхаасай... гэжээ. Егор зам тавьж өгөв. Дараа нь бас гудамжинд тааралдаж, гурав дөрвөн учир холбогдолгүй үг солилцжээ. Үүнийг тосгоныхон анзааралгүй өнгөрөөгүй ажээ. Егор тэр хоёр хайр сэтгэлтэй болсон тухай цуу гарчээ.

	Ямар ч хайр дурлал, ер нь юу ч байсангүй. Гэвч Варька хайр сэтгэлтэй байхыг хүссэн бололтой. Хүссэн авч шал хоосон, үүрд биелэгдэшгүй хүслэн гэдгийг мэдэж байв. Эх нь хэзээ ч түүнийг нөхөрт гарахыг зөвшөөрөхгүй.

	— Булгалж л байх шив? Мөн их дуу чимээ гарч байна даа! гэсэн Егорын дууг сонсоод Варька давхийв.

	Варвара газраас булга татан авч байгаа модны хугарах дуу чимээ, тракторын нүргээнд дасаж, хамтралчдын хашхираанд ер анхаарахаа больжээ. Тийм ээ, булгалж л байна...

	Тэгтэл Варькад гэнэт ямар нэг юм болж энэ дуу чимээнээс, Егорын анхааралтай ширтэх ногоон нүдний харцнаас, өөрөө өөрөөсөө зугтмаар санагджээ.

	— Шинэ усанд яваад ирье!.. гэж хашхираад, хувин авч гүйлээ.

	— Тэр усыг чинь хаана хийх юм бэ! Торх дүүрэн байна гэж Мироновна хэлэв.

	— Гэлээ ч гэсэн...

	Варвара горхины эрэг дээр мод налан зогсож хувингаа ногоо руу чулуудаад халуу шатсан хацраа гараараа таглав. “Ингэсэн нь дээр, ингэсэн нь дээр. Хурдан, хурдан яваасай! Юу ч бүү болоосой... Ээж зөвшөөрөхгүй, зөвшөөрөхгүй... Адислалгүйгээр яаж болох юм бэ? Нүгэл, ёстой нүгэл... Христос бурхан өршөөхгүй. Нэгэнт тийм болохоор яах юм бэ?.. гэсэн бодол тархи толгойд нь тачаадан эргэлдэнэ.

	Тэр жаахан тайвширч ногоон дээр сөхрөн сууж, гараа цээжин дээрээ тавин, толгой гэдийж, залбирал шивнэж гарлаа. Гэзэг нь газар шүргэжээ.

	Тэгээд бостол: Егор таван алхмын зайтай морио услан, жолооноос нь барин зогсож байгаа харагдлаа. Түүнийг морио авчрахыг тэр сонсоогүй ажээ.

	Варвара түүнтэй тосгонд санамсаргүй тааралдах бүрийдээ Егор бурхны тухай ярина гэж болгоомжилно. Учир нь олон хүн түүнтэй тааралдахдаа сүсгийг нь дооглон, хүйтэн, ханшгүй, тэр ч байтугай эрт орой хэзээ нэгэн цагт сүйрэх тавилантай, төөрөлдсөн хүнтэй ярилцах мэт ярьдаг бил ээ. Гэвч Егор яриа өдсөнгүй. Харин одоо хажуугаар нь өнгөрөхдөө түүний залбирч байгааг харсан нь лавтай. Тэгээд бурхны эсрэг ямар нэгэн үг заавал хэлнэ гэдгийг мэдэрч байв. “За хэлбэл, хэлж л байг...” Хэлсэн нь ч дээр байх, тэр нь Варварад жирийн хүйтэн, хар амиа бодоход тусалдаг байв.

	Гэвч Егор морио услаад:

	— Варвара, ингэхэд би чиний төлөө наашаа ирсэн юм! гэж огт өөр зүйл ярив.

	— Тэгээд... гэж санамсаргүй байсан бүсгүй сандрав.

	— Тэгэлгүй яах вэ... гээд Егор инээмсэглэж, — Одоо би тэр ойрхон байгаа жалга руу очиж, тэндээс нэг хоёр бухал өвс авч болох эсэхийг үзнэ. Тэгээд бүрий болохоор наашаа ирье тэгэх үү? Чи гараад ирнэ биз? гэхэд,

	— Гарч яах юм бэ?! гэж Варька бүх бие нь халуу шатаж шивнэв.

	— Би тэгэлгүй яах вэ гэсэн шүү дээ... Би дөч гарчихсан хүн. Болзоонд явж байх нь эвгүй юм. Эрчүүд мэдвэл дооглох байхдаа... Тэгээд гарч ирэх үү? гэж Егор дахин хэлэв.

	— Үгүй, үгүй яалаа гэж! Тэгээд шөнө шүү?!

	— Тийм ээ, шөнө... өдөр бол надад ерөөсөө ичгэвтэр байна. Би ямар тань шиг дүрсгүй хүүхэд биш дээ гээд Егор мориндоо ухасхийн мордлоо.

	— Би бурхан биширдэг! Гэтэл та... гэж Варька бараг гаслах мэт дуугарав.

	Егор хавтгаа гаргаж, янжуур ороон:

	— Би ямар хамаатай юм бэ? Чиний эцэг бурхан шүтдэггүй хүн, насан туршаа л ээжтэй чинь амьдарч байгаа шүү дээ. Сонсож байна уу, би хүрч ирнэ шүү! гэв.

	Варька дахин мод налан зогслоо. Гэзгээ чичирхийлэх хуруугаараа нэг задлан, нэг сүлжин байлаа. Түүний эцгийнх шигээ хар нүд нь “Үгүй, үгүй, битгий ирээрэй!” хэмээн хашхирах ажээ. Гэвч хэл нь захирагдахгүй бөлгөө.

	Егор ч яваад өглөө.

	... Варька шөнөжингөө хатуу орон дээр хөрвөөж, хэдэнтээ босож шөнийн сэрүүнд хөлөрсөн бяцхан цонх руу очиж, өвдөг дээрээ сөхрөн, тэсгэлгүй залбирна. Дахиад хэвтэнэ, дахиад босно... Гэвч вагоноосоо гарч зүрхэлсэнгүй.

	Хамтралчид хөх арвай хураахаас өмнө ойгоос арван хоёр орчим гектар газар чөлөөлөн авчээ. Гэвч хөх арвайн дараа овьёос болж, бас улаан буудай боловсорч, ажлын нүргээн ид нижигнэлээ. Одоо мод булгалах талаар дараачийн зун болтол бодохын ч хэрэггүй болжээ.

	Үр тарианы ургац сайн гэж хэлж болохгүй байлаа. Зуны эхний аймшигт ган гачиг, дараа нь үргэлжлэн орсон бороо ургацад нөлөөлж дундаж, магадгүй доогуур ч байж болохоор ургац гарчээ. Бас тариа хожуу боловсорчээ.

	Тариа хураах хугацаа хоолойгоор татсан бага байв. Хэдий тийм боловч Захар бүх бригадад хадланчдын хэсэг гаргаж тайгын чөлөө, ойн цоорхойд Егор Кузьмин, бригадын дарга нарын үзэж олсон газрыг тасралтгүй хадуулжээ. Зэгст нуурын орчим, Пихтовын амны тайгад Морозовын бригад албан хүчээр хэдэн бухал тавьжээ. Ногоо хэнзлэхийг хүлээлээ... Хадсан газар нимгэн ногоон хивсээр тэр даруй хучигдав. Гэвч өвс ялзарсны дараа нэг ч бороо хаялсангүй. Тэгээд хэнзэрсэн ногоо ургаж амжилгүй цасанд дарагджээ.

	Дарга тариа хурааж машин, трактор сулрахыг хүлээлгүй өвсөө ферм рүү мориор зөөх шийдвэрийг бүх бригадад өгчээ.

	Ногоон Долынхон бусдын адил өвсөө хөгжөөнгүй зөөнө. Нигшсэн хуурай өвс нугын янз бүрийн үнэр ханхалсан өвс шиг үнэртэхгүй ажээ. Андрон Овчинников өглөө агтын хашаа руу Фрол дээр ирээд морьдоо хөллөхийн өмнө удаан тамхи татаж, Кургановтой элдвийн юм ярилцана. Бусад тэрэгчид ч ирнэ. Андрон ахмадын хувиар тэднийг суулгаж тамхи татуулна.

	— Алив морьдоо янзалцгаа! гэж Фрол тэднийг дандаа яаруулна.

	— Цас дарахаас өмнө амжина. Яарах юу байх вэ... дахиад жаахан зөөгөөд цэглэнэ дээ. Одоо тракторчдыг өвс зөөхөөс чөлөөлнө гэж Андрон айвуу тайвуу хариулна. Фрол тэсэж чадсангүй,

	— Залхуу амьтад! өдөрт гурав явчих юмыг дөнгөн данган хоёр амжиж байдаг... гэж хашхирчээ.

	Корнеев нэг удаа агтын хашаа руу ирж:

	— Чи ногоочдын хөсгийн талаар юу гэж цэцэрхээд байгаа юм бэ? Тэдний өргөст хэмх нь балраад байна. Никулина хоёр удаа гомдол гаргалаа гэхэд,

	— Өвс зөөж байна гэж Курганов хэлэв.

	— Одоо өвс ялзрахгүй, амжина. Клашкагаас дахиад гомдол битгий гаргуулаад байгаарай! Түүнд хоёр өдөр л хөсөг хэрэгтэй.

	Агрономчийг явмагц Фрол Курганов агтын байрны хананд өлгөөтэй хазаараа авч яхир морийг хазаарлав. Морио хөнгөн сүйхэнд хөллөж хамтралын ногооны газар луу яаралгүй явлаа.

	Явж байхдаа “хаашаа, яах гэж явна вэ?..” гэж бодлоо.

	Клашка Никулина нугын дундах нойтон бухал дээр даргатай зэрэгцэн сууж, Фролыг хорсолтой харцаар төөнөнө. Эргэн тойрон Филимон Колесников, нягтлан бодогч, Анисим Шатров, түүний ач охин нар зогсоцгооно... Клашкагийн тэр нүд, Филимоны гар шиг нударгатай сан бол Фролыг юу ч бодолгүйгээр талхалчихмаар тийм хорсолтой дүр зураг хэдэн өдрийн турш харагдаж байгаа бил ээ.

	За энэ ч яах вэ, Шатров өвгөн, түүний ач охин, хамтралын дарга, бусад хүмүүс ч яах вэ?.. Захар, Фрол хоёр амьдралынхаа туршид сөргөлцөж байгааг ч цөмөөрөө мэднэ! Нэг тосгонд хаяа хаяагаа түшин амьдарч байж бие биеэ тохойгоороо нудрахгүй гэж гонжийн жоо, энэ чинь ой дотуур мөчиртэй тулгарахгүй явна гэсэнтэй адилыг цөм ойлгож байгаа хэмээн Фролын бодол санаа хөвөрнө.

	Клашкагийн тэр нүд, харц байхгүй байсан сан бол бүх юм зүгээр байх сан...

	Тэр нүд л нэгэн шөнө түүнийг сэрээжээ. Юунаас ч болсон юм бэ, саяхан нугад тохиолдсон явдлыг тэр зүүдэлжээ. Фрол хулжсан нойрондоо харамссандаа нулимав... Тэгээд Клашкагийн тухай үүр цайтал бодон тал талаараа хөрвөөн хэвтэнэ. Клашка чухамхүү тэгж л түүнийг харсан бил ээ. Бас үдэш угаасан юмаа усанд булхах гэж ирээд ногоон дээр зэрэгцэн сууж байхдаа харанхуйд тийнхүү харж байсан нь лавтай.

	Хэд хэдэн өдөр өнгөрсөн боловч шаарны авгай нүдний өмнө зогсох хий үзэгдэл шиг салсангүй!

	Саяхан агтын хашаанд ногооны газрын Наталья Лукинагийн урт хөлтэй, бүрэг охин Фрол дээр ирж, хүнд гэзгээ нуруу руугаа хаян:

	— Клаша эгч өргөст хэмх зөөх хөсөг гуйлаа. Бригадын дарга танаас гуй гэсэн юм. Бидэнд машин л амархан байсан, гэвч бүх машин ургац дээр байгаа. Клаша эгч өнөөдөр өгөхийг гуйсан... гэжээ. Фрол золтой л дэлбэрчихсэнгүй. Чөтгөрийн Клашка толгойноос нь өдөржингөө салахгүй байхад бас түүнийг сануулж байдаг!

	Гэвч биеэ барьж:

	— Чи... юунд жолоо залах гээд байгаа юм бэ? Чамгүйгээр мэдэж байна, яв гэж бувтнажээ.

	Фрол Ксюхаг явуулсан боловч ногооны газар луу хөсөг илгээсэнгүй. Ксюха хоёр дахин ирж хоосон буцжээ. Учир нь Фрол, Клашкаг морь авахаар өөрийг нь ирэхээс нааш өгөхгүй гэж өөртөө гэнэт хачин болзол тавьжээ. Тэгээд өнөөдөр агрономич: “Чи ногоочдын хөсгийн талаар юу гэж цэцэрхээд байгаа юм бэ?” гэж асуухад л хөсөг өгөхөөр шийджээ. Гэвч дахиад л санамсаргүй өөрөө хамралын ногооны газар луу явжээ.

	— Энэ чинь хаачих нь вэ? гэж Анисим Шатров гатлага онгоцоо залан түүнээс асуулаа.

	— Тэр ууланд гарна гэж Курганов түүн рүү харалгүй дуугарав.

	— Хэ ер өө! чи... гээд өвгөн онгоцны буланд хаясан хөвөнтэй цамцан дээр сууж, хөрсөн гансаа сорлоо. Фролын чамархайд: “нүгэл гэдэг шившиг... даах л хэрэгтэй...” гэсэн үг гэнэ гэнэхэн дэлдэнэ.

	Эхлээд чамархайд, дараа нь замын туршид ногооны газар хүртэл дэлджээ.

	Фрол өөрөө ирсэнд Клавдия гайхсангүй. Тэр уруулаа сэжиглэнгүй жимийж, эрдэнэ шишийн залаа шиг шаргалдуу том том өргөст хэмхээс өргөн тэрэгний тэвшинд асгаж эхлэв.

	Чухам юу хийх, хэлэхээ мэдэхгүй Фрол хажууханд нь дуугүй зогсож, үелээнээс өргөст хэмх, улаан лооль хурааж бөртөлзөх авгайчуудыг харна.

	— Ядахдаа туслахад яана даа гэж Клашка ёжтой хэлэв.

	Фрол сагсанд өргөст хэмх дүүргэхээр шамдав.

	— Би өөрөө хийнэ гэж Клашка болиулаад, тэрэгний тэвшинд хийхэд тусал гэлээ.

	Тэгээд тэвшээ овоолон дүүргээд Клашка цэх болж нуруугаа гараараа барилаа.

	— Өвдөж байна уу? гэж Фрол халамжлангуй асуув.

	— Харахад чиний нуруу ч, нинжин сэтгэлч өвддөггүй бололтой гэж Клашка уурсангуй хариулав.

	— Саяхан л өөрөө өөрийнхөө өмнө ичгэвтэр байна гэж өөр юм ярьж байсан гэж Курганов гоморхонгуй хэлэв.

	— Битгий янз үзэх гээд бай! Яасан гоморхуу хүн бэ... гэж Клавдия ярилаа.

	Фрол түүний өргөн тавхайтай бохир нүцгэн хөл, улаан лоолийн шүүсэнд будагдсан хормойг харж яагаад ч юм: Клашка шөнө түрүүлгээ харж, хэний ч гар хүрээгүй төмбөгөр хөхөө дэрэн дээрээ дарж эм хүний ганцаардлаасаа болж уйлдаг байх даа гэж бодов.

	— Тэнэг гэж Фрол түүнд эелдгээр хэлэв.

	— Тэнэг ч байж болох юм гэж Клашка зөвшөөрөөд, тэр даруй дуу нь өндөрсөж, — Хэрвээ би чиний оронд байсан бол цагт нь хөсөг явуулах ухаантай л байх байсан. Одоо энэ мод чинь хэнд хэрэгтэй юм бэ? гээд Клашка чулуу шиг хатуу өргөст хэмх аваад Фролын нүүр лүү чичлэн, буцааж тэвшинд чулуудаад:

	— Долоо хоногийн өмнө бидний хөдөлмөр үнэ цэнтэй л байх байсан юм, одоо ч өнгөрчээ гэв.

	“Тэгээд бүр үнэ цэнгүй болчихоо юу?” гэж асуух гэсэн боловч үүнийхээ оронд түүнийг тайтгаруулахын тулд:

	— Чи адилхан л хөдөлмөр өдрийнхөө хөлсийг авна. Одоо ч, тэр үед ч өргөст хэмхээ зах дээр аваачна... гэв.

	— Хөдөлмөр өдөр ч бичих нь бичнэ, гэхдээ энэ өргөст хэмхээс болж хөдөлмөр өдрөөс юм үлдэх болов уу? Татьяна! гэж үелээнээс ургац хурааж байсан авгай руу хашхираад, тосгонд хүргэж өгөөд, тэр даруйдаа буцаад ир! Өнөөдөр харанхуй болтол зөөх болно гэв.

	— Чи ганцаараа байж энэ их мөнгөөр яадаг юм бэ? гэж Фрол тоглоом хийхийг оролдов.

	— Нөөцөлнө! гэж Клашка тас цохиод, — Нөхөр маань эргээд ирнэ, насан туршдаа мөнгөтэй байг. Түүнийгээ өрөөндөө суулгаад тоос ч халдаахгүй байлгана даа гэв. Цонхондоо хөшиг татаад хайрлахын дээдээр хайрлана. Хорин жил хүлээснийхээ хариуг хүртэнэ дээ... гэхэд нь,

	— Нээрээ, чи хайрлаж чаддаг юм уу? гэж Фрол асуугаад, хайрлахыг бас сурах хэрэгтэй гэлээ.

	Гэвч Клашка хариулсангүй, хоосон сагсаа авч цааш явлаа.

	Үд дунд болж, наран хэт болсон амтат гуа адил толгой дээр туяаран шаргалтаж өтгөн туяагаараа газар дэлхийг гийгүүлэн угаана. Бүлээн салхи Клашкагийн хажуугаас сэвэлзэж нүд гялбам цагаан алчуураар боосон үсийг нь илбэнэ. Клашка үе үе тонгойж банзлынхаа хормойг татах нь Фрол нүд салгалгүй араас нь ширтэж байгааг мэдэрснийх бололтой.

	Фрол ширтэж, бараг охиных шигээрээ байгаа боловч жаахан таргалсан чийрэг бие цогцсыг нь харжээ. Клашка Никулина, гэнэт эргэж гараа зангидан заналхийлэхэд Фрол жишүү харав. Тэр ямар нэгэн үг хашхирсан байж болох авч салхинаас болоод сонссонгүй.

	
ТАВДУГААР БҮЛЭГ

	Хамтралын клубт октябрийн баярыг ёслол төгөлдөр тэмдэглэлээ.

	Хэрэв илтгэл гэж нэрлэж болох сон бол дөчин гурван жилийн ойн илтгэлийг районы намын хорооны нарийн бичгийн дарга Григорьев хийв. Тэр бээр тайзан дээгүүр хойш урагшаа явж, үсээ хусуулсан толгойгоо үе үе илж, залуу насаа, хүнс тэжээлийн отрядад ажиллаж байснаа дурсаж, дараа нь Алс Дорнод дахь хамтралжуулалт, Арткикт анхны өвөлжилтийг зохион байгуулсан тухай, Москва орчим ширүүн тулалдаанд оролцож явсан тухайгаа ярилаа... Тэр нударганчуудын эрүү шүүлтийг амсаж, ид шидээр зугтан гарч, гай зовлонд өртсөн нөхдөө аврахад тусалж, Хойд Мөсөн далайд золтой л живчхээгүй ажээ. Эх орны дайнд хэд хэдэн удаа шархадсаны хоёр нь амь насанд аюултай байжээ.

	Танхим пиг дүүрэн бөгөөд хүмүүс Григорьевыг анхааралтай сонсоно.

	Тэд ийм ер бусын илтгэгчийг ховор сонсдогийг нь хамтралчдын царайгаар эндэгдэлгүй тогтоож болох байлаа. Ганцхан Фрол Кургановын царайг харахад юу бодож байгааг нь ойлгож болохгүй бөлгөө. Дайнаас авч ирсэн Алдрын гурван зэрэгт одонг цөмийг гялалзуулсан тэр дөрөвдүгээр эгнээнд Устин Морозовоос холгүй хөмсөг зангидан сууна. Цоо шинэ хар хөх костюмтай Устин: чи өөрийнхөө гавьяа зүтгэлийг юунд дэлгээд байгаа юм бэ? гэж зэмлэх аятай районы намын хорооны нарийн бичгийн даргыг гайхангуй ширтэнэ.

	Григорьев Морозовын санааг мэдсэн мэт банзан индрийн хажууд зогсож:

	— Та нар: “энэ районы намын хороон дарга тэнэг хүн юм аа! Яалаа гэж энд өөрийнхөө тухай дэлгэрэнгүй яриад байна вэ? Мөн сайрхав аа...” гэж бодож байгаа байх. Би өөрийнхөө тухай ярьж байгаа юм биш ээ. Хүн бүр энэ өдөр өөрийнхөө амьдралыг бодоцгоо, зарим тодорхой зүйлийг санацгаа. Та нарын олонхын амьдрал минийхтэй төстэйг санагдуулах байх, тэр ч байтугай заримынх нь бүр илүү сонин нь маргаангүй гэдэгт би итгэж байна. Жишээлбэл танай дарга Захар Захарович Большаков иргэний дайнд байлдаж явсныг би мэдэж байна. Тэр шинэ амьдралын төлөө дараачийн бүх жилүүдэд хэрхэн тэмцэж амьдарч байсныг мэднэ. Эх орны дайнд Устин Акимович таны хүү, харамсалтай нь одоо бидний дунд байхгүй байгаа Федор Морозов дайсантай хэрхэн тулалдаж явсныг би сонссон. Фрол Петрович Курганов хэрхэн байлдаж явсныг би мэднэ. Үүнийг түүний одонгууд харуулж байна... хэмээн ярив.

	Фрол зангидсан хөмсгөө засаж, сандалдаа жаахан цэх болон танхимыг тойруулан харлаа. Түүний хараа холгүй хананы дэргэд сууж байгаа Клавдия Никулина дээр хормын төдий тогтов. Харин Морозов бүхнээс хараагаа нуун толгой ганзагална.

	Захар Большаков догдлолоо арай ядан барина. Районы намын хорооны нарийн бичгийн дарга сүр бадрангуй биш, хамгийн жирийн, энгийн үг хэллээ. Харин нүд хорсож, цээжнээ ямар нэгэн халуун, баяр баясгалантай юм бий болж, хамаг биеэр долгион тархана.

	Захар энэ агшинд хэрхэн хүч тамир орж байгаагаа бараг биеэрээ мэдрэв.

	— Миний эрхэм анд нөхөд өө, хэрэв энэ амьдрал тэмцэл юм бол бид, бид бүхэн яагаад амьдралаараа бахархахгүй байх бил ээ! гэж Григорьев яриагаа үргэлжлүүлэн, — Өнөөдрийн энэ баяр шиг баяр болгонд, энэ тэмцэлдээ ямар сайхан амжилт олсныг анх удаа харж байгаа юм шиг бид баярлаж, гайхаж байдаг! Яагаад гэвэл ямар байгаад ямар болсныг бид өөрийн эрхгүй бодож эхэлдэг юм! Нөхөд өө, за алив, урьд ямар байсан, одоо ямар болсныг энд, хурал дээр харьцуулан үзэцгээе...

	Захар бүр хурал эхлэхээс аван: хэн нэгэн хүн өөрийг нь нүд салгалгүй ширтэж байна гэсэн бодол ер салахгүй байлаа. Тэр өөрөө тэргүүлэгчдийн байранд сууж байгаа болохоор цөмөөрөө түүнийг харж байх авч уг бодол ер бишийн хачин жигтэй санагдана.

	Тайзны гүнд сарампай хашлаганы цаана хүмүүс түргэн алхах, шивнэх, ширээ, сандал болгоомжтой зөөх чимээ сонстох нь Ирина Шатрова сайн дурын уран сайхны тоглолтод бэлтгэж байгаа ажгуу. Танхимын янз бүрийн өнцөгт Колесников, Кузьмин, Зиновий Маркович, Митька Курганов нарыг Большаков олж харлаа. Митька огцом босож нэгдүгээр эгнээнд суухад “шулам чинь шагнал гардуулахыг мэдэрч” гэж Захар бодлоо, мөн Сергеев, Моторин, Пистимея Морозова... нар харагдана. Байз, байз! Тэр Пистимеягийн харцыг л оройжингоо мэдэрч байгаа юм биш биз?

	Захар бүр өчигдөр Морозоваг гудамжинд хараад, зориуд уулзахаар очиж мэндлэн:

	— Маргааш манай том баяр гэдгийг эмгэд чинь мартаагүй байгаа... гэжээ.

	— Яалаа гэж, мэдэж байгаа... Хуанлид улаан тоотой байгаа гэхэд нь,

	— Зүгээр нэг улаан тоо биш ээ, зөвлөлтийн хүмүүсийн хамгийн эрхэм том баяр гэж Большаков дахин тод хэлжээ.

	— Би тэгж л ярьж байна...

	— Тэгээд л тэр... Харин мартчих вий дээ гэж бодож байна.

	Чингээд яваад өгчээ. Пистимея, чавганц нараа ёслолын хуралд авчирна гэдгийг тэр мэдэж байв.

	Тэр нээрээ авчирчээ. Эмгэд бараг хамгийн арын сандал дээр хориглолтын байр эзэлсэн мэт бие биетэйгээ шахцалдан бөөнөөрөө сууцгаах ажээ. Тэд нүдээ анивчин илтгэгчийг хичээнгүйлэн ширтэнэ. Гагцхүү Пистимея өөрөө яагаад ч юм Большаков руу дөчин дөрөв, тавин гурван онд шагнуулсан Лениний хоёр одон, дайны жилүүдэд авсан Хөдөлмөрийн Улаан тугийн одон гялалзахыг нь хараагаа тусгаж нүд салгалгүй ширтэв.

	... Тийнхүү Пистимея оройжингоо түүний энгэрээс нүд салгасангүй ажээ. Харин охин нь клубт алга байна даа. “Хөгшин ариг чинь түүнийг хурал явуулаагүй байна шүү!” гэж Захар хөгжилдөн алга ташицгаах үед бодлоо.

	Дараа нь Большаковын орлогч гэж үздэг Корнеев үг хэлэх зөвшөөрөл авч ажлаараа онцгой шалгарсан хамтралчдыг захиргаа шагнахаар шийдсэнийг мэдэгдэв. Захар хөшигний цаагуур орлоо.

	Иринка охид, хөвгүүддээ концертын хувцсыг нь өмсгөж дуусаж байлаа.

	— Варвара яагаад клубт байхгүй байгаа юм бэ? гэж түүнээс асуув.

	Бүсгүй ядарсан шинжтэй санаа алдаж:

	— Өө, Захар ах аа... Би түүнтэй бүр зовж гүйцлээ. Өнөө өглөө хоёр цаг ятгасан. Уйлаад л байх юм. Эцэст нь ирнэ гэж амласан... Алга л байна. Ээж нь түгжчихэж дээ.

	— Яагаад тэр бил ээ?

	— Яах вэ дээ! цоожлоод яваа л биз. Би цонхыг нь тогшиж “Гараад ир” гэсэн. Цонх нь наагаагүй юм байна лээ. Айгаад байгаа юм...

	Захар дуугүй байснаа:

	— Иришка, муу л байна даа, яаж тэгж болох вэ? Ингэхээр бид хүчгүй байх нь ээ гэж доройхон дуугарлаа. Тэгээд чанга алга ташилтын дор шагнал гардуулж буй тайз руу явлаа.

	— Захар ах аа! Захар ах аа! гэж бүсгүй дуудаад, — Би одоо дахиад очоод ирье... Охид оо, та нар намайг байхгүйд битгий сандраарай. Галка хамгийн түрүүнд тоглоно, түргэлээрэй... Захар ах аа, би дахиад оролдоод үзье! гэхэд нь,

	— Оролдоод үз. Хэрвээ Варька өнөөдөр гэрээсээ гарч зүрхэлбэл охин минь чи их хэрэг бүтээж байгаа нь тэр гэж Большаков хэлэв. Большаков тайзан дээр эргэж ирэхэд Пистимея ч, бурхан шүтэгч эмгэд ч танхимд алга байв... “Хөгшин хувалзууд чинь явчхаж. Одоо Иришка амжихгүй, дэмий юм боллоо... хэмээн Захар харуусан бодов.

	Захар шагнал гардуулсны дараа клубээс гарлаа. Малын хашааг шалгаж, бүх бригад руу утасдах хэрэгтэй байлаа. Баярын үеэр хаа нэгтээ малаа тэжээхээ мартах, цахилгаан станцыг хүнгүй орхих нүгэл байдгийг нуух хэрэг алга.

	Большаков баганын дэргэд охидын дуу гарахыг сонсов:

	— Варя, яв л даа, явъя... Одоо Галя Трушкова дуулна. Дараа нь Нина Воробьева, тэгээд би... Концертын дараа бүжиг хийцгээнэ. Маш хөгжөөнтэй болно...

	— Би чадахгүй, чадашгүй нь ээ! Тэгээд ч... Сахиус минь юу болдог бол оо!

	— Ээ тэнэг! Юу болох юм бэ? Зүгээр ээ. Таашаагдахгүй бол яваад өгнө биз.

	— Үгүй, үгүй... Хэрвээ клубт очвол, ээж... Бас тэгээд бөөн доог болно.

	— Юун доог байдаг бил ээ? Юу болов оо? Дараа нь бүжиг болно гэж байгаа шүү. Бас сонс, тэнд клубт... гээд Шатрова шивнэв.

	Захар баганын цаагуур орлоо. Ирина Варварад юу шивнэснийг тэр одоо сонссонгүй. Гагцхүү үе үе уйлж ч байгаа юм уу, санаа алдаж ч байгаа юм уу завсар зайд нь “сахиус”, “нүгэл”, “ээж” гэсэн салангид үгс сонсогдоно.

	Эцсийн эцэст Ирина ярдагласан Варвараг дийлж клуб рүү авч явлаа.

	— Сайн байна гэж Большаков бодоод цахилгаан станц руу явлаа.

	Иринагийн амжсан шалтгаан нь Пистимея Морозова энэ үеэр Клавдия Никулинагийнд сууж, ширээн дээр нь бүтнээр нь шарсан тоорой, плаажны даавуу, бяцхан хайрцаг, хэд хэдэн хэсэг нэхмэл, хоёр эрээн алчуур Евангели судар тавьж байлаа.

	— За охин минь баярын бэлгээ ав. Эгч нар чинь чин ариун сэтгэлээсээ явуулсан юм.

	Клашка өрөөн дотуур нэгээс нөгөө булан руу холхиж:

	— Яах юм бэ?! Яах юм бэ?! Чи яах гэж над дээр дандаа ирнэ вэ?! гэж хашхирна.

	— Харийн хүн биш дээ.

	— Та намайг орхиод өгөөч... Би тэнд очихгүй, мөргөлийн байшинд дахиад очихгүй гэж аль эрт хэлсэн шүү дээ.

	— Охин минь, би чамайг тийш нь дуудсан юм гэж үү дээ? гэж Пистимея зэмлэн дуугарлаа.

	Клашка ширээн дээр гараа дэрлэн уйллаа. Пистимея түүний үсийг илж: Сэтгэлийн зовлон эдэлсэн бүсгүй! гээд санаа алдав.

	Клашка толгой өндийж нулимсаа арчин алчуур дороос цухуйсан үсээ янзалж, биеэ барин байж ширээн дээр тавьсан бэлгийг цааш түлхэн:

	— Одоохон ав гэлээ.

	Пистимея дахин санаа алдаад:

	— Өөрөө л мэд, өөрөө л мэд гээд цүнхэндээ алчуур, нэхмэлийг чихэж,

	— Хамтралын бэлгийг бол авах байх, даанч өгсөнгүй дээ гэж ширүүн хэллээ.

	— Өгөх ёстой үедээ өгч байсан юм аа. Харин энэ жил бол яалаа гэж өгөх вэ.

	— Яалаа гэж өгөх вэ гэж Пистимея бодлогошронгуй бараг аялгуулан дуугараад, өөрийнхөө дууг чагнан: — Яалаа гэж өгөх вэ... За яах вэ, эгч нар чинь л гоморхоно доо гэв.

	— Би хэнийг ч гомдоохыг хүсэхгүй байгааг минь ойлгооч дээ.

	— А-яа-яа... гэж Морозова гаслаад, тийм байж болно. Заримдаа хүсээд ч гомдоох явдал байдаг. Христ бурхны эгч нар чинь урт удаан насалдаг улс шүү дээ. Тэд бэлэг явуулахдаа юунд явуулж байгаа эсэхээ мэднэ. За яах вэ, тэд ойлгож, уучилна. Гэвч, үр минь ухаалаг биш байвал өөрөө өөртөө гомдоно доо, нигүүлсэлгүй амьтан гэв.

	— Пистимея Макаровна... яваач! Тэртэй тэргүй над... Намайг тайван байлгаач хэмээн Клавдия эцсийнхээ хүчийг гарган гуйн шивгэнэв.

	— Клашенька, явлаа, явлаа. Би уурлахгүй, цагаа болохоор өөрөө намайг дуудаж, өөрөө бидэн дээр очихыг би мэдэж байна.

	— Үгүй, үгүй...

	— Хонгор минь очно! гэж Пистимея эелдэг давтаад, бурхан дэлхий дахины хүн бүрийг зан ааштай нь захирдаг юм. Чамайг ч бас адилхан. Чи бид бүхнийг ивээн тэтгэгч, өмгөөлөн хамгаалагч түүний гэрээсээр аль эртний амьдарч байна гэхэд нь:

	— Би түүнээс ямар ч гэрээс сонсоогүй. Би өөрөө өөрийнхөөрөө амьдарч байгаа гэлээ.

	— Чи ийм хүн байсан юм уу... Жаахан сэжүүр гарахад л гомдол сөргөөж байдаг. Хэрвээ ингээд байвал сонсохгүй. Гэвч өөрөө өөрийгөө биш нөхрөө хүлээж байгаа хүн олон гэж үү? яагаад сэрвэсхийв?

	— Зүгээр, би тэгээд...

	— За тэр дээ. Бусад хүмүүст хүч нь дутаад байна уу? Нэг жил, хоёр жил, гурван жил тэвчинэ, тэгээд орчлонгийн нүгэлд ороолдоно. Гэтэл чи яг ариун дагина мэт. Хаанаас ийм их хүч гарна вэ?

	— Би Федядаа хайртай, тэгээд л хүчтэй байгаа юм. За... тийм болог гэж Пистимея буун өгч:

	— Чиний хүч удаан хүрэлцэх болов уу? гэв.

	— Насан туршаа ч хүрнэ гээд Клашка амьсгаа гаргав.

	— Ээ дээ мэдэхгүй! Уруу татагдах ч янз бүр байдаг. Санамсаргүй зам дээр гарах нь бий.

	— Пистимея Макаровна! хэмээн Клашка өөрийн эрхгүй дуу алдав.

	— Эсвэл гарчхаад ч байгаа юм уу? гээд эмгэн хүзүү сунган, бяцхан толгойгоо Никулина руу эргүүлэв.

	Клавдия дахин цээжээрээ ширээ налан уналаа. Тэр хэдэн хором дуугүй уйлав. Эмгэн тийм ч залуу биш эмэгтэйн чичиргэнэх нурууг нүд цавчилгүй ширтэн хатсан уруулаа жимийн хажууд нь сууна. Тэгээд... хатангир гараа Клашкагийн халуун мөрөн дээр тавьж:

	— Бурхан чамайг дандаа эдүгээ хүртэл дэмжиж байсан гэдгийг л миний сайн охин ойлго. Тэнгэрийн өмнө, биднийг өмгөөлөгч Христос бурхны өмнө нэг биш удаа дааж байсныг сана. Христийн үг жинтэй ч бурхан тэнгэр тэвчээртэй, гэвч хэчнээн тэсэх вэ?! Энэ зун чи түүний дуудлагыг хайхраагүй... Хэнээс айж, хэнд нинжин сэтгэл гарга аа вэ? Захар, Корнеев хоёрт уу? Тэд юу юм бэ! Тэд чиний галыг асаахгүй хэмээн хэллээ.

	— Пистимея Макаровна! гээд Клашка мэгшив. — Энэ чинь юу гэсэн үг вэ?..

	— Охин минь, би тайлбарлаж байна. Тэр нэг бороотой үдшээс эхлэн чи өөрийгөө хатамжилсан.

	— Би дахиад мөргөлийн байшинд очихгүй гэж тэдэнд андгайлсан гэж Клашка дуугарлаа.

	— Сахиус минь! Би чамайг тийш нь дуудахгүй гэж чамд хэлсэн шүү дээ. Хүсэхгүй бол хэрэггүй. Харин бурхангүй бол чи удаан тэсэхгүй, чиний ариун сэтгэл гутамшигт юманд бузарлагдана даа гэдгийг мэдэрч байна. Бурханд л таагүй болно, одоо яая гэхэв. Бурхан хэнийг ч өөртөө хүчээр татахгүй гээд Пистимея эмгэн хүний хомс нулимсаа унаган уйлав. Гэвч удаан уйлсангүй, алчуурынхаа булангаар нүд, шомбогор хамраа арчиж:

	— Клашенька, чи өөрөө өөрийгөө гомдоож байна гэж би хэлж байна. Эхлээд хус шиг мөчир нь ургаж, дараа нь өөрөө түүнийг хугачин нугачлаа... За явъя даа! удаан суучхаж. Харин энэ бэлгийг ав, тэгэх үү? Чи яаж шийднэ, бурхан чамайг уучилна. Эгч нарыг минь битгий гомдоо. Клашенька, би ширээн дээр орхилоо, дуулж байна уу?

	— Орхи доо гэж Клавдия шивнэв.

	Пистимея босож хувцаслан хаалга руу очиж, босгоны тэндээс, болгоомжтойгоор:

	— Клашенька, тэнд ариун Евангели судар бий. Хунхан минь, чи уншаарай. Үнэндээ чи манай мөргөлийн байшинд очих ямар хэрэг байх вэ. Захар болон бусад хэрүүл шуугиан дэгдээгчдийг гоочлох хэрэггүй. Степанидушкаг Фрол бас бидэн рүү явуулахгүй, тэр байтугай ариун номыг нь пийшинд хийжээ. Харин чи ганцаараа болохоор зүгээр ээ... Ямар нэгэн юм ойлгогдохгүй байвал би Пелагеюшкаг ирүүлье. Бас хэрэг болбол өөрөө ч тайлбарлаж өгч болно. Евангели сударт сэтгэл санаагаа хөнгөлөх юм олохгүй бол номоо буцаагаад авна. Гэвч чи заавал олно гэж бодож байна. Чи гагцхүү сайн унш... Сонсож байна уу?

	Никулина сонссон бололтой. Гэвч юу ч хэлсэнгүй.

	Пистимея босго дээр үг хэлэхийг нь хүлээж нэлээд зогссоноо, мөрөөрөө хаалгыг нь түлхэв.

	
ЗУРГААДУГААР БҮЛЭГ

	Хөлдөж царцсан газрыг арван хоёр сараас өмнө ховор ордог сааралдуу цас буллаа. Өглөө бүрийд газар, байшингийн дээвэр, ой мод өд шиг хөнгөн нимгэн цан хүүрэгт бүрхэгдсэн байх ажээ. Салхи дээвэр, модны мөчрөөс орсон цасыг хийсгэж гудамжны дагуу хөөн хөлдүү гүн биш хонгор хотгорт чихэж, сүлжмэл хашааны ёроолоор хунгар тогтоно.

	Гэвч нар дөнгөж хөөрмөгц шөнө унасан цас нэн даруй хайлж, тосгоны гудамж өндөгний уураг царцсан мэт нялцгар, гөлгөр болно.

	Нүргээнт ажлын дараа хоосорч, нам жим болсон тосгоноор өдөржингөө тэнэсэн Антип:

	— Тьфу! хэмээн нулимаад, — Хотод бол гудамжинд чулуу дэвсэж... засмал зам тавьсан байдаг. Гэтэл энэ хүмүүс нэгэнтэй л замбараагүй болохоор шавартай зууралдаж байг гэдэг юм байх даа... гэнэ.

	— Шатровын Иринка, даргыг, цардмал гудамжтай болго гэж шаардсан юм байх аа хэмээн Антипт Фрол Курганов нэг үдэш ярьжээ.

	— Юу гэнэ ээ? гэж Антип гайхан гудамжны дунд зогсон, нүдээ анивчжээ.

	— Захар амласан гэлцэх юм...

	— Хө-хө! гэж Антип гэнэт дуу алдаад, — Тэр ядах юу байх вэ! Ямар өөрийнхөө халааснаас гаргах юм биш. Хүмүүсийн хөдөлмөр ч гарзтай биш. Сэхээтнүүдийг л тэжээж байна, ойлгомжтой юу! гэж хэлээд гудамжны дагуу модон зам тавь гэсэн, дараа нь барагшин асгах болж байх шив гэжээ.

	— Тэгээд муу гэж үү дээ?

	— Сайн юм юу байна? Өвс ногоо ч байхгүй, үндэс иш ч байхгүй... дан хатуу болно. Үеийн үед амьдраад болоод л байсан. Харин одоо л... Захиргааны шинэ барилгаар өчигдөр би орлоо. Егор Кузьмин бас дарга дээр орчихсон үнээний байшингийн услуур эвдэрчихсэн, шинийг тавих хэрэгтэй гэж байх юм. Тэгэхээр нь би: “Та нар бас мал бүрд хотынхны жорлонгийн тэвш гэж нэрлэдэг шаазан хөтөвч тавьж өг...” гэлээ. Захар над руу яаж харсан гээч! За яах вэ. Одоохондоо баяртай... гээд Антип үхэр зусаг нүхэндээ орох мэт пингийн харанхуй руу орсноо, тэр даруй тэндээсээ цухуйж:

	— Байз... чи түүнийг яриа биз дээ? гээд Курганов руу гүйн ирж, — Клашкагийн дор өвс зулсан юм биз дээ, тийм үү? цуу яриа байна. Тэгэхлээр ногооны газар луу биеэрээ очдог юм биз дээ? гэв.

	Фрол Никулинг заамдаж аваад сэгсрэхэд толгой нь янгинажээ.

	— Хэн тэгж хэлж байна аа?!

	— Фролка минь! Тархины судас тасрах нь... гэж Антип гонгинов.

	— Хэн ярьсан бэ гэж асууж байна шүү? гэж Фрол өвгөнийг тавилгүй заналхийлсэн байдалтай давтахад,

	— Хэн байх вэ дээ... Авгайчууд чалчиж байна. Бас Андрон Овчинников. Би ямар хамаатай юм бэ! Шаарны дор зулаа л биз... Эцгээ хаясан жингэр. Эцэг ээ шүү... гэжээ.

	Фрол Никулинаг пингийн харанхуй нүх рүү шидэх мэт түлхэж Овчинниковын байшин руу том том алхлаа.

	Хэдийгээр өглөө эрт байсан боловч Андрон орондоо хурхиран унтаж байв. Фрол хөнжлийг нь хуу татлаа.

	— Өө? гээд Андрон босон харайж нүдээ арчин, — Өө чи... Би чавганцыг ор дэрээ хурааж байна гэж бодлоо гэв.

	— Чи муу... нойтон ташуур! Хэзээ би Клашкатай... Клашкагийн дор өвс... байсан юм бэ, дахиад хэлээдэх! гэж хашхирлаа.

	— Аа... Федька Морозовын бэлэвсэн эхнэрийн талаар уу? гэж Андрон уянгалуулаад, — Би ч эргэлзэж байна гэж хэлсэн, гэтэл тэр “Охиноо амаржтал Данил эргэлзэж байсан...” гэхэд,

	— “Тэр” гэдэг чинь хэн юм бэ?

	— Яагаа вэ? “Аваач-худалдаач”.

	Курганов Андроныг эргэлзэж тээнэгэлзсэн байдалд орхиод ухасхийж босон гарч гүйлээ.

	Андрон эвшээж, баруун гараараа зүүн бөөрөө маажин, хамраа нэг хоёр татсанаа дэрэн дээрээ өөд харан уналаа.

	Фрол Юргиных руу шулуухан алхсанаа, алхаагаа зөөлрүүлсээр байв, учир нь Овчинниковынд байхдаа Клашка, тэр хоёрын тухай цуурхал хаанаас гарсан нь тодорхой болжээ.

	Өндөр биш, есөн титэмтэй гурван жилийн өмнө барьсан Юргиний том байшингийн дэргэд Фрол бодлогошрон зогсов.

	— Тэр дугуй чахрах дуунаар сэхээ орлоо. Юргин байшин руугаа сүйх тэрэг дүүрэн үнэр нь ханхалсан ногоон өвс авчирчээ.

	— Чи энд юу хийж байгаа юм бэ? гэж Юргинээс асуув.

	— Үүнийг хаанаас ав аа вэ? Хаанаас ингэж хадаж амжив аа? гэж Фрол хариулахын оронд тэрэг рүү занган асуув.

	— Энд амжлаа! Зунжингаа цөлөгдсөн хүн шиг бороонд ялзран байж гэж Юргин хараав.

	— Цөлөгдсөн хүн шиг гэнэ ээ? гээд Фрол инээмсэглэж, — Чи энэ талаар миний чихэнд бүү хашхир гэв.

	Юргин тэрэгнээсээ бууж Фролын царай руу удаан ширтсэнээ арай гэж ам нээн:

	— Тийм вий! Өөрөө түгжээ биз дээ? гэхэд нь:

	— Юун тухай бил ээ? гэж Фрол асууснаа. Солиотой Илья чи л энэ тухай эртний таамаглалзаж байсан гэв.

	— Тийм бий! хэмээн Юргин дооглонгуй, бас нэлээд эгдүүтэй хариулав.

	Тэгээд хаалгаа онгойлгож, морио амгайнаас нь хөтлөн өвстэй тэргээ хашаандаа оруулав. Фрол хойноос нь орж газар хэвтэж байсан хайрцаг дээр суув.

	Юргин даруулгыг нь тайлаад тэргэн дээрээ гарч өвсөө буулгаж эхлэв.

	— Клашкагийн талаар... хэнээс дуулснаа Андронд чалчсан бэ? гэж Фрол асуув. Юргин өвсөө шидлэхээ болиод:

	— Чи тийм их тааварч юм бол юунд нь асуусан юм бэ? гэв.

	— Шаар минь, битгий мэдэхгүй болж баашил! Устин Морозов үүнийг чамд..,

	— Фрол Петрович, би чамд ингэж л хэлэх байна гэж Илья түүний яриаг таслаад,

	— Эзэнтэн нэг л гадарласан бол хутга барьж пин рүү орох хэрэг юу байна. Өнгөрсөн борооны хойноос цув нөмөрнө гэгч болно доо...

	Фрол хайрцаг дээрээс өөрийн эрхгүй бослоо.

	— За ийм л байна гээд Илюшка инээмсэглээд ажлаа хийж эхлэв. Фрол найгасаар Юргиний байшингийн хашлаганаас гарч гудамжны дунд харанхуйд зогслоо.

	Огторгуйд сар ч, од ч үл харагдана. Голын тэртээгээс яг тэнд өвөл байгаа мэт цасны хүйтэн үнэр ханхалж сэрүү татна.

	— А-а! хэмээн Фрол гэнэт гараа савчин, Клашка Никулинагийн гэр лүү явлаа.

	Фролыг ороход Клашка толгойгоо салаавчлан адар ширтэж, хураагаагүй орон дээрээ бүхлээрээ хэвтэнэ. Байшинд гэрэлгүй байлаа. Клашка босолгүйгээр:

	— Хэн бэ? гэв.

	— Би байна гэж Фрол жаахан дуугүй байснаа зориггүйхэн хэлэв.

	Клашка нэг хоёр хором хэвтсэнээ огцом босон харайж, шалан дээгүүрээ хөл нүцгэн явж унтраалгадаа хүрэн дарахад цахилгаан чийдэн гийгүүлэв. Тэр зүрхээ бүлт үсрээд гарахаас айсан мэт цээжээ дарна. Тэгээд цонх руугаа ухасхийн хөшгөө татсанаа, бүр мэгдэн дахин ярж, цээжиндээ гараа зөрүүлэн зогсоно.

	— Чи... чи битгий ай! Би зүгээр л... гэж Фрол дуугарлаа. Тэр малгайгаа авч, хаалганы хажуу дахь сандал дээр суув. Түүний буурал үс тал тал тийшээ задран уналаа. Цахилгаан гэрэлд үс нь өнгө харшин улам ч буурал болсон мэт ажээ.

	— Чи юу гэж ирээв?.. юу хэрэгтэй вэ? хэмээн Клашка амьсгаадан асуулаа. Цээжээ чанга шахсан, ажилд борогшиж эвэршсэн бяцхан гараа нэг буулгаж, нэг тэвэрнэ.

	— Би мэдэхгүй байна гээд Фрол босож цонхны нь хөшгийг дараалан буулгав. Клашка түүний хөдөлгөөнийг ажиглах авч болиулсангүй.

	— Зүгээр л ирсэн юм... Чи, тэгэхэд, нууран дээр яах гэж надтай ярилцсан юм бэ? Би ер нь учрыг олоогүй шүү... гээд цонхыг нь таглаад Курганов сандал дээр сууж Клашкаг харалгүй мэлрэв.

	— Яв... яв, бурхны тулд явж үз! Чи... чи чинь цал буурал болсон хүн шүү дээ... гэж Клашка чичирхийлсэн дуугаар гуйлаа.

	— Чи тийм залуу гэж үү? хэмээн гунигтай асуугаад, — Би хорин жил бууралтаж эхэлсэн юм. Чамайг өлгийдөө бүүвэйлүүлж байхад би бууралтсан юм гэж Фрол удаан дуугүй байснаа инээмсэглэн хэлэв.

	— Хүмүүс... хүмүүс юу гэдэг бол оо? гэх Клашкагийн дуу хадав.

	— Хүмүүс ээ? гэж Фрол уйтгартай лавлан асуув. Тэгээд тэргүүнээ өргөж, жирийн хусан жаазтай Федор Морозовын хөргийг хараад,

	— Хүмүүс гоё гэх юм бэ? Тэртэй тэргүй ярьдгаа ярьж байна гэв.

	Клашка хананы дагуу найган сажилж, пийшингийнхээ амыг түшин зогсоод:

	— Үгүй, үгүй... тэгж болохгүй! Тэгэх эрх байхгүй! Би Федягаа хүлээнэ... гэв.

	— Тэгж болохгүй учраас л ярьцгааж байна гэж Фрол зовлонтой, үйл нь ирсэн байдалтай дуугарав.

	Дараа нь их удаан дуугүй байлаа. Цэлмэг тэнгэр дэх нар шиг цахилгаан чийдэн тасалгаа дунд нүд гялбуулан гэрэлтэнэ. Гэвч гэрэл зөвхөн тасалгааг гийгүүлж харин гадаа түнэр харанхуй байлаа.

	Тэр хоёр хоёулаа цонхны талд нь хүртэл татсан хөшиг дээгүүр тэр харанхуйг харна.

	Харанхуй цонхны шилэнд наалдан түүнийг няц дарах мэт бөлгөө.

	— Маргааш цас орох бололтой гэж Фрол хэлэв.

	Клашка түүний чухам юу гэснийг ойлгосонгүй. Няц дарагдсан шил бут үсрэн жингэнэж, харанхуй тасалгаанд тэр чигээрээ ороод иржээ. Айдас хүрэн хамаг биеэрээ эвхрэн хүлээнэ. Үүнд Клашка бат итгэж, хэдхэн хормын дараа тэгнэ гэдгийг мэдэж байлаа. Тэгээд гучхан хором арав, тав, хоёр, нэг... хором үлдлээ.

	Цонхны шил хагарч бутарсангүй тэсжээ. Гэлээ ч гэсэн хаалга онгойж чихэнд чийртэй дуу жингэнэж, нүд нь харанхуйлав.

	Босгон дээр Фрол Кургановын эхнэр Степанида шинэхэн цэгдэгтэй зогсож байлаа.

	Клашкагийн царай цонхийн цайжээ. Гэвч чихэнд чийртэй жингэнээ намдаж, өнөөх харанхуй хайлан алга болох мэт туяаран гэгээрэх нь хачин жигтэй ажээ. Одоо тэр тайван хөшин зогсож, Степанидагийн хорсолтой боловч түгшүүртэй нүдийг зоригтой харна. Тэгж харж байхдаа дотроос нь хачин хүйтэн юм хөргөн хамаг биеийг нь эзэмдэж байгааг мэдрэв.

	— Юу гэж явна? хэмээн Фрол суудлаасаа босолгүй эхнэрээсээ гэнэт асуув.

	Чухам тэр энд юу гэж яваа юм бол? гэсэн байртай, жаахан сайшаасан янзтай Клашка инээмсэглэв.

	— Би үүгээр явж байтал, уучлаарай... гэж Стешка хэлбэл,

	— Тэгээд? гэж Фрол асуув.

	— Цонхны чинь хөшиг хаагдаж, нээгдэж байхыг хараад гэхэд нь Фрол гайхсан мэт мөрөө хавчисхийж:

	— Гэртээ харь. Би одоохон очно гэлээ.

	— Фрол оо! Чи юу болж байна?! Сэхээрээч! хэмээн Степанида урагшаа давшлан гэнэт чарлалаа.

	Түүний ноосон алчуур гөлчийтөл самнасан үсэн дээрээс нь гулсаж мөрөн дээр уналаа. Цахилгаан чийдэнгийн гэрэлд үс нь гялалзаж улам ч гоо, залуухан болгоно.

	— Харь гэж байна шүү! хэмээн Фрол дуугаа өндөрсгөв.

	— Чи ч гэсэн бас! гээд Степанида Клашка руу эргэж, түүн рүү хоёр алхаад: — Чи ч гэсэн бас?.. Юу хийж байгаа чинь энэ вэ? гэв.

	— Чи юунд намайг зэмлээд байгаа юм бэ? гэж Клашка шивнээд, — Би болохгүй юм юу хийгээ вэ?! Чи насан туршаа эртэйгээ амьдарлаа, харин тэгэхэд эр хүний хөлстэй цамц ямар үнэртэй байдгийг би мэдэхгүй. Чи үүнийг ойлгож байна уу? Ойлгож байна уу, үгүй юу? Би асууж байна шүү! гэж Клашка өөрийгөө биеэ барьж чадалгүй бархираад, — Хөшгөө хаасан гэнэ үү? Хаагаа л биз. Сониуч юмнуудыг шохоорхуулахгүйн тулд хаасан юм. Хаалгаа хааж амжсангүй, бас ширээгээ хурааж амжсангүй хэмээн Клашка байрнаасаа хөдлөлгүй хашхирч, харин Степанида ухран ухарсаар хаалганд нуруугаараа наалдав.

	— Клавдия, сахиус минь, юу ярьж байгаагаа бодооч! гэж Степанида зандарлаа.

	Клашка үнэхээр өөрийгөө эзэмдэж чадахгүй байлаа. Тэр бээр амьдралынхаа туршид хүсэн хүлээж байсан юмаа олж авсныг нь булаан авах гэж байгааг хамгаалах ёстой мэт бөлгөө.

	Гэвч энэ нь агшин зуурын юм байсан бөгөөд уур нь дүрэлзэн шатсаны дараа нүд нь агшин зуур харанхуйлснаа зугуухан замхран, тэр харанхуйн дундаас танил зүйлс тодрон тодорсоор урьдынхаа байдалд орлоо.

	— Стешенка, уучлаарай намайгаа!.. гээд Клавдия гэнэт охин мэт мэгшиж, Фролын хүүхэн дээр гүйж очин мөрөнд нь шигдэж тэврэн доош гулсаж, хөлд нь сөхөрлөө.

	— Клашенька, сахиус минь, чи яаж байна гэж Степанида сандран хэлэхдээ хоолой нь зангирч, дугараг цагаан царай нь чичгэнэв. Тэгээд тамирдаж Фролын саяхан сууж байсан сандал дээр хаалганы хажууд сууж, өвдөг дээрээ Клашкагийн толгойг тавьж илэн:

	— Болно, Клашка минь боль! Бас... бас намайг уучлаарай... гэлээ.

	Одоо хоёр эмэгтэй хоёулаа уйлалдахад Фрол хоолой засаж босон дороо хавчганаснаа болгоомжтой байшингаас гарч явлаа.

	Агаарын байдал хөдөлгөөнгүй байсан боловч цасны үнэр ханхлан голын тэртээгээс сэрүү татсаар байлаа. Фролын толгой даарахад Клашкагийнд малгайгаа орхисноо мэдлээ. Богино цэмбэн дээлийнхээ захыг босгож, харанхуйд бүдэрчихээс айсан мэт аяархан гэр өөдөө явлаа.

	Түүнийг замын дунд явахад Степанида гүйцэж очлоо. Тэр малгайг нь үг дуугүй атгуулж зэрэгцэн явав. Фрол бараг гэртээ хүртэл малгайгаа өмссөнгүй, эхнэр нь:

	— Толгойгоо салхинд цохиулчхуузай. Өвөл шүү... гэхэд л сэхээрэв.

	Фрол сэхээрээд хартал эргэн тойрон өтгөн цас үл сонсогдон хаялна. Харанхуйд цас том мөндөр шиг санагджээ. Яагаад хөлдүү газар, тархи толгой дэлдэхгүй байгаа нь хачин жигтэй ажээ. Хаа нэгтээ нарийн гудамжнаас гарч ирсэн Захарын хүү Мишка Большаков:

	— Фрол ах аа, өвөл боллоо тийм ээ? гэж баясгалантай хашхираад, — Огт ажиглагдамгүй орох юм аа! Өглөө хүмүүс сэрээд: Өвөл! Пушкиний зохиол дахь өвөл шиг гэж гайхацгаана даа гээд:

	 

	Хамаг юм дун цагаан

	Хашаа хороо ч цагаан байхыг

	Өглөө эрт сэрсэн Татьяна

	Өөрийнхөө цонхоор харлаа...

	 

	хэмээн уншаад: Пушкиний тухай ч биш, өнөөдрийн үдшийн тухай ч биш, сайхан аа! гэж дуу алдлаа.

	Түүний мөр, малгайг цас даржээ. Хэн нэгнийх нь цонхны хөшигний тороор гадагш хөгжөөнтэй туссан чийдэнгийн ташуу зурвас гэрэлд түүний хайлсан цасанд норсон царай гялалзана.

	— Мөн догь оо! гэж Мишка бахдан нэмж хэлээд, ханцуйгаараа нойтон нүүрээ арчиж, — Би гудамжаар зөндөө явлаа... Аав тэргээр явчихсан... гэв.

	— Хаашаа? гэж Фрол асуусан боловч зогссонгүй, хариу ч хүлээсэнгүй.

	Юргиний байшингийн орчим Фрол алхаагаа зөөлрүүлж, хайсан дээгүүр нь харлаа. Илья өөрөө ч, тэрэг нь ч хашаанд алга байв. Том нуруунд түшүүлэн тавьсан тэмдэг цасанд дарагдаагүйг бодоход Юргин дөнгөж сая ажлаа дууссан бололтой.

	“Шуламс чинь яг тооцоолж шүү! Одоо явж хайгаад юу ч олохгүй...” гэж Фрол хорсож зэвүүцэн бодов.

	“Аваач-худалдаач” өнөөдөр хамтралын өвс авчирсан гэдэгт Фрол бараг итгэл төгс байв.

	Степанида гэртээ хүртэл нэг ч үг дуугарсангүй. Тэр зэрэгцэн явахдаа дуу шуугүй аяархан уйлж байх шиг Фролд санагдана.

	Яг тэгсэн байж болох юм. Яагаад гэвэл Степанидаа хувцсаа ч тайлалгүй царайгаа ч харуулалгүй зочдын тасалгаа руу гүйн орж, тэндээсээ булангийн унтлагын өрөөнд хаалгаа дараа дараагаар чанга хаалаа.

	Гал тогоонд, Устин Морозов алцайн сууна. Түүний энгэр задгай богино дээлийн хормой ядарсан том шувууны хар далавч мэт хөлийн нь дагуу шал шүргэн байх ажээ.

	Фрол малгайдаа шавсан цасыг босго дээрээ гөвж, хувцсаа тайлаад:

	— Юргин хаанаас өвс зөөж байгаа юм бэ? гэв.

	Морозов мөрөө хавчисхийхэд далавч нь хөдлөн:

	— Цөмөөрөө өөртөө ээлжээр өвс хадахыг намар дарга зөвшөөрсөн юм. Хаа нэгтээ ойн цоорхойд хадаа биз. Чи өөрөө хаана хадсан бэ?

	— Би түүнийг намар гар хадууртай явахыг хараагүй.

	— Чи хараагүй ч гэсэн бусад нь харсан байлгүй хэмээн Устин хайнгадуу хэлээд тэр л өнгөөрөө, — Ойлгов уу? гэж асуув.

	Фрол тэр “ойлгов уу?” гэсэн үгэнд суран бүсээр ороолгуулсан мэт давхийн удаан дуугүй болов.

	— Тэгээд ойлгов уу? гэж бригадын дарга лавлан асуув.

	Фрол энэ удаа хариу өчсөнгүй. Гэвч түүний том бөгтөрдүү нуруу агдайн зөөлөрч, үрчийж, жавхаагүй болсон царайд нь дотроо эмзэглэж байгаа нь тодорлоо. Тэр мухар сандал дээр хүндээр лагхийн суув.

	Бригадын дарга сэтгэл хангалуун жуумалзав. Дараа нь Кургановын эгц мөр, тод харагдах том дал, түүний сэгсгэр буурал үсийг нүд цавчилгүй удаан ширтлээ.

	— Цаадах чинь Клашкагаас болсон юм биш биз дээ? гэж Морозов дахин асуугаад Степанидагийн оронд сайн хаасан хаалга руу дохив.

	Фролын нуруу ганхаж цэх болсноо нуруун дээр товойж байсан дал нь нийлж, саарал цамц нь хунирав.

	— Хүүш, чи... гэж Фрол түргэн хэлснээ, тэр даруй хахаж цацан, — Намайг өөрөө мэдээгүй байхад чи хаанаас мэдсэн юм бэ?.. гээд итгэлгүйхэн, дуулгавартай гараа зангав. Тэгээд жаахан сууснаа Морозов руу харалгүй аяархан ноомой дугаар:

	— Устин, чи шулам юм аа! За Клашкагаас болсон байг, өмхий цусны гэдсийг хүүлсэн байг... гээд гэнэт босон харайж сууж байсан мухар сандлаа өнхрүүлэн амьсгалах агааргүй болсон амаараа шунамхай амьсгалж:

	— За, би Стешкагийн өмнө буруутай... чиний өмнө, чиний Федорын өмнө ч буруутай! Намайг, шаарнуудаа тас цавчаад цусыг минь гоожуул! гэж хашхирлаа.

	Фрол чулуу шидэх мэт үгээ дуржигнуулаад хоёр булангийн хооронд хүндээр түргэн түргэн алхална. Гудамжнаас нойтон цас шавуулсан Митькаг орж ирэхийг ч тэр анзаарсангүй. Хүүгээ хараад зогсож, Митька тэдний яриаг аль эртний сонсож байсан байх гэж бодлоо.

	— Тэнэг! гэж Устин тайван хэлээд, — Халуун тогооны цорго шиг юунд шуугиад байгаа юм бэ? Миний өмнө ямар гэм буруутай байх бил ээ? гэв.

	Фрол хүүдээ ямар нэг юм хэлэх гэсэн боловч Устиний сүүлчийн хэлсэн үгэнд анхаарч бригадын дарга руу яаран эргэж:

	— Юу гэнэ? гэв.

	— Охины замыг алдагдуулж байгаа бол гэм буруутай байх сан, харин бурхны хишиг бэлэвсэн авгайг яах гэж байна.

	— Юу гэв ээ? гээд Фрол нүдээ улам бүлтийлгэн ширтэв.

	— Чи мөн! гэж Устин яаралгүйхэн дооглонгуй хэлээд, — “Чи залуу ч гэсэн адаглаад битгий алмайр, эмэгтэй хүнийг хайрлаж сур...” гэж Митькад би сануулах гэсэн юм гэлээ.

	— Алив наашаа хүрээд ир! гэж Митькагийн тухай эцэст нь санасан Фрол бархирав.

	Митька нэг ч үг хэлэлгүй хажуугийн өрөө рүү орохдоо унагаасан сандлыг авч хананы хажууд тавилаа.

	— За даа... Яах вэ! гэж Устин чангаар санаа алдан босож богино дээлийнхээ задгай энгэрийг товчлон,

	— Фрол Петрович баяртай гэв.

	— Байз, байз! Тэгэхээр бурхны хишиг болж байх шив дээ? гэж Фрол яаран сандран хэлээд мухар сандал дээр суув.

	— Тийм ээ.

	— Устин, тэр чинь чиний төрөл шүү дээ гэж хамгийн эцсийн үгээ хэлж байгаа мэт гунигтай дуугарлаа.

	— Төрөл гэнэ ээ? гэж Устин лавлаад, — Миний бүх төрөл садан аль эрт булшиндаа орсон гэх түүний дуу хөх арвайн хатсан гуурс хавиралдах мэт хуурай, хатуу байв. Фрол түүний юу ярьж, хүсэж байгааг олгосонгүй. Уг нь амьдралынхаа турш Устин үг цухуйлгахад л ойлгодог байж билээ. Тэнд, бороотой нугад Устин Фролын царай руу харж, ядарч туйлдсан, нэвчтэлээ норсон дарга руу дохиж “Чивчиртлээ норсон татлага эрчилж тасардаггүй юм. Харин хурц тонгорог хүргэхэд л...” хэмээн Устинийг ярьж дуусаагүй байхад Фрол ойлгож, зөвхөн тонгорог хүргээд зогсоогүй татлагыг байдаг хүчээрээ хяргасан бил ээ. Тэгэхдээ Захар Большаковыг үзэн ядсандаа ч биш, ядарсандаа ч биш, харин өөртөө болон Устин Морозовт уурлаж цөхрөнгөө барсандаа, сохор хорсолдоо, бригадын даргын битүү дохиог ойлгоогүй мэт дүр үзүүлэх хүч өөртөө олж чадаагүйдээ, хяргахгүй байх тэвчээр гаргаж чадаагүй мулгуу, хорсолтой ухамсартаа болж хяргасан бил ээ... Бас түүний байдлыг хэн ч ойлгохгүй байгаагаас тэгсэн байж болох юм...

	Гэвч өнөөдөр Устин түүнээс юу хүсэж байгааг Фрол Курганов одоо тааварлаж чадахгүй байв. Тийм ч учраас амьдралынхаа туршид анх удаа ч байж магадгүй:

	— Чи надаас юу хүсээд байгаа юм бэ? гэж шууд асуув.

	— Юу ч хүсээгүй гээд Устин мөрөө хавчисхийж, — Үнэндээ, чи юу болоод байгаа юм бэ? гэхэд Фрол жигд дуугаар, хэд хэдэн асуултаар булав:

	— Чи, Клашка бид хоёрын талаар... над юу тохиолдсоныг мэдсэн үү?..

	— Тааварлаж байсан гэж бодъё.

	— Тэгвэл Илюшкадаа болон бусад муусайн юмнууддаа яах гэж ярьсан юм бэ?

	— Чи ямар нэгэн юм бодоход л над тодорхой болсон байдгийг чамд дахин батлах гэсэн юм. Одоо хангалттай биз дээ?

	Фрол амаа таглуулсан мэт дуугарсангүй.

	Устин богино дээлийнхээ товчийг тайлахад хар далавч нь дахин сэргэж исгэрэн дэвэхэд бэлхэн мэт болжээ. Морозов үнэхээр аймшигтай шувуу болон хувирч дээшээ цойлон нисэж тэндээсээ түүн рүү дайрах гэж байгаа мэт Фролд санагдана. Тэр хайр найргүй яриагаа үргэлжлүүлж:

	— Харин эндээс ямар дүгнэлт гарах вэ? гэвэл эрхэм минь ийм л дүгнэлт гарна... Чамайг бодлогошронгуй болсныг би харж байна. Чи бид нарт амьдрах хугацаа удаан үлдээгүй шүү, тэгэхээр найрамдалтай амьдарцгаая... гэв.

	— Ухай гэж Фрол толгой дохиод, — Эзэнтэн тонгорог барин пинд бүү орог. Тугал тааварлах боловч нэгэнт хожимдсон байдаг... Урьдчилан сануулцгаасан гэдгийг нэгэнт сонссон гэв.

	Фролын тонгойх толгойг Устин ширтэж:

	— Хэн урьдчилан сануулаа вэ? гэхэд Фрол хариу өчсөнгүй.

	— За баяртай гээд Морозов босож хаалга руу явлаа.

	— Яах гэж ирсэн юм бэ? гэж Фрол хөдлөлгүй, ядарсан шинжтэй дуугарав.

	— Нээрээ тийм... Степанида Клашкагийнх руу дайран оржээ гэж над хэлсэн юм. Одоо Фрол маань битгий шантарчхаасай...

	— Би юунд ч огт хавьтаагүй. Клашка ч, Степанида ч тэр юу ч над хэрэггүй.

	— Уухай. Би үүнийг чинь тааварласан юм. Миний хүсэж байгаа зүйл бол Степанидаг хэрхэхээ мэднэ биз, харин Клашкатай үргэлжлүүлбэл зохино... Хулчийхгүй байхыг хүсэж байна гэж Устин Морозов амьдралдаа анх удаа Фролд тодорхой хэлээд, — Миний эмгэний ярьдгаар бурхны хишгийг хүртэхгүй бол нүгэл болно гээд инээмсэглэв.

	— Бүдүүлэг шаар чамд ямар хэрэгтэй юм бэ?! гэж Фрол байдаг чадлаараа хашхирав.

	Гэвч Устин гэрт байсангүй.

	Фрол ямар нэгэн юмыг дурсан санахыг хичээх мэт хөдлөлгүй зогсоно. Устин Морозов чухам юу хүсэж байгаагаа анх удаагаа биш хэлж байгааг, Устин аль эртний ингэж шууд яриагүй, гэхдээ анх удаа биш гэдгийг дурсан саналаа...

	
ДОЛООДУГААР БҮЛЭГ

	Хөлдүү цасан давхарга хөлийн дор заналхийлэх мэт чахарна. Дахиад нэг хоёр алхвал цанын дор тасралтгүй мэрж байгаа тэр зүйл хөлд шигдэж мах ясыг нь хүртэл өм авч бүр улангасах мэт Кургановт санагдана.

	Фрол үнэхээр аюулаас зугтах мэт түргэн, түргэн алхана. Шувууны хоёр амтай хүнд буу богино дээлийн нь цаанаас нурууг нь балбаж, хүйтэнд хараахан хөшиж амжаагүй байгаа бүсэнд зүүлттэй час улаан үнэг хөлд нь ороолдоно. Тэгтэл таван зуугаад алхмын дараа амьсгаа нь улам улам давхцаж хоолой нь боож эхлэв. Гэвч Фрол өөрөө өөртөө үл ойлгогдох зөрүүдээс болж алхаагаа сааруулсангүй. Тэр хүйтэнд даарч бээрэн мэдээгүй болсон уруулаараа хөрсөн агаарыг шуухитнан, хяхтнан шуналтай сорно. Тэрхүү агаар нь шилэн элс шиг байх агаад залгисан агаар нь халуу шатаж, хоолойг улам, улам хүчтэй сэрвэгэнүүлнэ.

	Бэлээс нь адагт хүртэл шингэвтэр хуш гунигтайяа сүглийх гүвээний орой дээр Фрол зогсоно. Гүвээний хормойноос тосгон эхэлдэг бил ээ.

	Тэр зогссон боловч агаар дутагдана. Хэзээ нэгэн цагт хүчирхэг байсан өргөн цээж нь хий амьсгаадна.

	Нээрээ өнөөх Фрол Курганов биш болжээ. Чадал тэнхээ ч үгүй болжээ. Тэр нэгэн цагт Фрол тайгаар, дархи модон дундуур, бүрэнхий, бүрхэг цагаар ч өдөрт тавин бээр газар туулахыг, үүрийн харанхуйгаас үдшийн харанхуй болтол өвс тариа хадчихаад дараа нь юу ч болоогүй юм шиг залуустай үүр цайтал тосгоноор тэнэж, чарлалдах охидыг тариа хатаах газар, нуруулдсан өвс рүү чирэхийг юман чинээ боддоггүй байв. Түүнд охид наалдах дуртай байсан нь Фролка Курганов эр зоригтой, гоо үзэсгэлэнтэй байсных. Тэр ч яагаад ч юм шинэхэн сүү, голын хүйтэн ус, үд дундын нарны үнэр холилдон ханхалсан, хатуу зуурсан гурил шиг чанга байдагт нь тэдгээр охид дуртай байлаа, Охин бүр түүнийг үүрд өөрийн болгохыг найдах боловч хэчнээн ч барьж саатуулах гээд долоо хоногоос илүү удаан барьж чаддаггүй байв,

	— Фрол Курганов шингэн хушны дунд цанынхаа таягийг түшин удаан зогслоо. Хоолой ирвэгэнэн хорсох нь аль эрт больжээ. Фрол зогссоор, бодлогоширсоор байх аж.

	Хүн хорин нас хүрэхээрээ ирээдүйгээ бодож. Жар хүрэхээрээ өнгөрснөө дурсан санадаг гэдэг.

	Нар хараахан жаргаагүй ч өдөр орой тийшээ хэлбийж байв. Шингэн моддын тод биш сүүдэр цасан дээр бүдэгхэн тусна.

	Гүвээний хормойд малын хашаа дөрвөлжлөн харлана. Тэдгээр хашаанууд цасан дээр шууд эмх замбараагүй хаясан асар том тоосго лугаа төстэй ажээ.

	Одоо тугал хариулж байгаа тэдгээр хашааны анхныхыг Мария Вороновагийн үед барьсан бил ээ. Тэгэхэд тэр хашаа тосгоноос хол байдаг байв. Дараа нь хоёр дахь, тав дахь, арав дахийг барьжээ. Тэр ч байтугай дайнаас хойш жилийн хойно барьсан үнээ, хонь, агтын хашаа онцгой харагдана. Харин одоо хамтралчдын байшин хашаанд бүр тулж, хагас дугуйран тойрчээ. Байшингуудын хоорондуур гудамж гол горхи мэт тахирлаж Светлиха голын дагуу гурав, дөрвөн өргөн гудамж зурайна.

	Голд хамгийн ойрыг төв гудамж гэж үзнэ. Тэр гудамжны тэгш биш зүүн талд захиргааны шинэ байшин өнгөрсөн зун барьжээ. Захиргаанаас арай баруунаар гудамжны тэгш тоотой талд хуучин муу тагзын оронд Фрол Кургановын өндөр, саруул сайхан байшин байх агаад ногооны газар нь бараг усанд хүртэл урууджээ. Захиргааны байшингийн эсрэг талд таван эдлэнгийн дараа Устин Морозовын байшин байна. Морозовын байшингийн цаана гатлагад ойрхон Клавдия Никулинагийн байшин байна...

	Тосгон тэлэн томорчээ. Үдшийн утаанд тосгоны аль ч зах үл харагдана. Томроод ч зогсоогүй, өөрчлөгджээ. Тийм ээ... эх минь харвал гайхан дуу алдах байсан.

	Тийм ээ, эх... Тэр эхийгээ муугаар дурсах нь цөөн. Германтай хийсэн анхны дайны үед Фрол хэдийгээр бага байсан боловч эцгийнхээ нас барсан тухай мэдээ ирснийг санаж байна. Нударган Меньшиковын хүнд хүчир ажилд нухлагдсан өвчтэй эх нь:

	— Хүү минь, одоо бид эцэггүй... тэжээгчгүй яах болж байна!.. хэмээн хашхиран унаад дахиж босоогүй бил ээ. Эх нь жалхгүй болсон нүдээ арай ядан нээж:

	— Фролушка минь... би чамайг өөртэйгөө хамт аваад явмаар байна... яаж аваачих вэ дээ?.. бурхан харж байна...

	— Зүгээрээ чи том болсон. Чи минь чийрэг, том. Чамайг бага гэж бодохгүй шүү. Чи эцгээ ч, намайг ч өршөөгөөрэй... Харин өөрөө бат зогс. Филипп Меньшиковт мэхийн хүндэтгэ, эхний үед тэр чамайг дэмжиж магадгүй. Түүнд ажиллаж байсан болохоор нинжин сэтгэлээрээ өнчин өрөөсөн чамайг дэмжих ёстой... гэж арай ядан шивгэнэж бил ээ.

	Ээж нь нас бараад уджээ. Булшин дээр нь зун болгон өндөр хус найган шуугьж, намар болгон шарилын шороог шаргал хөнгөн навчис бүрхэнэ.

	Одоо тосгонд хагас нурсан, хуучны шувуу нуруутай байшин байхгүй. Байнга жингэнэж байдаг хонхтой сүм хаана байна вэ? Тэр, хамгийн төвд, түүний оронд клубийн дөрвөн дөрвөлжин баганатай, хоёр давхар тоосгон байшин сүндэрлэнэ. Голын тэртээгээс ирж яваа хүн болгон түүнийг алсаас харна. Хуучин нүцгэн хажуутай байшингуудын оронд, тосгоны өнцөг булан бүрд механик дархны газар, гарааш, пин, агуулах баригджээ.

	Ногоон Долд бүх юм өөрчлөгджээ. Өөрчлөгдсөөр ч байна. Захиргааны хуучин байшингаас холгүй, тосгоны захын гүвээн дээр хүүхэд саатуулах газар барьж байна. Хэн нэг хүний асар том халзан толгой шиг нүдэнд ад үзэгдэж, байгалийн сайхныг эвдсэн гүвээ байж бил ээ. Тосгоны газар давчдах ажээ. Гүвээний бэлд тал талаас нь байшин шавж, улам улам дээшилсээр байлаа. Ер бүр тагт дээр нь гарч барих хүсэлтэй хүн ч байх ажээ. Гэвч Захар зөвшөөрсөнгүй. Чухам яагаад тэгж байгаа нь Фролд үл ойлгогдоно. Ус шахах цамхгийн барилга бараг дуусаж байгаа болоод тэр бөлгөө. Түүний ажил гүвээн дээр биш өөр газар барьснаас сунжирсан хэрэг үү? Захар аж ахуйчаар тунгаасан нь сайн болжээ. Тэр өндөрлөг халз юунд хэрэгтэйг эртний анзаарсан ажээ. Тэгэхээр тосгоны энэ өнцөг мөдхөн өөрчлөгдөнө. Гагцхүү Фрол өөрөө нэг хэвдээ үлджээ. Түүний дотор аль эрт мөстөж, чулуужаагүй ч гэсэн хөржээ...

	Тэр дор, малын хашаанаас өлсгөлөн малын мөөрөх майлалдах сонстоно. “Шөнийн тэжээл тавьж өгөөгүй бололтой. Ер нь ч малд өгөх тэжээл мөдхөн юу ч үгүй болно гэж Фрол бодлоо.

	Золигийн өнгөрсөн зун Кургановт санагдав. Нойтон бухал дээр суугаад түүнийг нүдээрээ цоргин байсан Клашкаг, дараа нь нугын бяцхан нуурын дэргэд харанхуйд зэрэгцэн хэрхэн сууж байсныг нь дурсан санаад: мөн гайхалтайяа... гэж өөрийн эрхгүй санаа алдав. Клашка Никулина түүнээс өмнө түүнд хэн байв аа? Талын бут, энгэрийн салхи л байжээ. Харин одоо... ичгүүргүй бэлэвсэн авгай нүдэнд өртөөд, сугалаад авсан ч салахгүй нь ээ! Хүмүүсийн өмнө, Стешкагийн өмнө, Митькагийн өмнө ичгэвтэр юм. Хамгийн гол нь өөрөө өөрийнхөө өмнө ичгэвтэр байлаа. Яагаад ч юм ичгэвтэр ажээ. Яагаад гэвэл түүнд олон хүүхэн дурласан, тэр элэг доог хийгээд л өнгөрөөсөнд байж болох юм. Тэдний хайр дурлалаас татгалздаггүй байсан ч хэзээ ч ингэж хүсдэггүй, амьтай голтой байгаагүй бил ээ. Тэгтэл одоо хөгшин болсон хойноо шатаж дуусаагүй хожуул шиг ингэж дүрэлзэх гэж.

	Энэ нь Фролд өөрт нь үл ойлгогдож, гол нь аймшигтай байх бөлгөө. Дөл дүрэлзэн хүнгэнэхдээ ч биш, дүрэлзсэн гал хатсан халуун зомголынхоо үлдэгдлийг яаран залгиж үлдэгдэл нь эцсийнхээ бүжгийг бүжиглэн үүрд мөнх чимээ аниргүй бөхөн унтрахад бэлэн байв. Тэр нэгэн цагт хүмүүст сайхан үнэртэй байсан хожуул, өөрөөр хэлбэл Фрол Курганов гэж нэрлэгдэж байсан тэр бүхэн хэнд ч хэрэггүй үхмэл хар нүүрс болон хувирч. Тэрхүү нүүрсийг хогийн саванд хаяж, бороо норгож бяцхан үйрмэг үнс болон хувиргана. Түүнийг нар хатааж, салхи тоос болгон гэрэлт хорвоогоор хийсгэхэд бүх зүйл гүйцэх нь тэр! Байсан, байхгүй болжээ...

	Фрол дахин санаа алдан хөлөө ээлжлэн гишгэхэд цана дор нь хоёр удаа чахран хяхтнав...

	Гэвч дөл дүрэлзэн, мөдхөн унтрахааргүй байгаа бололтой гэж Фрол дахин бодож эхлэв. Хаа нэгтэй голоос нь төөнөн халуу шатна. Халуу шатаж байгаа дотор тал нь Фролд аймшигтай хар ангал шиг төсөөлөгдөж, түүний ханаар халуун дөл асаж, дөлийн хоорондуур удаан цэвэрлээгүй хуучин пийшингийн хананд тортоглосон хөө шатах лугаа адил гал байн байн оргилон цацна. Эдгээр дөл, оргилох гал өвдтөл төөнөж, Фролын дотрыг зүүгээр төнхөж, хүйтэн хурц хутгаар зүсэх мэт болно.

	Гэвч таатай эмзэглэх бөгөөд Фрол түүнийг улам улам хүчтэй болгож, хэзээ ч дуусгахгүй байхыг хүснэ. Тэгээд: “Сепанидаг хэрхэхээ мэднэ биз, харин Клашкатай үргэлжлүүлбэл зохино...” гэсэн үг, толгойд нь жингэнэсээр буй агаад түүнийг огт үргэлжлүүлээгүй, Клашка дээр очоогүй болоод тэгсэн байж болох юм...

	Устиний онийсон тонгорог шиг гялалзсан хар нүдийг Фрол өмнөө олонтоо харсан бил ээ. Гэлээ ч гэсэн Клашка дээр очсонгүй, яагаад гэвэл очвоос өнөөх хожуулын эцсийн гал дүрэлзэн шатаж унтрахаас айж байлаа.

	Бас “Наташкаг дураараа бол, харин Стешкаг, Стешкаг хараач! Хуруу хүрэхэд хагарах шилтэй эд шүү. Хэрэв эхнэргүй байсан бол ч бодох санах юмгүй гэрлэх сэн... Адаглаад нэг өдөр ч гэсэн. Ойлгов уу?” гэж түүнд одоогийнх шиг хөгширч, сөөнгө хоолойгоор хэлж байсныг сонссон болоод ч очоогүй байж болох юм. Фрол өнөөх л дууг сонсож, цоргин гялалзах хар нүдийг харлаа. Тэгэхэд одоогийнхоос улам ч хурцаар гялалзаж байж бил ээ.

	Тэр дуу тэгэхэд хүний болзоот бүсгүй бол бурхны хишиг гэж хэлээгүйд л ялгаа нь байв.

	Энэ явдал хэдийд болсон бил ээ? Аль эрт, бүр эрт, гучаад онд болсон байх. Ямар ч байсан хамтралжуулалтын дараах тайван амьдрал ирээгүй, Ногоон Долынхон голын тэртээх шатаасан газраа хагалж тариа тарьж эхэлж байсан тэр үед Фрол сүүлчийн зун нахиагаа дэлгэсэн цэцэг мэт ид гоо үзэсгэлэнтэй болсон Наташка Меньшикова дээр дэгдээхэй дээр эргэлдэх элээ шиг эргэлдэж байжээ.

	— Шаар чинь охиныг гарцаагүй шүүрэхээр харж байна. Чи Наташкад сануулбал таарна гэж Захар Большаков нэг удаа нугаас орой буцаж явахдаа Стешкад хэлжээ.

	Замын хажуугийн ногоон дотор хэвтэж байсан Фрол, Устин хоёр даргын энэ үгийг хоёулаа сонсжээ.

	— Гэвч сануулж амжихгүй гээд Фрол жуумалзан босож, ажлын дараа Наташкагийн юмаа угааж байсан хүйтэн уст булаг руу явжээ.

	Одоо Фролын санаж байгаагаар бол: Наташа хөлийн чимээгээр түргэн эргэн харахад, хацар дээр нь тогтсон усан болор чичиргэнэн байжээ. Наташка цан хүүрэг татсан мэт урт цайвардуу навчтай бяцхан бут руу ухран түүн дээр нуруугаараа унах гэсэн мэт ухарсаар байв.

	— Чи яагаа вэ! гэж Фрол инээмсэглээд, бариад идчихгүй, үхтэл чинь үнсээд өгье... Чи уналаа шүү дээ! гээд гараа сарвайж, түүний мөрнөөс барьж аваад өөр лүүгээ татлаа.

	Наташка гараас нь доош гулсаж мултран хажуу тийш гүйж, хэн нэгний орхисон ацыг шүүрэн аваад цааш гүйлээ. Гэвч ямар нэгэн үл харагдах заагт тулсан мэт огцом зогсов.

	— Эртний л ингэх байсан юм! гэж Фрол өөртөө хангалуун инээмсэглэв. Одоо түүний хөл газарт ургаатай мэт зогссон гэдэгт итгэл төгс Фрол түүн рүү яаралгүй гуйван очлоо.

	Наташа:

	— Битгий ойрт... гэж айн шивнэсээр ухарлаа.

	— Битгий тэнэглээд бай гэж байна шүү гээд Фрол дахин жуумалзсанаа царай нь цонхийв.

	Түүний чихний хажуугаар гурван шүдтэй ац исгэрэн өнгөрч, гурван алхмын зайтай нойтон газар шигдэв.

	... Ухай! чи нударганы зулбадас! Та нарыг дарсан нь багадаж, шаар нь амьд үлджээ... гэж хажуугаас нь Устин Морозовын дуу гарлаа. Устин бутны цаанаас гарч ирэн ацыг сугалж Фролд өгөөд, — Май ав... дурсгал болог... гэв. Энэ хооронд Наташка хол гүйчихсэн байв. Өвсөн дунд түүний толгой жирэлзэнэ. Толгой нь бөмбөг шиг ойж буухыг бодвоос Наташка довон дээгүүр харайж байгаа бололтой.

	Фрол ацыг авч хурц шүд бүрийг нь ээлжлэн шохоорхон барьж үзээд бодлогошров.

	— Стешкаг сайн хар гэж би хэлж байна шүү. Адаглаад л ац шидэхгүй хэмээн Устин дахин хэлэв.

	Ногоон тэнгэр, хар өвсний үнэр толгой мансууруулав. Тэнгэрийн хязгаарт байгаа цагаан зурвас махийж огторгуйн хаяа руу уруудна.

	— Түүнийг хараад яах юм бэ? Тэр чинь дарга Захаркатай суух гэж байгаа юм гэж Фрол хариулав.

	Стешка нь тосгоны сүмийн манаач Михей Дорофеевын гурван охины хамгийн бага нь бөгөөд үл мэдэг сөлөрдүү том нүдтэй зальжин, хөдөлгөөнтэй охин бил ээ. Харахад аймхай, доожоогүй, туранхай энэ эр колчакынхантай байлдаж байх үед партизануудад их тус хүргэжээ. Сүмд Марья Вороновагийн тагнуулчид, зэвсгийг нууж, холбоочдод янз бүрийн мэдээ сэлт дамжуулж байв.

	Михей эцэгтэйгээ эн зэрэгцэхгүй нуруулаг, гавшгай, цөмөөрөө зальжин алаг нүдтэй охидтойгоо сүмийн дэргэд амьдардаг ажгуу... Бүсгүй хүнийх шиг тод ягаан уруулаараа байнга инээмсэглэж байдаг эелдэг зөөлөн байрын, Ногоон Долын хар лам эцэг Марковейд ууган, дунд охид нь ээлж дараагаар аж ахуйд нь хөлслөгдөж байжээ.

	Нэлээд хугацаа өнгөрсний дараа ээлж дараагаар эрд гарч ууган охин нь Озерка тосгоны гэлэнтэй, дундах охин нь Орос орны төвд суудаг, эцэг Марковейн садны нэгэн хүнтэй хуримлажээ.

	Михей Дорофеев энэ бүхнийг ажиггүй хүлээн авч, гагцхүү охидын нь тухай ярихад дуугүй нулимж, шалавхан холдоно.

	Ногоон Долын төлөө тулалдааны өмнөхөн Михей Дорофеев хоёр партизаныг шөнө сүмдээ оруулжээ. Тэд урьдчилан нууж бэлтгэсэн пулемётын бие ангийг түргэн угсарч хонхны гонхонд зоожээ. Тэгтэл санамсаргүй байтал салхи нэг партизаных нь малгайг хийсгэн доош гудамжаар явж байсан хар ламын дээрээс унажээ.

	Хагас цагийн дараа Михей Дорофеев, түүний гэргий болон арван настай Стешкаг байшингаас нь чирч гарган, эрэмдэглэгдсэн боловч амьд партизанууд хэвтэж байсан сүмийн хана руу шиджээ.

	Буун дуу тасхийхийн өмнөхөн хэн нэг нь (харанхуй байсан учир эцэг нь ч юм уу, партизануудын нэг нь ч юм уу Стешка өөрөө мэдсэнгүй) түүнийг дарж ойчжээ...

	Үүрээр колчакынхныг тосгоноос цохин хөөжээ. Буудуулагчдыг өндийлгөвөл Стешка ухаангүй байсан авч амьсгалж байв. Сум түүний зөвхөн баруун хажууг шүргэсэн ажээ. Захар Большаков түүнийг хоосон байшинд болгоомжтой тэвэрч оруулаад хүнээр сахиулжээ... Дараа нь охины биеийн байдлыг лавлан үе үе ирдэг байж.

	Гурван сарын дараа тосгонд талийгаач Михейн дунд охин ирж эцэг, эхийнхээ шарил дээр мөргөн Стешкаг аваад явжээ.

	Стешка хорин найман онд эргэж ирэв. Түүнийг шууд таньсангүй, тэр нуруулаг, эгч нарынхаа адил сэргэлэн цовоо бүсгүй болсон ажээ.

	— Ээ чи ийм болох гэж! хэмээн Захар гайхангуй дуу алдахад

	— Тэгэлгүй яах вэ дээ. Тэгээд юу гэж? хэмээн Стешка нүдээ зальжин хөдөлгөнө.

	— Зүгээр ээ. Буцаж ирсэн чинь сайн байна. Танай байшин бүр муудсан даа, гэхдээ засчихна. Харин яагаад эгчийнхээсээ явчхаж байгаа юм бэ?

	— Нас барчихсан...

	— Тийм бий...

	— Тийм ээ. Намайг буудуулж шархадчихаад хэвтэж байхад та дандаа над дэр ирдэг сэн. Мойл, зэтгэнэтэй бялуу дандаа авчирч өгдөг сөн.

	— Нээрээ мойлтой байх аа гээд Захар хөхөрч дуугүй зогсоно. Стешка харцаа буулган:

	— Ингэхлээр та эндхийн дарга юм уу? гэж асуулаа.

	— Тийм санаатай,

	— Тэгэхээр одоо ирэхгүй, мойлтой бялуу авчирч өгөхгүй нь ээ? гээд хариу ч хүлээлгүй, том нүдээ цагаанаар гялалзуулан гүйгээд явчихжээ.

	Энэ бүхнийг тосгоныхон цөмөөрөө мэддэг бил ээ. Фрол Курганов ч мэддэг байв. Тиймээс ч:

	— Түүнийг хараад яах вэ. Захар, тэр хоёр чинь эртний сэтгэлтэй хоёр гэж давтан хэлэх дуртай.

	— За... эртний, бат бэх хайр сэтгэлийг би мэдэхгүй. Гэлээ ч гэсэн охины хувьд чамайг хараад хамар нь сарталзаж байдгийг ажиглаж байна. Хэрвээ би чиний оронд байсан бол ч... хурим найр нь болтол сонирхох үүднээс хүлээх л байсан. Тэгээд хоргоноос гүү авч байгаа юм шиг найрын ширээнээс бэрийг нь шууд аваад явах байсан...

	Устин чулуун хавтан шиг хүнд гараа Фролын мөрөн дээр тавьж, жаахан бодох хугацаа олгон:

	— Ойлгов уу? гэлээ.

	Фрол Устины гарыг мөрөн дээрээсээ авахыг оролдсон боловч шатаж наалдсан мэт хөдлөхгүй ажээ.

	— Ойлгов уу, үгүй юү? гээд Морозов Фролыг сэгсчин дахин асуув.

	Курганов мөрөн дээрээ хүндээр дарахыг мэдэрч, тэнгэрийн хаяа руу уруудаж байгаа цагаан зурвасыг харж нэгэнтээ тийшээ уруудаж байгаа юм чинь дэлхий үнэхээр бөөрөнхий юм байна, тэнгэрийн хаяанаас цааш одоо үнэхээр нүд гялбам гэрэлтэй, тунгалаг байгаа байх гэж бодлоо.

	— Намайг Стешкатай гэрлүүлж чи яах гэсэн юм бэ?.. гэж Фрол аяархан асуув.

	— Тэнэг! гэж дуугараад Устин гараа авч, би чиний аз жаргалын төлөө л санаа тавьж байна!.. гэв.

	... Ийнхүү Фрол Курганов Стешка хоёрын амьдрал эхэлсэн бөгөөд Клашка Никулинагийн байшинд болсон явдлын дараа Степанидагийн өмнө Фролд нэг л эвгүй, шившигтэй ажээ. Стешка юу ч ярихгүй, дуу шуугүй болжээ. Митька ч бодлогошронгуй, зожиг явна. Хүү нь эцэг рүүгээ заримдаа хүлээж, шохоорхсон байдалтай харж, оюун ухаандаа ямар нэгэн юм барагцаалсан мэт байхыг Фрол ажиглажээ. Фрол гурав дахь өдөр нь тэвчиж чадсангүй, Степанидаг хашаа руу ороход Митькаг зандарч:

	— Долоо хоног сонжих гэсэн юм уу? Аавыгаа хорвоо харанхуйлж амьсгаа хаатал цохиод ав... гээд жаахан тайвширснаа, — Тэгвэл надад амар болно гэж нэмж хэлэв.

	Митька тракторын ямар нэгэн ад анги хуурайдаж сууснаа, хуурайгаа хайрцаг руу шидэж, ханцуйгаа буулган:

	— Яах юм бэ? гээд хүйтнээр инээмсэглэн, — Сонжилт янз бүр байдаг гэв.

	Түүний үг юу гэсэн утгатайг Фрол ойлгосонгүй. Гагцхүү тэр өөрөө, хүү, эхнэр гурав дандаа бие биеэсээ хөндий хүйтэн амьдарч байгааг бодов. Үл ухагдах ямар нэгэн шалтгаанаас тэд аргагүйн эрхэнд нэг байшинд толгой хоргодож, өдөрт гурван удаа том ширээнээ суудаг бөлгөө. Гэвч хүн тус бүр хүйтэн хальсанд хучигджээ. Үг дуугүй юм зажлан сууцгааж, үг дуугүй босож тасалгаа тасалгаандаа орно. Тэгээд цэвдэг хүйтэн хальсаа эвдэж хагалчихаас айсан мэт болгоомжтой хөдөлгөөнөөр яаралгүй тарж явцгаана.

	“... Ийнхүү Стешка бид хоёрын амьдрал эхэлсэн дээ. Тэгээд цаашаа яасан бил ээ?” гэж Фрол түрүүчийнхээ бодолд эргэж орлоо.

	Булгийн дэргэд Устинтэй ярьсан ярианы дараа Фрол Наташкаг өөрийн мэдэлгүй орхиж, Стешкаг шохоорхож эхэлжээ. Үүнийг анзаарсан Стешка нүдээ гархилуулан гайхаж: энэ үнэн болов уу? гэж хүнээс асуухыг хүссэн мэт сандран тойруулан харна. Фрол буурал үсээ сэгсчиж, нүдээ ирмэчиж, бүлх залгисан мэт гагцхүү ажилдаа улайрна.

	Ажлын талаар Фролыг гүйцэх хүн Ногоон Долд байсангүй.

	Тэр зун хадсан хөх арвайг хамж бухалдахад Курганов ямар ч байсан нөөц ац авдаг байлаа. Моносны төмөр мэт хатуу голоор хийсэн ацын иш хуурай саваа мэт хугарахаас өөр юу ч түүнийг зогсоодоггүй тийм үе байв.

	Тэгээд Стешкаг зэрэгцэж ирмэгц нүд ирмэнэ. Стешка улайж, Захар Большаков ойр хавьцаа байхгүй байгаа? гэсэн байртай тал тал тийшээ эмээн харж түгдэчнэ.

	— Айж байна уу? гэж нэг удаа Фрол асуув.

	— Буурал шулам холд! гэж Стешка гомдонгуй гуйлаа.

	— За яах вэ, дасахыг чинь хүлээе гэж Фрол өрөвдөнө.

	Ажлын ид нүргээний дунд үед Стешка, Фролыг хулгай нүдээр хайх хүртлээ дасжээ. Гэвч юу ч ярьдаггүй зүгээр л хүмүүст ойр байдаг байв. Тэгээд ажил дуусах үеэр заавал ирдэг Захартай хамт үдэш гэр өөдөө явна.

	“Ухай... За нэг оролдоод үзье! гэж Фрол өөрөө маасалзана. Тэгээд хэдэн өдөр дараалан Стешкагийн байшинг тойрон хонины хашаа руу гэтэж байгаа чоно шиг эргэлджээ. Стешка гарсангүй, тэр түүний эргэлдэж байгааг мэдэж байв. Нэгэн удаа хөдөлмөр өдөрт тариа өгөхөөр улаан буудай мориор цайруулж байгаад:

	— Тэнэг амьтан! Захар... Орой болгон манайд суучхаад, хааш нь ч гаргахгүй юм гэж шивнэжээ.

	— Өө тийм бий! гэж Фрол уянгалуулаад, өнөө шөнө энэ овоолсон сүрлийн дор задгай ший тоглоно, тэгэх үү? Тэгээд маргааш орой...

	— Яаж болох вэ, яаж болох вэ! гэж Стешка догдолсхийн яаран явжээ. Үнэхээр Фрол шөнө үтрэм дээр ирж, талхалсан сүрлэн дунд гүн нүх ухаж амсрыг нь далдлав. Овоолсон сүрлийн хажууд хүйтэвтэр зөөлөн газар сууж тамхи ороон сорж, голын тэртээх тосгоны гэрлийг харж байснаа тамхиныхаа ишийг нямбайлан нулимж голын эрэг дээрх завь руугаа явлаа. Маргааш нь орой болохоос өмнө Стешкад:

	— Овоолсон сүрлийн тэнд агийн бут байгааг харж байна уу? Тэнд задгай ший... гэхэд,

	— Фролка, чадахгүй! гээд Стешка толгойгоо хүчтэй сэгсрэн ухарчээ.

	— Тэгвэл өөрөө мэд. Би хоёр гуйхгүй гээд хайнгадуухан мөрөө хавчисхийв.

	Стешка харанхуй болтол сэтгэл нь догдолж, тавгүйтэж, ташуурын тас нясхийх дуунд давхийнэ. Эцэст нь морьдын туурайгаар шигдэгдсэн зузаан түрүүний тойрогт морио бүдрүүлж урд хөлийг нь бэртээжээ. Агсам морь явдал дундаа бүдрэн унаж, тэр даруй жиндэртээ ороолдон хойд хөл дээрээ дэвхцэн тийчлэв.

	Хүмүүс хашхиралдан, морьд янцгаан, хамар нь тачигнаж бөөн тоос бослоо.

	— Далиу гартай алмай амьтан! Өлөгчин чинь морь гэмтээчихлээ гээд Филимон Колесников Стешка руу ташуураа далайв... Филимон Стешкаг ороолгож болох байсан авч хүрч ирсэн хамтралын дарга ташуурыг нь шүүрэн аваад:

	— Байзнаач Филимон юу бол оо вэ? гэж асуув.

	Морийг жиндрээс салгаж хажуу тийш аваачив. Хүмүүс бөөгнөрөн бэртсэн морийг тойрч хөлийг нь үзнэ.

	Бухал нуруугаараа налан зогссон Стешка айсандаа ч юм уу, өөр юунаас ч болсон юм нүд нь бүлтэлзэн байснаа өөрөө ч мэдэлгүй овоолсон сүрлийн зах руу алхлаа.

	— Стешкаг бухлын цаагуур ороход нүднийхээ булангаар ажиглаж байсан Фрол жуумалзав. Цээж нүцгэн Филимон Колесников цамцаа цуу татаж морины хөлийг хэрхэн боож байгааг, хүмүүсийн дундуур түлхэн гарахдаа харлаа. Захар морины толгойн дэргэд өлмий дээрээ сууж шанааг нь эелдгээр илнэ.

	Фрол цэх болон улаан буудай цайруулж байгаа тойргийг бодлогошронгуй тойрч, морийг тойрон овоорсон хүмүүсийг дахин нэг хараад дахин жуумалзаж, өөрийнхөө шаардлагаар яваа мэт яаралгүй овоолсон сүрлийн цаагуур орлоо.

	Сүрлийн хуурай тоос үнэртсэн харанхуй нүхэнд ороод амыг нь таглатал ард нь хэн нэгэн хүн хүндээр амьсгаадан:

	— Фролка, чи өөдгүй амьтан!.. Заналт хар луу... гэх Стешкагийн мэгшилт дундаа бөглүүхэн хэлэхийг сонслоо.

	— Чимээгүй бай! Өөрөө л ороо биз дээ гэж Курганов шивнэв. Стешка нам жим болов. Фрол үүнийг харахгүй авч амьсгаа нь намдахыг сонсов.

	Өвсөн бухлын нөгөө талд дуулдах дуу чимээ, морьдын төвөргөөн, овоолсон сүрлийг түшүүлэн тавих ацын хангир жингэрхийх чимээгээр хүмүүс гэр өөдөө явцгааж байгааг Фрол, Стешка хоёр тааварлав. Хоёулаа амьсгаа даран байна. Хоёулаа Захар Большаковын хүрч ирсэн сүйхний тачигнан явахыг хүлээнэ. Гэвч тачигнахгүй байлаа.

	Тэгтэл сүрлээр тагласан нүхний амсрын орчим хөлийн чимээ гарлаа. Холдсоноо, эргээд ирлээ. Хэн нэг нь нөгөөгөө хайж байгаа бололтой.

	Стешка, Фрол хоёр хэн болохыг, хэнийг хайж байгааг мэднэ.

	Гэлээ ч гэсэн бүр чихэн дээр: Стешка! гэх Захарын түгшингүй дуу цуурайтахад Стешка агдалзав.

	Тэр чарлах гэж байгаа мэт Фролд санагдахад харанхуйд болгоомжлуулахын тулд гараа түргэн сарвайж мөрийг нь тэмтрэв. Стешка түүний хатуу алгыг шуналтай шүүрэн авч, үнэхээр тэсэхгүй нь гэж айсандаа ч байж магадгүй, халуун амаа таглав.

	Захар овоолсон сүрэл рүү дахин ирж Стешкаг хэдэнтээ дуудаад, сүйхний нь дугуй тачигнаж, алслан одлоо. Стешка Фролын гарыг тавьж сэтгэл амран санаа алдлаа.

	— Нээрээ тэр чамд хайртай юм байна шүү! гэж Фрол аяархан дуугарав.

	— Тийм ээ, гэж гунигтайхан хариулаад, — Маш их хайртай... хоёулхнаа үлдэхэд амьсгаа авахаасаа ч айж байх шиг байдаг. Дандаа ширтээд байдаг юм... гэлээ.

	— Чи түүнд хайртай юу?

	— Би юү? Би яах вэ? Дарга шүү дээ. Хүн болгонд хүртдэг ажил биш ээ...

	Энд... дурласан ч, дурлаагүй ч... гээд Стешка маш баясгалантай хөхөрч, цатгалан байдалтай суниаж, — Би тэр тугалханг, дөргүй дагуулж явдаг юм, харин чамайг тийм болгох юм сан...

	Фрол минут хэртэй дуугарсангүй.

	— Ай чи, наалинхай жингэр юм даа! гэж шүднийхээ завсраар хэлээд түүн рүү эргэж хоёр гараараа мөрнөөс нь барьж өргөн,

	— Чи өнөөдөр морийг зориуд тэгсэн үү? Чамаас асууж байна шүү! гэлээ.

	— Бурхан минь чи юу гэнэ ээ? Ямар морийг вэ? Фролушка, намайг битгий зандар, битгий зандар! Би Захаркатай сууж магадгүй гэж Стешка чихэнд нь шивнэлээ.

	Түүний юу гуйж байгааг ухаарсан мэт Фрол агшнаа таг чиг болов. Чи, ёстой жингэр юм! гээд тэр жуумалзаж, харанхуйд шүдээ ярзалзуулав. Тэгээд мөрийг нь тавилгүй, Стешкаг бяц дарах, дэр шиг хайр найргүй өвтгөх, хаймар шиг түмбэгэр уруулыг нь хазаж чарлуулах гэсэн мэт хамаг биеэрээ дарав.

	Гэвч Стешка том биетэй, хүчтэй учир толгойгоо ийш тийш нь сэжлэн, дороос нь чимээгүй үзэлцэнэ. Фрол толгойгоо сэжлэхийг нь болиулахын тулд зангидсан гараараа цохиод авмаар байлаа...

	... Дараа нь Фрол түрүүчийн адил Стешка руу нуруугаараа харан суулаа. Агийн үнэр нүдийг нь хорсгож анхилна. Стешка Фролын бодож байсанчлан уйлсан ч үгүй, чарласан ч үгүй.

	Тэгснээ тэр гэнэт мэгшиж, уйлагнахын завсар, хагас цагийн өмнө хэлсэн:

	— Заналт хар луу... гэснээ давтан дуугарлаа...

	Фрол тоосны хорсгол, бүгчимд амьсгал давхцан нүхний амсрыг тагласан сүрлийг өшиглөв. Шөнийн хүйтэн агаар нүүр лүү ханхийж, уушгийг хайрав. Голын нөгөө талд тосгоны гэрэл өчигдрийнх шиг сүүмэлзэнэ.

	Тэдний сууж байгаа бухлын нүх рүү тэргэл саран шууд ширтэх мэт. Сулхан бөгт гэрэл сүрлэн нүхний зарим хэсэг, Стешкагийн том хөлийг гийгүүлнэ. Фрол бүдэг гэрэлд нүд буландан түүний хамаг биеийг харлаа. Стешка түүний ард өрвийн өрөвдөлтэй хэвтэж, мэгшсээр байлаа. Гэвч Фрол түүнд итгэсэнгүй. Дараа нь Стешка уйлахаа больж, өндийн суугаад:

	— Хамаг биед борог наалдчихаж... гэж жирийнээр хэлэв. Курганов эргэсэн ч үгүй, хөдөлсөн ч үгүй.

	— Фролушка! гэж Стешка гонгиноод хөлстэй халуун гар, сэгсгэр толгойгоо мөрөн дээр нь тавьж,

	— Ингээд яах вэ? Чи намайг битгий хаяарай... Фрол жигшингүй үрчилзэж, мөрөө хөдөлгөн Стешкаг өөрөөсөө түлхэв.

	— Чиний гар наалданхай юм. Битгий гонгино гэсэн шүү!

	— Та нар цөмөөрөө эр ноход. Эхлээд... дараа нь... Фрол, өөрийн төлөө, бурхны төлөө намайг ав.

	— Би дарга биш ээ! хэзээ ч би дарга болохгүй... гээд Фрол инээмсэглэв.

	— Фролушка! болно, сахиус минь, болно гэж Стешка яаран шивнээд, дахин мөрөн дээр нь гараа тавьж,

	— Чи ажилсаг хүн, цөмөөрөө харж байна. Чи ацаар яаж өргөж байгааг Захар хүртэл магтаж байсан. Энэ их чадалд ухаан байвал гэж байсан... Харин чи бид хоёр хоёулаа... үзүүлнэ. Ухаан гэдэг чинь зөвхөн тунгаан шүүх явдал мөн. Ухаан дутаж байсан ч гол нь хүмүүс мэдэхгүй байвал болж. Харин тэднийг мэхлэх шиг амархан юм байхгүй, яагаад гэвэл өөрснөө тэнэгүүд. Эгч минь над дандаа ингэж. Хаана нь ам дагах, хаана нь дуугүй байхаа мэдэх хэрэгтэй. Хамгийн гол нь хурал дээр ямар нэгэн юмны тухай үг хэлэх хэрэгтэй. Хэдийд, юу хэлэхийг чинь би зааж өгч болох сон...

	Одоо Курганов Стешкаг түлхэх биш, хамаг чадлаараа өөрөөсөө авч чулуудахад сүрлэн биш модон хана байсан сан бол үхэтхийн унах байлаа. Тэгээд Фрол цэвэр агаарт гарлаа.

	Стешка хойноос нь мөлхөн гарч түүний шороотой хөлийг тэврэн чонын бэлтрэг шиг ульж:

	— За цохь, дахиад цохь... Саваа шиг шажигнуулан хугал, савхин гутлаа цусанд хутга. Би огтхон ч өвдөхгүй! авгайчууд эр хүний чадалд дуртай, яс нь яйрч байхад дуртай. За нүднээс гал бутарч, зэрлэгээр хашхиртал цохь... гэлээ.

	— Чи хүн юм уу? гэж Курганов гайхан аяархан асуулаа.

	— Би чиний нүдийг эрх нохой шиг ширтэж байх болно... Захар миний нүдийг хардаг шиг би чинийхийг ширтэх болно... Тэгээд Фролушка минь амьдарна даа! Би хов хоосон хүн биш шүү. Эгч минь нас барахаасаа өмнө захиа сургаалтайгаа хамт жаал зугаа юм өгсөн. Ухаантай хүн байсан юм...

	Фрол ан цаваас юм сугалж байгаа мэт Стешкагийн гараас хөлөө сугалан авч түүнийг сүрлийн ёрдойсон хатуу иш дээр хэвтсэн хэвээр нь орхиод тосгон руу явлаа.

	Тэр түүнээс хойш хоёр долоо хоног үг дуугүй ажиллаж, Стешка сөлөрдүү, зэрлэгэвтэр нүдээрээ түүнд уягдаж байгааг мэдрэх боловч нэг ч харсангүй. Хаашаа ч явсан ямар нэгэн үл үзэгдэх утас араас нь хөвөрч, түүнийг ер тасалж хаяж болохгүй ажээ. Урьд нь Стешка хүмүүст ойр байхыг хичээдэг байсан бол одоо Фрол тийм болж орой цөмтэй хамт тосгон руу явна. Стешка ард авгайчуултай сажилна. Хамтралын дарга яагаад ч юм орой болгон үтрэм дээр ирэхээ больжээ. Тэр өдөр сахал нь ургачихсан, баргар царайтай ирж, үтрэм дээр удаж түдэхгүй явна.

	Нэгэн удаа Захар гурав дахь долоо хоногийн эхээр ямар ч атугай саатан, үдэш нь урьдын адил Стешкатай хамт тосгон руу явжээ.

	— За, Фрол оо, чи миний жүжгийг битгий баллачих. Бүх юм ярьснаараа болох ёстой. Ойлгов уу? гэж Устин тэр өдөр хатуухан хэлжээ.

	— Би чадахгүй!.. Чадахгүй нь... гээд Фрол шүдээ хавирав.

	Устин толгойгоо гэдийж хөхөрснөө инээдээ огцом тасалж, нүднийхээ цагааныг хүйтнээр эргэлдүүлж, нүүрс шиг хар нүдээ онийлгож:

	— Чи өнөөдөр аль болох эрт унт. Толгой дээгүүрээ хөнжлөө нөмөрч харанхуйд бод... болох бүхнийг дурсан сана. Юу мартсаныг чинь би хэлж өгье гэжээ.

	Маргааш нь Фрол аятайхан сиймхий харж байгаад ийш тийшээ хялалзан Стешкад:

	— Харанхуй болмогц чамайг шатсан хушны орчим тайгад хүлээж байя! гэж шивнэв.

	... Стешка тэр хоёрын амьдрал ийнхүү үргэлжилсээр байв. Тэгээд цаашаа юу болов оо?

	Хулгайгаар озолцож, Кургановын хамаг хүчийг сорж, ой гутаам жигшлийг төрүүлсэн Стешкагийн шөнийн ханадаггүй, шуналтай энхрийлэл улам гаарч байлаа. Устин Морозов сэтгэл хангалуун малилзаж: “Ингэж л бай... Сайн байна, Фрол... Мөдхөн сүүлчийн үзэгдэл болно... Захар шар тосны баяраар хуримдаа бэлтгэж байгаа. Чи ч бас бэлтгэ...” гэж сайшаангуй хэлнэ...

	— Чи ч бас бэлтгэ гэж Фрол Стешкад Устиний үгийг давтан хэлнэ.

	Түүний хоолой ядарсан, хайхрамжгүй дуугарч, — Хуримаа хий, харин оронд орохынхоо өмнө гадаа гараарай. Сүлжмэл хашааны цаана бэлэн зогсож байх болно... гэнэ.

	— Хайрт минь гарна. Юу л хий гэвэл хийнэ. Хорвоогийн зах хязгаар хүртэл чамайг даган явган явсан ч чадна гэж Стешка дуулгавартай шивнэв.

	Гэтэл өвөл хурим болохоос өмнөхөн Стешкагийн нинжин сэтгэлийн үлдэгдэл хөдөлсөн ч юм уу:

	— Фролушка, ер нь тэгэхийн хэрэггүй юм биш үү?.. Захаркатай хийж байгаа хурим шүү дээ... Би өнөөдөр танайд ороод суучихъя. Энэ чинь Большаковыг амьдаар нь алах болно. Хурим дээр ийм инээдмийн жүжиг зохиох ч гэж дээ... хэмээн Кургановоос хулчгардуу гуйжээ.

	— Түүнийг өрөвдөж байна уу? гэхэд,

	— Өрөвдөж байгаад биш ээ... Ямар ч байсан эвгүй байна гээд сөлөрдүү нүднийхээ харцыг буулгаж,

	— Үнэнээ хэлэхэд харамсалтай байна. Гэхдээ түүнийг биш, зүгээр л тийм байна. Яагаад ч юм сэтгэл шаналаад байна... гэжээ.

	Стешка нүдээ тормолзуулан дахин буулгалаа.

	— Зун над цэцэг түүж өгдөг байсан. Үдэш гэр өөдөө сүйхээр явж байгаад тоосонд дарагдаж үлбийсэн цэцэг хаанаас ч юм хөл дороосоо гаргаж миний өвдөг дээр эв дүйгүйхэн тавьж, өөрөө улайдаг сан.

	Биднийг бухалд байхыг... тэр яагаад ч юм гадарласан. Нэг шөнийн дотор л сүүмийчихсэн, ганцхан нүд нь л чимээгүй байсан. Дараа нь уучилсаан...

	— Одоо ч гадарлаж байгаа юм биш үү?

	— Мэдэхгүй. Гагцхүү нүдийг минь үнэнчээр ширтсээр, яг л өвчтэй хүүхдийг харж байгаа юм шиг. Нэлдээ, яагаад ч юм... гэмтэй мэт байх юм. Би түүний өмнө гэмтэй биш, харин тэр миний өмнө гэм буруутай мэт. Тэгээд “сарын дараа хуримлая” гэхэд хөгжөөнтэй болж бил ээ.

	— Хэрвээ хүсэж байвал, хуримын өмнөхөн над руу очих хэрэггүй юм биш үү, дараа нь түүнийг гуньхруулахгүйн тулд гэж Фрол ямар нэг юм итгэлгүй гуйх мэт хуурайвтар ярилаа.

	Гэвч тэр үүнийг дооглонгуй хэлэх шиг Стешкад санагдав.

	— Фрол, чи боль доо. Захарыг жинхэнэ хүнлэг сэтгэлтэй хүн гэдэгт би итгэдэг.

	— Би ч бас... гэж Фрол бүр аяархан хэлээд ийш тийшээ харж, толгойгоо хачин жигтэй өлийн, Тийм хүнийг зүгээр л нулимахад амархан уу... гэв.

	Стешка зузаан гурвалжин алчуураар боосон толгойгоо эргэлзэнгүй өргөж, түүн рүү жирвэгэр нүдээрээ айн харж, Фролын богино дээлийн эхүүн үсийг чичлэв.

	— Үгүй! Фролушка, чи над итгэ. Би үүнийг зүгээр л... дурссан юм. Чиний төлөө шүү дээ... Би тэднийг бүгдийг тоохгүй! Бүгдийг шүү! Фролушка, хонгор минь... гэлээ.

	Курганов түүнийг өөрөөсөө бүдүүлгээр түлхэж, дээлийнхээ захны үсэнд наалдсан түүний нулимсыг ханцуйгаараа сэжиглэнгүй арчив.

	— Би эргэлзэхгүй байна. Тэнд, тэр сүлжмэл хашааны цаана чарга зогсож байх болно гэж сөөнгөдүү, хүндээр хэлээд Стешкагаас цааш эргэж харанхуй руу бөгтийн явлаа.

	... Захар Большаков, Стешка хоёрын хурим тачигнасан хүйтэн өдөр боллоо. Өглөөнөөс аваад тосгон тэр аяараа догдлон шуугилдана. Хамтралын дарга гэрлэж байгаа болохоор тоглоом биш ээ! Хүмүүс тосгоны захаас зах хүртэл бөөнөөрөө явж, Захарын байшингийн өмнө бөөгнөрөлдөж, дөнгөж хаялан байгаа шинэхэн цэвэр цасан дээр тамхины иш, наран цэцгийн хальс хаяж бохирлоно.

	Энэ хязгаар нутагт урьд үзэж хараагүй, ямар нэгэн ер бишийн юм өдөржингөө хүлээцгээнэ. Энэхүү ер бишийн юм ойртон байгааг Стешкагийн айн гялалзах нүдэнд, Захарын туранхай царайны аз жаргалтай түгшингүй байдалд, байзнаарай, одоо болох гэж байгаа, та нарын мэдэхгүй тэр зүйл надад тодорхой байна гэж хэлэх гэсэн мэт Илюшка Юргиний муу ёрлосон дуугүй инээмсэглэлээс бүгдэд мэдрэгдэж байлаа...

	Гэвч хурим эхлэх ёсоороо эхэлж анхны хундаганы дараа зочдын биеэ барьсан, эвгүй байдал арилж жирийн маягаар “үнсэлц” гэж хашхиралдан Захар Стешкагийн хүйтэн уруулыг үнслээ. Үс нь сэгсийсэн халамцуу Устин Морозов Захарыг тэвэрч, жинхэнэ нулимсаа хацраасаа арчиж:

	— Манай эрхэм дарга Захар Захарыч... Та нар бие биедээ хэчнээн хайртайг харж байна, харж байна. Бид чиний аз жаргалд баярлаж байна. Эвтэй найртай, эвсэг сайхан байгаарай. Стешка, түүнийг хайрлаж, халамжилж яваарай. Бид хамгийн эрхэм хүнээ чамд өгч байна. Түүнд хүү төрүүлж өгөөрэй... гэжээ.

	Сахал ч үгүй, залуухан Захар сэтгэл ихэд догдлон сандлаасаа босов. Хэн нэг нь дахиад “Үнсэлц” гэж хашхирахад Стешка Захарыг хоёр гараараа тэвэрч, дотор нь үе үе амьд юм дэлдэж байсан чулуу шиг хатуу хөхөндөө наалдуулав. Тэгэхэд Захар сэтгэл бүрэн уярч ядарсан, аз жаргалтай нүдэнд нь нулимс гүйлгэнэн:

	— Миний хүндэт анд нар аа! Хүндэт нөхөд өө... гэж хэлэв.

	Энэ үеэр Курганов Устин Морозов, Стешка хоёрын хос хоёр нүдний харцыг мэдрэн, ширээнээсээ босон уусан архиндаа ч юм уу, өөр юунаас ч юм найган ганхан яаралгүй гадаа гарлаа.

	...Очлог, хүйтэн шөнө байлаа. Захар Большаковын байшингийн эргэн тойрны цасыг хэдэн зуун хүний хөл өдөртөө гөлчийтөл давтжээ. Фрол, Илюшка Юргин хоёрыг сүлжмэл хайс руу ирэхэд чарганы ул чахрах нь огт сонсогдсонгүй.

	Зочид даргынхаас тарж эхэлжээ. Гэгээтэй цонхоор хэдэн сүүдэр сүүтгэнэж, хөлдүү цонхон дээр Устин Морозовын сэгсгэр том толгой данхайн сүүдэртэв.

	Стешка сүлжмэл хайсан дээгүүр дуугүй, яаран давлаа. Хэрвээ хөл дор хөлдүү мөчир хугараагүй бол энэ нь ямар нэг муу ёрын сүүдэр зэрвэсхийлээ гэж бодож болохоор байв. Нүцгэн шахуу Стешка нэг гараараа товчлоогүй хантаазаа барьж, нөгөөгөөр гурвалжин алчуурынхаа өнцгийг барин чарга дээр гүзээтэй ус шиг шалхайн унаж, Фролын өвдөг дээр гонгинон:

	— Ёох, түргэл... гэв.

	Улаачийн суудал дээр суусан “Аваач-худалдаач” агсам азаргыг ташуураараа байдаг чадлаараа ороолгов. Хоёрхон минутын дараа Фролын байшинд давхиж хүрлээ. Стешка хантааз, алчуур хоёроо барьсан хэвээр чарганаас үсрэн бууж, хаалга руу гүйн очиж мөрөөрөө түлхлээ.

	Фрол чарганаас яаралгүй бууж, эхлээд Стешкаг харцаараа үдэж, дараа нь цасан дээгүүр алхлаа.

	— За түргэлээрэй, чи золтой л хожимдчихсонгүй! гэж Юргин тэсэж чадалгүй Фрол руу хашхиран, азаргаа эргүүлж, — Сахиус минь бэр буулгачихлаа. Одоо хөл дээрээ байгаа зочдоос олж ирэхийг бодъё. Хуримаас шар тайлахаар... гэдэг байх аа... гэв.

	— Хэрэггүй юм биш үү? гэж Фрол эсэргүүцэв.

	— Хи-хи-хи! гэж Илюшка баясгалантай хөхөрч,

	— Сарвуунаас бөөн мах салгаж авлаа, одоо хүргэн хүү сарвуугаа хэрхэн хөхөж байгааг харъя! гээд чанга татсан жолоондоо цоройн давхичин байгаа морио дахин ороолгов.

	Фрол байшиндаа дурамжхан орлоо. Зочдын өрөөнд орвол Стешка зууш өрсөн урт ширээний ард суучихсан, Антип Никулин, Андрон Овчинников нартай талст хундагаар тулгаж байлаа,

	— Найртай, хайртай... Тиймээс одоо найртай, хайртай байх ёстой! гэж Захарынд нэлээд зэгсэн балгасан Антип хашхирна.

	— Би эргэлзэж байна. Лооль шиг улаан болсон хөлчүү Андрон толгой сэгсэрч, авгай гэдэг чинь юу юм бэ? Дүү минь, энэ чинь пролетарийнхаар гэрийн нударган гэж болно. Нэг үгээр эмэгтэй хүн түүний хайр дурлал гэж юу юм бэ? Толгойд нь салхи эргэлдэж хаашаа үлээнэ, тийшээ хийснэ... гэхэд,

	— Битгий хэл, битгий хэл гээд Антип нусаа татаж,

	— Стеха тоглоом хийж, ингэж ч зуучлуулах гэж! гээд Антип гэнэт шилэн аягаа атгаж ширээ мөргүүлэн архийг цалгиулан: Стеха, чи шаар! Фрол ч шаар. Бас Андрон ч... харин би ганцаараа хүн... гэхдээ тийм ч сайн хүн биш л дээ гэв.

	Фролынд зочид ирсэнгүй. Нэлээд удсаны дараа “Аваач-худалдаач” нялга болсон нүүртэй орж ирэн богино дээлээ булан руу чулуудаад ширээнд суун, ханцуйгаараа хацар дээрээ цус нялж, шилэн аяганд архи үг дуугүй хундагалав.

	Фрол гагцхүү жуумалзана.

	— Тэгээд юу гээ вэ? Урьд чинь хурим хаана эхэлсэн, тэндээ дуусдаг байсан. Зочид таран явж, бэр хүргэн хоёр унтахаар хэвтдэг сэн! Гэтэл одоо өөр болжээ, гэж Антип хэллээ. Тэгээд босож архитай хундагаа Стешка руу чулуудан:

	— Нойтон уруултай банзал! Та нар хэнийг гомдоож байгаагаа мэдэж байна уу? Та нар миний партизаны даргыг гомдоолоо... гэв.

	Юргин согтуу Антипыг суулгах гэсэн боловч цаадах нь багалзуурдаж авав. Илюшка амьсгаадан ширээн дээгүүр яаран сандран тэмтэрч таваг, аяга унагаан, архины зузаан ногоон лонх тэмтрэн барив. Фрол Юргины гарыг барьж саатуулах гэсэн боловч амжсангүй, Илюшка далайж байгаад Никулиний тархин дундуур татлаа. Антип ширээн доогуур хүлхийн суулаа.

	Энэ үеэр цонхны шил тар нярхийн шалан дээгүүр шил мөс мэт үйрэн цацагдав. Хүнд тайрдас Фролын чихний хажуугаар шүнгэнэн өнгөрч хана руу шаав. Андрон Овчинников айсандаа хананд наалдаж, эрвээхэй далавчаа дэвэх мэт гараа савчин хананд тулж түлхэн зайлахыг оролдсон авч чадсангүй.

	Фрол Курганов дахиад л жуумалзаж, хагарсан цонх руу тайван харж, ширээн дээр санжганах гэрлийг унтраагаад орон дээрээс дэр авч цонхны онгорхойд чихэв. Дараа нь өнөөх л тайван байдлаар:

	— Ингээд гүйцлээ гэв.

	— Энэ бол Филимон Колесников гэж Юргин мэдээлэв.

	— Захар биш гэдгийг мэдэж байна! Гагцхүү тэр надтай ингэсэн бол би тайрдас цонх руу шидэхгүй. Би байсан сан бол байшинг нь шатаана. Хаалгыг нь царилаар түгжиж, керосин тос цацаж байгаад шатаана, гээд эргэж хажуугийн тасалгаа руу орон гуталтайгаа бүхлээрээ орон дээр хэвтэв. Минутын дараа Стешка тийшээ орж яахаа мэдэхгүй хананы дэргэд зогсоно. Тэгээд:

	— Фролушка... Одоо өнгөрсөн... чамд ч, над ч буцах зам байхгүй гэж шивнэв.

	Фрол дуугүй байснаа давирхай үнэртсэн гутлаа түүний өөд жийж:

	— Сугалаач! Нөхрийнхөө гутлыг тайл гэж байна шүү! гэв.

	Стешка нэг ч үг ярилгүй гутлыг нь цээжиндээ тэвэрч хамаг биеэрээ гэдийж гутлыг нь сугалав.

	Фролын Стешкатай хийсэн “хурим” ийнхүү дуусжээ...

	... Фрол Курганов гүвээний орой дээр хөдөлгөөнгүй зогсож бээрснээ мэдрэв. Гэвч байрнаасаа явсан ч үгүй, хөдөлсөн ч үгүй, хөлөө сэлгэсэн ч үгүй, цанынхаа хоёр таягийг цээжээрээ тулан доошоо харан зогсоно. Тэртээ доор үдшийн манан Светлиха голын тэндээс тосгон руу нөмрөн айсуй. Өнгөрсөн зун өвс ялзруулсан шиврээ бороо бухлыг нөмөрч байсны адил захын байшинг манан нөмөрчээ.

	Ийнхүү хурим дуусаж, Стешкатай гэр бүлийн амьдрал эхэлжээ. Уг амьдрал хэрхэн эхэлсэн бил ээ? гэхэдэсэн бодолд Фрол эргэн орлоо.

	Маргааш өглөө нь үдийн хоол болтол байшиндаа дуугүй сууцгаажээ. Толгойгоо хага цохиулсан Антип үдийн хоолон дээр ширээн дороос гарч ирэн, сөхөрсөн хэвээр, хагарсан цонх, буланд хэвтэх тайрдсыг харж, гавлаа барилан үзээд:

	— Хэн намайг ингэсэн бэ? гэж асуув.

	Фрол шилэн аягатай архи хөнтрөөд

	— За, бос, бос гэж Антипыг зангалаа.

	Антипыг босоход Фрол заамдаж аван нэг ч үг хэлэлгүй байшингаасаа түлхэн гаргалаа.

	Үдэш болтол дахиад л дуу шуугүй байлаа. Фрол шөнө болсон хойно цонхоо шиллэж, өчигдрийнх шигээ:

	— Би байсан сан бол цонх хагалаад зогсохгүй, байшин шатаах байсан юм гэв.

	— Тэгээд хэдэн өдөр бас дуугарсангүй.

	Долоо хоногийн дараа гадаа гарахад тосгон нам жим тэр аяараа цагаан цайлган байх бөлгөө. Гудамжнаа хүмүүс цөөн, чимээ аниргүй явцгаана. Фролыг үл үзэгдэх хүн мэт хэн ч анзаарахгүй, хэн ч мэндлэхгүй, юу ч ярихгүй ажээ. Хоёр дахь, гурав дахь долоо хоногийн дараа ч хэн ч түүнийг эс анзаарна. “Ингэдэг байжээ...” гэж тэр тааварлав.

	— Олон нийтийн жигшилт бол хамгийн дээд шийтгэл гээд нэг удаа Устин Морозов жуумалзжээ.

	— Хорт могой, чи битгий дооглоод бай! гэж Фрол зандрав.

	Морозов хамраа сарталзуулж, хуурайвтар боловч жигд:

	— Юуг нь дооглож байгааг ойлгох хэрэгтэй... Анд нөхдөө гомдоох нь адгийн хэрэг. Бүгдийг тоохгүй бай. Үүнээс өмнө ч чамд тийм сайнгүй байсан шүү дээ гэв.

	Сайнгүй байсан нь үнэн. Нийцгүй, дүнсгэр занд нь сайн байдаггүйг Фрол мэднэ.

	— Захар чамайг ч, Стешкаг ч битгий оролдоорой гэж цөмд нь тушаажээ. Бусад юмыг битгий тоо гэж байна.

	— Үхлээс аймшигтай юмыг тэр мэднэ...

	— Нээрээ чи чинь чавганц шиг яагаад байна?! Чамд анд нөхөд бий... хаяхгүй.

	— Ингэхэд... нөхөр минь гээд Фрол хамаг биеэрээ түүн рүү эргэж, — Хэзээ нэг цагт торон цонхгүй гянданд орохыг чамд хүсье! гэжээ.

	Энэ өдрөөс эхлэн Фрол Курганов улам ч зожиг болжээ. Стешкаг авч явсны дараа Захарын өрөөнд юу болсныг Фрол Юргиний ярианаас мэджээ. Филимон Колесников Юргиний намалдгийг тагласныг эс тооцвол юу ч болоогүй ажээ. “Аваач-худалдаач” ташуураа барьсаар тасалгаанд орж ирмэгц Филимон яг хүлээж байсан мэт босож түүнийг заамдан авч байшингийн голд чирч авчрав.

	— Энэ чинь юун илбэ бил ээ? гэж Илья арай ядан хөл дээрээ зогсон, — Би... хи-хи... сайн санаж урих гэж ирж байхад... гэхэд нь,

	— Тэгээд? хэмээн Захар цонхийн сандлаасаа босов.

	Юргин харанхуйд үлдсэн зочдыг яаралгүй тойруулан хараад, мэхийж:

	— Одоо... жинхэнэ хуримд... охины хууль ёсоор жинхэнэ гэр бүл болж байгааг тохиолдуулан... өөрөөр хэлбэл... хи-хи... охин агсан Стешка, Фрол Петрович Курганов хоёрын... хуримд урьж байна гэв.

	Илюшка өөрөө цэхлэн зогсож чадсангүй, Филимон түүнд туслав. Туслах туслахдаа лантуу шиг хүнд гараа тавилгүй түүний нүүр лүү хоёр буулгав. Юргин өвдөхийг мэдэрсэнгүй, харин Филимон дахин далайж гурав дахь удаагаа тавилаа. Гэвч тэдний хоорондуур Захар орлоо.

	— Хүний гараар могой баригчийг ална даа! Фролкагийн байшинг зомгол болгоно доо! гэж Филимон сөөнгөтөн хашхирав.

	Захар Филимоныг түлхсэнд сандал руугаа найган очиж, дээр нь унан алдав. Тэгэхдээ:

	— Хэрэггүй ээ! Би мэдэж... мэдэрч байсан юм... гэж шивнэв.

	— Үгүй, Илья, та чинь одоо юу хийж байна даа? гээд Устин Морозов гайхсан байртай хүзүүгээ эргэлдүүлж,

	— Тэд юу хийж байгаа нь энэ вэ, аа? гэж хүмүүс рүү эргэлээ.

	— Ө-ө-ө! гээд Филимон Юргин рүү дахин давшлав. Илья ухарсаар пинд гарлаа.

	— Зомгол болгоно доо! гэж Филимон хөлдүү цасан дээр дэвслэн хойноос нь хүнгэнэв. Тэр Юргинийг гүйцэж болох байсан боловч байшингаас гарч ирсэн хүмүүс Филимоноос зүүгдэхэд,

	— Тавиач гэж байна шүү! Чөтгөрүүд ээ, тавиач! хэмээн мултрахыг оролдоно.

	“Аваач-худалдаач” сүлжмэл хайснаас жолоогоо угз татан, азаргаа ороолгож, явдал дунд нь чарга дээрээс хажуулдан уналаа...

	Фрол, Захар Большаковтай уулзахаас удаан хугацаагаар дөлж, бараг хавар болтол ажилгүй явлаа.

	— Амьдрал аа гэж... Зугаалаад бай! ядахдаа таягтай болооч гээд Морозов хөхрөв.

	— Захарка чамайг үржилд гаргасан бололтой! Азарга шиг ажилд хөллөхгүй байх шив дээ! гээд хамраа ангайчихсанд Юргин тачигнатал хөхөрнө.

	— Та нарт тоглоом, харин би бол мөдхөн идэх юмгүй болно гэж Курганов гунигтай дуугарав.

	— Шөнө Стешкагийнхаа уруулыг хөхөөд унт гэж нэг удаа Юргин зөвлөв.

	— Ээ муу нялцгай замаг!.. гээд Фрол халааснаасаа хүнд гараа яаран гаргалаа.

	— Тэгээд яагаа вэ? Чи хамтралын даргаас ажил шаардахгүй болохоор... гэж Юргинийг Устин Морозов гэнэт дэмжиж, — Тэр чамайг торгүй шоронд суулгаад зогсохгүй... бас өлсгөлөнгөөр турааж ална даа. Шоронд бол адаглаад жонхуу аягална... гэв.

	Тэртэй тэргүй хөлчүү байсан Фрол суудлаасаа ухасхийн босож даргын өрөө руу гүйлээ.

	Захар түүнийг тайван угтаж, гагцхүү ширээнийхээ ард цэх болон туранхайвтар шанааных нь булдруу хөдлөв. Фролын авцалдаагүй ярихыг чагнаад:

	— Малчин шаардлагатай байна гэв.

	— Малчин гэнэ ээ?! гэж Фрол дуу алдав. Энэ ажлыг Большаков жирийн санал болгоогүй юм шиг санагдаж, — Өширхөж байгаа юм биз дээ? Шарын сүүл мушгиулах санаатай юу?

	— Шар маллахыг хүсэхгүй байгаа бол агт малла. Агтчин бас хэрэгтэй. Хамтралын бүх ажил ийм шүү дээ... гэлээ.

	— За яах вэ! Хэн хэндээ илүү өширхөж эмзэглүүлэхийг харна даа... гэж Фрол ёрлосон мэт дуугарав.

	— Намайг ч эмзэглүүлэхгүй байх аа даа...

	— Үүнийг чинь харна. Ямар ч байсан хичээнэ гэж Фрол явахдаа амлав.

	Маргааш өглөөнөөс нь эхлэн агтын хороо руу очлоо. Стешкатай урьдын адил хар элгийн хүн шиг амьдарна. Аягаа ширтэн өглөөний цайгаа уугаад ажилдаа үг дуугүй явна. Оройн хоолон дээр, хааяа нэг үг хэлнэ. Фрол ч гутлаа түүгээр дахин тайлуулсангүй, өөрөө тайлж, түүнийг дүнз тэвэрч байгаа мэт тэвэрнэ.

	— Фролушка... Ингэж удаан байх юм уу... гэж Стешка өвөл нэг удаа яриа эхэлтэл тэр товчоор:

	— Битгий улиад бай! гэжээ.

	— Захараас явахдаа би ийм амьдрал болно гэж бодсон гэж үү.

	— Юу гэж бодсондоо хүрнэ биз дээ.

	Энэ нь тэдний хуримаас хойших хамгийн урт яриа байжээ.

	Өвлийн сүүлч, хавартаа яг хуучнаараа амьдарчээ. Гэртээ юу ч үгүй тийм амьдралд итгээгүй гэсэн хуучны дууг Стешка заримдаа эхлэхэд Фрол өнөөх л “битгий улиад бай” гэдгээ хэлэх юм уу, эсвэл юу ч эс өчнө.

	Зун Стешка хашаа дүүрэн дэгдээхэй, галуутай болжээ. Фрол хашаан дундуур явахдаа болхи орилоо тахиахан, могой шиг жингэнэлдэх галууг ууртайяа өшиглөнө. Гэвч Стешка намар орой болсон хойно хаанаас ч юм дөрвөн ягаахан тоорой авч ирэхэд:

	— Үүгээр яах гэж байгаа юм бэ? гэж Фрол асуужээ.

	— Хавар хүртэл тэжээж, зун бэлчээж, дараачийн өвөл гэхэд бөөн мөнгөтэй болно...

	Фрол юу ч хэлсэнгүй. Гэвч Стешкагийн гэртээ байхгүй байх цагийг тааруулан бүх тоорой, тахиаг нь толгой дараалан, өндөглүүлэхээр орхисон галууг цөмийг нядалжээ. Тооройн чарлах, тахианы бархиралдах тосгон даяар тархжээ. Цонхийчихсон Стешкаг гүйн ирэхэд:

	— Энэ хяхтнах, гухтнах дууг дахин дуулахгүйн тулд нядалгаа хийчихлээ! гэж товчхон тайлбарлажээ.

	Стешка гарыг нь тайраад хаячихсан мэт бараг газарт хүртэл унжуулан цастай довжоон дээр зогсож байсан шигээ тэр чигээрээ суужээ.

	Үүнээс хойш хоёр сарын турш амаа таглуулчихсан юм шиг явав. Аль аль нь үг үл дуугарна. Тэгтэл Стешка хаймран уруулаа ангайж:

	— За яах вэ... Ингэсэн нь ч дээр болж. Зарим нь ч одоо өөр болж шүү. Урьдын нударганчууд шиг аж ахуйжжээ. Харин чи бол ядуу пролетари гэв.

	Фрол эхнэрээ гайхан харж, “ядуу пролетари” гэдэг чинь юу гэсэн үг вэ гэж асуумаар байсан боловч, дэмий л гараа зангалаа. Тэгээд маргааш нь энэ яриаг ерөөсөө болоогүй мэт мартжээ.

	Шинэ жилийн өмнөхөн хамтралын тайлан-сонгуулийн хурал удахгүй болно гэж зарлалаа. Хурал дээр Фрол очиж, маргаж буй зүйлийг чагнаж, өөрөө тэрхүү маргаанд нэг ч оролцож үг хэлсэнгүй.

	Хурал товлосон өдрийн өглөө Стешка гэнэт:

	— Шаварлаг жалгын цаадах улаан буудайн зурвас энэ намар орой болтол сул байлаа даа гэжээ.

	Фрол гар нүүрийн угаагуур дээр ууртай, чангаар янцаглаж, өргөн нуруу нь бөгтийн угаана.

	— Тэр зурвасаас дөнгөж зургаан зуун пүү цайруулсан гэх юм. Хэрвээ долоо хоногийн түрүүн бол мянгыг авах байсан даа гэж Стешка түүнд өглөөний хоол өгөх зуур яриагаа үргэлжлүүлэв.

	— Чи хаанаас мэдсэн юм бэ? Тооцоо бодогч гараад ирэв ээ!

	— Хүчтэй салхи улаан буудайг цохичихжээ. Хамгийн муу гэхэд мянган пүү ургах байсан гэж Захар өөрөө хэлсэн. Тэгээд долоо хоног алдаагүй сэн бол шуурганаас өмнө амжих л байсан... Хамтралчид илүү дөрвөн зуун пүүг нуруун дээрээ үүрэхгүй, шилбэ нь ч налахгүй тэсэх л байсандаа.

	— Тэглээ гээд одоохондоо өлсөж үхэхгүй! гэж Фрол эхнэрээ тас зогсоов.

	Хурал үдээс хойш эхлэх ёстой байлаа. Фрол ажил дээрээсээ эрт ирж, босгоныхоо тэндээс:

	— Бэлтгээрэй гэв.

	— Одоохон, одоохон! Энэ цамцыг өмс.

	— Тэнээг! Алив шинэ богино дээл, шинэ сөөхий гарга. Худалдаж авсан хүзүүний ороолтыг ч...

	Стешка юмаа дурамжхан онгично.

	— Чиний агтын хашаа ч бас... инээд хүрмээр юм. Хамтралын агтын хашаа биш, шүүр л гэсэн үг. Саяхан нэг шагайхад хананы нь завсраар цас шигээд байна лээ. Адаглаад хамтралд мод байхгүй биш дээ! Эрчүүд өвөл юу хийх болж байна! Гацуур хөрөөдөж унагаагаад, хавар агтынхаа хороог засах сан, тийм үү?

	— Засаж сэлбэнэ ээ. Зун болоход нурна гэдгийг цөм харж байгаа. Түүнийг чинь түр барьсан юм.

	— Харж байгаад хэргийн учир байгаа юм биш ээ. Харж байгаа бол ярихад амар, шууд ойлгоно. Чи үүнийг хурал дээр яривал зүгээр юм даа.

	— Би юугаа ярих вэ! Хэрэгтэй бол бусад нь ярина биз.

	— Чи бусдыг хүлээсний хэрэггүй, өөрөө түрүүлж бос. Тэгээд агтын хашаа, жалгын тэртээх тариан зурвасын тухай ярь. Тэгээд л болно... гээд Стешка богино дээлийг нь барьсаар нөхөр лүүгээ очиж, Фролд өгөлгүй өөрийнхөө цээжинд нааж,

	— Дуулж байна уу, тэгээд л болно. Харин дараагийн хурал дээр юу ярихыг чинь би бас ухархайд чинь шингээнэ. Хамтралын талаар санаа тавьдаг хүн гэж цөмөөрөө мэдэг. Захар ч хараг... гэв.

	Хөлөө ороож байсан Фрол Стешка руу өлийн хараад:

	— Юу, юу гэнэ ээ? гээд эсгий гуталдаа хөлөө өшиглөн хүндээр гэдийж, — За, сая чи юун тухай ярчхав аа?.. гэхэд нь,

	— Фролушка, сахиус минь, хүрнэ. Чи хувийн туслах аж ахуйн талаар битгий зов, бусдын адил биш, олз омоггүй амьдарч байна. Тахиануудаа нядалчихсан гэсэнд,

	— Өө чи, хаашаа тэмүүлж байна! Овжин оо... Намайг олз омоггүй гэж байна уу? Ядуу пролетари гэв үү? гэж Фрол шүднийхээ завсраар дуугарав.

	Фрол эхнэрээсээ дээлээ угз татан авахад Стешка айн хоёр алхам ухарлаа.

	— Нээрээ... Чи агтын хашаанд хэчнээн уягдах юм бэ? Би сэн бол агтчинтай хэзээ ч суух... гээд тэр үгээ таслав. Яагаад гэвэл Фрол түүн рүү очиж цээжин дээрээ төмбийх цамцыг нь хумин базаж, Стешкагийн нүүр өөд бөхийн:

	— Өлөн нүдээ битгий бүлтэлзүүлээд бай, эгц хар... Тэгэхээр, тэгэхээр би... тулд ёстой... гэвэл,

	— Фролушка, хонгор минь, тийм, тийм... Би чамайг хүмүүсийн дунд оруулна гэж амласан, хүн бүр өөрийнхөө төлөө санаа тавих ёстой. Жил болоод адуун фермийн гол хүн болно. Дараа нь бригадын дарга. За тэгтэл Захар ямар мөнх биш дээ. Чи хурал дээр битгий дуугүй суугаарай... Чи дүр үзүүл... дүр үзүүл... гэв.

	Фрол гараа улам хүчтэй атгахад Стешкагийн цамц шажигнан нуруун дээрээ хүрэв. Тэр эхнэрээ хажуу тийш нь түлхээд:

	— За яах вэ. Дүр үзүүлье... гээд жуумалзаж, хариу хүлээлгүй гарч явлаа.

	Фрол хуралд очсонгүй. Гэртээ шөнө дунд өнгөрсөн хойно шал согтуу иржээ. Стешка задарсан үстэй, шөнийн өвдөгнөөс дээгүүр богино өмсгөлтэй орон дээрээ сууна.

	Фролын хувцсаа хэрхэн тайлахыг харна. Хуруу нь хөлдчихсөн мэт дээлийн нь товч тайлагдсангүй. Тэгэхэд нь Фрол товчоо тас татахад сум шиг үсэрч шалан дээгүүр өнхөрлөө. Стешка санаа алдан уруулаа жимийв. Чингэснээ гэнэт:

	— Сахиус минь, ийм солиотой мангуу юм над таарах гэж! Бусдын эр нөхөр эр нөхөр шиг байж, чадлаараа нинжин сэтгэлээсээ амьдарч байх юм... Чамд хүч чадал маш их байна. Энэ их хүч чадалд ухааны дусал л байвал боллоо! Өөрт чинь байхгүй бол эхнэрийнхийгээ ашигла... гэлээ.

	Фрол баруун хөлийнхөө сөөхийг сугалан эхнэрийнхээ ярихыг чагнана. Дараа нь гэнэт далайж хүнд эсгий гутлаа Стешкагийн нүцгэн бүдүүн өвдгийг онохыг хичээн шидэв. Гэвч гутал нь оносонгүй, өнөөх хуримын өдөр шиг цонхны шил шалан дээр хангинан бутарсан нь цонхоо оносных ажээ.

	— Энэ дээ, энэ! гэж Стешка орилон орноосоо харайн бууж, — Чиний хүч чадал хар ус ууж, хамаг хувцас урахад л хүрнэ! Бас эхнэрээ басамжлахад! Нэгтээ л болохгүйгээс цааш би явлаа, явлаа... Над ингэж байх ямар хэрэгтэй юм бэ?! Захарын хөлд сөхөрнө, тэр босгож, дэмжиж авна. Эсвэл миний хэлснээр болох уу, эсвэл... хонгор минь сонгож ав... гэв.

	Фролын нүдний өмнө түүний нус нулимс болсон царай, найгаж ороолдсон үс нь хийсэж, шилүүсний нүд шиг ногоон нүд нь гялалзана. Тэр босож Стешка руу очлоо. Түүний царай, үс, нүд улам улам ойр болсоор байв. Чихэнд хагарсан шилний дуу дуулдсаар...

	— Хөлийн дор сөхрөх үү гэнэ ээ? гэж тэр сөөнгөтөн асуугаад, — Тэгэхээр бүр миний амьдралыг шийдэх гээ юү? гэхэд,

	— Чамд... чамд ямар хамаатай юм? гэж Стешка тачигнав.

	Фрол гараа далайн нүүрэн дундуур нь нойтон хүнд алчуураар ороолгох мэт алгадав. Стешка өвдөг дээрээ сөхөрч чухам юу болсныг ухаарах мэт нөхөр лүүгээ айсан байдалтай өлийн харж:

	— Фролушка... Намайг битгий зод! Хүсэхгүй байвал, би өөрөө... өөрөө гэв.

	— Юу гэнэ ээ? гэж Фрол зандрахад,

	— Өөрөө хүмүүсийн дунд орно... дүр үзүүлнэ... гэв.

	Тэгтэл Фрол бүр гаарч хаалганы хажууд хадаасанд өлгөөтэй байсан бүдүүн хялгасан жолоог шүүрэн авлаа.

	Стешка чарласангүй, бүх биеэ сул тавьж, шалан дээр тэрийн түүний ороолголтыг энхрийлэл мэт хүлээлээ. Тэр зөвхөн толгойгоо гараараа таглан, нурууг нь хялгасан жолоогоор халуу оргитол ороолгоход үл мэдэг татвасхийнэ.

	Фрол арай гэж нэг амьсгаагаа гаргаж жолоогоо чулуудаад торхтой ус руу сажлан очиж, төмөрт шүдээ харшуулан байж халуун цээж рүүгээ асгаж цутган гурван шанага ус дараалан залгиллаа.

	Стешка эр нөхөр нь амийг нь гартал зодсон мэт шалан дээр өглөө бостол хөдөлгөөнгүй хэвтжээ.

	Фрол өглөө эхнэрийнхээ үзэшгүй муухай эрэмдэг болсон нурууг бүлээн усаар угааж, хайлсан тос түрхээд өргөж орон дээр түрүүлгэ нь харуулан тавьж, цагаан даавуугаар хучин хажууд нь сандал дээр суулаа. Стешка хөдөлгөөнгүй удаан хэвтсэнээ нөхөр лүүгээ толгойгоо эргүүлэв. Нулимс хацрыг нь даган асгарлаа.

	— Тэнэглэвэл дахиад ингэнэ шүү. Амьдарцгаая гэж Фрол гэмшингүй хэлэв.

	... Тэгээд хөгшид шиг баяр баясгалангүй, нам жим амьдрах болжээ. Хурим найр цэнгээнгүй, амьдрал хайр дурлалгүй эцэс төгсгөлгүй намрын уйтгарт өдөр мэт өнгөрсөөр байлаа.

	Фрол Стешкаг дахиад хэзээ ч зодсонгүй. Зодуулах өө шалтаг гараагүй болоод тэр биз. Тэр жолоогоор ороолгуулснаас хойш номхон, хүлцэнгүй болжээ. Гагцхүү ямар нэгэн юмны талаар хүндээр санаа алдана.

	— Яагаад санаа алдаад байгаа юм бэ? гэж нэгэн удаа Фрол шууд асуужээ. Стешка ороолгуулсан мэт давхийж, толгойгоо гунигтайяа ганзагалан дотроо гоморхон:

	— Чи шал тэнэг амьтан гэв.

	— Чи тэгээд ухаантай юм уу?..

	— Ухаангүй ч гэсэн чамаас ухаантай байж болно. Үгэнд л ордог юм бол...

	— Дуугаа тат! гэж Фрол ширүүхэн зандрав. Стешка дахиад ямар нэгэн юманд санаашрах мэт санаа алдав.

	Стешка олон нийтийн ажил хийнэ. Гар хадуураар тариа хадаж, цайруулан, өвс хадалцана. Өвөл өвсөнд Андрон Овчинниковтой хамт явжээ.

	Ямар ч ажил хийсэн хичээнгүйлнэ. Заримдаа хэн ч гуйгаагүй байхад үнээний хашааг өвөлд бэлтгэж шавж эхэлнэ, эсвэл даргыг ямар нэг эндэгдэл гаргахад хурал дээр таг мадална. Гэвч ингэх нь цөөн бөгөөд иймэрхүү юм болсны дараа Фрол түүнийг өөлж:

	— Дүр үзүүлж байгаа чинь энэ үү? Сайхан мэдээрэй... Тэр жолоо өлгөөтэй хэвээрээ байгаа шүү гэдэг байлаа.

	Жолоо нь үнэхээр хананд байнга өлгөөтэй байдаг ажээ. Стешка хэдэнтээ нүднээс далд хийсэн боловч Фрол хайн олж, үг дуугүй хуучин байранд нь өлгөнө. Стешка агдалзан, уруу царайлна.

	Ер нь тэр шилтэй усанд хийсэн цэцэг өдрөөс өдөрт гундах адил жилээс жилд гундсаар байлаа. Нэгэн өглөө Фролын өмнө зоогийг нь тавиад гэнэт уйлан, алчуурынхаа сэжүүрээр эмгэн шиг нулимсаа арчиж:

	— Өөрөө амьдарч чадахгүй, намайг ч амьдруулахгүй, шаарны тамлагч! Гар хадуураар өвс хадах биш хөлийг минь хяргачихлаа... гэсэнд,

	— Бидний амьдрал амьдрал биш байгаа нь үнэн. Чи бид хоёр хулгайгаар нийлсэн, хулгайч шиг амьдарч байна. Ер нь салдаг ч юм бил үү гээд Фрол халбагаа хойш тавилаа.

	— Одоо яаж салах юм бэ? Ийм гэдэстэй би хаашаа явах вэ... Фрол эхнэрээ цагариг нүдээрээ харвал Стешкагийн гэдэс одоогоор нэг их мэдэгдэхээргүй ажээ.

	— Дөрвөн сар болсон байх ёстой гэсэнд,

	— За яах вэ... Амьдрах хэрэгтэй болох нь ээ гэжээ.

	Митькаг төрмөгц Степанида хүүгийнхээ төлөө хамаг халамжаа тавилаа. Тэр түүнийг, хөлд оруулж, ярьж сургалаа. Фрол, хүү төрсөнд, эхнэр нь халамжит ээж болсонд сэтгэл хангалуун хандах болжээ.

	— Хүүгээ сайн арчлаарай гэж Фрол түүнийг төрсний дараа тэнхэрмэгц хэлжээ.

	— Шороон дээр ч суулгахгүй гэж Стешка хариулав.

	Нээрээ суулгасангүй. Хүү эхийнхээ хормойноос барьж өсөн торнижээ. Эцэг дээрээ дурамжхан очиж, түүний дүнсгэр байдлаас айн дөлнө.

	— Ээ чи, ээжийн хүү! гэж Фрол заримдаа хөхөрснөө тэр даруй гунигт бодолдоо дарагдан эхнэр, хүүгээ мартана.

	Ийнхүү тэд өнөөдрийг хүртэл амьдарч иржээ. Фрол Митька хэрхэн өссөнийг ч, насан өтгөс болсноо ч анзаарсангүй...

	... Фролын толгойд өнгөрсөн явдлын хэсэг бусаг дүр зураг салхинд хуйлран тасрах, хутгалдан эргэлдэх үүл мэт замбараагүй эргэлдэнэ. Бүгд холион бантан болсон хар дарсан зүүдтэй төстэй ажээ.

	“Нээрээ, Митька... Хүүгээ хэрхэн өссөнийг анзаарсангүй бололтой. Ямар болж өссөнийг ч анзаарсангүй. Ямар болов оо?” гэж Фрол дахин бодов.

	Митька сургуульд сайн сурч байлаа. Багш нар нь нэгэн зэрэг: “Хөдөлгөөнтэй, цовоо сэргэлэн, сониуч” гэж ярьжээ. Үүнийг Фрол өөрөө ч мэдэж байв. Мэдээд ч зогсохгүй нууцгайхан бахархдаг байжээ. Митька үе тэнгийнхнээ дандаа манлайлдаг байсан бөгөөд Ногоон Долын багачууд түүний давуутайг дандаа хүлээн зөвшөөрнө.

	Митькаг цэргийн жинхэнэ албанд явсныг ч Фрол санаж байна. “Би одоо газар байна, гэвч огторгуйн гүн цэнхэр уудамд ниснэ дээ, харж байгаарай” гэж өөрийн бүхий л төрхөөрөө хэлэх гэсэн юм шиг мөрөө ханхалзуулан бөөн охид, хөвгүүдтэй тосгон даяар хоёр өдөр тэнэж бил ээ. Гэвч явахдаа:

	— За, баяртай... Та нар миний тухай сонсох болно гэж огт өөр юм хэлжээ.

	Тэгээд ч сонсжээ. Байлдагч Курганов цэргийн сургуулийн үеэр юм уу, буудлагын үеэр гэх мэтээр өгүүлсэн цэргийн сонины хайчилбарыг Митька байн байн гэртээ явуулна. Эхлээд байлдагч, дараа нь бага дарга, хожим бага түрүүч Курганов болжээ. Степанида тэр хайчилбарыг хүн болгонд өгч уншуулна.

	“Эх орондоо хүчин зүтгэж, байлдааны болон улс төрийн бэлтгэлд байлдагчдад үлгэр жишээ үзүүлсэн” маш сайн хүү хүмүүжүүлсэнд нь Фрол Петрович, Степанида Михеева нарт талархал илэрхийлсэн захиа ангийн даргаас нь хоёр жилийн дараа иржээ. Захиа яагаад ч юм бэ Степанида Дорофеевагийн нэрээр ирсэн ажээ. Гэвч Фрол гомдсонгүй. Харин хоёр жил хагасын дараа түрүүч Митька хорооны тугийн дор гартаа автомат буутай гэрэл зургаа явуулжээ...

	Митька цэргээс халагдаж ирээд тракторчоор ажиллах болов. Төдхөн хамтралын тэргүүний механикжуулагч гэж түүнийг ярилцах болжээ. Тэгээд районы сонинд дахиад нэр нь гарч, хөрөг нь ч хэвлэгджээ. Яагаад ч юм бусад тракторчдынхоос Митькагийн боловсруулсан газар дандаа их, түүний хагалсан газрын ургац дандаа арвин байдагт цэцэрхэх юмгүй бөлгөө.

	— Бүгд хамгийн жирийн гэж Митька жаахан улайн хэлээд, — Газар шороо хөлсөнд дуртай байдаг. Хамгийн сайн бордоо бол хүний хөлс гэдэг байв.

	Фрол хүүгээрээ бахархана. Митькаг хамтралын ерөнхий инженер болно яриа сонсоод юу ч ярьсангүй, тиймэрхүү таамаглалд өөрөө хэрхэн хандаж байгаагаа ч хэлсэнгүй, харин өөрийнхөө тухай миний амьдрал бүтэмжгүй байлаа. Миний яаж амьдаръя гэж бодож байсан шиг хүү минь тэр амьдралаар амьдраг. Замаа алдсан эцэг нь хийж чадаагүй тэр зүйлийг газар дэлхий дээр хүү нь хийг гэж бодлоо. Фрол энэ талаар бодохдоо хүнд гаслан болон нууцгай догдлуулсан баяр баясгаланг мэдрэв. Тэгтэл гурван өдрийн өмнө...

	— Долоо хоног сонжих гэсэн юм уу? Аавыгаа хорвоо харанхуйлж, амьсгаа хаатал цохиод ав гэж ууртаа хэлээд зожиг, бодлогошронгуй хүүдээ Митька түүнийг заримдаа шохоорхон, судлах маягтай харж байгааг ажиглав.

	— Яах юм бэ? Сонжилт янз бүр байдаг гээд хүйтнээр инээмсэглэв.

	Янз бүр... Эхлээд хүүгийн юу гэж байгааг Фрол ойлгосонгүй, яагаад ч юм анхаарсангүй. Хожим нь, нэг өдрийн дараа хүү нь түүнээс ямар хэмжилт авах гэсэн юм бол оо?! гэдэг бодол салсангүй. Митька цэргээс өөрийнхөө тухай сонины тэмдэглэлийг зүгээр нэг балчир багын бахархлаар биш явуулаагүй юм шиг гэнэт санагджээ. Дараа нь цэргээс ирээд өөрийнхөө цэнгэлийн төлөө биш, сонинд бичүүлэхийн тул цамцаа хөлсөнд дэрийтэл ажилласан ажээ. Хэрвээ энэ нь тийм бол, тэр луйварчин юу хийж, юу бодож байна вэ?..

	Антипын отгон охин Зина Никулина Митькагаас болж тосгоноос явж байна гэсэн цуу үг Фролд хүрэхэд хүүгээсээ:

	— Үүнийг чинь юу гэж ойлгох болж байна? Ногоон Долд багтах газаргүй бол оо юу? гэж асуужээ. Митька гагцхүү мөрөө хавчисхийж:

	— Эрх дураараа хүн дураараа байг... Би түүний хойноос хөөж гүйцэх ёстой юм уу? Олон ааштай хүний аашинд тааруулж чадахгүй гэжээ.

	Зина хүү төрүүлсэн гэдгийг сонссон Фрол Митькаг дуудаж, хөмсгөө ширүүн хөдөлгөн:

	— За, тайлбарлаадах... Олон ааш гэж ярив уу? Гайхаж нүдээ эргэлдүүлээд яах вэ, би Зинагийн тухай ярьж байна...

	— За шал дэмий юмны төлөө хүүгээ барьж идэх нь халаг байх шив дээ! гэж Степанида ярианд оролцож, — Төрсөн хүүгээ юунд сэжиглэж байгаагаа бодооч! Нээрээ, энэ Зинкад юугаа... Хэрвээ гөлөг долоовол тэнгис бузартахгүй... гэвэл,

	— Юу гэнэ ээ? гээд Фрол лүглийн босож хүүгийнхээ мөрнөөс барьж аван өөр лүүгээ татан сэгсэрч, — За миний нүдийг хар! гэлээ.

	Митька зоригтой, илэн далангүй харлаа. Эцгийнхээ гарыг мөрнөөсөө хялбархан аваад:

	— Аав аа, та намайг хэн гэж бодож байна? гэв.

	Фрол хүүдээ итгэжээ.

	Тэгэхэд итгэжээ, гэтэл одоо сонжилтын тухай ярианы дараа Митькагийн үгийг чин сэтгэлийн болоход эргэлзжээ. Хэрвээ... тэр хоёр хөлтэй, ухна... бол гэдсийг нь хүүлнэ дээ! Хүүлнэ... харин өөрөө, өөрөө яах вэ?! гэж Фрол халуун гоморхол цээжинд нь хэрхэн дэлдэж байгааг мэдрэв.

	Халуун долгио урсан өнгөрч, түүний оронд зүрхийг нь зогсоох хүйтэн долгионоор солигдоно.

	Ямар ч атугай хүүдээ итгэхийг хүсжээ. Тэгээд өөртөө итгэж, өөртөө ямар нэгэн юм хүсэж зөвлөмөөр санагджээ. Гэвч юу хүсэх вэ? Яаж зөвлөх вэ?.. Фрол гүвээний орой дээр хэчнээн цаг зогссоноо барагцаалж чадсангүй. Бүр бээртлээ зогссоныг бодоход удаан, их удаан зогссон байж магадгүй. Доор олон малын мөөрөх чимээ намдсаныг бодоход Большаковын донгодуулсан эрдэнэ шишийн хомс тэжээл юм уу, эсвэл тэд өнгөрсөн жил эргүүлж тойруулж, Фролын дуунд дарагдсан Захар Большаков, түүнтэй зэрэгцэн туйлдаа хүртэл ядарсан өнөөх бөөрөнхий биет Клашка нарын сууж байсан дутуу ялзарсан өвсийг тавьж өгсөн бололтой...

	Фрол юунаас эхэлсэн түүндээ ид шидийн тойргоор яваа мэт ирж, өөрийгөө өөд сөөрөг эргүүлж тойруулж үзвэл Клашкагийн талаар хүмүүсийн өмнө, өөрийн өмнө Стешка болон Митькагийн өмнө ичгэвтэр санагдаж, Стешка түүний амьдралд хэрхэн гарч ирсэн, Захараас түүнийг хэрхэн булааж авсан, түүнтэй хайр дурлал, энхрийлэлгүйгээр хэрхэн амьдарч байснаа дурсан өөрийнхөө бодлыг чагнан инээмсэглэв...

	Бодол, дурсамжаа эцэс болгохын тулд гүвээний орой дээр түүнийгээ орхин доошоо гулгах хэрэгтэй ажээ. Цанынхаа таяг дээр эдүгээ хүртэл элэгдэн зогсож байсан Фрол цэхэлж таягаа байдаг хүчээрээ түлхэж болохоор тавилаа. Чингээд доош буухад хүрэлцэх их агаарыг гүн амьсгалан удаан авлаа. Тэгснээ гэнэт агдайж, таг хөшчихлөө... Тэгтэл тэр өөрөө санаатайгаар биш ч гэсэн дурсамжаа ид шидийн тойргоор чиглүүлж байна гэдэг бодол халуу шатуулан зурсхийлээ...

	Хэрвээ хүн болгон биш... олонх нь эрт орой хэзээ нэгэн цагт амьдралаа тунгаах хэрэгтэй тийм цаг ирдэг байна. Фрол Кургановын хувьд гүвээнээсээ буух гэж байгаа энэ үед одоо эхэлжээ. Үнэндээ тэр нь зөөлхөн салхи үлээсэн гүвээний орой дээр зогсож байхдаа өнгөрснөө дурсаж эхэлсэн ажээ. Одоо л зүгээр, үүнийг тов тодорхой мэдэрчээ... Мөн тэр агшинд Устин Морозовын тухай ихэд айн бодож хар далавч санагдуулам энгэр задгай, богино дээлийн нь хормойг санаснаа мэдрэв. Бас түүний хар царай дахь сэрэмжлэл зориудын хүйтэн инээмсэглэлийг санаж харав. Тэр ч байтугай түүний хагарсан хуурай уруулаас: “Үүний учрыг олох гэж яаж бодоо вэ?! Тэгээд үз л дээ...” гэж өрөвдөхгүй муу ёрлон хэлэхийг сонсох шиг болов.

	Фрол дахиад жаахан зогссоноо инээмсэглэв, гэвч үүнийг Устин түүнд сэрэмжлүүлж байгаа биш, Фрол өөрөө өөртөө сэрэмжлүүлж байгаа нь өрөвдөлтэй, арчаагүй ажээ. Тэр Устин Морозовоос төдийлөн их айгаагүй мөртөө өөрөө өөрөөсөө төчнөөн их айна. Тийм дээрээс ч дурсамжаа ид шидийн тойргоор чиглүүлжээ. Тэгээд ч Стешка амьдралын нь замд орж ирсэн тэр үеэс эхлэн дурсжээ. Уг нь үүнээс биш, нэлээд хэдэн жилийн эрт юмнаас эхлэх хэрэгтэй бөлгөө. Ногоон Долын хамтралын дарга агсан Марья Вороновагаас эхлэх хэрэгтэй. Тэр ч байтугай Марьягаас биш бүр эрт ах дүү Меньшиковынхны үеэс эхлэх ёстой. Тэгэхгүй бол тэр байшингуудаар явж өнцөг булангаас бузар булайг ухан гаргаж, тасалгааны дунд, гэрэлд чирэн гаргасан болно гэж бодон Фрол дахиад ёжтой, эхүүн инээмсэглэв. Харин юуны өмнө шалан дахь зоорины тагийг өргөж түүний харанхуй хүйтэн нүх рүү харж, гар дэнлүү сайн бадамлуулан ёрын нүх рүү орох болно. Тэгэхэд л Фрол Захар Большаковоос Стешкаг хайр найргүй булаан авсан, яагаад хамтралын даргын хамгийн эмзэг газар, жишээлбэл өнгөрсөн жил нугад хэрхэн цохисон шиг насан туршаа цохиж байгаа нь тодорхой болно.

	Тэгэхэд хэн нэг нь:

	— Фрол чамд маш муу цус хуримталж, чиний тархинд шингэжээ. Бусад хүмүүс яаж ажиллаж байна, түүн шиг ажиллах хэрэгтэй байсан юм, ямар нуруугаа хугалсан биш дээ! Чи, Фрол Курганов хэзээ ч ингэж ажиллаж байгаагүй! Тэнд хамтралын хадлан дээр долоон хүний ажил хийж байсан шүү дээ гэжээ.

	— Үнэн, хөгшин тунхуу би тэгэхэд нугад дэмий уурласан юм гэж Фрол хариу өчив. Гэвч тэр даруй: — Бид Захартай амьдралынхаа турш... яаж байгааг мэднэ шүү дээ гэж нэмж хэлэв.

	Фрол өөрийн үйлдсэн явдлыг хүмүүст тайлбарлахдаа: “Бидний зам юунаас болж, хэдий үеэс салсныг, яагаад бие биеийгээ хялайн хардаг, юунаас болж хоёулаа Ногоон Долд багтахгүй шахам болсныг.., өөрсдийнхөөрөө ойлгоцгоо” гэж сануулахыг хүссэн мэт бөлгөө.

	Хүмүүс үнэхээр дурсан санасан бололтой толгой сэгсрэн холдож явцгаана. Харин Фрол тэдний хойноос харан: “Би үүнийг тэдэнд юунд ярилаа даа?! Тэгэхэд хамтралын даргыг халуун тугалга цутгасан мэт уурлуулахдаа эн түрүүнд өөрөө өөрийгөө халуу шатуулсныг хэрвээ та нар тааварласан бол... Би хүссэнээрээ огт өөр юм ярьж, ер нь хүзүүндээ чулуу зүүгээд хадан хясаан дээрээс ч харайж мэдэхээр будилсныг та нар мэддэг сэн бол доо?! хэмээн Фрол тээнэгэлзэнгүй бодлоо... Тэгтэл хэн нэг хүн тааварласан бололтой. Тэр бүсгүй юу гэж хэллээ гэнэ ээ? “Надгүйгээр чамд нинжин сэтгэлтэй байна. Өөрөө өөрийнхөө өмнө... Өө тийм, өөрөө өөрийнхөө өмнө...” гэсэн.

	Фрол одоо гүвээний орой дээр бээрэн зогсохдоо: “тэгэхэд тэгж бодож байсан болохоор намайг ойлгож байгаа байж таарах нь. Тэгэхээр би бүүр зүйл дуусаагүй хүн байх нь ээ. Тэнд харанхуйд юу байгааг хүмүүст харуулж, шалан доорх нүхний тагийг сөхөх хүч олж болох юм... Тэд ойлгож уучилна. Ямар ч байсан Клавдия ойлгоно. Ойлгох ч ёстой” гэсэн бөгт найдвар гэнэт бий болохыг мэдэрчээ.

	Гэвч энэ бол өөрөө өөрийгөө ухамсартайгаар мэхэлсэн явдал гэдгийг мэдрэв. Тэр эр зориг ч, чадал тамир ч, ер юу ч олохгүй. Гал дээр шаруулж байгаа мэт хорчийн зовох болно. Тэгэхэд нуга дээр хөгшин Анисим Шатров:

	— Нүгэл гэдэг чинь шившиг дээ... хүссэн ч, хүсээгүй ч даах хэрэгтэй... гэж зүгээр нэг хэлээгүй ажээ.

	Яагаад тэр хатсан зоргодос ингэж хэлэв ээ? Юун шившиг вэ? Утгаараа бол нарийн гэдэс нь ажил дээрээ тасраа юу? Эсвэл... Эсвэл...

	Светлиха голын тэртээгээс манарах хүйтэн манан тосгон даяар бүрхэж, гүвээний бэлд тулан зогсож, долгион дээрх хөөс мэт дайвалзана. Манай малын хашааг бүрхжээ. Фрол санаа бодлоо өөрчилж, хөөхийн тулд “бусад хамтралд малын хорогдол хэчнээн их байна, тэгэхэд тэдний “Үүрийн гэгээ” хамтралд өнөөх эрдэнэ шишийн даршны ачаар үнээнүүд өл залгасаар байгаа нь Захарын л ач! Гэлээ ч гэсэн хорогдож эхэлнэ дээ. Өвөл дуусах яагаа ч үгүй дарш ч, өвс ч дуусах гэж байдаг...” хэмээн шургуу бодож золтой л чангаар давтан хэлсэнгүй.

	Нар бүр шингэж, доор манан дунд үл харагдах байшингуудын гэрэл гэрэлтэн бяцхан гал нэг унтран, нэг асаж жижигхэн од лугаа адил цацран сүүмэлзэнэ. Яагаад ч юм манан улам их бүрхэж, хүйтэн, өтгөн цагаан мананг гэрлийн оч нэвтэлж чадахгүй болохыг хүлээн зогсоно. Гэвч гэрэл нэг бүдгэрэн, нэг тодрон сүүмэлзэнэ. Тэр гэрэл цав цагаан эргүүлэгт умбах шиг болсноо, бур гадаргуу дээр сэлэн гарах мэт бөлгөө.

	Өнөөх “нүгэл гэдэг чинь шившиг дээ... хүссэн ч, хүсээгүй ч” гэсэн үгс нэг үе далд орж, дараа нь сэлэн гарч ирнэ. Өөрийн бодол санааг хөөж, салахад жирийн биш ажээ. Тэдгээр бодол алга болсон ч дахин орж ирэхийг Фрол мэдэж байсан бөгөөд үүнээс болж толгой нь хагарах шахна.

	
НАЙМДУГААР БҮЛЭГ

	Эцсийн эцэст Фрол таягаа огцом түлхэж гүвээ рүү гулсахад хайрах хүйтэн салхи чихнээ исгэрнэ.

	Фрол тосгондоо адагт нь орох цаначин биш ээ, тэр ч байтугай зарим залуучуудаас зуун оноогоор түрүүлж ч чадна. Гэвч одоо галзуурсан юм шиг буухад зүрх нь зогсох мэт болжээ.

	“Нээрээ л өнөөх Фрол Курганов биш болжээ” гэсэн сэтгэлийг нь зовоосон гашуун бодол зурсхийн орж ирлээ.

	Тавлах мэт шажигнан чахрах дуун Фролын ардаас дагна. Хоёр талаар хушны урт хар сүүдэр жирэлзэн хоцорно. Өндрөөс унавал хавтан чулуун дээр хаясан мөс болор шил шиг яйран шороон дээр бутрах адил болох байлаа. Фрол энэ тухай бодсон боловч сэтгэл түгшихийг яагаад ч юм мэдэрсэнгүй. Тэр харин ч тэртэй тэргүй галзуу мэт яваа хурдаа нэмэхийн тулд таягаа хэдэнтээ түлхлээ.

	Өмнөөс нь хошуурах цагаан манан түргэн нүүнэ. Хөөрсөн сүү дэврэх лугаа адил цагаан манан гэнэт дээшээ тогтоошгүй хөвж, харин тэр доошоо бууж яваа биш юм шиг санагджээ. Тэгээд тэр сүү түүнийг дайрч, толгой дээгүүр нь урсаж шалзлах гэж байгаа мэт бөлгөө...

	Фрол уруулаа чанга жимийж хүзүүгээ сунган цагаан манан руу умбалаа... Фрол минутын дараа зогслоо. Үнээний намхан хашаа манан дундуур бараг хажууд нь харлаж, хашааны орчим хэдэн хүн сүүдгэнэнэ. Хайсан хашааны дэргэд чарганд хөллөсөн морь зогсоно. Фрол газрын уруу хурдаар буухад салхинд бээрсэн уруулаа ханцуйгаараа арчин хашаа руу очлоо.

	Захар Большаков, зоотехникч хоёр үхсэн үнээний дэргэд өлмий дээрээ сууж бүх талаас нь барилан үзнэ.

	— Үхчихжээ гэж Большаков сөөнгөтөн хэлээд бослоо.

	— Амьсгаатай байхад нь алж маханд хэрэглэе гэж хэлсэн шүү дээ гэх Устин Морозовын дуу гарлаа.

	— Мах идэхийг хүссэн ч хутгаа хурцалж чадаагүй нь ойлгомжтой байна гээд Антип Никулин инээж тойруулан хараад, хашаа руу хүрч ирсэн Фрол өөд яагаад ч юм нүд ирмэн, саалийн үнээ нядлахыг хэн танд зөвшөөрөх юм бэ гэж асууж байна шүү? гэв.

	— Гэлээ ч гэсэн үхчихсэн. Мах болгосон бол аятай юу гэж гараашны дарга Сергеев хэллээ.

	— Хэ - хэ! гэж Антип уянгалуулаад, — Гэлээ ч гэсэн... Үнээ үхсэнийг районы удирдлага мэдэх байсан гэж үү гээд Антип үнээний зөөлөн бөөр лүү өшиглөж, — “Гэлээ ч гэсэн” районы удирдлага, та нарын хувьд нялх хүүхэд биш ээ. Тэд чинь янз бүрийн бичиг цаас... үйлдэж суудаг улс.

	Тэдний тэр цаасан дээр бидний яаж амьдрах, иймэрхүү янз бүрийн тохиолдолд юу хийхийг хэвлэсэн байдаг юм. Ойлгомжтой байна уу? Тэр бичиг дээр чинь үүний талаар тодорхой юу гэсэн байна вэ? гээд Антип үнээний гэдэс рүү дахин өшиглөж, — Юу ч байхгүй! Тэгэхээр мал үхдэгээрээ үхэж байг гэсэн үг. Түүнээс биш үхрийн маханд арааныхаа шүлсийг асгаруулах хүн олон доо гэлээ.

	Антип ийнхүү ярихдаа цасан дээр тасралтгүй дэвхцэж, энгэр нь задгайрах богино дээлийнхээ бусад товч нь цөм унаж, цорын ганц үлдсэн доод товчоо тасралтгүй товчлох авч шилбэ нь элэгдсэн ганц товч нь дахин мултарна.

	— Хөгшин чалчигч, чи дуугаа татаач! Энэ ямар дэн буудал биш? гэж нягтлан бодогч Зиновий Маркович түүнд хэлэв.

	— Энэ тухай яриагүй байна! гэж Антип бүр ч омогтой залган авч: — Би ер нь дэг журмын тухай л ярьж байгаа юм. Харин чи дандаа мөнгө, мөнгө гэж байдаг. Тэгээд тооцооч дээ... Урьд чинь мал дэмий үхэхийг ямар эзэн зөвшөөрч байлаа даа? Тийм л байсан. Харин одоо өөр болжээ. Үхсэн үнээний маханд ч гараа сарвайж болохгүй болж байх шив. Ингэхэд юу болж байна? Би өөрийнхөө тухай яриагүй байна шүү. Би мах худалдан авах талд зогсож чадна, охидоосоо шүүхээр авдаг... гэсэнд үүний өмнө аливаад оролцохгүй байсан Большаков Антип руу мөлчийтөл хуссан эрүүтэй туранхай царайгаа эргүүлэн:

	— За энд битгий тортоглоод бай! гэж ширүүн хэлэв.

	— Хэ - хэ! гэж Антип хамтралын даргатай дахин ширүүхэн маргахыг бодсон бололтой дуугарахад Захар хөмсөг зангидаж:

	— Одоохон эндээс тонил! Юунд нь хэл амаа билүүдээд байгаа юм бэ?! гэв.

	Хамтралын даргын дуунд Антипийн насан туршаа айдаг агаар дутагдах мэт исгэрсэн муухай дуу дуулджээ. Антип цаашид тунгаан шүүлгүйгээр хашааны дагуу бултав. Тэр хаалганы гадна талд цанаа тайлж байсан Фрол Кургановын бөөр лүү сохор мэт мөргөн дөрвөн хөллөснөө цааш гүйлээ.

	Курганов хүйтэнд, хөлдөж хатан чахрах цанаа мулталж, хайсанд буугаа түшүүлээд хөшиж хөлдсөн үнэгээ бүснээсээ салгаж цасан дээр тавиад хашаа руу орлоо. Энэ жил ихэр тугаллаж бүгдийг гайхуулсан өнөөх эелдэг, дөлөөн номхон Зорька гэдэг үнээ нь үхсэн байжээ. Үнээнүүдийг тугалын байрны дэргэдүүр туух болгонд Зорька зогсож үрстээ тусламж үзүүлэхийг гуйх мэт цантсан цонх руу харан аяархан өрөвдөлтэй мөөрдөг байлаа.

	Фрол яагаад ч юм тэрхүү намхан пагдгар үнээг онцгой хайрладаг байлаа. Малын хашааны дэргэдүүр өнгөрөхдөө Зорькаг шахчхаагүй байгаа гэж харахаар байраар нь дандаа эргэж ордог байв. Тэгэхдээ Фрол хөөж, төмөр утас мэт хүйтэнд хөлдөж хатуу болсон өвсийг Зорька цэхэрдүү нүдээр айсан дүртэй эргэлдүүлэн шажигнатал зажлан хивэхийг харж зогсдог ажээ.

	Фрол заримдаа Зорькаг агтынхаа байранд оруулж, морьдоосоо тусгаарлан тэвш дүүрэн өвс тавьж өгдөг бөлгөө. Тэгээд өөрөө ац барин зогсож тавьж өгсөн өвс рүү тэмүүлсэн морьдыг хөөдөг байв. Тэгтэл Зорька үхжээ.

	Тэр хэнд ч итгээгүй мэт ханцуйгаа шамлан бөхийж, үнээний хамрыг тэмтрэв. Хамрын нүх нь гөлчийж, хөрсөн ажээ.

	— Мал булдаг газар аваач гэж хамтралын зоотехникч тушаалаа.

	Курганов зугуухан босож, бас зугуухан хажуу тийшээ зайлав.

	— Захар Захарыч, энэ яагаад үхчих ээ вэ? Мөн сайхан үнээ байсан сан! гэж Ирина Шатрова хажуу талаас жингэнэв.

	— Чи тугалуудыг нь хайрлаж байгаарай гээд Захар Большаков богино дээлийнхээ халаасанд гараа шургуулан аяархан хэлэв. Тэгэхдээ хүүхдийн тухай яриа болж байгаа юм шиг ярилаа.

	— Алив зайлуулчих уу? гэж зоотехникч дахин хэллээ.

	— Хашаанаас гаргах хэрэгтэй. За эрчүүд ээ! гэж Егор Кузьмин дуугарав.

	Үхсэн үнээг тойрон хэдэн эр овоорч, хөл, эвэр, сүүлнээс нь барилан хаалга руу чирлээ.

	“Нэг, хоёр, гурав аа!” гэж хашхиралдан чирнэ. Үнээний хүнд гулуузыг хашааны ёроолд хунгарласан цасан дээр бөөн хонгор үс үлдээн хайсны дагуу зугуухан гулсгана.

	— Зогс! Зогс гэж байна шүү! гэж Фрол хашхирав. Тэгээд хүндээр амьсгаадан хамтралчид дээр очиход,

	— Фрол Петрович, чи яагаа вэ? гэвэл бүсэндээ бээлийгээ хавчуулан:

	— Зүгээр ээ! хэмээн бувтнав.

	Дараа нь Курганов үхсэн үнээг тойрч явснаа, бөгтийж буруу харан суугаад:

	— За алив тавиадах... Охид шиг юугаа ширтэлцээд байгаа юм бэ?! Нуруун дээр үүрүүлээдэх гэж байна шүү! гэв.

	— Нуруун дээр үү дээ?

	— Би ч бас эргэлзэж байна гэсэн шүү...

	— Петрович, нуруугаа хугалчихна шүү дээ!

	— Шулмууд аа, тавиадхаач дээ! гэж Фрол уурсангуй хашхираад, би ингээд явган суугаад л байх уу? гэхдээ тэсэж ядсандаа дуу нь чичирхийлнэ.

	Хамтралчид шийдэж ядан хэдэн хором байлаа. Дараа нь Илюшка Юргин уур нь савссан таваг дүүрэн баншны ард сууж байгаа мэт эвэршсэн алгаа чанга үрж:

	— Нэгэнтээ гуйж байгаагаас цааш тавиад өгье. Гуйлтыг нь хүндэтгэе, шалавлая эрчүүд ээ! гэв.

	Тэр даруй хүмүүс үнээг дахин тойрч нуруугаар нь эргүүлэв. Үнээний хөл Фролын мөрөн дээр уналаа.

	— Жаахан дэмжээрэй... гээд үнээний шургааг шиг хөлийг шүүрч аван, жаахан... жаахан, бостол дэмжээрэй... гэж дуугарлаа.

	Фрол аяархан өндийхөд хамтралчид үнээний дороос мөрөөрөө дэмжив.

	— Дахиад жаахан барьж бай! гэж Фрол шивнэн гуйгаад, сайн барьж байгаарай... гээд хөлөө нугалсхийн үл мэдэгдэх хөдөлгөөнөөр ухарлаа. Үнээний бие зөөлхөн ганхаж Кургановын ханхар мөрөн дээр лав суухад,

	— Холдоцгоо... Холдоцгоо... гэж байна шүү! гэв.

	Гэвч хүмүүс холдмогц Фролын өвдөг зугуухан нугарсхийв.

	— Фрол ах аа!.. Фрол ах аа!! гэж Иринка Шатрова дуу алдаад, дуу нь тасрав.

	— Сахиус минь, наад ах чинь үхэх нь! гэж Наталья Лукина айн чарлаад, — Фрол оо хаяач! хаяач! гэлээ.

	— Та нар чимээгүй байгаач! хэмээн Егор Кузьмин бүгдийг хориглов.

	Үнэхээр цөмөөрөө нам жим боллоо. Гэвч ганцхан Фрол л нурууныхаа голд ямар нэгэн юм шажигнаж, нурууг нь даган халуу шатан зурсхийхийг сонсжээ.

	“Өнгөрлөө! Унах нь... Унаж байна...” гэсэн бодол тэнтгэр толгойд нь гурвантаа дэлдэж, тэрхүү дуу чимээ эцэс төгсгөлгүй шуугина.

	Дараа нь толгой нь дүнгэнэж, чих нь хатгаж, нуруу нь тэсэшгүй халуу оргино. Бас урьдын адил аймшигтай хүнд юм мөр дарна. Фрол унахгүй тогтсоноо мэдлээ. Тэгээд явж байгаагаа гэнэт мэдэрлээ. Нахилзсан хөл дээрээ ганхан явсаар байлаа. Хашааны хаалганы гадаа байгаа явган чарга хүртэл явна. Гагцхүү үнээг чарга дээр тавих хүч дутах ажээ. “Туслахаа мэддэг бол уу?..”

	Хамтралчид мэджээ.

	Үнээг чарга дээр тавьсны дараа агрономч Корнеев: — Фрол Петрович, чамд мөн их цэнэг үлдсэн байна шүү! гэв.

	Агрономчийн хэлсэн үг Фролд дөнгөн данган хүрчээ. Курганов хариу өчсөн ч үгүй, харанхуйд гэрэлтэх тосгоны гэрлийг түүний мөрөн дээгүүр харлаа. Тэр гэрэл Фролыг хашаа налах хүртэл ийш тийшээ найган байжээ. Харин одоо гэрэл цагариг шиг улам улам хүчтэй эргэлдэнэ. Цагариг улаан, хөх, ногоон, хар байх ажээ...

	— Борис Дементьевич, байзнаач, түүнд зам тавиач... Ядарчхаж гэх Морозовын дууг Фрол сонслоо.

	— Зүгээрээ амьсгаагаа дараг гэж Егор Кузьмин бүгдийг тайтгаруулав.

	— Энэ чинь урьд хонгорхон сэтгэл гаргаж азарга өргөдөг байсан юм гэж Овчинников тайлбарлаж эхлэн, — Юуны тулд гэж бодно? Эр зоригоо охидод харуулах гэж тэр. Морины хөлийн хоорондуур ороод л гүйцээ... Морь гагцхүү хурга шиг тийчилдэг сэн. Харин Фрол данхайтал өргөнө.

	— Та нар юунд арсганаад байгаа юм бэ? Тийм хүнд юмыг өргөх нь тоглоом юм уу? гэж Наталья гэнэт уурлав.

	— Тэр данхайтал өргөхөд охид чарлалдана... гэж би ярьж байна шүү.

	— Нээрээ хэзээ тэглээ дээ!

	Цөмөөрөө дахиад нам жим боллоо.

	Өнгө өнгийн цагариг эргэлдсээр байх авч үнэндээ зугуухан болж нэг нэгээрээ шаргал цагаан болно. Түдэлгүй цөм үдшийн гүн мананд умбасан тосгоны жирийн цахилгаан гэрэл болон хувирлаа.

	“Хэзээ тэглээ дээ!” гэж Фрол Курганов өөрөө өөрөөсөө гунигтай лавлан асуугаад өөрөө өөртөө эртээ эрт, маш эрт. Тэгэх нь ч тэгсэн юм аа!” гэж хариулав.

	— Фрол ямар ч байсан хоёрын хоёр удаа их хүч чармайлт гаргажээ гэж дарга зөөлөн дуугарлаа.

	Гэвч Фрол түүний үгийг таслан:

	— Чамайг бол хөлдүү газраар махыг чинь шалбалж, ясыг чинь гартал чирэх байсан юм! гээд тонгойж цанаа хийж эхлэв...

	Захар Большаков буурал хөмсгөө хөдөлгөхөд түүний хүйтэнд даарч улайсан царай нь барайн:

	— Намайг үхсэн биш, амьдаар нь чирсэн байх аа... гэлээ.

	Фрол Курганов зугуухан арай ядан цэх болов. Нуруу нь янгинахад гараараа дээлийнхээ гаднаас нуруугаа өөрийн эрхгүй үрлээ.

	Хамтралын дарга халааснаасаа гараа авалгүй доошоо тосгон руу явлаа.

	Фрол дахиад хэн рүү ч харсангүй тайгаас буудаж алсан үнэгээ газраас авч наалдсан цасыг нь гөвөхийн тулд саваагаар ороолгох мэт хайс ороолгов. Тэгээд цанаараа гэр өөдөө явлаа. Үхсэн үнээг үүрсээр яваа мэт бөгтийн алхана. Түрүүчийн адил нуруу нь эмзэглэн янгинана. Курганов өнөөдөр өөрийнхөө тухай “Фрол чи өнөөх Фрол биш болжээ. Өнөөх биш болжээ. Цэнэг байсан ч шатчихаж. Шинэ цэнэг хэн ч сэлбэхгүй дээ” гэж гурав дахь удаагаа боджээ.

	
ЕСДҮГЭЭР БҮЛЭГ

	“Чамайг бол хөлдүү газраар махыг чинь шалбарч, ясыг чинь гартал чирэх байсан юм” гэсэн Фрол Кургановын үгийг санаж Захар арай ядаж нүдээ нээлээ.

	Захар хөнжлөө ярж нүцгэн хөлөө шалан дээр буулгав. Байшин нь шөнө хөрж, мөс шиг хүйтэн болжээ. Тасалгаанд гэгээ хараахан ороогүй, хөлдүү хар цонхоор дөнгөж өтгөн хөхөлбөр туяа харагдах төдий ажээ. Захар унтраалгаа хайн олж дарвал хөхөмдөг туяа шилнээс тэр даруй алга болж, хөшигний цаана хаа нэгтээ гүн нугалаасанд нь нуугдсан ажээ.

	Мишка сайхан хурхирна. Түүний нүцгэн хөл төмөр орны хөлийн завсраар цухуйна.

	Мишкагийн ор багаджээ. Хүү маань орондоо багтахгүй болоод удаж байгаа болов уу?.. Шинэ ор авч өгөх хэрэгтэй өчигдөр дэлгүүрт хурган тортой, дицэдсэн толгойтой майхан ор авчирсан байх аа гэж Захар хүйтэнд агдалзан дотроо баясгалантай бодов.

	Мишка хөрвөж, уруулаа тамшаалан, хөнжлөө толгой дээгүүрээ татаж:

	— Өө та босчихоо юу... Аав аа, би одоохон... Би одоохон... гэж бувтнав. Гэвч автсан бөх нойрноосоо сэрж чадахгүй байлаа. Захар гэрлээ унтрааж, гал тогоондоо орлоо. Ольга Харитонова мах хөшиглөж, төмс арилган өглөөний зоогоо бужигнуулж байлаа.

	— Гэрэл гэгээ ороогүй байхад юунд боссон юм бэ? Танай тэр золигийн ажил танаас зугтчих гээд байна уу... гэж эмгэн гөвтнөнө. Захар юу ч хариулсангүй.

	Харитонова өглөө болгон ийнхүү гөвтнөдөг учир аль эртний дасжээ. Гурван өрөөний дундах ганц том пийшинд гал аятайхан дүрэлзэнэ. Гал хусан хожуулыг шуналтай долооход хус дурамжхан шад пад хийж шажигнаж доорх халуун тоосгон дээр тунгалаг давирхай нь дусална.

	— За ингээд өглөөний зоог одоохон болно гэж Ольга Харитонова пийшин рүү ширмэн тогоогоо шургуулаад, — Би жаахан хэвтээдэхье, толгой бүр эргэлдчихлээ... гэлээ.

	— Харитонова гуай, тэг тэг амар. Би харж байя гэж гар нүүрийг угаалтуурын тэндээс Захар дуугарлаа.

	Эмгэн өрөө рүүгээ орлоо. Захар тамхиа нэрж, гэрлээ унтраан сандал дээр суун гал руу харж эхлэв.

	“Чамайг бол хөлдүү газраар... чирэх байсан юм”...

	Галын улалзах гэрэл Захарын нүүрэн дээр, ханан дээр, хөлдүү цонхон дээр, энэ нутагт ургадаггүй сайхан ургамлыг ягааруулан гэрэлтүүлнэ.

	Харанхуйд дүрэлзсэн галтай пийшингийн дэргэд олон зүйл дурсагдана. Галын гялбаа аль эрт амсаж өнгөрснийг төдийгүй, мартагдсаныг гэрэлтүүлэх мэт бөлгөө.

	Гэвч амсаж өнгөрүүлсэн тэр зүйл дотор мартагдахгүй тийм зүйл байгаа ажээ. Аньж эдгэрдэггүй шарх ч байх ажээ. Ийнхүү пийшингийн галын дэргэд суухад юуны өмнө тэр шарх хорсон загатнаж эхэлдэг ажгуу.

	Захар баруун мөрөө иллээ. Яагаад гэвэл тэр мөр үнэхээр цаг уурын өөрчлөлтөөс янгинасан бололтой.

	“Ээ, Фрол, Фрол! Хэн нэг нь тэр газрыг чинь бөөрөөрөө аль эрт амтлуулсныг чи мэдэж байгаа шүү дээ!

	Одоогийн энэ шатаж байгаа хусан хожуул шиг тэр нэгэн цагт хүнгэнэж, Захаровын хуучин байшингийн дүнзийг буудаж байж бил ээ. Тэгэхдээ, тийм биш ээ. Дүнз нь хага үсрээгүй, харин хүйтэн шөнийн нам жимд буун дуу бөглүү дуулдаж, суманд, зүсэгдсэн харанхуйд алс хол цацран байж бил ээ.

	— Большевикийн үүр үнэр танар, тортоггүйгээр шатаж болохгүй. Хуйхална! Цөмийг нь шатаана!! Ах чинь хаана байна хэл? Шаар минь, хэлээч!! Хэл! Хэлэхгүй бол сүнсийг чинь зайлуулна даа гэж Демид Меньшиков Захарын нүүр лүү хашхирч байж бил ээ.

	Захар түүн рүү хараад Демидийн дуу хоолойноосоо биш, нүднээсээ гарч байна гэж яагаад ч юм боджээ. Демидийн бүлтгэр нүд цагаанаар эргэлдэн аймшигтай гялалзаж байсан болоод тэгж санагдсан байж болох юм. Эсвэл энэ үед Демидийн уруул хөдлөөгүй, харин нүдийг нь тойрон саяхнаас бий болж байгаа үл мэдэгдэм атираа хөдөлснөөс ч тэгсэн байж болох юм.

	Эл явдал аль эртний боловч саяхны юм шиг ажээ. Улаан даавуун туг бяцхан байшингийн дээр намирч хоёрдугаар сарын цасан дээр улаанаар гэрэлтэж байсан нь өчигдөрхөн шиг ажээ.

	— Ах хаана байна? Хэл! Хэл! Хэл! гэж байсан Демид Меньшиковын нэрмэл архинд түлэгдсэн сөөнгө дуу чихэнд чийр болсоор байх мэт ажээ.

	Захар Демидийн ууган ах, Ногоон Долын хамгийн баян Филипп Авдеич Меньшиковын хаашаа алга болсныг мэдэхгүй байлаа. Үүнийг тосгон даяар хэн ч мэдэхгүй байв.

	... Захар Большаков янгинах мөрөө дахин илж янжуураа дуустал дараа дараагаар сорлоо.

	Пийшингээс байшин даяар дулаан тарж, тэр халуун долгионд гал тогооны харанхуй өрөө аятай тохитой болов. Захар дулаанд хөлөрч мөлийсөн нойтон хэдэн тайрдас авч пийшинд хийгээд байрандаа сууж дахиад л гал руу ширтлээ.

	... Эл явдал колчаковын дараа удаагүй болсон бил ээ. Ногоон Долын “Үүрийн гэгээ коммуны анхны дарга Марья Воронова хорин оны зун Филька Меньшиковын бүх хөрөнгийг хураажээ. Филька хоёр гурван хоног хөхөмдөг царайлан, толгой нүцгэн, юм үл харах нүдээрээ газар шагайн хоосон хөндий байшингийнхаа өндөр довжоон дээр суужээ. Зургаадугаар сарын салхи том байшин дотор нь чөлөөтэй салхилж, хаалга, цонхны хавтсыг нь савчих авч Филька үүнийг үл сонсоно.

	— Филя... Филя, хонгор минь жаахан ч идээч, тэгэх үү... За Филенька, чи минь бурхны төлөө идээч дээ! гэж цурхай загасных шиг хурц шүдтэй, шонхор хамартай гэргий Матрена нь нөхрийнхөө хөлийн дор мөлхөн хоол идэхийг гуйна.

	— Аав аа... Аав аа, байшиндаа ор л доо! гэж арван настай охин Филипп Меньшикова Наташка нь бохир нулимсаараа нүүрийг нь будна.

	— Шаарнууд аа, та нар битгий ёнгинолдоод бай! Түүнийг битгий оролд, тэгсхийж байгаад гайгүй болж магад гэж Демид Меньшиков тэдэнд гунигтай, уурсангуй хэлдэг байжээ. Тэгээд хүйтэнд, хашааны хаа нэгтээ газар хөөтэй тогоо шиг хар нүүрээ уруу харуулан үхсэн юм шиг хэдэн цагаар, хоёр, гурван хоногоор хэвтэнэ.

	Нэгэн өглөө нар мандахаас өмнө Марья Воронова алга болсон байв. Харин Филька өнөөх л газраа суусан хэвээр ажээ. Марьягийн байшин руу гүйж очвол хаалга цонх нь цөм нээлттэй боловч эд хогшлыг нь огтхон ч оролдоогүй ажээ. Гагцхүү ор нь ундуй сундуй, Марьяг орноос нь авсан, тэр орноосоо зуурсан бололтой байв. Марьягийн плааж мухар сандал дээр хөглөрч, гурван настай охин нь бас алга байлаа.

	Марьягийн охин нь Анисим Шатровынх гэсэн цуу яриа тэр үед тосгоноор тарсан байв. Чухам тийм, үгүйг Захар мэдэхгүй. Үгүй л байх гэж тэр бодно. Анисим Марьягийн хойноос холбоотой юм шиг явдгийг цөмөөрөө мэддэг нь үнэн. Гэтэл Марья тэр цагаас хойш Анисимыг ташуураар ороолгох мэт нүд үзүүрлэнэ.

	Вороновагийн алга болсон тухай түгшүүрийг өнөөх Анисим хамгийн түрүүнд тараажээ. Тосгоны эрчүүд сандарцгаав. Гагцхүү Филька л довжоон дээрээ хожуул шиг хөдөлгөөнгүй суусан хэвээр ажээ.

	Тэгтэл үдэш болж байхад Ногоон Дол даяар уйлаан майлаан болж:

	— Хясаан дээр... Тэр хясаан дээр байна!!! гэлцлээ.

	Хүмүүс тийшээ хуйлрав. Анисим Шатров ч гүйж очлоо. Марья үнэхээр түүний эхнэр байсан мэт хүмүүс түүнд зам тавьж өгчээ...

	Марья хясааны ёроолд толгой нь, эргүүлгийн дээр, гол дээр чулуунаас дүүжлэгдэн дээш харан хэвтэнэ. Марья наран мандахыг ширтжээ.

	Ширтсэн ч юу ч хараагүй ажээ. Марьяд нүд байсангүй, цус болсон хоёр онгорхой нүх л байлаа.

	“Үүрийн гэгээ” артелийн дарга эмэгтэйг залхаасан энэ зэрлэг залхаалт: “үүрийн гэгээг харах гэсэн хүн болгон ингэж харна” гэсэн мэт байгааг Захар ч, бусад бүх хүмүүс ч ойлгов. Ойлгоод юу ч дуугарсангүй.

	Хясааны дээр дүүжлэгджээ. Болсон явдлаас лүү их аймшигтай юм одоохон болох гэж байгаа мэт ажээ.

	Тэгтэл хаанаас ч юм газрын дороос, шивнэх салхи мэт:

	— Уух юм... гэх шиг болжээ.

	Тэртэй тэргүй цонхийн хөшсөн эрчүүд загалмайлан залбирч, айсандаа яахаа ч мэдэхгүй байсан авгайчуул енгинэлдэв. Хамгийн түрүүнд Анисим сэхээрч, зангирсан хоолойгоо шахаж:

	— Дуугаа тат! хэмээн хашхирлаа.

	Шууд нам жим болж, гагцхүү авгай нар өрөвдөнгүй, айсан дүртэй шуухиналдана. Тэд амаа алга, хормогч, алчуураараа таглаж, уруулаа цусыг нь гартал зуух боловч, уйлаан майлаан сонстоно. Тэгтэл тэр шуугиан дундуур дахиад:

	— Уух юм... гэсэн зовж туйлдсан дуу гангинав.

	Эрчүүд ийш тийш харлаа. Тэгтэл Захар хөлийн нь доорх шороо, чулуу чихсэн өргөн ан цаваас эрээн даавуу цухуйж байхыг ажиглав. Гараа шургуулж үзвэл даавуу биш байлаа. Чичирхийлсэн гараар ногоо, чулууг авч шидлэв. Тэгээд Марьягийн охиныг татан гаргаж ирлээ.

	Шатров харайн очиж, ямар нэгэн даавуугаар ороосон охиныг угз татан авч биедээ наалаа. Анисим юм хэлэх гэсэн боловч хэлж чадсангүй цусгүй уруул нь дуугүй өмөлзөнө.

	Үлбийсэн охиныг Анисим тэвэрнэ. Охины толгой унжиж, утас лугаа адил нарийхан цус гоожно. Бас аниастай нүднээс нь эцсийнх бололтой бяцхан нулимс бөнжийнө.

	Хясаан дээрээс бүгдээрээ хэрхэн явсан, маргааш нь тосгонд хэн эмч авчирсныг Захар санахгүй ажээ. Тахир хөлт Антип Никулин л авчирсан байх. Антип замын шороо онгичиж байгаа тахиаг яагаад ч юм ороолгохыг хичээн ташуураа үе үе залхуутайяа даллан тэрэгтэйгээ гудамжаар явж байгаад Захартай зэрэгцэн ирж жолоогоо татан бөөн сонин болгон асуулт урсгалаа.

	— Даргагүйгээр одоо яаж амьдрах болж байна? Партизан эмэгтэй Марья сайн хүн байсан юм! Филипптэй ч ширүүхэн харьцсан даа. Бусад тосгонд баячуудыг сэгсрэхийн тулд ингэсэн гэж дуулдаагүй байх. Эсвэл одоо бас эхлэх юм бол уу? Мөлжигчид амьдарсаар байгааг ойлгож байна уу. Тэнгэрийн хаан болсон Марья хөөрхий. Охин ч гайгүй шүү, овоо. Эмч амьдарна гэсэн. Хотоос нэг дарга бөөн цагдаатай иржээ. Энд дарга нар ирээд байхад Фролка гэж нэг өмхий гахай шал умаахан гудамжны шавар дотор үхсэн юм шиг хэвтэж байдаг. Шуламс чинь хүлээж чадаагүй юм байх даа. Би ч гэсэн нүгэлгүй хүн биш, нэг үгээр хэлбэл хөгжөөнтэй хүн. Гэвч гахай шиг шавар дотор хамраараа... Ийм шал дэмий юм хэн ч ярихгүй. Маргааш Марьяаг оршуулах гэж байгаа юм байна. Демид Меньшиков тосгоноос арилаад өгснийг сонссон уу? Марьяг тэр л алчхаагүй байгаа? Улсууд тэгж бодож байна. Тэгэхээр та Филькаг хүлж пинд дэмий хийжээ. Филькагийн гэргий гудамжаар тэнэж, хүн болгонд толгойгоо нахилзуулж явна, арай солиорчхоогүй байгаа, юу гэж бодож байна?

	Антип ямар нэг юм бодон дуугүй байснаа, инээмсэглэж:

	— Ирсэн нөхөөстэй цамцтай эр зүгээр бололтой, тэгэхдээ дарга нь юм! Урьд хошуунаас ирсэн хүн шажигнасан суран бүстэй, сэлэмтэй л байдаг сан. Харин түүний өмд олсоор торгоосон байсан байх аа? гэхэд,

	— Очоод асуу л даа гэж Захар хорсонгуй хэлэв.

	— Асуух ч төвөггүй гэж Антип өөрөөс нь өөр хэн ч асууж зүрхлэхгүй гэсэн байдалтай хариулаад, олсоор гэдгийг би тэртэй тэргүй мэдэж байна гээд яагаад мэдэж байгаагаа тайлбарлаад:

	— Одоо чинь бүх юм өөр болсон гэв.

	Тэгээд нүцгэн хөлөөрөө замын тоосонд мөрөө үлдээн цааш явлаа. Захар Анисим Шатровынх руу явав.

	Анисим хувьсгалаас өмнө нэг их баян ч биш, нэг их ядуу ч биш амьдарч байв. Түүний эцэг Ногоон Долоос холгүй, Светлиха голын тайгын нэгэн цутгалан дээр тээрэмтэй олон жил байжээ.

	Ах Шатровыг нь тосгоныхон мөнхийн даяанч амьдралтайд нь (тэр насан туршдаа Ногоон Долд гурваас илүүгүй удаа очжээ) нүүр, насыг нь далдалсан, бүсэндээ бараг хүрсэн том сахалтайд нь ”Увдист” гэж нэрлэдэг байсан ажгуу.

	Тээрэмчин хэчнээн настайг хэн ч мэддэггүй байлаа. Нэг хэсэг нь зуутай, нөгөө хэсэг нь зуун тавьтай гэх нь халаг. Ямар ч байсан Ногоон Долын хамгийн ахмад хөгшчүүл тэднийг бага байхад нь тээрэмчний сахлаар айлгадаг байсан гэлцдэг.

	Германы дайны өмнө шиг санагдана, нэгэн хавар тээрэмчин гэнэт Ногоон Долд ирж:

	— Үхэхээр ирлээ гэж байсныг Захар санах ажээ.

	Гэтэл үхэхийн оронд тосгоны хамгийн захад дөрвөн булантай байшин барьж шинэ сууцаа их дуулиантай тэмдэглэсэн ажээ. “Увдист” хорин гурван настай хүү Анисим болон бүх зочдоо тасралтгүй бүжихийг шаардаж байжээ. Харин өөрөө толгойгоо сажлан, нүдээ гялалзуулан ширээний ард сууна. Дараа нь босож, аяга архи зогсоогоороо хөнтрөөд сахлаа зангидаад:

	— За хүмүүс ээ! “Увдисыг” санаж яваарай. Хэрхэн өргөмжилж байсныг мэдэж байна... гээд хамгийн нэрт бүжигчид хүртэл алмайран амаа ангайхаар товшоо бүжиг бүжжээ. Тээрэмчин унатлаа бүжив. Түүнийг өргөж, вандан дээр тавьжээ.

	— За ингээд байрандаа бүжчихлээ гэж өвгөн хүндээр яриад, — Анисим, миний авс тээрэм дээр пинд байгаа. Өнгөрсөн жил хийсэн юм. Чи тийшээ яваад өглөө гэхэд аваад ир. Тэгээд тээрэмчин бол, тариачдыг гомдоож болохгүй шүү. Тэд чинь тэнэг боловч сайн улс. Сахлыг минь залаадах. Ингээд дуу шуугиантай, хөгжөөнтэй зугаал, зугаал! гэжээ.

	Анисим тээрэм рүү явжээ, харин “дуу шуугиан” өглөө болтол болжээ. Тээрэмчин вандан дээрээ хэвтэн улсууд хэрхэн хөгжиж байгааг нүд анилгүй харсаар байж.

	Өглөө болоход “увдист” аль эртний хөшсөн байлаа. Түүнийг хэдийд нас барсныг хэн ч ажигласангүй.

	Анисимын эцгээсээ ялгаатай нь гэвэл долоо хоног бүр тосгонд ирж, шөнөжингөө охидтой тоглож наадна. Эцгийгээ нас бармагц залуу Шатров тосгоноос огт гарахгүй, муур байшингийн дээвэр дээгүүр гэтэх лугаа адил цэргийн эхнэрүүдтэй зугаалжээ.

	— Бусдыг нь дайнд аваад явчхаж байхад энэ азаргыг хээлтүүлэгчээр орхисон юм болов уу... гэж өвгөд хорсолтой ярилцана.

	— Хүлээзнэ, аваад явж ч магадгүй.

	— Тэгэлгүй яах вэ, зун цас орохыг хүлээсэнтэй адил.

	Түдэлгүй Анисим нам жим болов. Үнэндээ тосгонд урьдын адил байн байн ирдэг боловч одоо Меньшиковынхны зарц Марья Вороновагаас болж ирж байгааг цөмөөрөө харж байлаа.

	Марьягийн зан араншин давтиргүйг Ногоон Долын авгайчуул цөмөөрөө шагширцгаана. Урьд Анисим цэрэгт явсан хүмүүсийн эхнэрүүдтэй зугаалахад Марья залуу тээрэмчинд дурлаж сэтгэлээр хатаж байхыг цөм харж байж бил ээ. Гэтэл одоо Анисим шөнөжингөө гадаа нь сахисан ч байшиндаа оруулахгүй түүнээс зугтдаг болж.

	— Тэнэг, ёстой тэнэг амьтан... Аз жаргал гарт нь ороод ирж байхад гэж Захар Большаковын эх үл сайшаах байдлаар толгой сэгсэрнэ.

	Арван долоон оны зун Анисим тээрмээ шатаажээ. Энэ талаар тосгоныхон янз янзаар ярилцана. Нэг хэсэг нь: “Муу шаар өөртөө ч, хүмүүст ч хэрэггүй болгохын тулд зориуд шатаасан!” гэж хашхиралдана. Нөгөө хэсэг нь “Марья л түүнийг тэсэж байхын аргагүй болгосон. Харахгүй юу өнгөрсөн жил тэр хаанаас юм хүүхэд олсон... Шатров л тэнэглэсэн байх...” гэлцэнэ. Гуравдах хэсэг нь: муу юм шүглэсэн Анисим хөлчүү байхдаа л хийсэн гэж үзнэ.

	Чухам эдгээрийн аль нь үнэнд ойр болох нь тодорхойгүй ажээ. Тэр жил Шатров үнэхээр гинжнээсээ мултарч, үргэлж хөлчүүрч, Филька Меньшиковынхан нударганчуудтай зууралджээ. Тэгэхэд энэ найзуудтай тэнүүлч гуйлгачин Антип Никулин нийлж, дараа нь арван долоон настай Фролка Курганов нийлжээ.

	— Хүү минь, чи хорвоо дээр орь ганцаараа үлджээ гэж нэг удаа Меньшевиков Фролкад хэлээд, чиний талийгаач ээж чамайг харж байхыг надаас гуйсан юм. Тэгэхээр миний жигүүр дор ор оо. Чамайг сүйрүүлэхгүй. Хооллоно, ундална, Анисим чамайг авгайд дуртай болгон сургана... Ээ дээ хө! гэжээ.

	Фрол яахин тэсвэрлэх бил ээ!

	Арван долоон онд дэлхий ертөнц цалгиж, шуугьж дүнгэнэж, тэг дундуураа бутарч байхад дөрвөн архичинд энэ бүхэн юу ч биш байлаа. Тэд бэлэвсэн юм уу, эр нөхөр нь цэрэгт явсан эхнэрийнд хөлчүүрэн наргицгааж, бөөнөөрөө Меньшиковынд цугларан ногоорцгоон толь цонхыг нь байн байн хагалж, заримдаа, өдөн дэрийг нь хүүлэн толгойноосоо хөлөө хүртэл өд болчихсон тосгон даяар, хоолой нийлүүлэн дуу бархиралдан явна. Уран илтгэгчийн авьяас нь гэнэт тодорсон Антип Никулин энэ найз нарынхаа дотроос улс оронд нь болж байгаа хувьсгалыг мэдэж байх шиг байжээ. Тэр өмхий нэрмэл архинд хөхөрсөн хамраа шуухитнуулан нусаа татаж, өөрийгөө дөвийлгөн:

	— Үгүй, хувьсгал гэдэг чинь охид хөвгүүд биш. Урьд би юу хийж байлаа? Баяр ёслолоор уух мөнгө ч байсангүй. Одоо өөр болжээ. Одоо би өдөр болгон хөлчүү явна.

	— Филька, чи (урьд Антип ах Меньшиковыг “Филипп Авдеич” гэдэг байв. ) ч гэсэн намайг дайлдаг, эцгийн... эцгийн алдар нэрээр! “Антип Минеич, таныг ороолгох хэрэгтэй юм биш байгаа?” хэмээн өргөмжилдөг сөн. Антип Минеичид хэрэгтэй. Фролкад ч хэрэгтэй. Фролка, тийм үү? гэхэд

	— Тийм ээ... гээд Фрол хараахан чангараагүй баргил дуугаар хэлээд чийрэг, хүчтэй мөрөө ханхалзуулав.

	— Тийм гэнэ шүү! Чамд банзалтай явдаг өөр “тийм” хэрэгтэй. Өглөө бүр Аниськаг та хоёрыг цэргийн гэр бүлээр хайх хэрэгтэй болох юм. Тэг, тэг, чамайг сургаг. Филька архи ууж сургажээ. Аниська охинд дурлаж сургажээ... Харин би бол тийм завхарсан хүн биш ээ. Би аливаа зүйлийг тоохгүй... Би өөрийгөө тэгүүлэх ч үгүй...

	— Тийм ээ, тэд чамайг тэгүүлэх ч үгүй. Чиний хоншоор дутжээ, охид чамаас зугтана... гэж Фролка ам хэлээ ороолдуулан арай ядан хэлэв.

	— Хээ, зугтана гэнэ шүү! Филька, Демид хоёроос зугтдаггүй юм. Яагаад гэвэл би пролетари ангийн этгээд, тэгж хэлж болно. Нэгэнт тийм болохоор би хүндэтгэл хүлээнэ... Филька, үнэн биз дээ?

	— Үнэн. Демид, Антип Минеичид хүндэтгэл үзүүлээдэх гээд Филипп данхар толгойгоо дохив.

	Демид босож Никулиныг гөлөг шиг хаалгаар заавал гаргаж шиднэ.

	1918 оны эхээр энэ найз нар жаахан татарчээ. Шинэ жилийн дараахан их Меньшиков дүү Демидийгээ эзэн болгон үлдээгээд тосгоноос хаашаа ч юм явжээ.

	Колчаковынхны хөдөлгөөн эхлэхэд Антип, Фрол Курганов нар Захартай хамт Марья Вороновагийн партизаны отрядад оржээ. Филька Меньшиковын талаар сураг чимээ огт гарсангүй. Демид өөрийгөө нам жим байлгаж, Колчаковынхантай холбоо тогтоогоогүй юм шиг байна. Гэлээ ч гэсэн Шатровтай дандаа цөхөртлөө архидна. Партизанууд тосгонд нууцгайгаар орж түүнийг цааш харуулах гэсэн боловч Марья зөвшөөрөөгүй ажээ.

	— Тэр муу бэлтрэг чиний болон Большаковын өвгөдийг сүйтгэсэн байна шүү дээ. Тэр юм уу эсвэл Демидка Меньшиков дахиад хэнд ч хэрэггүй гэж партизанууд сэтгэл догдлон хэлнэ.

	— Түүнийг битгий оролд гэж би хэлсэн шүү хэмээн хашхирснаа,

	— Демидын хувьд мэдэхгүй байна, харин Шатров үүнийг чадахгүй. Тэр тэнэгтээ тэнэж яваа... Учрыг олно. Хэрвээ тэгвэл зайлах чадалгүй гэж аяархан нэмж хэлжээ.

	Марьягийн үг хууль байлаа...

	Колчаковынхны дараа Демид, Анисим хоёрыг цагдаагийн газар үнэхээр баривчилжээ. Гэвч Ногоон Долынхон залхаан цээрлүүлэгчийн гарт сүйрэхэд тэдний хэн нь ч гэм буруугүй байсан болохоор сарын дараа суллажээ.

	Түдэлгүй Филька Меньшиков буцан иржээ. Түүний барьж ирсэн алмуур таяг олны анхаарал шууд татжээ. Учир нь алмуурын бариул дээр хүний толгой сийлсэн байлаа.

	Энэ бүх хугацаанд Филипп хаана, юу хийж байв аа?

	Тэр өөрөө энэ бүх асуултад хариулж:

	— Явсан газраа мөрөө үлдээж байлаа. Бүлгийг гүйцэхээр тэмүүлсэн боловч түдэлгүй буцаж ирлээ... Та нар Меньшиковыг шаар гэж бодож байна уу? Демидкад итгэ ээ биз дээ. Баяр цэнгэлтэй амьдарна, би чинь хаашаа алга болох вэ, гагцхүү нинжин сэтгэл дуусчхаагүй байна шүү! Нүд аньтал хүрнэ гэж бодож байна... гэжээ.

	Филиппийг ирснээс хойш Ногоон Дол өдөр бүр дахин хөлчүүрэлд дүнгэнэж эхлэв. Гэвч одоо ах дүү Меньшиков, Фрол Курганов гурвуулаа архидна. Тэдэн дээр Антип Никулин хааяа, тун цөөхөн удаа нийлнэ. Анисим Шатров цагдан сэргийлэхээс буцаж ирснээсээ хойш тэднээс бүрмөсөн салжээ.

	— Нохойн цуст минь айгаа юу? гэж гудамжинд тааралдсан Демид заримдаа улаан нүүрэн дээр нь хашхираад, Одоо цэвэр хүн болох гээ юу? Марьягийн хойноос эр нохой шиг гүйж байгааг чинь харж байна. Мөдхөн түүний хөлийг долооно доо. За, гайгүй, хэрвээ бид сүйрвэл хамт л унана... Тээрэмтэй байсан уу? Байсан... Үүнийг чинь мартана гэж үү дээ?! гэнэ.

	Анисим яриа хөөрөө үүсгэхгүй, Демидийн хөлийн дор нулимаад хажуугаар нь өнгөрч явна.

	Колчакынхныг устгасны дараах жил Марья хөдөө аж ахуйн артелирхуу юм эмхэлж эхэлжээ. Хүмүүст учрыг нь олж ярихад амаргүй байснаас гадна Меньшиковынхан хөлчүүгээр:

	— Бид өөрийн коммун, өөрийн артельтай хүмүүс... Хэнд хөгжөөнтэй байна, хүн болгон тэгж л амьдардаг. Одоохондоо бидэнд гунигтай юм алга. Ах дүү нараа зугаалцгаа! гэж бархиралдана.

	Тэгээд тэд Марья Вороновагийн эмгэнэлтэйгээр амь үрэгдсэн тэр өдрийг хүртэл зугаалж, бузар булай юмаа хийсээр байв.

	... Өвлийн үүрийн гэгээ удаан, зугуухан ордог учир цонхноо туссан өтгөн хөх туяа замхартал их зүйлийг бодож болно.

	— Өө, хатсан хожуул би чинь огт мартчихаж шүү. Мишенька төмс хальстай нь чанаж өгөхийг гуйсан юм гэсээр Харитоновна тасалгаанаасаа гарав.

	— За яах вэ, та амар. Би чаначихъя гэж Захар хэллээ. Хальстай нь чанасан төмс Мишкагийн хамгийн дуртай хоол бил ээ. Захар зоорь луугаа орж төмс гарган угааж, ширмэн тогоонд хийж гал дээр тавилаа.

	Дараа нь пийшингийнхээ хажууд очиж суун янгинах мөрөө үрж, “Чамайг газраар чирнэ...” гэж өчигдөр Кургановын хэлсэн үгэнд түгшиж ой тойнд нь дүрэлзэн орж ирсэн алс тэртээх явдлыг үргэлжлүүлэн бодож гарлаа. Тэсрэлтэд загас цөөрмийн дээгүүр хөвөн гардаг шиг бодол санаа нь ундран хөвлөө. Тэгж хөвсөн загасны зарим нь амь орж усны гүн рүү орон, бусад нь зэгс, өлөн өвс ургасан эрэг рүү салхинд туугдан шигдэгддэг бил ээ. Тэгээд усны цэвэр мандал дахин цэлийнэ.

	... Захарыг Анисимынд ирэхэд Марьяг авсанд нь хийж байлаа. Антипын ярьж байсан нөгөө ирсэн хүн олны дунд зогсож:

	— Энэ эмэгтэйн цээжинд сайн зурх цохилж, судсаар нь жинхэнэ улаан цус урсаж байлаа. Жигшүүрт дайсан түүний амь насыг хороосон боловч зүрх сэтгэлийг нь зогсоож чадсангүй. Энэ эмэгтэй амьд байхдаа та нарын олонход нь өөрийнхөө дусал цусыг тараан өгсөн нь та нарын зүрхийг асаан, дүрэлзэн урсаж байна. Та нар бас зүрхнээсээ дусал цусыг бусдад өг, тэд бас өөр бусдад өгөг. Ийнхүү дайснууд айхдаа түүнийг Улаан Марья гэж нэрлэсэн. Марья маань ард түмнийхээ дунд мөнх амьдарч, ажил үйлс нь үүрд мөнх амьдран байх болно. Марьягийн цус хүртсэн хүн бүхэн хүч чадалтай гоо сайхан болно... Харин түүнийг хатуу шүүх болно... хэмээн хэлжээ.

	Тэр удаан ярьсан хүний алдар нэрийг Захар санасангүй.

	Эрчүүд ирж булш бэлэн боллоо гэхэд Анисим хөөсөн уруулаа гэнэт нээж:

	— Үгүй! Марьяаг хясаан дээр оршуулаг. Тэр өглөө бүр... үүрийн гэгээг харж байг! гэлээ.

	Ирсэн хүн Анисимыг, хүмүүсийг ширтсэнээ:

	— Зүйтэй хясаан дээр аваачиж, охиныг нь татаж гаргаж ирсэн ангалд оршуулав.

	Цагдаа нар Марьяаг алсан зандалчдыг олохын тулд хоёр өдрийн турш хүмүүсийг байцаав. Фрол Кургановыг ухаан оруулахын тулд хүйтэн ус цутгаж байгаад байцаажээ. Фрол хувин ус асгах бүрийд толгойгоо сэгсрэн бүгдийг усаар шүршиж, ухаан ормогц нүдээ бүлтийлгэн өөрөөс нь чухам юу хүсэж байгааг ойлгосон мэт:

	— Та нар салж үз... Дэмий л байх ёстой. Тэр дандаа заналхийлж байсан... гэсэн нэг л үгээ давтана.

	Филипп Меньшиков байцаалтад ерөөс хариулсангүй. Тэр гүйлгэнэсэн нүдээрээ цагдаа нарыг хайнгадуу харж, тэднийг ямар нэгэн юманд зэмлэсэн мэт толгой сэжилнэ. Тиймээс тэд явахдаа Филиппийг авч явахаар шийджээ.

	Тэгтэл санаандгүй юм боллоо.

	Филиппийн гар, хөлийг хүлж хоёр өдрийн турш пинд сахиулан байлгажээ. Өглөө пин рүү Меньшиковыг ачих тэрэг очтол пин хоосон байжээ.

	Ийнхүү цагдаа нар хоосон буцжээ. Тэд Филиппийн оронд ямар ч атугай эхнэр Матернаг охинтой нь авч явжээ.

	Тэднийг явсны маргааш өдөр артелийн шинэ даргыг сонгожээ. Хамгийн түрүүн Большаковын нэр гарчээ.

	Ийм нэр хүндийг ямар гавьяа байгуулсандаа олов гэж Захар мэгдэв.

	— Ард түмэн чамайг ерөөсөө өргөмжлөөгүй, харин ажиллахыг шаардаж байгаа юм гэж ирсэн хүн ширүүн хариулж, хором дуугүй байснаа, — Тайван тухтай суухгүй шүү! Энэ ажил дээр удаан ч байхгүй, цусаа амсаж Марья шиг болж мэднэ... гэж нэмж хэлэв.

	Цөмөөрөө Захарын төлөө саналаа өглөө. Гагцхүү олон хоног ууж өрвийж хөхөрсөн Фролыг хурал дээр авчрахад буланд шигдэн, ганцхан цэгийг ширтэн дуугүй сууна.

	“Энэ ажил дээр удаан байхгүй, цусаа амсаж мэднэ... ”

	Ирсэн хүний энэ үг хагас жилийн дараа өвлийн тачигнасан шөнө үнэн болжээ.

	Дарга болсноос хойших хэдэн сарын дотор тосгонд онцгой юм огт болсонгүй. Тэр ч байтугай Ногоон Долд ирсэн, явсан хүн нэг ч байсангүй.

	Тэр үед олон хүн хувийн аж ахуй эрхэлж байлаа. Гэвч хувийн аж ахуйтан аажим аажмаар цөөрсөөр байв. Түдэлгүй Шатров ч артельд элсэхийг хүссэн өргөдөл барьсаар иржээ.

	— Эцсийн эцэст чи элсэхээр шийд ээ юу? гэж Захар түүнээс асуухад

	— Чамд хамаагүй. Чи намайг асууж байцаах болоогүй гэж Анисим эрс тэс хариулав.

	Захар үнэхээр Шатровоос насаар залуу учир дахиад юу ч хэлсэнгүй өргөдлийг авчээ.

	Анисим бүх эд багаж хэрэгслээ артельд өгч, нийгмийн талбай дээр адгуус адил зүтгэж, цаг үргэлж дуу шуугүй ажилладаг байсан санагдана.

	Тэр Марьяд тоглоом ч үгүй их хайртай байсан бололтой. Марьягийн эдгэрч тэнхэрсэн охиныг асрах газар авах гэж хотоос хүн ирцгээсэнд... Анисим гэнэт:

	— Шаарнууд аа, түүнийг битгий оролдоорой! гэж уурсангуй хэлээд дуугүй болсноо, хэнийг ч харалгүй: — Ширүүн үг хэлсэнд уучлаарай... Одоо би түүний эцэг болно гэж хэлжээ.

	Тэр Озерка руу явж охиныг үрчлэн авч овог нэрээрээ нэрлэжээ. Энэ хооронд Филькагийн талаар сураг чимээ огт байсангүй. Тэр хаашаа алга болчхов оо? Тэр нэгэн өглөө пинг үзэхэд шалны банзыг хөрөөдөж, ханан доогуур нь ухсан байжээ. Түүнийг оргоход хэн туслав аа? Тэр өөрөө банзыг хөрөөдөж чадахгүй байв. Филиппийг хүлэхэд Захар биеэрээ түүнийг нэгжсэн бил ээ. Меньшиков хөрөө битгий хэл жирийн зүүг ч биедээ нууж чадахгүй байв. Филиппийн эхнэр Матрена пингийн шалыг хөрөөдөж, доогуур нь ухаж чадна гэж үү дээ? Эсвэл Демид үү? Хэрвээ Демид бол ах дүү хоёр хаашаа алга болчхов. Тэд өлөн чоно шиг тосгоны эргэн тойрон тэнэж яваа биш байгаа, тэгээд хүрээд ирэх юм биш биз?

	Тэгтэл тэр нэг өвөл шөнө дүл болсон хойно Захарыг өөрийг нь байцааж:

	— За, дарга, миний ах Филипп Меньшиков хаана байна вэ? гэжээ. Захар нүдээ нээж харвал өмнө нь сартай шөнө шил гялалзах лугаа адил гялалзсан царайтай хүн зогсож байжээ. Большаков Демидкаг тэр дор нь танилаа. “Шулмууд чинь цонхыг яагаад чимээгүй авчхав аа?” гэсэн бодол толгойд нь эргэлдэнэ. Гар буугаа хийсэн дэрэн доогуураа гараа шургуултал Демид түрүүлж гарыг нь барьж мөрийг нь шажигнатал мултлан Захарыг угз татан орноос унагав.

	— Улааны шулам буу руугаа сарвайхаа боль! Одоо гүйцсээн! Одоо бид байцаалт явуулна. Ах, түүний гэргийн төлөө байцаана. Большевикийн үүрийг галд!

	Захарыг өмсөж байсан дотуур хувцастай нь гадаа чирч гаргалаа. Гэвч тэр хүйтнийг мэдэрсэнгүй. Цасан дээр хэвтэж, байшин нь хэрхэн дүрэлзэж, эргэн тойрон галын хэл улалзан дүрэлзэхийг харна. Тэрхүү гал маш халуун байгаа бололтой, эргэн тойрных нь цас хайлж, Демидийн мулталсан мөр халуу шатан янгинаж, суганд нь шатаж байгаа хожуул хавчуулсан мэт болно.

	— Тэгэхээр ахын хаана байгааг мэдэхгүй юм биз дээ?

	— Мэдэхгүй. Та нар дээр очсон гэж бодсон юм. Гэтэл одоо бодох нь ээ хаа нэгтээ үхсэн байх аа. Тэгэхээр хорвоо нэг шаараар цөөрчээ. Чамайг шүүрт шүүрдэгдсэн бөөс шиг няцлах юм сан... гэж Захар сөөнгөтөв.

	— Демид ээ... түргэлээч! Наадахыгаа дуусга, улсууд сэрж байна гэж нэг нь түгшингүй хэллээ.

	— Миний морийг нааш нь аваад ир! гэж Демид хашхирав. Тэгээд Захарын хөлийг битүү гогцоолдон уяад нөгөө үзүүрийг эмээлээсээ уяв. Дараа нь найрсаг мэт байдлаар: — Санахаараа хашхираарай, тэгвэл би олсыг чинь тасална шүү гэж зөвлөв.

	Тэгээд хамар нь тачигнасан азарган дээрээ морджээ... Захар цааш нь юу болсныг санахгүй байна. Гагцхүү нүднээс нь бөөн бөөн оч гялалзаад гүн харанхуйд замхарчээ.

	Анисим Шатровын байшинд ухаан орлоо. Анисим хөлдүү цасанд зүсэгдэж цус нөж болсон биеийнх нь дээр ямар нэгэн даавуу тавьж:

	— Дарга минь, Фролка Курганов байгаагүй бол ч өглөөний тахиан дуугаар өнгөрөх байсан байх аа. За яах вэ, тэр шуламс охидтой гэгээ ортол зугаалж явсан нь аз болжээ... гэж ярив.

	— Залуу, чи урьд над тийм ч сайнгүй юм шиг байсан, юундаа анагааж байна вэ? гэж Захар ихэд хүч гарган асуулаа.

	— Чи яасан сониуч хүн бэ? гэж Анисим хорсолтой хашхираад, зориуд бүдүүлгээр харааж: — Яасан ч юмгүй. Идээлж бээрлэчихгүй байгаасай л гэсэндээ л тэр. Алив хэвт гэж нэмж хэллээ.

	Захарыг маргааш нь хот руу аваачлаа. Демидийн мулталсан гарыг түдэлгүй эдгээв. Харин баруун гарыг нь золтой л тайрчихсангүй. Баруун гар нь хэд хэдэн газар хугарч мөр нь хөлдүү зам дээр ясандаа хүртэл урагдаж шалбарчээ.

	Захар эмнэлгээс гарч ирээд Кургановтай найзлан тосгоноор тэнэж явсан охидын ярианаас өөрийгөө хэрхэн аврагдсан тухай тодорхой мэджээ. Тосгоны дунд галын дөл туяарахыг хараад цөм мэгджээ. Тэгээд сэхээ авч амжаагүй байтал хөлдүү зам дээр морьдын төвөргөөн сонсогджээ. Мухар гудамжнаас гурван морьтой хүн давхин гарч ирэхийг хараад, тосгоноос хэн давхиж явааг сайн харах гэсэн мэт Фрол аажуухан боссоноо, зүггүйтсэндээ ч юм уу, айсандаа ч юм уу хэн ч мэдсэнгүй хашааны хөндлөвч мод хуга татан аваад далайн, хамгийн түрүүчийн хүний морины хөлд шидэхэд морь нь бүдэрч янцгаан, байдаг хүчээрээ зам мөргөн годройтох нь хөлөө хугалсан бололтой. Унаж явсан хүн мориныхоо толгой дээгүүр үсэрч цасанд шигдэн ойчжээ.

	Охид харсан зүг рүүгээ чарлалдан тарж зугтав. Мориноосоо унасан хүн босон харайж, өөрийнхөндөө ямар нэгэн юм хашхирлаа. Гэвч тэд нь түүний хувь тавиланг гаргуунд гаргаж хажуугаар нь давхилдан өнгөрчээ. Өнөөх хүн зам дээр харайн гарч, ой руу гүйжээ. Фрол бас нэг мод хуга татан хойноос нь гүйжээ. Гэвч гүйцсэнгүй.

	Захар энэ бүхнийг мэдээд Курганов дээр очиж:

	— Фрол, чамд гялайлаа... Чи байгаагүй бол... гэжээ.

	— Энх тунх амьдар гэж Курганов ширүүн, зэвүүн хэлээд цаашаа эргэв.

	Захар баруун гараа цээжиндээ сойж эмнэлгээр удаан явжээ. Гар нь эдгэрч тэнийн, халуун хүйтнийг мэдэрдэг болов. Нэг үгээр өвчин намдаж гайгүй болсон боловч урьдын хүч чадал хэзээ ч эргэж ирсэнгүй.

	“Энх тунх амьдар” гэж тэгэхэд түүнд Курганов тоглоом тохуу мэт хэлсэн бил ээ. Яагаад гэвэл тэр өөрөө Захарыг Стешкатай амьдрах гэхэд...

	Фрол яагаад түүнтэй тийнхүү ширүүн харьцсаныг Захар эдүгээ хүртэл ойлгохгүй байгаа ажээ. Стешкад дурлаж болно, гэхдээ л... Дурлаагүйг нь амьдрал харуулсан. Тэгээд ч хэзээ ч хайр сэтгэлтэй байгаагүй. Харин Захар тийнхүү гоонь эр болжээ. Эхлээд Фрол, Стешка хоёрт доромжлогдсондоо тэр нэг ч эмэгтэй хүнийг харж чадахгүй болжээ. Дараа нь яагаад ч юм он жил улирсаар...

	“Чамайг бол хөлдүү газраар...” Ээ Фрол, Фрол, үнээг хайрласан мөртөө хуучин эмзэг шархыг минь хайр найргүй хөндөж, үүнийгээ юман чинээ бодохгүй байх гэж...” гээд Захар дахин санаа алдав.

	Хөлдүү шилэн дээрх өтгөн хөх туяа цайрч эхэллээ. Гадна талаас нь хэн нэгэн хүн шилийг тасралтгүй, тэвчээртэй зүлгэх мэт хөх давхарга улам улам нимгэрч цэнхэртэн, тасалгаанд гэгээ улам улам орсоор байлаа.

	Захар цагаа харж, радиогоо залгаад, хүүгээ сэрээхгүйн тулд тохируулгыг нь маш зөөлөн болгон сүүлчийн мэдээ чагнаж гарлаа. Дараа нь нэвтрүүлэгч “өөр ертөнц дээр амьдрал бий юу” гэсэн өгүүлэл уншихад өнгөрсөн зун наймдугаар сарын дундуур болсон нэгэн явдлыг Захар өөрийн эрхгүй дурсан саналаа.

	— Нисчихжээ! Захар Захарыч, та сонсож байна уу? Нисчихжээ! Сансарт! гэж тоо бүртгэгч хүүхэн тариан талбай даяар хашхиран Большаковын хажууд нь зогсож байсан комбайн руу иржээ.

	Тэгэхэд Захарын зүрх түг түгхийх шиг болжээ.

	Нисчихлээ гэж үү?..

	Сүүлийн үед сансарт хүн нисэх тухай их ярьж, маш их бичиж байгаа бил ээ.

	— Юунд бархираад байгаа юм бэ? хараагүй юмаа хар аа юу, нис ээ л биз. Дахиад л нохой ниссэн байна гэж комбайн руу ирж яваа бригадын дарга Морозов бүсгүйг мадлав.

	Захар хүлээн авагч байдаг хээрийн буудал руу гүйлээ. Одоохондоо Белка, Стрелка гэдэг ноход нисжээ. Дэлхийн бүх сонин хоногийн дараа тэдний зургаар эрээлжилжээ. Түүхэнд анх удаа амьд амьтан сансарт очоод дэлхийдээ энх тунх иржээ.

	... ”Бид агуу их түүхэн үйл явдлын өмнөхөн амьдарч байна” гэсэн нэвтрүүлэгчийн дуу тасалгаа даяар бөглүүхэн цуурайтаж, “Сансрын эриний туяа гийж өглөө болж байна. Хүн сансарт дүүлэх тэр өдөр холгүй байна. Одоо сансрын анхны нисгэгч, манай эх орны иргэн болно гэдэгт хэн ч эргэлзэхгүй. Тэгээд огторгуй ертөнцийн хязгааргүй уудамд хүн жолоодсон сансрын хөлөг цойлоход зөвлөлтийн хүмүүсийн хосгүй гойд гавьяанд ертөнц даяар дахин дахин алга таших болно...” хэмээн ярив.

	Гавьяа... гэж Захар дотроо давтан хэлээд, “— Хаа нэгтэй хүмүүс гавьяа байгуулж байхад манай хамтралд үнээ үхэж л байдаг” гэв. Пийшинд шургуулсан ширмэн тогоонд улайсан шатаж байгаа тайрдас дээр ус цалгина. Гэвч энэ нь ус биш байлаа. Керосин шиг тайрдас улам улам дүрэлзэн шатна.

	Харитоновна пийшингийн дэргэд тогоо өргөдөг утгуураа зэхэн бэлтгэнэ.

	— Төмсөө чанасан уу? гэсээр Мишка унтлагын өрөөнөөс гарч ирлээ.

	— Чиний зоогийг мартаагүй чаначихсан гэж Харитоновна эргэж харалгүй бувтнаад, — Чи үнэхээр тайван хүн биш юм аа. За, дарга ч яах вэ, харин чи яагаад унтахгүй байна? Өглөө эрт байна шүү дээ...

	Мишка буланд гар нүүрийн угаагуур дээр шал палхийлгэн ус цалгиулж:

	— Өчигдрийн явалтад би нухлагдчихжээ. Зам гэж хачин, дандаа хүрздэж явлаа... гэж ярив.

	Мишка сургуульд байхдаа жолооч болж, одоо хуучин муу булуу тэргэн дээр хагас жил ажиллаж байгаа бил ээ.

	— Байз, эхлээд хоолоо идчих! гэж Харитоновна хашхирлаа.

	— Би идчихсэн... Одоо тэжээл чанагч ачаад, замдаа районы төвөөр дайрна.

	“Замдаа” гэдэг нь тавиад километр даялна. Гэвч Захар:

	— Дайраад ир! Хөвөн бүрхэвч авчирсан гэж районы намын хороо утасдсан. Сул давхихгүйн тулд ачаад ирээрэй. Алив хоолоо ид гэлээ.

	Мишка, хүүхэд шиг загнаснаа ойлгон жаахан ичингүйрч ширээнээ дурамжхан эргэн суулаа. Тэгээд дуугүй байснаа:

	— Өчигдөр Наталья Лукина: “би танайд очиж шалыг чинь угааж өгнө” гэсэн. Тэгэхэд нь би хэрэггүй гэсэн, харин түүний охин Ксюха... гэв.

	Ксюха юу гэсэн нь тодорхойгүй ажээ, учир нь Мишка гэнэт дуугарахгүй болж, яагаад ч юм жаахан ичингүйрэв. Захар үүнийг нь ажиглаагүй мэт:

	— Ксюха юу гээ вэ? гэж асуухад,

	— За, зүгээр ээ гэв.

	Захар Машкаг харж, насанд хүрэх гэж яваа энэ хүний булбарай, халуун зүрх нь хэрхэн хөөрч, цээж нь халуу оргиж байгааг мэдрэв. Түүнтэй хамт байхад баясгалантай, өег байвч үүний зэрэгцээгээр түүнийг өсөж торнихыг хүсэхгүй байв.

	Тэртээ зуны бороотой өдөр шавар шороо нь шатсан тэр газраас хэд хэдэн гэр бүлийг нүүлгэн, хамтралд авчирсныг Захар саналаа. Боодолтой юм, үүргийн дэргэд уруулаа жимийсэн, хонгор үстэй залуу биш эмэгтэй хүүхдээ хөхүүлж суужээ. Түүнийг тойрон ногоон дээр зургаан хүүхэд шулганалдаж байсны хоёр нь мөлхөж байлаа.

	— Эд чинь... цөмөөрөө чинийх үү? гэж Захар эмэгтэйн хажууд зогсон асуулаа.

	— Минийх л болж байна даа гэж хариулжээ.

	Мария Дмитриевна гэдэг эмэгтэй, хүүхдүүдийнхээ талыг, тэдний дотор хөхөө хөхдөг хоёр хүүхдийг дүрвэгсдийн цуваа ар тал руу явж байх замд “үрчилж авсан” ажээ. Цувааг тоо томшгүй бөмбөгдөж, зарим вагон зомгол болж байжээ. Тэдгээр хүүхдүүдийн эцэг эхийг Ижил мөрний тэртээ төмөр замын далангийн дагуу оршуулсан ажээ.

	Большаков Мария Дмитриевнаг өөрийнхөө байшинд суулгаж, өөрөө Колесниковын байранд очиж суужээ. Тэгээд хонгор үстэй залуу биш эмэгтэйн өгөөмөр сэтгэлийг дайн дуустал гайхан шагширчээ. Тэр бүгдийн адил тариан талбай дээр хамт ажиллаж, өөрийн олон янзын ааштай, өнөр гэр бүлийг залж амждаг байлаа. Захарыг тэднийхээр орох болгонд ямар нэгэн юм угааж, нөхөж, оёж, эсгэж байдаг ажээ. Царайд нь ядарч, цөхөрсөн шинж хэзээ ч харагдаагүй бөлгөө. Цэвэрхэн, нямбай багачууд нь тасалгаануудаар мөлхөж байшин даяар чарлаан, уйлаан, инээд болж байдаг сан...

	Нөхрөөс нь захиа ирсэн тэр өдрүүдэд л Мария Дмитриевна амардаг байсан бололтой. Тэр бээр цонхныхоо хажууд сууж фронтын гурвалжин захиаг дэлгэж нямбайлан өвдөг дээрээ дахин дахин уншина...

	Нар салхинд гандаж, түлэгдсэн царай нь энэ мөчид туяаран залуужихад цагаасаа өмнө суусан атираа үрчлээ нь тод харагддаг байв.

	Захар үе үе чадах ядахаараа түүнд тусалж, заримдаа хоёр тампуу төмс буулгах, заримдаа багачуулд нь цамц хийх эрээн даавуу олж өгнө.

	Дөчин таван онд дайн дуусмагц Мария Дмитриевна явахаар завджээ.

	— Миний нөхөр Ваня мөдхөн халагдах гэнэ. Явж ирэхээс нь өмнө байшингаа хуучин нурам дээр нь дахин барихыг бодъё. Байшинг минь германчууд шатаачихсан гэж над бичсэн юм... гэж тэр Захарт хэлжээ.

	— Нөхрөө нааш нь дуудчихгүй юу...

	— Үгүй дээ, гээд толгой сэгсэрч, төрсөн нутгаа өөрчилж яагаад ч таарахгүй... Бараг шөнө болгон зүүдэлдэг юм... Харин та нарт цөмд нь гялайлаа, мэхийн хүндэтгэе гэжээ.

	— Тэгвэл тэднийхээ нэгийг надад үлдээгээч гээд Захар багачуул руу зааж, — Тэр жаалуудаас... гэвэл,

	— Яалаа гэж, яалаа гэж?! хэмээн Мария Дмитриевна сандрангуй дуугараад, — Яаж болох вэ?! Би Ванядаа цөмийг тодорхойлж бичсэн, тэр эднийг зүс царайгаар нь бараг мэднэ... Хүрч ирээд нэг хүүхэд хаана байна гэж асууна... гэжээ.

	Захар Мария Дмитриевнаг маш удаан шургуу ятгажээ. Мария гагцхүү толгой сэгсэрнэ. Дараа нь нөхөртэйгөө зөвлөж байгаад хариулна гэж амлажээ.

	Тэгээд эцэст нь:

	— За яах вэ... Чи сайн хүн болгоорой. Тэр жаалуудаас авах гэснийгээ ав. Чамд томыг нь өгч болох байсан, гэвч ухаан суучихсан байгаа гэжээ.

	— Миша, хүү минь над дээр хүрээд ир гэж Захар гурван настай бундгар жаалыг дуудлаа. Тэр цайвар үстэй энэ жаалыг сэтгэлдээ аль эртний сонгож авсан байжээ.

	— Очихгүй. Чи сахалтай гэж жаал хэлэв.

	Гэвч жаахан дуугүй байснаа:

	— Мориор зугаалуулах уу? гэж асуухад нь,

	— Одоо ч зугаалуулж болно. Надтай агтын хашаа руу явах уу? гэжээ.

	Захар жаалыг бригад дээр аваачив. Хүүхэд Мария Дмитриевнаг явтал Филимон Колесниковагийн хөгшин эхийн асрамжид амьдарч байжээ.

	Мария явахдаа:

	— Мишагийн ээжийг Воронежийн орчим оршуулсан. Бөмбөгний хэлтэрхий нэл шивчихсэн байсан... Нас барахынхаа өмнө нөхрийнхөө зургийг надад өгч: “дайны дараа хайж олбол хүүг минь өгөөрэй...” гэж шивнэсэн юм. Зураг нь энэ байна.

	Захар зургийг нь дурамжхан авчээ. Зургаас хорин тав орчим насны жирийн нүдтэй залуу Большаковыг харах ажээ.

	Мария Дмитриевна түүний байдлыг ойлгож: — Тийм ээ, түүнийг хайх л хэрэгтэй. Хүүгийн эцэг нь шүү дээ. Гэхдээ олдоно гэж үү дээ. Би алдар нэрийг нь асууж амжаагүй юм... Гагцхүү эхийнх нь сүүлчийн үгнээс хүүг Миша гэдэг, тэд дайны өмнө Курскт амьдарч байсан, нөхөр нь гал сөнөөгч байсныг ойлгосон юм хэмээн зөөлөн хэллээ.

	Ийнхүү Мишка Захартай үлджээ.

	Дараачийн жилүүдэд нь нинжин сэтгэлээ тайвшруулахын тулд дахин Курск рүү хэдэнтээ захиа бичжээ. Захиа бичих болгондоо, эцэг нь олддог бол уу, яадаг бол гэж айн суудаг ажээ.

	Гэвч цаг өнгөрөн улирч, Мишкагийн эцэг олдсонгүй, Курскийн гал сөнөөгчийн хүү Миша нэртэй жаалын тухай бичиж, хүүхдийн овог нэрийг зааж мэдэхгүй болохоор хэрхэн олох бил ээ. Тэгээд ч Захар тайвширлаа.

	— Гэвч тосгонд нэгэн өдөр боодолтой юм барьсан жижигхэн эмгэн ирж, Захарт түүний захианы нэгийг өгч:

	— Чи бичсэн юм уу? гэлээ.

	— Би... гээд Захар гөлрөв.

	— За хүүхдийг харуулаач... Тэгэхэд Миша зургаан настай байлаа. Эмгэн хүүг удаан харж, толгойгоо сэгсрээд:

	— Мэдэхгүй юм аа, мэдэхгүй юм. Эцэгтэйгээ төстэй ч юм шиг, төсгүй ч юм шиг гэжээ.

	— Түүний эцэг нь энэ байна гэж Захар зургийг нь гарган гунигтай хэлэв.

	Эмгэн зургийг хараад Захарын гараас шүүрэн авч цээжиндээ наагаад аяархан уйллаа. Уйлж дуусаад:

	— За, Цагаан сэтгэлтэй хүн чамд хүүхдийн төлөө гялайлаа. Энэ бол Ванюшка мөн байна. Берлиний орчим амь үрэгдсэн юм... Киевт миний хамаатнууд амьдардаг, хэрвээ чамайг зөвшөөрвөл би энд үлдье. Та нарыг жаал жаалхнаар харж байя... Сахиус минь, би чинь өөрийгөө танилцуулсангүй! Би Мишкагийн үеэл эгч болох хүн, нэр алдар Ольга Харитоновна... гэжээ.

	Тэднийг өглөөнийхөө зоогийг дуусаж байтал пинд хэн нэг нь үүд аяархан тогшлоо. Дараа нь хаалга нээгдэн бөөн цагаан, хүйтэн юм ширээ рүү өнхөрч иржээ. Тэр бөөн юм хэчнээн яарсан ч ширээ хүрэлгүй хайлжээ.

	Хамтралын захиргааны цэвэрлэгч Наталья Лукина ваар сав барьсаар үүдэнд зогсоно. Цав цагаан нэхмэл алчууртай, нил цан хүүрэг болсон тэр саяхан хайлсан бөөн юмнаас гарсан мэт бөгөөд одоохон хайлах гэж байгаа юм шиг санагдана.

	— Сайхан хооллоцгоов уу? гэж тэр хэллээ.

	— Сайн байна уу... гээд Захар түүнийг тайван биш харлаа.

	Хэрвээ аж ахуй дээр ямар нэгэн түгшүүртэй юм болбол нэн даруй шөнө дүл болсон ч түүн рүү хэл хүргэж байх журам аль эртний хатуу бат тогтоосон ажээ.

	— За, юу ч болоогүй ээ! гэж Наталья түүнийг тайвшруулаад, — Би зүгээр л шинэ сүү авчирсан юм. Бас Харитоновна гуайд цэвэрлэгээ хийхэд нь туслах гэсэн юм...

	— Бригадаас утасдаагүй биз? гэж Захар ямар ч атугай асуулаа.

	— Утасдаагүй! гэв.

	Наталья богино дээлийнхээ товчийг тайлж, толгойнхоо боолтыг мөрөн дээрээ буулгаад мухар вандан дээр суулаа. Хөхөмдөг богино нэхий дээлийнх нь зах, толгойн алчуурыг бүрхсэн цан хүүрэг ууршиж, ягаавтар дусал болон гялтганана.

	Гагцхүү гөлчийтөл самнасан үсэн дээрх “цан хүүрэг” хормын өмнө зах, алчуур дээр байсан шигээ гялалзана.

	Захар түүнийг хараад Марья Воронова амь үрэгдэж, түүнийг оршуулсан алс тэртээх хориод оны, шалыг нь хөрөөдөж нүх гаргасан хоосон пинг өөрийн эрхгүй дурсан саналаа...

	Цагдаа нар Федька Меньшиковын оронд түүний эхнэр Матрена, энэ Натаха хоёрыг авч явж бил ээ. Матрена залбирал уншиж байгаа мэт уруул нь өмгөнөж байсан боловч үг дуугүй тэргэнд суужээ. Харин Наташка айн бархирч хацар луугаа урссан нулимсыг гараараа арчиж байж бил ээ.

	Захар тэдний хувь тавилангийн талаар нэлээд хэдэн сар юу ч дуулаагүй ажээ.

	Демидэд эрэмдэглүүлсэн Захарыг хотын эмнэлэгт эмчлүүлж байхад эмнэлгийн цэцэрлэг дотор нэг охин түүн дээр гүйж ирж, хөлд нь унан:

	— Захар ах аа... Захар ах аа, би таныг цонхоор аль эртний харсан юм... Биднийг тосгон руу аваач дээ! Бид энд сүйрэх нь. Ээж энд эмнэлэгт байгаа, түүнийг өдөр бүр тарих юм. Бүр шивүүлж гүйцлээ! Захар ах аа... гэж шулганажээ.

	Захар тонгойж, бэхжээгүй гараараа охиныг өргөн авахдаа таньжээ...

	Цагдаагийн газар Матренаг үнэхээр ухаан солиорч гэж итгэн эмчлүүлэхээр явуулж, Наташкаг хүүхэд асрах газар илгээсэн юм санжээ.

	Наташка тэнд олон хоног уйлж, тортой шувуу шиг тасралтгүй тийчилжээ. Тэгээд гурван өдрийн дараа оргож, эмнэлгийн хайсан дотор орж цонх болгоноор өнгийж: “Ээж ээ, та хаана байна аа?” гэж хашхирчээ. Тэгж явсаар эхээ олжээ.

	Дараа нь охиныг асрах газар луу хэдэнтээ явуулсан авч дандаа оргож байжээ. Захар энэ бүхнийг эмнэлгийн сэтгэл мэдрэлийн салбараас мэджээ.

	— Би одоо түүнийг эхийнхээ дэргэд байхыг зөвшөөрсөн. Учир нь охиныг дахиад тийш нь буцаавал солиорохын даваан дээр байгаа юм гэж сэтгэл мэдрэлийн эмч ч хэлжээ.

	— Тэгээд охиныг цаашид яах гэж байгаа юм бэ? Ухаан хүрэхгүй байна. Тэр энд байж бас болохгүй. Бид эхийг нь тарих гэж байгаа юм шиг түүнд дандаа санагддаг бололтой.

	— Эх нь ямархуу байдалтай байна вэ?

	— Дөлгөөн солио, эдгэх найдвар байхгүй! Орчныхоо хүмүүст ямар ч аюул байхгүй гэжээ.

	... Захар эмнэлгээс гарч Ногоон Долд буцаж ирэхдээ ганцаараа биш, Матрена, Наташка хоёртой хамт иржээ.

	Тосгоныхон нь түүний энэ үйлдлийг, хэрхэн ойлгодог бол? гэж замын турш болгоомжилж явжээ. Харин гайхалтай нь хэн ч юу ч хэлээгүй ажээ. Зөвхөн Анисим Шатров жуумалзаж:

	— Ажилла, ажилла... Тэд чамайг гарыг чинь биш харин толгойг чинь эрэг авч байгаа юм шиг авах цаг ирнэ дээ гэжээ...

	Тэд Захарын заалтаар тосгоны захын байшинд нүүн орж дөлгөөн нам жим амьдарч байлаа. Матрена зун өдөржингөө ногооны газраа төнхөж, өвөл нь өглөөнөөс аваад шөнө болтол мөргөнө. Хэрвээ хэн нэг нь түүнтэй ярихыг оролдвол:

	— Ариун нандин юм, чөтгөр чи, албин зэтгэр шиг, шуламс Марья шиг шатаж, ялзар... гэж бувтнан өсгий дээрээ ухардаг бөлгөө.

	Заримдаа тэр гадагшаа гарч голын эрэг дээр очиж хясаа руу удаан ширтээд хэдэн цагаар чимээгүй шивгэнэнэ.

	Тэнд Марья Вороновнагийн булшин дээр түүнийг нас барснаас хойш жилийн дараа Анисимын суулгасан мод тэнгэр цоройн салхинд сэрвэлзэж байна. Одоо хясааг Маринагийн хясаа гэх болжээ.

	Наташка өсөж торнимогц бага багаар ажил хийх боллоо. Тэгээд Меньшиковынхан албан ёсоор артельд элсээгүй ч Захар намар болгон тэднийд жаахан тариа өгч байхыг тушаажээ.

	Бүсгүй эхийгээ оршуулаад захиргааны өргөдлөө барьж ирэн:

	— Захар ах аа, танд баярлалаа... Үүрд мартахгүй... гэжээ.

	Дайны өмнөхөн тосгоны комбайнч Андрюшка Лукинтай сууж тэдний тосгон руу очжээ. Дөчин гурван оны эхээр эр нөхөр нь цэрэгт татагдаж, Ксюхаг олсон жирэмсэн Наталья төрсөн тосгондоо эргэж иржээ.

	Ксюха тийнхүү эцгээ хараагүй бөгөөд эцэг нь Мишкагийн эцэг шиг дайны сүүлийн саруудад Дрездений орчим амь үрэгджээ. Наталья цөхрөнгөө бартал уйлснаа:

	— Сахиус минь, хот шиг хот байсан бол яах вэ, тэгэхэд Дрезден гэж нэг юм байдаг! гэжээ.

	Тэгээд жаахан онигордуу цэнхэр нүднийхээ гүнд уй гашуугаа нуун амьдрах болжээ.

	... Захар ширээнээсээ бослоо.

	Наталья, Хартоновнад тусалж байгаад чинь баярлалаа гээд түрийвчээ авч, чи битгий гомдоорой... өөрөөр яаж ч болохгүй байна... Тусалсанд чинь, сүүний үнэ гээд мөнгө сарвайв.

	Эмэгтэй дүрсхийж, хөмсөг зангидан:

	— Яаж байгаа чинь энэ вэ... Захарыч яасан ичдэггүй юм гэлээ.

	— Наталья сонсооч... гэсэнд

	— Сонсохыг ч хүсэхгүй байна... Алив наад байраа суллаадах! гээд Наталья шийдэмгий босож богино дээлээ чулуудаад дассан шаамгай болцгой гараа гарган ханцуйгаа шамлаж,

	— Харитоновна гуай таны хувин алчуур хаана байна? гэв.

	— Наталья, гэлээ ч гэсэн дээ... Үүнийг л авчих, дахиад өгөхгүй!..

	— Ажилдаа яваач дээ! Удаан гуйх болж байна уу? Алив, яв, яв... гээд Наталья Захарын богино дээлийг атгуулж малгайг нь авч өглөө. Дараа нь тэрийг байшингаас бараг түлхэж гаргалаа. Захар ямар нэг юм хэлэх гэсэн боловч Наталья:

	— Алив яв, яв... гэсэн үгээрээ булав.

	
АРАВДУГААР БҮЛЭГ

	Нам жим нарлаг өдөр байлаа.

	Хүйтэн агаар хайрах ажээ. Хэн нэгэн хүн нөгөө талд яваа юм шиг цас шажигнан чахарна.

	Нар мандах ёстой тэртээ доор хаяанд орог саарал манан суунаглана. Түүний дунд Маринагийн хясаан дээр ургасан ганц луглагар мод хөвнө. Хясаа өөрөө үл харагдах агаад газар дээр бүр ч өтгөн суусан өнөөх манан түүнийг халхалжээ.

	Өлсгөлөн мал өчигдөр үдэш шигээ, уржигдар шиг, олон долоо хоногийн өмнөх шигээ мөөрөлдөнө. Захар өнгөрсөн шөнө хэрхэн өнгөрснийг мэдэхээр малын хашаа руу явлаа.

	Большаков явж байхдаа тэжээл хаанаас авах вэ? гэсэн бодолд автагдан явлаа. Тэр тэжээлд хэчнээн ч хамаагүй мөнгө төлөх байсан сан бил ээ. Гэтэл хаанаас авах вэ? Район даяар, хэрвээ доор биш юм аа гэхэд Ногоон Долоос дээрдэхгүй байдалтай байлаа.

	Захар өнгөрсөн бороотой жил бухал хийж байсан гуу жалга, нуга судаг, ам болгоныг санамсаргүй бухал орхичхоогүй байгаа? хэмээн оюун ухаандаа хэдэнтээ тунгаав. Өнгөрсөн жилийн зун хөл хөөрцөг болсон зун байж бил ээ.

	Гэвч өөрөө өөрийнхөө гэнэн итгэлд жуумалзав. Намар анхны жаахан цаснаар тэр өөрийн биеэр хамтралын хадлангийн бүх талбайг явж үзсэн ажээ. Зэгст нуурын хажууд Чөтгөрийн хавцалд, Пихтовын амны Тахир жалганд хэдэн бухал үлдсэн байжээ. Захар түүнийг хуруу даран тоолжээ.

	Эндээс арван хоёр сард бүх өвсийг нь зөөсөн бөлгөө. Тэгээд ч Захарын тосгоноос цөөн бухал тэнд байсан ажгуу.

	— Гүйцлээ, манай бригад дээр юу ч байхгүй. Илүү ч байсан байж болох юм... алс холын зэлүүд газар болохоор хэн нэг нь зөөчихсөн байж магад гэж мал аж ахуйн эрхэгч Егор Кузьмин хамтралын даргын гайхсанд хариулжээ.

	— Энэ ч дэндэж байна аа! Районд ерөөсөө хулгай байгаагүй гэж Захар Кузьминд цааргалан хэлжээ.

	— Юу гэж л бодвол бод! Нэлдээ тэжээлгүй болж эхэлж байна. Эргэлзээгээ арилгахын тулд маргааш гуу жалгаар дахиад нэг явъя л даа гэж Егор хариулав.

	Нэг өдрийн дараа үзэхээр явцгаалаа. Морьд гэдсэндээ хүртэл цасанд шигдэж, арай ядан замдаа эргэж орно, тэгэхэд Захар Егор хоёр зориуд авч явсан цанаараа ээлжлэн гуу жалга, ам руу орж түнтийсэн улаан юм буцаж ирнэ. Егор: “ганц ч юм алга” гэсэн үгтэй ирдэг бол Захар цанаа үг дуугүй явган чарга дээр чулуудна.

	Газар сайгүй ийм байсан боловч Зэгст нуурын орчим амнаас ганцханыг олжээ.

	Захар хамтралчдын хашааны хажуугаар гудамжаар алхална. Эмэгтэйчүүд ажил төрлөө хийж, түлээний пингийн хажууд бөөцгөнөж, шинэхэн шивх ханхалсан хувинтай бүлээн баасаар пингээ шавна. Тийнхүү шавснаар хэдийгээр өнгөрсөн жилийнх шиг хамтралчдын саравч эвдрээгүй боловч өлссөн үнээний мөөрөлт, үл мэдэг сонсогдоно. Хэдий өглөө эрт боловч хамтралын хашааны дэргэд бярваазчин Анисим сүүтгэнэх ажээ. Түүний “крейсерийг” өвөл болохоор салгаж, их биеийг нь эрэг рүү чирч авчран хөмөрдөг учир өвгөн одоо сул цаг ихтэй ажээ. Тэр бээр өдөр бүр суга таягтайгаа тосгоноор хэд тойрч “дэг журамгүй юм байна уу?” гэж хардаг билээ. Тэгээд дэг журамгүй гэгдсэн хүн бөөн уй гашууд орно. Өвгөн уг хүнийг элдвийн үгээр ичиж зоволгүй, тосгон даяар харааж зүхэн, таягаар дэлсэх тохиолдол ч байдаг. Ялангуяа Егор Кузьмин үе үе тааралдана. Егор өвгөнөөс гал, уснаас айх мэт барааг нь хараад л хаа нэгтээ нуугддаг байжээ. Тэр ч байтугай Кузьмин цөхрөнгөө барж районы шүүхэд гомдол мэдүүлсэн боловч хэн ч өргөдлийг нь аваагүй гэлцдэг ажээ.

	Энэ тухай мэдсэн Анисим өвөө:

	— Хөгшин намайг ямар ч шорон авахгүй. “Хонгор чөтгөр” минь чамайг л хүлээж байгаа даа. Үнээнүүд хөлдүү газар хэвтэж байна. Махан тулам чамайг өдөн дээр хөлбөрүүлэх сэн.

	Кузьмин хашхичин даргад гомдол мэдүүлж:

	— Өвгөнийг номхруулаач. Хэрвээ хариулт өгөх юм бол сахал нь босоод ирэх юм гэхэд:

	— Номхруулбал ёстой шоронд сууна. Гэм буруутай л юм бол тэсэж үз... гэж Захар Кузьминд сануулжээ. Анисим артельд элсмэгцээ хамтралын аж ахуйн ажилд санаа тавьж эхэлсэнд олон хүн гайхжээ. Тэр ямар ч ажлаас хойш суусангүй, харин ч улангасан ажиллана. Гэвч түүний өнгөрснийг дурсан, итгэдэггүй байв. Зарим нэг тохиолдол гарахад шууд:

	— Эсэргүү энд байсаар байна уу? Хорт могой бөв бөөрөнхий болтлоо атиралдаад амьсгаа даран байгаа. Гэвч Захар, хүлээж байгаад үхтэл чинь хатгах цагийг олж үсэрнэ гэдгийг санаарай гэдэг байв.

	Дарга сэтгэлдээ зөвшөөрч байсан мэт боловч болгоомжтойгоор:

	— Тэр хаачих вэ... Харайсан ч сүүлийг нь хавччихаж болно гэж хариулна.

	— Яг тийм... Тэгэхдээ сүүлээ суга татах цагийг хүлээнэ...

	Нэг өдөр Захарыг байхад нэг нь Шатровоос дооглонгуй:

	— Чи хуримын дараах залуус шиг хэтэрхий их зусарч, бөндөгнүүр бол оо шив... Артелийн талаар санаашрах чинь хэтэрч. Ямар шалтгаанаар тэр бил ээ? гэж асуужээ.

	Анисим Шатров өрөөсөн нүдээрээ Захарыг харж, охидынх шиг нойтон уруулаа бөмбөгнүүлж:

	— Зөөлөн газар шалтгаангүйгээр хатги гардаггүй гэж би нэг хүнд ярьсан юм даг... Сониучирхаад хэл чинь загатнаад байвал тэр буланд ээлжээр очоод шогширцгоо гэжээ.

	Яагаад Шатров хоёр янзын асуултад хоёр хүнд нэг ижил хариулсныг Захар Большаков өнөөг хүртэл ойлгоогүй ажээ. Гэвч Анисимд ханшгүй хандах нь он жил өнгөрөхөд алга болжээ, учир нь Шатров “сүүлээ суга татахыг” оролдоогүйгээр барахгүй, улам лав суулгажээ. Гоонь хүний амьдралаар тохитой, тухтай биш амьдарна. Гэвч Марьягийн охиныг эцэг эхээс нь ч илүү халамжтай хүмүүжүүлнэ.

	Анисимыг заримдаа маш хүнд, тийм ч сайнгүй амьдарч байгааг Захар харж байлаа. Гэвч Шатров хэзээ ч гоморхож, тусламж гуйдаггүй байв. Захар нэгэн удаа чин сэтгэлээс туслахаар шийдэж ургац гараагүй өлсгөлөн жил хоёр шуудай хөх арвай өгөхөд Анисим:

	— Гялайлаа. Хэрэггүй гэж товчхон хариулжээ.

	— Чамд биш... Иринагийн охинд өгч байгаа юм.

	— Бусдын хэрэгт битгий оролц оо гэсэн шүү! хэмээн Анисим хүйтнээр амьсгаадан ухасхийснээ, тайвширч:

	— Гялайлаа, хэрэггүй гэж дахиад зөөлхөн хэлжээ.

	Захар бодлогоширсноо:

	— Би өөрөөсөө өгч байгаа юм биш дээ, артелиас өгч байгаа юм гэж худлаа хэлжээ.

	Анисим дуугүй байж, байж...

	— За яах вэ. Бидэнд ч хэцүү л байна. Өгчих. Бололцоо гармагц буцаагаад өгчихнө гээд цээж нь оволзоод ирснээ, — Дахиад битгий халамж тавиарай! гэв.

	Анисим уг тариаг дараачийн намар эргүүлэн өгчээ. Захар түүний хэрэгт хөндлөнгөөс оролцож зүрхэлсэнгүй.

	Цаг нь болмогц Марьяг Ногоон Долын үл мэдэгдэх нэгэн залуутай илүү дутуу чимээ шуугиангүй суулгажээ. Гурвуулаа мөн л нам жим амьдарцгаана. Дараа нь яг дайны өмнөхөн Марья амаржиж Иринка төрж дөрвүүлээ амьдрах болжээ.

	Цагийн аясаар Анисим Шатров хүч тамир доройтож, сахал, үс нь шингэрч цагаан үрүүл шиг болжээ. Гэвч бүгдтэй нь биш юм аа гэхэд... ажил дээрээ олон хүнтэй чадлаа сорилцдог байв.

	Харин зөвхөн дайн л түүнийг хайр найргүй хуйхалж, буцалсан ус шиг шалзалжээ.

	— Дөчин хоёр оны дундуур Марьягийн охины фронтод явсан нөхөр амь үрэгдэж, жилийн дараа өнөөх Ногоон Долд үл мэдэгдэх залуугийнхаа өшөөг авахаар сэтгэл шулуудан фронтод явсан охин нь амь үрэгджээ. Түүний хувьд тэр залуу хорвоо дээрх хамгийн нэр цуутай залуу байсан бололтой.

	Ийнхүү Иринкаг ганцаараа хүмүүжүүлэх тавилан Анисимд заяажээ.

	Охиныг халамжлах өөр хүнгүй учир одоо өвгөрч туйлдсан Анисим халамжлах болов. Гэхдээ Захарын байн байн өгдөг тусламжаас одоо Шатров татгалзахаа байжээ.

	Өвгөн ажиллах тэнхээгүй авч ажил хийхгүй сууж чадахгүй ажээ. Нэгэн удаа тэр гаталга дээр ирж бярваазчин Юргинийг таягаараа цохин хөөжээ. Юргин гомдол мэдүүлэн Захар дээр оржээ. Хамтралын дарга тэд нартай сууж учрыг олохын тулд газар дээр нь очжээ.

	— Тэр муу гахай духтыг цохиж болно, тэр бярваазыг нэг аргамжиж нэг тайлахаас өөр юу ч мэдэхгүй амьтан гэж Анисим хэлжээ.

	Тэр үеэс хойш Шатров зун болгон бярваазчинаар ажиллана. Харин өвөл таягтайгаа тосгон дундуур явж, заримдаа хамгийн санамсаргүй газарт хүртэл очдог байлаа.

	Малын хашааны дэргэд Анисимтай хэн нэг хүн зогсоно. Большаков ойртож очоод районы сонины эрхлэгчийг танилаа, Петр Иванович Смирнов хамтрал дээр шөнө ирсэн бололтой.

	Даргын уруу царайтай мэндчилгээнд хариу болгож: — Захар Захарович, муу байна уу? гэж Смирнов асуув.

	— Петр Иванович аа, муу байна. Өчигдөр Зорька үнээ маань үхчихлээ.

	— Би мэдэж байна... Өчигдөр районы намын хорооны товчоо өвөлжилтийн тухай авч хэлэлцсэн. Мужийн төлөөлөгч тэжээлээр туслахаар амласан.

	— Ядууд нь огтхон ч битгий өг, баян болохгүй... гэж хашааны хажуугаар сэмээрхэн гарч ирсэн Антип Никулин хэлэв.

	Шатров Никулинийг хөлөөс толгойг нь хүртэл харснаа бөхийж түүний богино дээлийн халцарсан хормойг гэнэт эргүүлж, суут зотон өмдийг нь барилж:

	— Нээрээ баян болдоггүй юм байна гэлээ.

	— Юу гэнэ ээ, чи? гээд Антип жаахан ухарлаа. Анисим өвөө буурал хөмсгөө хөдөлгөн:

	— Яагаад гэвэл хүн ядуу төрснөөрөө болдоггүй, бурхан заяаснаар болдог гэж Никулинд дооглонгуй тайлбарлав.

	— Хараач! Ухаантнууд гараад ирлээ! Үнээг тарааж өгөхдөө ухаан чинь хааччихсан байсан юм бэ? Тэнд л хамаг учир нь байгаа юм! Ухаан нь, ухархайдаа ширгэсэн амьтад. Түүнээс биш ийм гачиг цагт юугаар тэжээхээ бодох л байсан сан. Хүмүүс зулзаган модоор нум матдаг байхад та нар дүнз шүүрч авдаг... гэснээ Смирнов руу эргэж,

	— Танай сониныг ушсаан! “Их өгч, далайцтай ор!” гэдэг биз. Тэрийг чинь харсаар байтал хүйс хагарч, мөдхөн цус гоожих нь гэлээ.

	— Чамаас өмхий шүлс гоожиж байна, битгий саад болоод бай гэж Захар хэлэв.

	— Захарушка, чи битгий над заа. Би чамтай яриагүй эрхлэгчтэй ярихаар ирсэн юм. Тэнд миний Зинка... ямархуу байна даа? Эцэг эхдээ яагаад мөнгө явуулахгүй байгаа юм бол оо? Эсвэл нинжин сэтгэлээ залууст зориулчихаа юу?

	Үгүй бол мөдхөн хормойдоо дахиад хүүхэд боож авчрах юм болов уу?

	Өвгөн Никулин хариу хүлээж сахал самбай ургасан амаа үл ялиг ангайн шуугиантай амьсгаагаа гарган, агаар сорно.

	— Чи чинь Зинагаас шүүхээр дамжуулан авч байгаа шүү дээ гээд Смирнов пальтоныхоо захыг босгов.

	Орог саарал манан арай ядан нэвтэлж, тэнгэрийн хаяанаас ер бусын томорсон наран алгуурхан хөөрнө. Ургах нарны хүйтэн улам дошгирно. “Шүүх гэнэ шүү” гэж Антип ууртай хашхираад, Эрх ашиг хамгаалагч гараад ирлээ. Бид мэднэ. Охидод ч өгөх юм байгаа л даа. Нэгнийх нь авдар юм нь багтахгүй задарчихсан байгаа, нөгөөх нь сэхээтэн шиг өсгий дээрээ явдаг ягаан гэрлээр эмчилдэг эмнэлэг дээр очихдоо би харсан. Араатны арьс нөмөрч явна. Энэ ч ойлгомжтой, араатан их байх тусмаа анчин их байх болно. Эцгийгээ нойтон сүүлт гэж үзжээ. Харин би хуучин партизан хүн. Адаглаад тогтоолоор олгох төлбөрөөс гадна... хугас шил явуулчхаж байвал... болно доо гэв.

	Тэр нэгэн цагт Никулинийхэн хамтаараа амьдарч байв. Гэвч зүрхний өвчнөөр нас барсан эхээсээ хойш жилийн дараа Клавдия, Зина хоёр охин эцгээсээ явжээ.

	Антип том охин Клавдиягаа эрд гар гэж өдөр болгон зовоодог байжээ.

	— Яагаад суугаад байгаа юм бэ? Яагаад суугаад байгаа юм бэ гэж асууж байна шүү!? Соёлчоор хэлбэл ямар агь ноёноо хүлээгээд байгаа юм? Эхнэр аваагүй эрчүүл зөндөө л байна. Энэ шал засаад өгөх хүн ч алга.

	— Яасан ам хуурай байдаггүй хүн бэ! Эр нөхөр амьд байхад... гэж Клашка хариулна.

	— Өө! гэж Антип уруулаа цорвойлгоод,

	— Оршуулсан баримтыг яах вэ? Цаас дэмий үрээгүй байх аа.

	— Би итгэхгүй байна. Федя амьд байгаа гэж миний сэтгэлийн совин татаад байна.

	Антип огтхон ч аягүйрхсэнгүй:

	— Хэ-цэс! Тэгээд яагаа вэ? Хэрвээ амьд байсан ч яадаг юм? Ганцхан Ногоон Дол хорвоо дээр байдаг юм уу? Ертөнц өргөн бөгөөд чөлөөтэй. Хаа нэгтээ амьдарч, огтхон ч бодсон юмгүй байгаа даа. Тэгээд өөр шинэ хүүхэн мүүхэнтэй болчихсон байгаа... гэсэнд,

	— Дуугаа татаач! хэмээн Клашка золтой л нударга зангидан дайрсангүй.

	Антип охиныхоо хамгийн эмзэг газрыг олсондоо баярлах мэт:

	— Тэгээд яагаа вэ? Амьд ч байгаа юм бил үү. Чи ч итгэхгүй байна, би ч итгэхгүй байна. Хаа нэгтээ хот газар суурьшиж, бүрх гэдэг бил үү нэг тийм малгайтай явж байгаа байх... Сэхээтэн болчихсон! Янз бүрийн юм сугадчихсан яваа даа. Чамайг огтхон ч тоосонгүй. Үнээ азаргыг мөргөдөг шиг юм болно. Харж байгаарай, исгэцийн хөрөнгө шиг чамайг шаарлана даа. Тэнэг минь, хождоогүй байгаа дээр эрд гар... гэж хайр найргүй яриагаа үргэлжлүүлэв.

	Мандаж байгаа наран хадан хясааг гэрэлтүүлэх лугаа адил дандаа улайж явдаг бүрэг, ичимхий Зинадаа Антип:

	— Торниж л байна уу? Хээ чиш! Ингэхээр аравдугаар анги юм биз дээ? Одоо ч ухаантай бол оо. За тэгээд хэн нэгэнд цэцэг дэлгэрүүлэх цаг удахгүй. Цэцгийг дэлгэрүүлээд хаячихна. Дэлгэрчихсэн ч байгаа юм бил үү, тийм үү? Цэцэг зөвхөн өөрөө унадаг. Гэтэл эргэн тойрон хүн байна! Шөнө дүл болтол хаана гүйдэг байна? гэж ярихад Зина ув улаан болж мэгшин:

	— Яасан ичдэггүй юм бэ!

	— Пэндгэр бөгст минь, хэнээс ичих болж байна. Митька Курганов чиний орчим эргэлдээд байгааг хараагүй гэж үү? Эцгээсээ нууж чадахгүй шүү...

	Антип олны дунд охидынхоо тухай: манай жингэрүүд унтахынхаа өмнө хөл, хоншоороо угаагаад ариун цэвэр сахих гэж жигтэйхэн. Ёстой шившиг! гэж ярихад,

	— Ариун цэврийг гэнэ үү?

	— Ариун цэвэр мэвэр ч нэг л үг. Хоншоороо яах вэ угааж болно. Харин хөлөө яагаад угаах болж байна гэнэ.

	Охид нь яг үнэндээ эцгийнхээ араншныг даалгүй, төрсөн эцгээсээ дайжиж зовохдоо явцгаажээ. Клавдия хамтралаас нэг байшин худалдан авч дүүтэйгээ нүүн орж, хоёулаа түргэн төвхнөжээ.

	Антип одоо тааралдсан, хавьтсан болгондоо:

	— Байртай болсон юм байх аа! Эцгээсээ салж амарчээ! Одоо тэднийг садар самуун явахад хэн ч саад хийхгүй. Зинка плааж оёсныг нь хар аа биз дээ? Бараг л хүйс нь нүцгэн харагдахаар юм. Урьд чинь охид хүнээс битгий хэл өөрөө өөрөөсөө ичдэг байсан. Одоо ч өөр болжээ гэж ярина.

	Клашка ийм үг дуулаад зөвхөн жуумалзана. Харин Зинка нэг өдөр нулимсандаа хахаж цацан, хувцас хунараа хайрцагтаа хийжээ.

	— Зина битгий тэнэглээд бай. Чи үнэхээр явахаар шийд ээ юу? Тэр тэглээ гээд цэвэр болохгүй... гэж дүүдээ хэлжээ.

	— Ээ, Клашенька минь! гэж Зина гунигтай дуу алдан түүний өвдгөнд наалджээ.

	— Зинка?! хэмээн Клашка мэгдэн түгшүүртэй шивнэхэд,

	— Клашенька ганцхан намайг битгий хараагаарай, гагцхүү битгий хараагаарай.

	... Зинкаг сургууль төгсөх тэр жил Митька Курганов цэргээс иржээ. Тэр ирсэн үдшээ товшуур хөгжим барин Светлиха голын хөвөө рүү очиж тогложээ. Гучаад минутын дараа түүнийг тойрон бөөн залуус цугларчээ.

	Бөөн хөвгүүд, охидоор хүрээлүүлсэн Митька хоёр долоо хоног тосгоноор үүр цайтал явжээ. Түүний товшуур хөгжмийн дуу үүрийн гэгээ ортол цангинаж, залуус дуу дуулан цуурайтуулж, хөхрөлдөх сонсогдоно.

	Зина ч тэдэнтэй хамт гудамжаар тэнэж, дуу дуулж, инээж баясахыг хүсжээ. Гэвч тэр яагаад ч юм зориглож чадсангүй. Тэр энэ тухай бодохдоо улайж, зүрх нь дэлдэж эхэлдэг байв.

	Энэ бүхнээс гадна эцэг нь... хэрвээ... яахгүй бол бараг өдөр бүр элдвээр муулна.

	Зинка шөнө дуу хуур, инээдэм наргианыг чагнаж атаархангуй санаа алдана.

	Хоёр дахь долоо хоногийн сүүлчээр нар жаргамагц Зина Митькатай тосгоны гадна ойн зам дээр уулзжээ. Зина хамтралын номын санд ажилладаг бөгөөд дөнгөж саяхны авсан шинэ номоо хоёрдугаар бригадад аваачиж өгөөд буцаж явсан ажээ. Митька унадаг дугуйгаар өмнөөс нь ирж явжээ.

	Митька зэрэгцэн ирж зогсоод:

	— Хүүш ээ! Зогсооч! Чи хэн бэ? гэжээ.

	— Би Зина байна. Никулина гэж хариулахдаа дуугаа сонссонгүй. Тэр гагцхүү хамаг биеэр хүйт оргиж, толгой халуу шатаж, үснээс нь гал дүрэлзэх шиг болохыг мэдэрчээ.

	Митька дугуйгаа мод түшүүлж тавиад:

	— За чи юу болж байна...

	— Яваач дээ... гэж Зина арчаагүй, гуйсан дүртэй хэллээ.

	Митька гагцхүү инээмсэглэв.

	— Хараач, чи чинь... бүр том болчихжээ гээд түүний эрүүнээс гараараа барьж толгойг нь гэдийлгээд үнсжээ.

	... Бүгдээс нууж байсан Зинагийн аз жаргал удаан үргэлжилсэнгүй. Нэг хоёр сарын дараа Митька болзсон газраа болзоондоо ирэх нь улам улам цөөрсөөр байлаа. Зина чухам хаашаа орохоо үл мэднэ. Эцэг нь ямар нэг аргаар Митькагийн талаар мэдчихжээ.

	Зинаг хөл хүнд болсноо хэлмэгц Митька ерөөсөө ирэхээ больжээ...

	— Зинушка чи яаж байгаа чинь энэ вэ? гээд Клашка дүүгийнхээ толгойг илж, — Чамайг хэн ингэдэг байна аа? Митька гэж шаар л байх. Би юугаа харж байв аа! гэсэнд:

	— Үгүй... Түүний тухай хэн ч бүү мэдэг. Харин би ичсэндээ л эндээс явж байна гэж Зина толгой сэгсэрчээ.

	— Зина минь, яалаа гэж дээ! Хоёулаа хүүхдээ өсгөнө... үгүй...

	Хэчнээн их ятгасан боловч Зина районы төв явж, сонины газар хянагчийн ажилд оржээ.

	Эгч дүү хоёр ямар ч байсан эцэгтээ бололцоогоороо тусалж, Зина сар бүр мөнгө илгээж Клавдия зун бүр хөдөлмөр өдөрт авсан тарианыхаа бараг тэн хагасыг... мөн аливаа ногоо, цагаагаа хуваадаг байв. Гэвч Антип охидтойгоо шүүхэд заргалдан, үүнийгээ хамтралчдад ийнхүү ийнхүү тайлбарлаж байлаа:

	— Сайн дураараа өгөхгүй байгаа биз дээ? Өгөөд л мартчихна. Жишээлбэл, чи надаас товчийг минь хүчээр авах гээд үз гэхэд Антип халааснаасаа товч гаргаж, уг нь над товч хэрэггүй, гэхдээ булааж авч байгаа нь гомдолтой байгаа биз? Харамсалтай. Тэгээд ч дурсгалтай. Тийм л байгаа юм даа! Үгүй, “доромжлогдсон эцэг” нь тооцоо алджээ... Шүүхийн тогтоолоор эгч дүү хоёр Никулинагаас сайн дураараа өгч байснаас хоёр дахин бага төлбөр ногдуулжээ. Гэвч олигтой юм ч бодож олсонгүй, охидоо шүүхийг хахуульдаж “өчүүхэн юм илгээж, өөрсдөдөө хамгийг нь үлдээж байгаа юм” гэж хүн бүгдэд ярих болжээ.

	Зина Никулина хүү төрүүлсэн нь түдэлгүй Ногоон Долд тодорхой болов. Антип энэ тухай мэдмэгц үг дуугүй нүдээ цавчилж амаа ангалзуулжээ.

	Тэгээд маргааш нь:

	— Хи-хи хөхөрч, — Энэ чинь өнөөх дамжуулна гэгч дээ. Би юу гэж хэллээ? Араатан болгон өөрийн ангуучинтай байдаг. Дайчин ангуучин авгай хүүхнүүдэд сайн байна. Нэгэнтээ хаалга нээлттэй болохоор гуйлгачин оролгүй яах вэ. Урьд чинь хаалга өдөр нь түгжээтэй байдаг бол одоо шөнө ч задгай байдаг болжээ. Одоо бүх юм өөр болсон нь мэдээж хэрэг хэмээн ярьжээ.

	Энэ бүх явдал Смирновыг эрхлэгч болохоос өмнө болсон ажээ. Харин Петр Иванович бүгдийг мэдэж, одоо Антипыг харж чадахгүй царай буруулдаг ажээ.

	— Тэгэхээр Петрух чи тэр нинжин сэтгэлгүй золигийг адаглаад хугас шил юм явуулж бай гэж хэл гээд Антип Смирновоос салахгүй байв.

	Захар Большаков хашааны дагуу яваа туранхай үнээнүүдээс гунигтай харцаа салган:

	— Чамайг эх чинь яах гэж төрүүлэв ээ? гэлээ.

	— Авгай амаржихдаа адар ширтэж байдаг, тэгэхдээ юу ч хардаггүй. Хэнийг гаргаж байгааг хаанаас харах вэ! гэж. Антип түргэн хариулав.

	— Тьфү! гэж Анисим өвөө тэсэж чадалгүй нулимаад таягаа цасанд гүн шигтгэн холдож явахдаа, эргэж Смирновт:

	— Өглөөний зоог хамт идье гэж хашхирлаа.

	Хашааны хажуугаар Устин Морозов гарч ирлээ. Тэр жирийнхээсээ илүү баргар, яг хөлчүүрч хөлчүүрчихсэн юм шиг бөлцийчихсөн ажээ. Хүрч ирээд Большаков, Петр Иванович хоёрт ширүүн алгаа атгуулж:

	— Бас үхчихээ юу? Яагаа вэ? гэж бөглүү асуужээ.

	— Энэ шөнө эмгэний ярьдгаар бурхан өршөөжээ. Чи чинь юу болчих оо вэ? Унтаагүй юм уу? гэж дарга хариулав.

	— Унтсан унтаагүйг яаж мэдэх вэ? гээд Устин санаа алдаад, — Шөнө наашаа хоёр удаа гүйж ирлээ. Санаа зовоод тэр л дээ. За явж өглөөнийхөө зоогийг идье, идээгүй л явна гэв.

	— Тэг, тэг, дараа нь захиргаан дээр очоорой!

	Большаков, Смирнов хоёр Антипыг ганцаарыг нь орхиж малын хашаанаас явлаа.

	Замдаа Смирнов хүйтэнд хөхөрсөн ялхгар хацраа үрж:

	— Хачин хүн юм аа... гэлээ. Никулин үү? гэж Большаков лавлав.

	— Түүнтэй уулзсаны дараа үнэхээр нулимахгүй байж чадахгүй.

	— Тэр нэг үе манайд зөгийчин байлаа. Тэгсэн чинь хөдөлмөр өдөртөө зөгийн бал авдаггүй атлаа зах дээр зарж байсан юм даа гэж дарга ярилаа.

	— Таныг түүнтэй яаж амьдардаг юм бол оо гэж би бодоод л байна.

	— Амьдрахгүй гээд хаачих вэ! гэж Большаков дуу алдав. Дараа нь алхаагаа удаашруулж:

	— Петр Иванович, чи ямар диваажинд биш, газар дэлхий дээр амьдарч байгаа шүү дээ! гэж аяархан нэмж хэлэв.

	— Сансрын хөлөг дэлхийг тойрон нисэж байгаа шүү дээ. Тэгэхэд Антип...

	— Нээрээ хэрвээ харьцуулж үзвэл сонин байна... гэж Захар бодлогошронгуй яриад, — Петр Иванович, чи сонсооч, ард түмний гавьяа гэж юу юм бэ? юу гэж бодож байна? хэмээн асуулаа.

	— Юу гэнэ ээ? Чи юун тухай асуугаад байна вэ? гэж Смирнов гайхсан байдалтай дуу алдав.

	— За зүгээрээ... Ер нь.

	Тэд цааш явж, замд нь хүмүүс тааралдан мэндэлж ажил үйлстээ яарна. Тугалчин Иринка Шатрова гүйж ирлээ. Филимон Колесников дархны газар луу бодлогошронгуй алхана. Гараашны тэндээс Сергеев даллаж, хамрыг нь сөхсөн машин руугаа дахин бөхийж, мотор дээрээ гарах нь халаггүй ажээ.

	Клубийн дээвэр дээр зоосон хүчтэй радиогоор тосгон даяар хөгжим цуурайтаж, нэвтрүүлэгч: “Амьсгаа аваад, эхэллээ: нэг хоёр...” гэж өглөөний биеийн дасгал дамжуулж байлаа.

	Энэ гудамжнууд хөгжмийн эгшгийн оронд Филька Меньшиковын хөлчүү хашхиралтаар дүүрч байсан үе эртний гэж үү? хэмээн Захар гэнэт бодлоо. Тэр бүрэн эрхт эзэн нь юм шиг гудамжаар алхаж явсан нь эртний гэж үү? Чухамхүү энэ гудамжаар Демид Меньшиков Захарыг хөлийг олсоор хүлж, мориноос чирч явсан нь эртний гэж үү? Тосгон өөрөө ийм болоод удаж байна гэж үү? Эргийн дагуу ундуй сундуй барьсан том жижиг байшингууд одоо хаашаа алга болчих оо вэ? Агь ургаж ногоон дээвэртэй болсон дархны яйжгай байшин яагаад харагдахгүй байна? Цагийн эрхшээлээр харласан нарийхан цонхтой... болхи мухар оройтой, клуб болгон төхөөрөмжилсөн, хуучин сүм байсан байшин одоо хаана байна вэ?

	Хаа нэг тийшээ явж удаан байхгүй байгаад гэнэт ирж тосгоноо гайхан харж байгаа мэт Большаковт байнга санагдана.

	Тахир гудамжийг хэдийдээ засаж өргөн болгож амж аа вэ? Мал аж ахуйн олон тооны энэ байшин, барилга, механик дархны газрын асар том тоосгон байшин, клубийн аварга том барилга хэзээ ингэж сүндэрлэж бос оо вэ?

	Байн байн дээр нь гарах дуртай Маринагийн хясаан дээрээс заримдаа Захар энэ бүхнийг харж: байнгын дутагдал гачигдал, бэрхшээлийн дор тэд энэ бүхнийг яаж барьж байгуулж амжив?! гэж гайхан бодно. Дайн, тайван цагийн алинд нь ч дутагдал, бэрхшээл байсныг Захар өөрөө мэднэ. Нэг газрын нүхийг таглатал, нөгөө газраа жаран хагархай болно... Ийм үед Захарын сэтгэлийн гүнээс хамаг биеийг нь халуу шатуулсан, хүний жирийн бахархлаар уураг тархийг нь зөөлөн догдлуулсан, халуун зүрхийг нь зөөлрүүлсэн бүлээн юм өөрийн эрхгүй дүрэлзэн байдаг байлаа.

	Хорьдугаар зуунд дайн дажин, хижиг, эвдрэл сүйрэл, өлсгөлөн байсныг алс холын удам угсаа мартахгүй гэсэн бодол аяндаа бий болов. Тамирдуулсан хөдөлмөр, дахиад л дайн дажин, хүн төрөлхтний ирээдүйн баяр баясгалангийн төлөө, элбэг дэлбэг байдал, сайн сайхны төлөө дахиад л хөдөлмөрлөнө. Хорьдугаар зууны хүнийг мартахгүй, мөнхийн агуу хөшөө босгоно. Тэр хөшөө ямар байхыг хэн мэдэх бил ээ. Тэр хөшөөг болхидуу, гэхдээ туухай мэт ажлын хүнд гартай хүчирхэг эрийг дүрсэлж болох юм. Эсвэл чулуунд нь гар хүрэхэд хүн бүрд амьд халуун бие нь мэдрэгдэх танхилхан булбарай эмэгтэйг дүрсэлж болно. Гэвч хэн ч гар хүрэхгүй, цөмөөрөө түүнийг ер бусын гоо үзэсгэлэнт, цог заль төгөлдөр харах болно...

	— Гэлээ ч гэсэн Захар Захарыч, та энэ тухай ямар утгаар асуув аа? гэх Смирновын дуу хадав.

	— Юун тухай? гэж Захар бодлоосоо сэрж асуулаа.

	— Ардын гавьяаны тухай.

	— Өө өө... Тэр ус шахах цамхгийг харж байна уу? гээд Захар цаашаа явлаа.

	— Тэгээд яагаа вэ? гэж Смирнов ойлгосонгүй асуув.

	— Бас л сонин юм шүү. Нэг талаас хамтралд тэжээлгүйгээс үхэр үхэж байдаг. Нөгөө талаар хамтралчдын сууцанд усан хоолой тавьж байдаг.

	Смирнов чухам юу болж байгааг ойлгохыг хичээн хөмсөг зангидав. Харин Большаков:

	— Антиптай ч тийм байгаа юм. Дэлхий дээр хог их байна. Харин газар дэлхий том, түүний буйд булан их. Тэр их зэлүүд булангаас аливаа хогийг тийм ч хурдан, жирийн шүүрдэхгүй шүү гэлээ.

	
АРВАН НЭГДҮГЭЭР БҮЛЭГ

	Смирнов районд хоёр дахь жилээ ажиллаж байлаа. Үүний өмнө армид алба хааж байжээ. Цэргийн сургуулийг дөнгөж төгссөн цэл залуу дэслэгч цолтой эх орны дайныг эхэлж, Зөвлөлт Холбоот Улсын бараг бүх одонтой, хороон захирагч, хурандаа цолтой дуусгасан ажээ.

	Сүүлчийн дайны эцсийн дуун намдахад Петр Иванович гуч гаруйхан настай байлаа.

	— Чиний бөндгөр ч бөндгөр юм аа! Наполеон л юм! гэж Смирновын шинэ томилолт бүрийд юм уу, шинэ одонгоор шагнуулах бүрийд офицерууд ярьдаг байлаа.

	Рейхстагийн суманд сийчигдсэн саарал багануудын орчим анд нөхдийн нэг нь түүнийг тэвэрч:

	— Дахиад хагас жил байлдсан бол ч шуламс чинь генерал болох байсан даа гэж чихэнд нь шивнэжээ.

	Гэвч гал дүрэлзэн хүнгэнэж, цус асгарч байсан тэр жилүүдэд шагнал, түүний цэргийн албан тушаал ер бишийн юм биш байлаа. Тэр шагналын тухай боддоггүй, ач холбогдол өгдөггүй байв.

	Нэг удаа эмнэлгийн албаны мэс засалч эмэгтэй Смирновын сийчигдсэн баруун гарыг тайрах гэж байхдаа сэтгэл санааг нь өргөхийн тулд: “Хошуучид баяр хүргэе. Таныг одонгоор шагнахаар оруулсан гэж штабаас мэдээллээ...” гэхэд тэр өвчнөө шүд зуун тэсэж, эмчийн үгийг дуусгалгүй:

	— Та тэр одонтойгоо тонил! Над одон ямар хэрэгтэй юм бэ?! Надад гар хэрэгтэй! Та миний гараг авраач! Та над гар шагнаач! гээд ташуур шиг унжиж байгаа сийчигдсэн гараа ямар нэгэн ид шидээр өргөж зангидан, би энэ гараараа буудах хэрэгтэй... миний болзоот бүсгүй Полинаг... Полина Одинцоваг минь багалзуурдсан шиг, эцэг эхийг минь... энэ тосгонд багалзуурдсан шиг, дайсныг багалзуурдаж алмаар байна гээд ухаан алджээ.

	Петр Ивановичийн одоогийн гэргий мэс засалч эмэгтэй ухаарч гайхан: “Хэрвээ түүний гарыг аврахгүй бол өөрийгөө буудсан нь дээр” гэжээ. “Вера Михайловна, энэ чинь бололцоогүй хэрэг” гэж эмч нарын нэг нь хэлээд, — “Энэ бол гар биш үхмэл цац. Гар нь зөвхөн хэсэгхэн арьсан дээр тогтож байна... хамгийн ухаалаг явдал бол тайрах явдал мөн” гэжээ. “Үхмэл гарыг өргөж, амьд юм шиг алгаа зангидаж байхыг та харсан уу?”, Харин би... “Харсан, та хар аа юу... Энэ бол үхэхийн өмнөх татганалт...” — “Тийм ээ, хэрвээ хүн амьсгал хурааж байгаа бол... үгүй ээ зөвхөн ухаан алджээ. Мэс засалд бэлтгэ...”

	Мэс засал дөрвөн цаг орчим үргэлжилжээ. Дараа нь Вера Михайловна асраас гарч, германчууд ухрахдаа шатаасан Усть-Каменка тосгоноос зөвхөн ёрдойн үлдсэн яндангуудтай цурам дундуур явлаа. Амьд үлдсэн оршин суугчид хошууч “Смирнов бол энэ тосгоны хүн, германчууд эцэг эхийг нь буудчихсан юм” гэж ярьжээ.

	— Тэр, Петрух чинь тэдний ганц хүү нь гэж Вера Михайловнад ширэлдсэн сахалтай, өлссөндөө шарласан өвгөн өгүүлжээ. Өндөр уул өөд авирч байгаа мэт гүн амьсгаадан, үе үе зугуухан зогсож, таягаа тулан, тэр нэгэн цагт тосгоны тохилог, сүүдэртэй гудамж байсан бололтой газар зогсож:

	— Түүнээс захиа ирмэгц Петюха дэслэгч болоод суман командалж байгаа ажээ... хэмээн тосгоноороо уншина. Эцэг эхдээ байн байн бичнэ, харин Полинад их бичнэ. Ухаантай бүсгүй байсан юм, Захиа авмагц манай эндэхийн тэр тэгш толигор өндөр толгод руу явна. Манай энд ой байх биш, дандаа толгод байдаг. Толгой дээр гараад дуулж гарна... Тэгээд захиа авч гэдгийг тосгоныхон цөм мэднэ. Бид чинь эх рүүгээ тэмүүлсэн тугал шиг Смирновын байшин руу явцгаана. Чингээд Полюшкагийн дуулж дуусахыг хүлээнэ. Тэр толгойноос бууж ирээд захиагаа үг үсэг гээлгүй уншина... Тэгээд уйлна. Чи нэг бол дуулж, үгүй бол уйлж байдаг яасан амьтан бэ?

	Ухаантай л байж дээ...

	Петюха цэргийн сургууль төгсөөд хуримаа хийх гэж байсан юм. Гэтэл сургуулиа төгсөөд ирж ч чадаагүй. Хуримлахын оронд фронт явсан юм даа. Нээрээ шүү... Дараа нь манай энд германчууд ирж, захиа ч ирэхээ байсан. Хар үстэй, харгис хэрцгий ахлагч бий боллоо, манай эндэхийн хүн биш ээ. Өдий болтол тэд хаана нуугдаж байсан байна? Тийм юмнуудыг шоронд л байлгадаг сан. Цөмөөрөө айж, хар аянга хүмүүсийг нөмөрсөн юм.

	Түүнээс болж их зовсон доо. Полинка бүр дуулахаа болив. Харин тэр ахлагч түүний дууг хаанаас ч юм мэдэж хорьсон юм. Долоо хоног хоолгүй тарчилгаж байснаа хүн олонтой гудамжинд гаргаж: “Москваг германы цэрэг эзэлсэн. Үүнд зориулж дуу дуул, талх өгнө” гэдэг байна. Тэр дууллаа...

	— Худлаа хэлж байна! гэж Вера Михайловна гэнэт хашхирснаа, сэхээ авч, — Эцэг минь уучлаарай, итгэхгүй байна... хэмээн гэмшингүй хэлэв.

	— Үгүй! Яалаа гэж... гээд өвгөн толгой сэгсэрч, тэр дуулсаан. Би дууг нь мэдэхгүй. Харин Полина: “миний төрсөн уудам нутаг...” гээд авлаа шүү... Хүмүүс түрлээ... Би дуу мэддэггүй болохоор дуугүй л байлаа... Ахлагч буугаа шүүрэн авлаа. Юу бодож байна... Үгүй! гранатаа шидлээ... Тахир Левонтий тэр гранатад алагдсан юм, шувуу, архи, ялангуяа цацагт хяруулд маш хайртай сайн хүн байсан бил ээ. Дайны өмнө манайд шувууны цуутай фермийг толгойлдог байсан юм. Тэр тахиа болгоныг мэддэг байсныг итгэвэл итгэ, эс итгэвэл бай. Германчууд тахиаг нь цусалчхаад, Левонтийг хар.., Катька Самохинагийн гарыг тас авсан байсан, тэр маргааш нь нас барьсан. Харин Полюшка гайгүй, зөвхөн гэзгийг нь тас татсан байв... Тэгэхэд ахлагч муухайгаар хараан зүхэж буугаараа буудаж гарсан. Бид хандсан зүг тарж зугтсан, харин миний муу чавганц амжилгүй тэнгэрийн таалал болохдоо сөхөрч унан залбирч байлаа. Бурхан өршөөг, яв. Шуламс чинь цээж рүү төмөр хуруугаараа чиччихлээ гэж над хэлж бил ээ. Тэгээд цээжин дээр нь хар хүрэн толбо харлан томорч... Би түүнийгээ шүүрэн авсан боловч өргөж чадсангүй, сөхөрч унаад зэрэгцээ хэвтлээ, ахлагч буудсаар байлаа. Буудаж буудаж архиа цуслахаар гэр өөдөө яваад өглөө... хэмээн ярив. Өвгөн дуугүй болж амарснаа яриагаа үргэлжлүүлж: — Бид германы эрхшээлд, ахлагчийн мэдэлд ингэж л амьдарч байлаа. Дараа нь манайхан ойртож ирлээ. Нэг шөнө нэг сайн хүн манай цонхыг тогшлоо. “Өвөө, та надаас битгий цэрвээрэй, Би улаан армийн түрүүч, тагнуулч хүн, миний алдар нэрийг Федька Морозов гэдэг Одинцова гэгч хаана суудаг юм бэ?” гэлээ.

	— “Сахиус минь, энд байдаг юм” гэлээ.

	Полюшка чинь, ингэхлээр... Миний ач байгаа юм шүү дээ. Хэлсэн үү? Эсвэл үгүй юү? Үгүй? За тэр дээ, би хэлсэн гэж бодсон юм... Тийм ээ, ач охин... Түүнийг гадаа гармагц ахлагч буудна гэж амласан юм. Хажуугийн өрөөнөөс тэр гүйн гарч ирлээ. “Би, Одинцова байна, чамд юу хэрэгтэй вэ?” гэдэг байгаа.

	— “Та бүхний мэдэх Петр Иванович Смирнов зам зуураа Усть-Каменка орж та нарт мэнд дамжуулаарай гэсэн. Бид нэг дивизэд алба хаадаг юм. Мөдхөн тосгоныг чөлөөлнө...” Полюшка чарласнаа өнөөх залууг хажуугийн өрөө рүүгээ авч оров.

	Өвгөн цээжээ нэлд нь сийчүүлсэн мэт, нүх болгоноос нь агаар шуугин шаагин гарах мэт хүндээр амьсгаадна. Тэр жаахан тайвширч яриагаа ийнхүү үргэлжлүүлэв:

	— Тэр залуу манайд хоёр хоног суусан. Тэгэхээр зөвхөн мэнд дамжуулахаар ирээгүй нь ойлгомжтой хэрэг. Өдөр нь байшингийн дээвэр дор сууж, орчин тойрныг бүгдийг хардаг байсан байх. Шөнө харанхуй болохоор алга болно. Эмгэн бид хоёр түүнийг амьд болов уу, үхсэн болов уу гэж айна... Тэр үүрийн гэгээнээр буцаж ирнэ... Тэгээд гурав дахь шөнө дээрээ манайхаас бүр явахаар завдав. Тэгтэл осолджээ. Түүнийг тосгоны захад отсон байжээ, тэгээд хоёр өдрийн дараа няцартал нь занчиж цус болсон түүнийг буудахаар авч явлаа. Улааны тагнуулыг цаазаар авахыг харцгаа гэсэн маягтай бид бүгдийг цуглууллаа. Буудаад, нүх рүү шидлээ.

	Вера Михайловна баруун тийшээ харлаа. Тэнд гудамжны адагт цэргүүд хүүрүүдийг гаргаж авслан оршуулгын газар луу зөөж байлаа.

	— Өнөөдөр өглөө би Полюшкагаа очиж хармаар санагдаад тийшээ очсон юм. Ер нь амьсгалахад хүнд, хэцүү л байлаа... гээд өвгөн цааш нь:

	— Федькаг явсны маргааш түүнийг баривчилсан юм. Полина Петюхад захиа бичиж Федорт өгсөн юм санжээ. Нэг нь өгч, нөгөөх нь ч авчээ. Тэр захиаг өгөхийн хэрэггүй байсан юм. Захиа ахлагчийн гарт оржээ. Тэгэхдээ Смирновыхныг, Петюхын эцэг, эх хоёрыг баривчлав... гэж ярив. Өвгөн зогсож ямар нэгэн юм бодон толгойгоо сэжлэн:

	— Полинкагийн болзоот хар хүн, улаан армийн дарга гэдгийг захианаас ч мэдсэн үү, эсвэл Федор эрүү шүүлтэд хэлсэн үү мэдэхгүй байна. Мэдэхгүй... Федор хэлэх ёсгүй... Тэр зүрхтэй, хөгжөөнтэй залуу хэлэх ёсгүй...

	— За та? гээд Петюха Смирновын эцэг, эх хоёрыг баривчилсан гэж ярь луу? гэхэд нь:

	— Ярьсан гэсэнд,

	— Ухай, ой той мартдаг болжээ... Тэднийг тун ч сүрхий доромжилсон байсан. Өвгөн өөрөө ч гайгүй, миний Полюшка ч бас гайгүй. Харин эмгэн л таван шөнө дараалан хашхирч чарласан... Дараа нь бас л нүх рүү аваачсан... Тамлагчид буудсангүй, харин жадаар жадлав... Петухины эцэг өвгөн эмгэнээ биеэрээ халхалсаар байлаа. Түүнийг хавтгай жадаар хатгахад тэр зогссоор... Түүнийг дахиад л хатгана тэр зогссоор л байв. Тэгж тэгж уналаа... Түүнийг унахад германчууд Полинка дээр очлоо. Гар нь хүлээстэй, цамц нь сэг болчихсон охидынх шиг бүр жижигхэн хөх нь нүцгэн харагдана. Тэр агдайн жаднаас айгаагүй мөртөө нүцгэндээ ичиж ухарна. Ийм л юм болсон доо... Түүний гар нь ардаа хүлээтэй байсныг хэл лүү?.. Ухай, түүнийг жадаар хатгах гэтэл жингэнэсэн нарийн хоолойгоор гэнэт дуулж гарлаа. “Миний төрсөн уудам нутагт хүн амьтан эрх дураараа амьсгална...” гэж дууллаа. Тэгтэл ахлагчийн харц ширэв татаж, Полинка руу араатан шиг ухасхийн хоёр гараараа хоолойг нь багалзуурдан шахлаа. Тэр дуу? Би байн байн сонсож байсан, сайхан дуу, гэвч үгийг нь санахгүй байна.., ерөөсөө би хэзээ ч дуулж байгаагүй бил ээ.

	Ахлагчийн: “чөлөөтэй амьсгалдаг гэнэ ээ? За могойн зулзага амьсгал, амьсгал...” гэх сөөнгө дуу сонсогдоно. Би хурсан олны дундаас Полинка руугаа ямар нэгэн юм ухаан жолоогүй хашхирч гүйлээ... Тэгээд цааш нь юу ч санахгүй байна гээд өвгөн санаа алдаж, сахлынхаа үзүүрийг сэмлэн сэвлэг шиг хэсгээр нь нулимсаа арчиж:

	— Тэр ахлагч түүнийг тийнхүү багалзуурдаж алсан юм... Тэгээд түүнийг амьсгал хураахад нүх рүү чулуудаж, хажуудах германыхаа бууг шүүрэн авч доош нь учир начиргүй буудав... Полюшка руу л буудав. Ахлагч ийм л хүн байсан юм даа... Түүнийг Сидор Фомичев гэдэг байсан. Би хэлсэн бил үү? Үгүй байх аа? За тэр дээ... гэв.

	Өвгөн гүн амьсгаа авч, нүдээ дахин арчаад:

	— Энэ тухай намайг дөнгөж голтой юм гэртээ хэвтэж байхад хүмүүс ирж ярьсан бил ээ. Намайг олны дундаас гарч гүйхэд герман бууныхаа бөгсөөр цохисон юм санжээ, бусдыг ч цөмийг нь ярьсан... Хожим тосгонд ирсэн тагнуулчдад ч германтай хайр найргүй үзэлцүүлэхийн тулд хүмүүс цөмийг ярьжээ... Харин би бодохдоо Петюшка энэ тухай одоо болтол мэдэх нь дэмий байх аа... Биеэ хайрлахгүй, суманд өртөх нь их болно. Тийм ээ... би ухаангүй хэвтэж байсан гэж байна шүү... Тулалдаан намдахад авгайчуудад: “бурхны тусын тулд ахлагч Фомичевыг саатуулаарай...” гэж захилаа. Гэтэл саатуулах манатай, германчуудын урд зугтсан... гэцгээж байна. Тэгээд алдчихсан. Авгайчууд... яасан нь тодорхой. Харин одоо би явж Петюхаг хайя. Түүнийг шархадсан гэх юм. Ингэхэд чи чинь доктор уу, эсвэл асрагч уу? чамаас цус, эмнэлгийн үнэр ханхлаад байх чинь. Петюхаг хаана хайхыг зааж чадахгүй биз? Түүнийг харах гэсэн юм...

	— Түүнийг харж болохгүй. Тэр ухаангүй байгаа. Түүнийг ар тал руу цэргийн эмнэлэг рүү аваачна.

	— За аваад яв, аваад яв! Намайг хараач, түүнийг эмчлээрэй! Полюшкаг бол ч одоо эмчлэхгүй. Полюшка захиа авмагц толгой дээр гарч дандаа дуулдаг байсныг, түүнийг хэрхэн дуулдаг байсныг Петюхад биеэрээ хэлэх гэж намайг амьд явааг дамжуулахаа мартуузай. Харин би өөрөө хэлж чадахгүй болох нь, тэгэхээр чи хэлээрэй. Харин би явж нүдээ анья. Германы бууны бөгсний цохилтод хамаг дотор бие няцарч, салсан бололтой... За баяртай...

	Вера Михайловна өвгөний яриаг чагнаж, тэднийг зогсож байгаа газрын ойролцоо утаа суунагласан бяцхан байшингийн нурангийг гайхан харна. Байшингаас цорын ганц хана үлджээ. Тэр хана сум, галт сумны хэлтэрхийд сийчигджээ. Уг ханан дээр хүнд дугуй дүүжинтэй, хар хүрээтэй эртний цаг дүүжлээтэй байх бөлгөө. Цаг явсаар байх ажээ. Цагийн дүүжин хором хормыг тооцон яаралгүй савлана.

	Нэг ч сум, нэг ч хэлтэрхий түүнийг оноогүй нь ер бишийн юм шиг хачин гайхалтай байлаа...

	Өвгөн байшингийн нурангийг бас харснаа, Вера Михайловна руу харж:

	— Тэнд гайхаад байх юм юу байна? Цаг... цаг хугацааг заах ёстой, тэгээд л зааж байна. Цаг хугацааг зогсоож болно гэж үү дээ? Түүнийг зогсоохгүй. Тэгээд л цаг явж байгаа юм. Энэ байшин Смирновынхны байшин байсан гэж би ярьсан бил үү, үгүй бил үү? Цаг ч бас тэднийх... гэж ярилаа.

	Вера Михайловна хана руу очиж, цагийг нандигнан авч явлаа.

	... Энэ бүгдийг Петр Ивановичийг эдгэрч ангидаа ирснийх нь дараа Вера Михайловна ярьжээ.

	— Гялайлаа гэж шивнээд, зарим нэгэн зүйлийг тодорхой мэдэхгүй байна. Харин цаг... та хадгалж байгаарай! Энэ бол миний хөрөнгөнөөс үлдсэн цорын ганц зүйл гэжээ.

	Тэгээд сараас сард ширүүн тулалдаанд байлджээ. Тэр урьдын адил шагналд анхаарал тавьдаггүй, дайны дараа одон медалиа тоолно гэж Вера Михайловнад тоглоом болгон амладаг байлаа. Гэвч дэд хурандаа цол олгож хороон захирагчаар томилоход нэг л баясгалантай сэтгэл хангалуун байдлыг мэдэрчээ.

	Үгүй, энэ бол нэрэлхүү зангийн мэдрэмж биш байлаа. Зүгээр л өөрийгөө хүчтэйг мэдэрч, зангидсан гар нь цутгасан тугалга шиг болж, хэрэв түүнийг далайвал урьдынхаасаа илүү үхлийн цохилт өгөхөөр байлаа.

	Чингээд дайн дуусмагц тэр Вера Михайловнад:

	— Одоо би академид орно. Би армид байгаа цагтаа охидыг дуугаа тайван дуулж байлгахын тулд ажиллах ёстой.

	— Чи хаачих юм бэ?.. Би чиний биеийг өөрийнхөөсөө илүү мэднэ. Бие чинь сийчигдэж нэлдээ оёос болоод байна. Би чамд лав километр утас зарсан байх гэв.

	— Зүгээр ээ. Хэрвээ том болбол анагаачихна.

	Петр Иванович, хичээсний хэрэггүй, авахгүй. Энэ сумны хэлтэрхийг бараг чиний зүрхнээс авсан юм. Энэ чинь тоглоом биш.

	— Зүгээр ээ, академид л элсүүлээрэй. Элсүүлэх ч ёстой. Хэрвээ... бол би Сталин хүртэл явна. Гагцхүү тэгэх шаардлага гарахгүй болов уу гэж бодож байна. Миний зүрх үрчийж хорчийсон хуучин тракторт шинэ мотор тавьсантай адил. Хамгийн гол нь нөхөөс болсон бүхээг биш, мотор шүү дээ.

	Гэвч хурандаа Смирнов Лениний бунхны хажуугаар Ялалтын жагсаалд явах үеэр зүрх нь гэнэт эмзэглэн цохилоод, хоромхон төдий зогсосхийснээ дахин жигд, үл сонсогдохоор цохилжээ.

	Дайны турш ажиллаж элэгдсэн цэргийн зүрх ялалт ирмэгц одоо анх удаа догдолжээ. Энэ нь мууг ёрлосон зүйл гэж Смирнов ойлгосон боловч айсангүй: дайсны хар тамлагчдын хөлийн дор хөсөр шиджээ.

	Хэрвээ зүрх урьд нь ингэж өвдсөн бол аймшигтай байх сан бил ээ.

	Смирновыг ямар ч атугай академид авсангүй.

	— “За яах вэ, академигүйгээр алба хаах болжээ. Харин одоо над хувийн доктор хэрэгтэй болох нь ээ... Тийм үү?” гэж Смирнов Вера Михайловнад харамсангуй хэлсэнд:

	— Тийм ээ, би чиний хувийн доктор болоод удаж байна гэжээ.

	Сарын дараа Вера Михайловна тэр хоёр гэрлэжээ.

	Петр Иванович одоо Сибирьд алба хаших болов. Тэр энх тайван цагт байлдааны үеийнх шигээ хүчин зүтгэнэ. Тэр өглөө таван цагт босож, шөнийн арван хоёр цагт хажуулна. Заримдаа шөнө ерөөсөө унтахгүй, хоногоор, долоо хоногоор хээрийн сургуульд явж алга болно.

	— Петя, зүрх чинь улам улам муудсаар байна. Халагдах өргөдлөө өг гэж эхнэр нь нэг биш удаа гуйжээ.

	Зүрхээ муудаж байгааг тэр өөрөө мэдэрчээ. Гэвч өөрийн жирийн хэлдэг:

	— Зүгээр ээ. Тайван цагт зүгээр, гэдэг үгээ хэлдэг байна.

	— Чамд ямар ялгаа байна. Чамд байлдааны үеийнх шиг л байна.

	— Би өөрөө мөдхөн амьсгаа хураах нь үнэн. Гэвч би хөл дээрээ яваа цагт аль болох олон цэргийг сургах ёстой. Учир нь бүсгүйчүүдийг дуулуулахын тулд тэр. Чи ойлгож байна уу? Би үүнийг санаж байна. Тэгээд ч халагдаж чадахгүй...

	— Петя, бусад нь сургана.

	— Бусад нь гэнэ ээ? Цөмийнх нь... болзоот бүсгүйг багалзуурдаж алаагүй. Чи уучлаарай, би чамд хайртайг чи мэдэж байгаа... гэвч Полинкаг... мартаж чадахгүй. Энэ бол хайр биш, энэ нь тайлбарлаж болшгүй зүйл... Бусдын эцэг, эхийг эрүүдэж шүүгээгүй, жадаар хатгаагүй. Миний байрыг эзлэх тэр хүмүүст энэ л дутагдаж магадгүй... Вера ойлгож байна уу? Чи үүнийг ойлгох ёстой...

	Вера ойлгох боловч Петр Ивановичийн зүрх улам улам их доголдох болжээ. Хүчтэй багтралт эхэлж заримдаа унагаана. Петр Иванович эхлээд үүнийг нууна. Дараа нь эмч хориглосоор байхад батлан хамгаалах яамны сайдаас армидаа алба хаах зөвшөөрөл олж авчээ. Тийм зөвшөөрөл олж авах нь бараг санашгүй хэрэг байсан авч тэр зөвшөөрөл олохын зэрэгцээгээр сибирийн гүн дэх районы нэгэнд цэргийн комиссарын томилолт авч чаджээ...

	Тэгээд зөвхөн 1959 оны хавар эмч нар амьд явах уу, үхэх үү? гэдэг дээрээ тулаад байна, зүрхнийхээ ачааллыг нэмэгдүүлбэл үхнэ гэж эрс тэс хориход л сая хадагдах өргөдөл өгчээ.

	— Амьд явах хугацаа над бага үлдсэнийг би мэдэж байна.

	Хэчнээнийг эмч хэлэхгүй. Чи ч бас эмч хүн. Бас чи миний гэргий. Би чамаас энэ тухай хэзээ ч асууж байгаагүй. Харин одоо хэчнээн наслах вэ? гэж асуумаар байна.

	Вера Михайловна уйллаа.

	— Хэчнээн? гэж Петр Иванович цонхийн давтав.

	— Чиний биеэ авч яваа энэ амьдралаар бол... минут тутамд аюул тохиолдож болно... Гэвч, хэрвээ биеэ гамнаж, ажлаа орхивол хоёр, гурван жил... магадгүй...

	— Тэгэхээр... илүүгүй юм биз дээ?

	— Хэлтэрхий, тэр л гэж Вера Михайловна хариуны оронд хэллээ.

	— Тэгэхээр гэж Петр Иванович давтаад, гараа зүрхэн дээрээ тавьж чагнав. Зүрх нь юу ч болоогүй мэт тайван жигд цохилох ажээ. Тэр инээмсэглэж, — Нийт долоон зуун өдөр амьд явахаа мэдмэгц би огтхон ч догдлоогүй байгааг хар аа биз дээ. Долоон зуун хоног. Хамгийн их гэхэд мянган өдөр. Тэр ч байтугай би хөгжөөнтэй байгаа биз? Нэгэнт тийм болохоор та нар цөмөөрөө андуурч байна. Би илүү насална. Ер нь өмнө зүг явж амьдралдаа адаглаад нэг удаа жинхэнэ амаръя гэжээ.

	Тэд Хар далайн эрэг орчмоор хоёр сар хагас байж, далайн усанд шумбаж, бүлээн элсэн дээр алаг эрээн шүхрийн сүүдэр дор хэвтжээ. Петр Иванович эхний сард юу ч ярилгүй, өдөржингөө шатар тоглож, сэтгүүл залхуутай эргүүлнэ. Хоёр дахь сарын сүүлчээр хөгжөөнтэй, эцэхийг үл мэдэх нар, далайг онийн болжмор луу гэтсэн муур шиг ширтэх болжээ... Гуравдах сарын эхээр:

	— Чөтгөр ав чамайг... Энд хийх юмгүй хэзээ ч үхэхгүй байх аа? гэж асуужээ.

	Долоо хоногийн дараа тэд Усть-Каменкад ирсэн байлаа. Тосгоны оршин суугчидтай ярилцаж, Смирновын эцэг эхийн булшин дээр очжээ. Петр Иванович Полинагийн булшны дэргэд хус суулгаж, бяцхан овгор шороог тойруулсан хайсыг дахин буджээ.

	— Энд над маш хүнд байна. Сибирь лүүгээ явцгаая! гэж хэлжээ. Сибирьд ирэхэд өвөл болчихсон байлаа. Арван нэгдүгээр сард Вера Михайловнагийн хөгшчүүлийг дуудан авчирлаа. Петр Иванович хэзээ ч уншиж байгаагүй юм шиг номд шуналаа. Гэвч бүтэн хагас сарын дараа уншиж дуусаагүй номууд буйдан дээр энд тэнд хэвтэх болжээ. Уншиж байсан номоо чулуудаад шоронд хоригдож байгаа араатан шиг тасалгаа дотуураа нааш цааш холхино.

	Вера Михайловна эмнэлэг дээрээс эргэж ирээд түүнийг дандаа тийм байхыг харж санаа алдана.

	— За юунд санаа алдаад байгаа юм бэ? Чи намайг юунд өрөвдсөн юм бэ?! Чамд л сайн...

	— Петенька, битгий догдол, хонгор минь...

	— Ай...

	Тийнхүү нэг булангаас нөгөө булан руу холхих нь заримдаа багтралтаар дуусна. Нэг удаа зүрхний ээлжит хүндрэл болоод ухаан ормогц Петр Иванович,

	— За, ингэхлээр... Амьд явах мянган өдрөөс зуун тавийг нь үр ашиггүй өнгөрүүлчихлээ. Цаашдаа ингэж болохгүй, гэжээ.

	Вера Михайловна хайрцаг савандаа дахиад л юмаа хийх хэрэгтэй болжээ. Энэ удаа тэдний зам нэг их хол биш ажээ. Учир нь Петр Иванович цэргийн тойргийн улс төрийн газрын тусламжтайгаар Озеркийн районы сонины эрхлэгчийн албан тушаалыг авсан тул тайгын Озерка тосгон хүрэх байв. Вера Михайловнагийн адаглаад хөнгөн ажил номын санчийн ажлыг хийхийг гуйсан гуйлт, ятгалга, нулимсны аль нь ч тус болсонгүй.

	Хэрвээ хурандаа Смирнов Сибирийн цэргийн албанд тайван цагийн томилгоогоор ирсэн бол Озерка тосгонд халагдсан хурандаа ерөөсөө санамсаргүй ирсэнгүй. Петр Иванович Сибирьд ирсэн анхныхаа өдрөөс эхлэн зоригт тагнуулчин Федор Морозовын төрсөн нутаг Ногоон Долыг газрын зураг дээр хайж гарчээ.

	Ногоон Дол Озеркагийн районд байдгийг тэр газрын зургаас мэджээ. Петр Иванович цаг үргэлж Ногоон Дол явж, аймшиггүй баатар тагнуулчийн эцэг эхтэй танилцаж хүн төрөлхтний агуу их уй гашууг тэдэнтэй хуваалцахыг боддог ажгуу. Гэвч нэг бол албан ажил, эсвэл өвчин зовлон гээд дандаа л болохгүй байлаа... Тийм учраас одоо Озеркаг өөрийн хамгийн сүүлчийн орогнох газраа болгон сонгон авсан бололтой.

	Петр Иванович ирээд хэдхэн хоногийн дараа Ногоон Долд очжээ. Смирнов засварласан анжис, үрлэгч үзэж байсан газрын дэргэд Морозовтой тааралджээ. Смирновыг хэн болох оо, яаж хүүг нь мэдэх болсон тухайгаа ярих хооронд Морозов үг дуугүй, хүйтнээр түүний царайг ширтэнэ. Дараа нь харцаа буулган сахалдаа тогтсон мөсийг унагах мэт хэдэнтээ гараа сахалдаа хийж самнав.

	— Баатрын эцэг та ийм хүн байсан юм вий. Би таныг өөрөөр төсөөлж байснаа хүлээх хэрэгтэй. Сахалгүйгээр төсөөлж байсан юм. Анисимыч тантай танилцахыг эртний мөрөөдөж байсан юм... хэмээн Смирнов яриагаа төгсгөв...

	— Сахлаа ч хусчхаж болно... Тэглээ гээд хүүгээ амилуулж, буцааж ирүүлэх биш дээ гэж Морозов Смирновт хариулжээ.

	Петр Иванович Федорын эцэгтэй уулзах уулзалтыг өөрөөр төсөөлж байжээ. Федорын өсөж торнисон гэр орныг харж, Морозовын эцэг эхтэй гэрт нь уулзана гэж тэр боджээ. Дараа нь ширээнд заавал сууж, Федорын захирагч агсан Петр Смирнов хүүгийн нь дурсгал, нэр төрийн төлөө хундага өргөнө гэж боджээ. Хундага өргөөд Вера Михайловна болон эмч нарын хатуу хориотой боловч... ууна. Тэгээд дараа нь... Дараа нь Федорын тухай эцэг эхэд нь ярих болно. Тэр түүнтэй фронт дээр олон сар хамт байсан, тэр түүнийг баатарлагаар амь үрэгдэхийн өмнөх сүүлчийн өдрүүдийг харсан, тэр хүүгийнх нь тухай өөрөөс нь өөр хэн ч мэдэхгүй зүйлүүдийг эцэг эхэд нь ярьж чадах бил ээ... Гэтэл үүний оронд Федорын эцгийн дүнсгэр харц, бээцийсэн мөрөг, “сахлаа хусчхаж болно” гэсэн хачин үгтэй тулгарчээ.

	— Федорын талаар мартаагүйд... баярлалаа. Над хэцүү байна гээд Устин Морозов босож, Смирновыг ганцаарыг нь орхин дархны газрын дэргэдээс явжээ.

	Петр Иванович байдал ингэж эргэсэнд гайхаж тэр ч байтугай жаахан гомдлоо. Одоо яая гэхэв, хүүгийнхээ тухай эцэг нь дурсаж чадахааргүй, эцэг эхийн уй гашуу үнэхээр их байгаа юм байна. Магадгүй дараа нэг... гэж тэр шийджээ.

	Гэвч цаашид Ногоон Долд Смирнов хэчнээн ч ирсэн Устин Морозов яагаад ч юм түүнээс нүд буруулж, уулзахаас зайлсхийхийг хичээнэ. Устин Морозовын өөриймсөг биш, хүйтэн харцыг Петр Иванович дандаа мэдэрнэ. Гэхдээ тэр өөриймсөг биш байдалд нь үл мэдэг өртөгдөнө.

	Заримдаа өртөгдөөд байх юм юу ч байхгүй. Тэгж л санагдаж байгаа мэт бөлгөө. Зүгээр л хүн хайрлахгүй, агуу их уй гашууг он жилээр, насан туршаа тээж яваа юм шиг санагдана.

	Ийнхүү Морозовтой хүүгийн нь талаар ярилцах тохиолдол гарахгүй байгаа ажээ.

	Гэхдээ тэр Клавдия Никулинатай Федор Морозовын талаар байн байн ярилцдаг ажээ.

	Анхны ирэлтээр, сонины эрхлэгч хэн болохыг нь мэдмэгц Клавдия өөрөө гүйн ирж үг ч дуугаралгүй гарыг нь шүүрэн авснаа цээжинд нь наалдан уйлжээ. Петр Иванович ч Федорын эхнэр гэдгийг шууд тааварлажээ.

	Дараа нь тэр Смирновыг гэртээ дагуулж очиход ширээ зассан байжээ.

	— Та намайг уучлаарай гэж Петр Ивановичийг суулгаад Клавдия аяархан ярьж, дахин уйлснаа, та түүний тухай яриач... жаахан ч гэсэн... гэлээ.

	Жаахан ч гэсэн... Тэр Федор Морозовын тухай маш их ярьж болох байлаа. “Гэвч юунаас нь эхлэх вэ?”

	— Федя манай ангид дөчин дөрвөн оны эх юм уу, дөчин гурван оны сүүлчээр ирсэн шиг санагдана гэж Петр Иванович яриагаа эхлээд: — Ямар ч байсан өвөл ирсэн юм. Миний командын дор байлдаж байсан бүх цэргийг цөмийг яаж санах вэ. Ирж, тулалдаанд амь үрэгдэж, шинээр ирж л байсан... Харин Федорыг би санаж байна...

	Нэгэн удаа Федор Морозов давшиж байгаа цуваанаас тасарч явдал дундаа германчуудыг буудсаар дайсны нуувчинд хамгийн түрүүн харайн оржээ. Гитлерчүүд дошин дээгүүр бужигналдан цастай хотгорыг даган амиа аврахаар ой руу гүйлджээ. Цэрэг Морозов дахиад л гүн цасан дундуур дайсныг хөөн хамгийн түрүүнд явав...

	Дараа нь ер бишийн юм болжээ: ойрхноос фашистуудын шинэ суман зэрлэгээр хашхиран гарч ирэхэд зугтаж явсан гитлерчүүд ч бас эргэлээ. Явцуухан хотгорын ёроолд манайхан, германчууд хоёр халз тулгарлаа.

	Ойн баруун талаар хамтралын талбай дээрх өнгөрсөн жилийн юм уу, магадгүй уржнан жилийн сүрлэн нуруу суманд шатаж хонгор утаанд умбажээ.

	Утаа жаахан замхрахад буудаж байсан Морозовын сум дууссан бололтой фашистуудыг бууныхаа бөгсөөр няцааж байгааг Смирнов харжээ...

	Смирнов тулалдаан дууссаны дараа Морозовын алба хааж байсан салаан дээр шууд очвол, Федор хөлдүү довон дээр сууж автомат бууныхаа бяцарсан бөгсийг харамсан үзэж байснаа,

	— Дүү минь, чи яагаад буугаа эвдчихсэн юм бэ? гээд Смирнов инээмсэглэвэл,

	— Нөхөр хошууч аа, би гэм буруутай гээд Морозов босон харайжээ.

	— Буугаа хэмхэлсэн ч гэсэн... шагнал олгоно. Морозов, сайн байна! Хэрхэн үзэлцэхийг чинь харсан. Махор тамхи байна уу?

	— Байна! гээд Федор Морозов хүүхэд шиг баярлажээ. Тийм ээ, үнэндээ уруулынхаа шар үсэнд тонгорог хүргэж үзээгүй залуу хүү байв. Харин дөнгөж сая дууссан тулалдаанд тулалдах аймшиггүй зориг, хүч чадлыг хаанаас авсан нь үл ойлгогдоно.

	— Өөрийнхөө тухай жаахан яриадхаач. Чи хаана төрсөн хүн бэ? гэж ороосон тамхиа баагиулан Смирнов асуув.

	— Сибирьд Ногоон Дол гэдэг тосгон байдаг юм. Би тэнд төрж өссөн гэж Федор ичингүйрэн хэлжээ.

	— Эхнэртэй юү?

	— Бараг...

	— Байз, байз! Бараг гэдэг чинь юу гэсэн үг вэ?

	— Цэрэг татлагын хуудас ирдэг тэр орой бид хуримаа хийсэн юм... Би эхлээд дайнд сайн дураараа явах гэсэн боловч аваагүй юм. Нялх байна, жаахан бойж... гэсэн. Ууртаа, за яах вэ адаглаад гэрлэнэ дээ, нялх байна гэнэ шүү! гэж шийдсэн.

	Смирнов инээмсэглэв.

	— Гэхдээ ууртаа биш дээ... Би зүгээр л сүр бадруулсан юм гэж Федор гэмшингүй дуугараад,

	— Миний болзоот бүсгүйг Клаша Никулина гэдэг... Бид хоёр хуримын ширээнээсээ гарч явсан болохоор ямар хурим байх бил ээ. Тэгээд шөнөжингөө голын эргээр, тосгон дундуур тэнэсэн юм даг. Манай тэнд Светлиха гэдэг сайхан нэртэй, цуутай гол байдаг. Чингээд би үүрийн гэгээнээр цэргийн хэлтэс дээр очсон. Ингэхлээр одоо Клашаг эхнэрээ гэж үзэх үү, эсвэл болзоот бүсгүйгээ гэж үзэх үү, нөхөр хошууч аа? гэв.

	— Минийхээр бол эхнэрээ гэж үзэж болно.

	— Тийм ээ, Клашка ингэж бичжээ: “Федя гэргийгээ гэж үз... Харин бид хуримаа заавал гүйцээж хийж дуусгана. Гэртээ эргээд ирэхэд чинь өнөөх ширээнүүдээ гадаа модон доор зассан байх болно. Тэгээд ямар ч дайн болоогүй юм шиг байна даа...” гэжээ. Мөн сайхан аа?

	— Сайхан. Морозов, энэ чинь маш сайхан байна гэж Смирнов бодлогошронгуй дуугарлаа.

	— Тийм ээ, энэ бол маш сайхан гэж Федор зөвшөөрөөд, гагцхүү урьдын олон зочид байхгүй байна даа... гэв.

	Саяхан үхлийн тулалдаан оргилж байсан хотгорт утаа замхарч шингэрэхийг ажиглан ороосон тамхиа үг дуугүй татаж дуусгав. Дайсныг хөөж оруулсан тэртээ баруунаа муухай хар утаа өндөр суунаглан хөвнө.

	Үүр цайж, өдөр эхэлж байгаа болохоор хотгорын ирмэгээр нар тусна. Нар тэрхүү муухай үнэрт утаан дундуур далайн долгионд долгиолох мэт найгалзан зүүн тийш хөвнө.

	— Нөхөр хошуучаа танд эхнэр юм уу, болзоот бүсгүй бий юү? гэж Федор Морозов асуугаад тэр даруй ичингүйрч, — Уучлаарай нөхөр хошуучаа гэв.

	— Чи тагнуулч болохыг хүсэхгүй байна уу? гэж Смирнов гэнэт асуув.

	Федор нэлээд хугацаа өнгөрсний дараа:

	— Тагнуулч аа? Чаддаг бол уу? гэж дуугарчээ.

	—... Клавдия Антиповна, би анх танай нөхөртэй ингэж танилцсан юм хэмээн Петр яриагаа дуусгав.

	— Тэгээд дараа нь? гэж Клавдия бараг шивгэнэх шахам асуув.

	— Дараа нь тар маш сайн тагнуулч болсон. Түдэлгүй түүнийг надаас тагнуулын дивиз рүү авчихсан. Гэхдээ түүний ажил үйлсийг дандаа хардаг, бид анд нөхөд шиг байн байн уулздаг байсан...

	— Та яриач... яриач дээ...

	Чингээд Петр Иванович тэр алс холын ширүүн өдрүүдийн тухай бүгдийг тов тодорхой дурсан, Федорын талаар дахин ярьж гарлаа. Клавдия Смирноваг нүд цавчилгүй ширтэн, чимээ ч гаргахгүй суухад, нүдийг нь нулимс бүрхжээ. Нулимс үе үе хацрыг нь даган урсах авч Клашка арчсангүй. Эцэст нь:

	— Тэр амь үрэгдэж болохгүй... Тэр амьд байгаа... Тэр эргэж ирнэ...

	Клавдия энэ үгээ хожим уулзах болгондоо хэлдэг байв.

	Сонины газрын ажил их цаг, хүч орох боловч зүрхний өвчин нь гайгүй болж багтраа цөөрсөн нь хачин ажээ.

	— За, чөтгөрийн домч нар аа, мулгуу хоёр иртэй хутгууд аа! хэмээн Петр Иванович хүүхэд шиг баярлаж: — Би нэгэнт сайхан эм олсноос хойш та нар өнөөх мянган хоног дээрээ гурваас дөрвөн жил нэмж болно биз дээ! гэжээ.

	Вера Михайловна шөнө чимээгүй уйлна. Тэр чухам ямар эм, хэрхэн нөлөөлж байгааг Вера мэдэж байлаа. Уйлж түүний сэтгэл санааг үймүүлэхгүйн тулд нулимсаа хичээнгүйлэн нуудаг ажээ. Нэг өглөө Петр Иванович:

	— Верусенька, уйлахын хэрэггүй. Энэ эм биш хор гэдгийг би ойлгож байна. Уйлсан ч, инээсэн ч, харин... ямар ч байсан... үхнэ гэдгийг ойлгож байгаа биз... Би инээхийг сонгож авсан... Миний гайхамшигтай эмч битгий уйл. Өөртөө тийм байх хүчийг ол гэжээ.

	Дайны дараах жилүүдэд гурав дахин хөгширсөн Вера Михайловна тийм хүч олжээ.

	Петр Иванович хэдийгээр хүнд өвчтэй боловч бараг долоо хоног бүр хамтрал руу явна. Заримдаа түүнийг тэндээс Озеркад ухаангүй авчирна. Вера Михайловна нөхрөө тосгон руу явахад саатуулж чадахгүйгээ мэдээд “сүүлчийн томилолт” гэж түүний хэлдэг шиг ажлаасаа халагдаж дагаж явахаар шийджээ. Гэвч Симирнов:

	— Бас яах нь вэ! Хэрвээ ямар нэг юм болбол... газар сайгүй чамаас доргүй тусалдаг хүмүүс байна... Нээрээ, одоо би хэдийд өвдөхөө тааж сурчээ. Өвдөхөөс нэг, хоёр өдрийн өмнө бяцхан бахиар зүрхийг тал талаас нь барьж аваад байгаа юм шиг зөөлөн хатгаж эхэлдэг юм хэмээн шийдэмгий мэдэгдээд, Веруся минь, “туршлага бол агуу их хэрэг” гэж хөгжөөнтэй, ажиггүй нэмж хэллээ.

	Өнгөрсөн зун өнөөх гайтай өвс ялзрахын өмнөхөн тэр туршлага нь тусалсангүй. Петр Иванович Захар Большаковтай захиргаан дээр сууж байгаад нэг гараараа цээжээ барин авч, нөгөөгөөрөө шилтэй эмээ халааснаасаа гаргажээ.

	— Захар... гэж Петр Иванович шивнээд шилнийхээ бөглөөг авч чадсангүй, царай нь хөхрөн шалан дээр унажээ.

	Районы хамтралын бүх дарга нарт Вера Михайловнагийн урьдчилан сануулснаар Большаков яахаа мэдэж байлаа. Тэр Петр Ивановичийн аманд шилнээс нь хэдэн дусал дусааж вандан дээр тавьж, тааралдсан Устин Морозовт:

	— Тэнд ямар жолооч нар байна вэ? Митькаг хадуурын засвараас дууд. Аль нэг машиныг гараашнаас гаргаг. Дагалдах хэн нэг хүнийг ол. Иринка Шатроваг тугалын байрнаас олоодох... гэж хашхирлаа.

	Устин дархны газар луу үг дуугүй явж, Захар Озерка тийш Вера Михайловнад утасдлаа.

	Шинэхэн ногоо чихсэн тэвш дээр Ирина Шатрова Петр Ивановичийг өвдгөн дээрээ дэрлүүлэн Озеркад хүргэж өглөө. Тэгэхдээ үе үе бүхээг тогшин Митька Кургановт болгоомжтой яв гэж сануулна.

	Тосгоноос таван километрийн зайтай Вера Михайловна тэднийг угтжээ. Тэр машин угтан залуу юм шиг үс нь сэгсийчихсэн гүйж ирлээ.

	Тэгээд тэвш дээр авиран гарч нөхрийнхөө гарыг шүүрэн авч зүрхний нь цохилтыг түгшингүй чагнаснаа, царайг нь харав. Иринагийн сууж байсан газар суугаад:

	— Хонгор минь чамд баярлалаа... Чамайг хэн гэдэг бил ээ? гэв.

	— Ира. Ирка.

	Вера Михайловна түүнийг харснаа юу ч хэлсэнгүй нөхөр лүүгээ тонгойв.

	Тэр гурав Петр Ивановичийн хүнд биш, суларсан биеийг амархан өргөж гэрт нь оруулан орон дээр тавилаа. Митька машин руугаа явж, Ирина Вера Михайловна Петр Ивановичийн хөх сорви болсон цээжийг хэрхэн илэхийг харна. Тэгтэл түүний царайд хөлс дааварлаж, жигд чөлөөтэй амьсгалахад Вера Михайловна ядрангүй цэх болов.

	— Вера Михайловна, тэр яах гэж?.. гэж Ирина сонстох төдий асуув.

	— Ирочка, юу гэнэ ээ?

	— Түүнгүйгээр бид... Түүнгүйгээр сонин хаагдчих юм гэж үү дээ?

	Гадаа Митька яаралгүйхэн чагнаалдана. Гэвч Ирина түүнийг дуулсангүй. Вера Михайловна нөхөр лүүгээ тонгойн амьсгааг нь чагнаж байсан учир их бууны галлалтыг ч сонсохооргүй байсан.

	
АРВАН ХОЁРДУГААР БҮЛЭГ

	Энэ үеэс хойш Петр Иванович Смирнов Ногоон Долд ирэхдээ Иринагийн шаардлагаар Анисим өвөөгийнд үг дуугүй буудалладаг болжээ.

	Одоо Захар Большаковтай зэрэгцэн захиргаа руу алхаж яваа Иванович Смирнов гэж ийм хүн байжээ.

	Гудамжнаа хүн амьтангүй байлаа. Дээр очрох огторгуйгаас наран гийгүүлж нүд гялбуулах авч хүйтэн байв.

	Хайс, сүлжмэл бургас, шургааг хашаагаар хүрээлэгдсэн Ногоон Долын байшингууд шилний нь оронд гялалзтал зүлгэсэн хүрэл хавтан тавьсан мэт Захар, Петр Ивановичийн нүдийг гялбуулна.

	Малын хашаанаас гарсан явган чарганы шинэхэн мөр гудамжны дагуу татсан утас мэт гялалзсан хос судал зурайна. Большаков энэ судлыг эртнээс харжээ. Тэгээд гэнэт:

	— Агтын хашаанаас энэ чаргыг хэн авсныг хараагүй биз гэж асуулаа.

	— Фрол Курганов дөнгөж сая та нарыг ирэхийн өмнөхөн явсан.

	Большаков шөнө хаялсан хялмаа дээрх чарганы мөрийг алдахаас айсан мэт толгойгоо ганзагалан жаахан түрүүлэн алхана.

	Тэр зурайсан судал Кургановын эдлэнгийн цэлийтэл нээлттэй хаалга руу шууд чиглэжээ. Захар хамраа сартайлган дуугүй тийшээ эргэлээ.

	Петр Иванович хөлөө чирсээр хойноос нь явлаа.

	Саравчны дэргэд зогсож байгаа чаргыг Большаков, Смирнов хоёр бүр гудамжнаас харав. Фрол Курганов өөрөө дээрээс сайхан ханхлах өвс доош нь чулуудаж, Митька түүнийг нь чарганд зулна. Эцэг, хүү хоёр бараг хувцсаа тайлжээ. Митья саарал ноосон цамцтай, Фрол долоодугаар сарын төөнөм халуунд хашаандаа байгаа мэт дан цамцтай байх бөлгөө.

	Фрол даргаа хараад ажлаа зогсоож цэх болов. Ажилд халж халууцсан Кургановоос уур савсана.

	— Аав аа, юу болов оо? Хараач гээд Митька эргэж даргыг харан,

	— Захар ах аа, сайн байна уу, сонины зохиолчид сайн уу? гээд Петр Иванович руу дохисноо: — Хаяач дээ, хүйтэн байна шүү... гэлээ.

	— Явж хувцсаа өмс гэж эцэг нь дээрээс нь хэлэв.

	Митька тэрэгнээс үсрэн бууж, гэр лүүгээ явлаа. Фрол ацаараа хоёр гурав ухсанаа дарга руу эргэж:

	— За, тэгээд? Юунд хялайн хараад байна? гэж Курганов найрсаг биш асуугаад, — Ингэж дороос дээшээ харах нь эвгүй байдаг, харин дээрээс доошоо харах өөр хэрэг гэв.

	— Чи энэ өвсийг хааш нь зөөх гэж байгаа юм бэ? гэж Большаков хариу аяархан асуув.

	— Чамд ямар хамаатай юм? Зах руу гэж бодъё. Өвс үнэ нь хадаж байгаа.

	— Тэгэхээр... Би ч тэгж бодсон юм.

	— За, нэгтээ тааснаас хойш яриа юу байх бил ээ?

	Фролын царай хайнгадуу байдлаас өөр юу ч илэрхийлээгүй боловч дооглонгуй дуулдлаа. Захар халааснаасаа гараа гаргаснаа дахин шургуулав. Даргын дотор цөм пулхнаж байгааг Смирнов ойлгов.

	— Захар Захарыч, явъя! гээд тэр яаран Большаковын ханцуйнаас татлаа.

	Байшингаас Степашка том паалантай сияан аяга барьсаар гарч ирлээ. Аяган дотор модон халбага дүрээтэй байх агаад Степанида зоориноос давсалсан ногоо авахаар явж байсан бололтой, гэвч Захарыг хармагц намхан довжоон дээрээ зогслоо.

	— Ээ, манай хашаанд зочид хүрээд ирж! Митька яагаад хэлсэнгүй вэ? гэж инээмсэглэн уянгалуулав. Гэвч инээмсэглэх нь зовуурьтай, өрөвдөлтэй байлаа.

	Захар Степанида руу түргэн харснаа Фролд нэг юм хэлэх гэснээ больж, гагцхүү гараараа занган:

	— Петр Иванович явцгаая гэв.

	— Та нар чинь яагаа вэ? Гэрт орооч дээ гэж Степанида хэллээ.

	— За, за амьтны нүдэнд битгий өртөөд бай! Зоорь луу явсан бол яв... гэж Фрол дээрээс зандрав.

	Тэд тал тал тийшээ тарж Захар, Петр Иванович хоёр эргээд гудамж руу, Степанида, хашааны гүн дэх пин рүүгээ явлаа.

	Смирнов гудамжинд гарсан хойноо Кургановын байшин руу эргэн харлаа. Фрол саравч дээрээ харлан гозойж сэрээнийхээ ишийг тулан тэдний хойноос ширтсээр байх ажээ. Хамтралын дарга тэр харцыг нь мэдэрч байгаа юм шиг Смирновт санагдана.

	Захиргааны байшингийн цонх бороо орж байгаа мэт хөлөрч том том салаалан урсахаар тийм халтал галлажээ. Захар хувцсаа тайлалгүй ширээнийхээ ард сууж нүүрээ алгаараа таглав.

	Нөгөө тасалгаанд хувин хангинаж, хаалгаар Наталья Лукина харагдав.

	— Захарыч, ямар нэгэн юм хэрэгтэй байна уу? гэж тэр асуулаа.

	Дарга ширүүн алгаараа сахал нь цухуйсан нүүрээ илж:

	— Захиргааны гишүүд ирээгүй биз?

	— Ирж яваа байх аа.

	— Яасан шуламсууд вэ! Есөн цагт гэж цөмд нь хэлсэн юм сан. Хүрч ирмэгц нь манайхныг цуглуулаарай.

	Захар босож дээлийнхээ товчийг тайлав.

	— Танай Курганов ч муухай хүн юм аа. Шөнө хоёулхнаа байвал ч аймшигтай хүн байна гэж Петр Иванович хэлэв.

	Дарга хадаасанд дээлээ өлгөж, Петр Иванович руу харан мөрөө хавчисхийв.

	— Нүдийг нь харахад луйварчин шинжтэй болжээ. Дамчин гэдгийг дөнгөж сая бид үнэмшлээ. Дээрээс биднийг сэрээгээрээ бүлчих вий гэж би айж байлаа...

	— Үнээн үнэн, гэж Захар аяархан яриад, өчигдөр тэр үхсэн үнээг өрөвдөж, хөлдүү газар бөөрний арьсыг нь халцлахгүйн тулд хашаанаас үүрч гаргасан... гэвэл,

	— Амьдыг нь өрөвдвөл дээр сэн! Өвс дамлахдаа тэгж ухаардаг болоосой.

	Захар Смирновын яриаг сонсож, толгойгоо үл мэдэг сэгсэрч дуугүй болоход нь санаа алдаад,

	— Петр Иванович, би хэдийгээр үнэмшсэн ч ямар ч атугай итгэхгүй байна... гэв.

	— Юунд?

	— Фрол өвс зарах гэж авч яваад,

	— Тэгвэл яах гэж тэргэнд ачиж байгаа юм бэ?

	— Мэдэхгүй байна.

	Одоо Петр Иванович мөрөө хавчисхийж:

	— Тэгвэл би бас юу ч ойлгохгүй байна. Та түүнийг аргадаж байх шив... гэхдээ таны хэрэг. Фронт дээр надтай ийм юм тааралдсан бол ч би...

	— Ингэхэд Курганов фронтоос энгэр дүүрэн Алдрын одонтой ирсэн юм... гэв.

	Эрхлэгч гайхангуй толгойгоо сэгсрэв.

	— Чи цэргийн хүн. Одон зүгээр нэг өгдөггүйг чи мэдэж байгаа...

	Смирнов царай нь гэнэт хувьсхийж, суудалдаа лагхийн суув.

	— Петр Иванович! гэж Большаков түгшингүй толгой өлийлгөв.

	— Зүгээрээ, зүгээр... Одоо ингээд гайгүй болно.

	Ханан дээрх цаг хором хормыг авч чаг чагхийн урагшилна. Дусал нэг нэгэн дээрээ дуслах лугаа адил бөлгөө. Дуссан дуслыг газраас авч болдоггүйн адил өчүүхэн хормыг эргүүлж болохгүй.

	Петр Иванович хормыг хэзээ ч анхаарч байгаагүй, чаг чаг гэж дуугараад үр ашиггүй өнгөрдөгт харамсдаггүй байв. Харин одоо хором гэдэг чинь маш удаан байдгийг тод мэдрэв. Хором бүр бяцхан зураас шиг төсөөлөгдөнө, урахад л тэр алга болно. Цагийн дүүжингийн дуу дуулдаж амьдарсаар байхад хором үүрд мөнх алга болжээ. Тэгээд дахиад хэзээ ч эргэж ирэхгүй...

	Хананы цагнаас шалан дээр хормууд буурцаг шиг асгарна...

	— Одон ч үнэн шүү, зүгээр өгдөггүй юм. Гэвч нэг л ид шидийн юм болоод байна, чөтгөр аваг, чамайг даа. Чамайг Фролд дургүйг би мэдэрч байна. Нээрээ ч ийм хүнд яаж дурлах вэ? Тэгтэл хамгаалж байх шиг байх юм...

	— Дургүй мөртөө хамгаалдаг гэнэ ээ? За үгүй дээ! хэлэх үгээ олж хэлсэнгүй. Би түүнд итгэхгүй байна гэж үү дээ. Гэхдээ Устинд итгэдэггүй шигээ шүү.

	— Өө тийм бий Морозовт ямар шалтгаанаар итгэдэггүй бил ээ?

	— Нарийн төвөгтэй шалтгаантай, нэг яриагаар тайлбарлачихгүй. Курганов... Петр, харж байгаа биз дээ... Би чинь одоо болтол эхнэр аваагүй байгаа шүү дээ...

	— Нээрээ, энэ явдлынх нь тухай сонссон юм байна... Анисим нэг ярьж байсан...

	— Анисим аа? гэж дарга лавлаад, — За. харж байгаа биз дээ. Хүний гоморхол мартагддаггүй. Оюун ухаанаараа би Кургановыг аль эртний уучилсан. Харин уулзах бүрийдээ сэтгэл хүйт оргиж байдаг юм. Түүнээс гадна Устин, Фрол хоёр хоёулаа яагаад ч юм дандаа хүмүүсийн харцнаас нуугдаж байдаг. Чухам яагаад тэгж байгааг би ойлгодоггүй юм. Магадгүй, шал дэмий юм ч байж болно... Эсвэл юунаас ч нуугдаагүй байж болно. Над тэгж л санагддаг, тэгээд л итгэдэггүй бил ээ.

	— Итгэдэггүй гэнэ ээ? Морозов чинь бригадын дарга шүү дээ.

	Захар дэвтэр шугамдаж байсан харандаагаа шидэж:

	— Түүний бригадын дарга болсон түүх эртний нарийн төвөгтэй юм аа. Амьдрал гэдэг нэг үгээр хэлэхэд цагаан толгой биш... Бригадын дарга болгож байхдаа итгэсэн юм.

	— Тэгвэл хэдийд, юу болсон юм бэ? гэж Смирнов асуув.

	— Хэдийд, юу болсон гэнэ ээ? гээд Захар бодлогоширч,

	— За яах вэ сайн бодож үзвэл хариулж болно. Гэхдээ Фролын талаар ч нэгэн зэрэг хариулж болно. Энэ бол сар, улирал өөрчлөгдөх лугаа адил бололтой. Өвөл байсан юм даг, гэвч дулаахан сайхан өдөр байлаа. Нэг, хоёр өдөр... Анзаарсангүй. Дараа нь дээврээс цас хайлан дусална.

	Цас сууж, горхи урсаж, Светлиха гол ханзарлаа. Бүгд ёсоороо, нэг биш харсан зүйл л дээ. Дараа нь нуга руу харвал ногоорчээ. Ийм л байх юм даа! Бүтэн хагас сарын өмнө нугаар цасан шуурга шуурч байсан! Ойлгогдохгүй байна уу? гэв.

	— Сайн ойлгохгүй байна гэж Смирнов зөвшөөрөв.

	— Фрол, Устин хоёр бол өөр хүмүүс. Тэдэнд тийм тийм юм хий гэж хэлье л дээ: Фрол гунигтай харж, егөөтэй инээмсэглэнэ. Гэвч ажилд хүрмэгцээ шууд өөрчлөөд хаячихна. Тэгээд сэтгэлээрээ хийнэ гэдэгт итгэж болно. Устин бол өөр өө. Тэр аль эртний үүнийг хийчих хэрэгтэй байсан юм гэж ярина, тэгээд дуртайяа биелүүлнэ гэж батална. Үнэхээр ч дандаа биелүүлнэ. Бас л сэтгэлээрээ хийж байх шиг байна. Чингээд түүн рүү харвал: дуртай биш, хийсэн болж буй дур үзүүлж байна гэж бодогдоно. Яагаад тэгж бодогдоно вэ?

	— Захар Захарович, чи Устинд атгаг санаа агуулж байдаг юм биш биз дээ?

	— Харин Фролд л тийм байж болох юм.

	— Энэ ч үнэн гэж Петр Иванович зөвшөөрөв.

	— Ингээд ийм хоёр сэтгэл анзаарагдахгүй амьдарч, өөр өөрийнхийгөө хийж байна. Харин үүнийг гэнэт гаднаас нь харах юм бол ай даа! юм бий! Цас тогтсон газар ногоордог! Заримдаа эсрэг болдог. Өчигдөр Курганов үнээг өрөвдсөн гэж би ярьсан хэмээн Большаков зугуухан яриагаа үргэлжлүүлж, Үхсэн үнээг шүү. Гэвч тэр амьд байхад нь өрөвддөг байв. Тэр үнээгээ хамтралын хамгийн шилдэг үнээний нэг байсан юм гэсэн. Харин Устин өрөвдөөгүй. Түүнд үнээ бол үнээ л гэсэн үг. Ер нь мал гэсэн үг. Аар саархан юм гэж хэл ээ биз дээ? Яах вэ, тийм байж болно. Тээр тэнд довцог дээр байгаа долоон жилийн сургуулийг бид барьсан. Барилгачид нь базаахгүй барилгачид байлаа. Моторин цонхны зайг харалгүй дөнгөж метр метрийн хэмжээтэй хийчихжээ. “Хот газар биш, болно, жааз хийхэд амархан, шил бага шаардагдана” гэж Устин хэлдэг байгаа. Фрол байшинг тойрч, өөдөөс нь харж зогсоод тамхиа татав. Би бас барилгыг үзэж яваад санамсаргүй түүн дээр очлоо. Тэр над руу нүд буландан, уруулаа цорвойлгон: “Барилгачид... Ийм сургуульд танай муурын зулзага - багачууд сохорно доо” гэв.

	Ер нь түүнтэй ярилцахад эвгүй байдаг юм, тэгтэл тэр бас “муурын зулзага - багачуул” гэдэг үг олжээ... Гэвч би бодож, бодож цонхны зайг аль болох өргөн хийхийг тушааж бил ээ. Фролын эсрэг хийхийг ихэд хүслээ. Яагаад Устин санал гаргадаггүй, Фрол гаргадаг бил ээ? Бас л аар саар гэх үү? гэвч хоёр аар саархан зүйлийн дундаас нэг дундаж гарна аа даа...

	Гахайны байр аянгад шатсан явдал аль эрт болсон бил ээ. Тэгэхдээ бороо ч ороогүй, аянга ниргэчихсэн юм. Зунжингаа хачин жигтэй хуурай, хамаг юм хатсан байв. Гахайн байрыг давирхайтай модоор барьж сүрлээр дээвэрлэсэн байлаа. Агшин төдийд гал дүрэлзэж шуугин дүнгэнэхэд тооройн чарлах дуу үл сонсогдоно. Харин гахай үхэхийнхээ өмнө хэрхэн чарладгийг сонссон биз? Гуч орчим толгой гахайтай байр мөдхөн унах гэж байв. Тэр үедээ маш их баялаг бил ээ. Тойрон гүйлдэх боловч ойртох хүн бадаггүй! Устин гараараа занган цөмөөрөө үхлээ гээд газар суулаа.

	— Тэгээд Фрол гал руу орлоо гэж үү дээ? гэж Смирнов асуув.

	— Таалаа. Брезент цуваа усанд дүрж өмсөөд хаалганы түгжээг тайлахаар шууд гал руу орлоо. Гал руу орохынхоо өмнө шартайдуу ширэв татаж: “Намайг шатахад чи хамгийн түрүүнд баярлах болно. Хамтралын хөрөнгө хураах гэж яваад хохирлоо гээд нөгөө ертөнцөд надад хэн ч талархахгүй...” гэж бил ээ. Тэгээд хаалгыг цэлийтэл нь нээж гахайнуудыг хөөж гаргасан юм даа. Шатаж хуйхлагдсан түүн дээр явж очиход над руу: Яльтай юм хийгээгүй мөртөө талархал хүлээлээ. Хамтралын төлөө шатахад харамсалтай биш ээ гэж би хэлсэн шүү дээ...” гэсэн хорон үг хаяж бил ээ.

	— Сонсож байхад тэр чинь баатар байна даа гэж Смирнов итгээгүй мэт дуугарлаа.

	Захар Большаков үүнд жаахан өөрчлөгдөж, гомдсон дуугаар:

	— Петр Иванович, мэдэж байна уу... Хэдий тийм боловч энэ Фролыг аль эртний бригадын даргаар тавих байсан юм гэв.

	— Тэгээд яагаад тавиагүй юм бэ?

	— Шал дэмий юмны төлөө тавиагүй. Тэр болохыг хүсдэггүй юм. Дайны дараахан бригад ав гэж би ятгаад дийлээгүй юм. Тэр: “Талархсанаа илэрхийлье. Дарга болох хэрэгцээ алга. Тэгээд ч... чамгүйгээр хүмүүсийн дунд оруулах хүн бий” гэж инээмсэглэх төдий хариулж бил ээ.

	Энэ нь юу гэсэн утгатайг яагаад ч ойлгож чаддаггүй юм.

	— Дооглож л байхгүй юу, өөр юу байх бил ээ!

	— Ай... гэж Захар толгой сэгсрэн, түүний хэдийд дооглож, хэдийд дооглохгүй ярьдгийг би мэднэ. Онцгой тааварлах зөнтэй болчихсон юм... гэлээ.

	Большаков Смирновыг анхааралтай ширтэж, босож ширээнийхээ цаанаас гаран, цонх руу очин гудамжны дагуу удаан харлаа. Тэгснээ:

	— Петр Иванович, түүний тухай юу ч хэвлэхгүй байхыг би чамаас гуйя... гэж хэллээ.

	— Юу гэсэн үг вэ? гэж Смирнов гайхан асуув.

	— Нэгдүгээрт өвс бол эцсийн эцэст түүнийх. Бид тэгэх эрх байхгүй...

	— Эрх гэнэ шүү?! гэж Смирнов унтууцан: — Тэгвэл тэр... дамын наймаа хийх эрхтэй юм уу? Тэгээд бас ийм үед... гэхэд дарга Смирнов руу очиж мөрөн дээр нь гараа тавиад:

	— Чи байз, байз... гээд, тэгэхээр ийм байна. Хоёрдугаарт... Би чамд сая тайлбарлалаа шүү дээ... яаж товчхон хэлдэг юм бил ээ... Устин, Фрол хоёрт хоёуланд нь итгэдэггүй гэлээ, яагаад Кургановт илүү итгэдгээ би тайлбарласан. Петр Иванович аа, түүний сэтгэлд ямар нэгэн юм болж байгаа шүү дээ. Бүр эртнээс тийм байгаа бололтой. Түүний дотор ямар нэг шарх нэг задарч цус гоожин, нэг овоо болж байгаа юм шиг сэтгэгдэл надад төрдөг юм. Гэвч ямар шарх, юу болж байгааг мэдэхгүй юм. Насан туршаа миний нүдэн дээр амьдарч байгаа болохоор онцгой их гай зовлон, сүйд болох юм учраагүй санагдана. Түүнтэй чин сэтгэлээсээ ярих боломжгүй. Нэг ярих гэж оролдоод бүтээгүй... Ингээд л тэр... хэмээн Большаков дуугүй болж ширээндээ эргэж очин суугаад:

	— Ер нь тэр өөрөө таатай биш амьдардаг юм. Гэвч энэ эр эцсийн эцэст өөрийгөө олж амьдралын байр сууриа олно гэдэгт би итгэж байна. Цагаа болохоор өөрөө хүмүүст бүгдийг тайлбарлана. Петр Иванович, тиймээс юу ч хэлсний хэрэггүй... гэж Большаков яриагаа үргэлжлүүлэв.

	— Тийм үе ирнэ гэж чи бодож байна уу? хэмээн Смирнов лавлав.

	— Би үүнд итгэж байна гэж Большаков давтав.

	Нар мананг сулруулсан бололтой ээж, цонхны хөлдүү шилний мөс дээрээсээ хайлж эхлэв. Цонхны тавцан дээр хайлсан тунгалаг ус мэлтэлзэн тогтжээ. Тэр усан дээр нарийхан даавуу хөвж, үзүүрийг нь цонхны тавцангийн дүүжилсэн шилд оруулжээ. Хайлсан ус даавууг даган шилэнд аяархан дусна. Дусал дуслаар хормын агшин шиг жигд дусална.

	Нэлээд дуугүй байсны эцэст Смирнов:

	— За тэгье! Захар Захарыч, яах вэ тэмдэглэлийг хүлээе. Гэвч...

	Курганов, Морозов хоёрын талаар би чухамхүү яагаад тодорхой асуугаад байгааг мэдэрч байна уу гэлээ.

	— Мэдэхгүй байна. Зүгээр санамсаргүй яриа болсон гэж би бодож байна.

	— Харж байгаа биз дээ... Сүүлийн үед муж даяар шашны бүлэглэлүүд хөдөлж эхэллээ. Манай районд ч тавьтан, иеговистуудтай болсон явдал гарлаа.

	Захар асуусан байдалтай хөмсгөө хөдөлгөв.

	— Морозовын эхнэр... бас Фролынх мөргөлийн байшинд очдог гэж ярьцгааж байна хэмээн Смирнов яриагаа үргэлжлүүлж, зөвхөн эхнэрүүд нь үү? Нөхрүүд нь ч магадгүй... гэж өөрийн эрхгүй бодогдох юм... гэсэнд,

	— Нэг дордвол долоо дордоно оо гэж энэ дээ!

	— Чи юу гэнэ ээ? гэж Большаков дуу алдав.

	— Тэгээд яагаа вэ? Тэр манай Уваров...

	Ручьевка бригадын хижээл хамтралчин Исидор Увароватай уг явдал саяхан тохиолджээ. Гэр бүлийнхний нь бүрэлдэхүүнийг цэрэг эрийн тооцооны баримт бичигт тодруулж бичихээр хоёр долоо хоногийн өмнө түүнийг цэргийн хэлтэс дээр дууджээ. Тэр цэргийн хэлтсийн босгыг айн алхаж, ширээний дэргэд болгоомжтой суужээ. Тэгээд дараа нь цэргийн хэлтсийн ажилтны гараас хамаг тооцооны баримт бичгээ шүүрэн авч жижиглэн урж тасчин шалан дээр хаяад:

	— Гартаа дахин буу барихгүй! Өөртэйгөө адил юмыг алж байх нүгэл! Чадахгүй... чадахгүй... Надад өнгөрсөн нүглээ уучлах цаг хүрэхгүй байна гэж хашхиран гишгэчжээ.

	Уваровынхны өнөр гэр бүл Ручьевка тосгоны захад гурван байшинд амьдардаг ажээ. Удам угсааны тэргүүн өвгөн Евдоким өөрийн гэх аж ахуй байхгүй тул гурван хүүгийндээ ээлжлэн сууна. Уваровын эдлэн бүр зуудаг нохойтой, тосгон цахилгаан гэрэлтэй ч гэсэн байшин бүр нь дэнтэй, айл болгон араатан шиг айж эмээсэн, уранхай нооронхой, бохир бөөн хүүхэдтэй бөлгөө.

	Исидор Уваров тэр нэгэн цагт хөгжөөнтэй, нийцтэй хүн байсан бөгөөд эх орны дайнд сайн байлдаж, ахлах дэслэгч цолтой гэртээ буцаж иржээ. Гэвч одоо баргар царайлан, юу ч ярихгүй зожиг байх дуртай болжээ. Хамтралчид фронтод аль болох түргэн явуулж өгөхийг гуйн цэргийн хэлтэс дээр нэг биш удаа гүйн очсон арван долоон настай горзгор залуу Исидорын хүү Ленькаг дөчин дөрвөн оны намар Светлиха голд живж үхсэнээр үүнийг тайлбарладаг байв. Тэгэхэд өвгөн Евдоким район даяар шуугиан дэгдээсэн бил ээ. Ленькаг Светлихад хэдэн өдөр хайсан авч олоогүй ажээ.

	Ууган хүүгээ ингэж ямар ч утгагүй, тэнэгээр алдах нь тоглоом биш болохоор цөмөөрөө Исидорт тал засна... Гэвч цаг хугацаа улирч, Уваровын уй гашуу гайгүй болж зөөлрөхийг хүлээцгээнэ.

	Цаг хугацаа өнгөрсөөр, Исидор улам зожгирсоор байв. Тэгээд Уваровын удмынхан цөмөөрөө жил ирэх тутам хүмүүсээс холдсоор байх бөлгөө. Эхлээд нэг нь, дараа нь нөгөөх нь, эцэст нь гурав дахь нь эдлэнгээ бөглүү хашаагаар тусгаарлаж, том дааман хаалганы нь цаана зуудаг ноход нь гинжээ харжигнуулна. Тэгтэл саяхан...

	Исидор Уваровын хэргийг шүүхэд шилжүүлжээ. Шүүх хурал болоогүй, яаж дуусах нь тодорхойгүй байсан боловч Исидор мөрдөн байцаалт дээр өөрийгөө иеговист ч биш, тавьтан ч биш гээд, бүх асуултад: “манай шүтлэг тийм юм, тэгээд л тэр... бурхны шүтлэг” гэж хариулдаг байжээ...

	— За за. Чи энэ асуултыг над тавьсан гэж Захар дуугараад,

	— Үгүй, тийм байх ёсгүй!.. Устиний эхнэр бол өөр асуудал. Гэвч тэр баптист. Үнэндээ баптист, тавьтын хооронд нэг их ялгаа байхгүй шиг санагдана. Тавьтын бүлгийнхэн нэлээд хэрцгий. Тэгээд гүйцээ. Гэтэл бид өөрийнхөө баптистуудыг ширүүн мөрддөг. Степанида заримдаа мөргөлийн байшин руу ордог нь үнэн. Харин Устин, Фрол хоёр өөрсдөө бол ч... Үгүй, би мэдэх л байсан... Чамд баримт байгаа юм уу? гэв.

	— Баримт ч байхгүй... Тэгээд би тэдэнтэй уулзахаар ирсэн юм. Шажин шүтлэгтнийг сонинд ниргэх хэрэгтэй байна.

	Большаков духаа арчин дахин босож өрөөн дотуураа булангийн хооронд явна.

	— Петр, чи намайг зовоочихлоо. Хэдийгээр толгойд багтахгүй байгаа ч гэсэн бидний энэ үргэлжийн үймээний цаана, хамар дороо юу хийж буйг бүгдийг яаж харах вэ... Харин баримт хэрэгтэй... Манай баптистуудын хэрцгийллийг огтхон ч анзаараагүй. Пистимеягийн гол түншүүд бол өтөл ядарсан чавганц нар шүү дээ. Түүний бүлэг аль эртний, бүр дайны эхэн үеэс бий болсон боловч өсөж томроогүй байна. Гэвч нэг баримтархуу юм манайд бий... гээд Захар түрүүчийн суудалдаа сууж, духаа дахин арчаад:

	— Чиний таавар надад амар заяа үзүүлэхгүй нь дээ: Чөтгөр... Ялангуяа Устиний талаар... чи Антипын ярьдаг шиг... Гэхдээ нэг баримт бий байх шүү, гэвч... Ер нь Клавдия Никулина... гэв.

	— Никулина гэнэ ээ? Федор Морозовын эхнэр үү?! Тэр баптистууд дээр очдог юм уу? гэж Смирнов гайхан дуу алдлаа.

	— Одоохондоо үүн дээрээ хүрээгүй байгаа бололтой. Харин чавганц нар түүн дээр очдог гэсэн цуу яриа байгаа юм. Аль эртний барайгаад байдаг болчихсон юм. Шаарнууд чинь эмэгтэй хүний их уй гашууг ашиглажээ. Өнгөрсөн зун үүрэндээ аваачсан байсан. Корнеев бид хоёр санамсаргүй илрүүлсэн юм... Тийшээ хэзээ ч очихгүй гэж тангарагласан. Гэвч Пистимеягийн мөргөлчид... салахгүй, шумуул шиг эргэлдээд байгаа юм.

	— Тэднийг айлгаж болохгүй гэж үү?

	— Үзээд алдъя. Гэхдээ Никулинагийн хаалган дээр харуул тавилтай биш дээ.

	— Клавдиятай өөртэй нь ярьсан уу?

	— Харин чи юу гэж бодож байна?

	— Тэгээд яав?

	Захар дуугарсангүй.

	— Уйлаад л байсан. “Надад хэцүү байна” гэсэн. Амаргүй байгааг нь бид тэртэй тэргүй мэднэ. Мөргөлийн байшинд очихгүй гэж тангарагласан. Очихгүй байж болно. Хэргийн учир үүнд байгаа гэж үү...

	— Би бас түүнтэй заавал ярина.

	— Ярь, ярь гэж Захар зөвшөөрөөд, хэрвээ лекц, яриа, өгүүллээр бүтээх амархан байсан бол ч... ганц бөхийгөөд л сугалаад хаячихдаг хог ургамал биш дээ гээд толгой сэгсэрч,

	— Гэхдээ бид түүнийг зүгээр өгөхгүй! үзэлцэх болно. Гол нь харалгүй өнгөрчих вий. Харин өгүүлэлд... Петр Иванович, би бол түүнийг дурсахгүй байх сан. Энгийнээр яривал энэ нь Клавдияг дөжрүүлж, толгой нь бүр эргэж, яг эргүүлэгт орно. Ойлгож байна уу? гэсэнд:

	— Тийм, тийм гэж Смирнов бодлогошронгуй дуугарлаа.

	— Ингээд боллоо... Харин тэр иеговистуудтай юу тохиолдсон юм бэ? Энэ бол шашны бүлэглэлээсээ илүү улс төрийн нууц байгууллага байх аа.

	— Тийм ээ, яг тийм гэж Смирнов толгой дохиод, — Нэлээд хэдэн тохиолдол болсон. Хамгийн аймшигтай нь хүүхдүүд рүү тэмтрүүлээ сарвайсан нь юм. Районы дунд сургуулийн нэг охин найз нараа цуглуулж: Христос бурхан газар дэлхийгээр харагдахгүй явж, бүр мянга есөн зуун арван найман оноос хойш явж ариун дайнд бэлтгэж байна. Энэ дайнд шулмын хүчний эсрэг зуун дөчин дөрвөн мянган цэрэг тулалдах болно. Одоо тулалдааны өмнөх сүүлчийн өдрүүд боллоо... гэж итгүүлж эхэлжээ. Нэг эмэгтэй багш үүнийг нь сонсжээ. Тэгтэл тэр охины эцэг эх угийн иеговистууд байж, Тэднийхээр “бүлэг” хэмээх бөөн дугуйлан зохион байгуулсан байж. “Харуулын цамхаг” (Башня стражи) сэтгүүлийг3 захиалах үеэр “бүлгийг” илрүүлжээ.

	— Үнэхээр сонин хэрэг байна гэж Захар дуугарлаа...

	— Энэ зун нэг тосгонд гэнэт хоёр залуу алга болжээ гэж Смирнов яриагаа үргэлжлүүлэв. Эцэг эх нь хаашаа ч юм хамаатны руугаа явсан гэж тайлбарлажээ. Нэг, хоёр сар өнгөрч, эргэж ирсэнгүй. Сургууль эхлэх болж, тэд байдаггүй. Сургууль нь сэжигтэй байна гэж шуугиан дэгдээжээ. Тэгтэл иеговист эцэг эх нь хүүхдүүдээ молдав дахь санаа нэгтнийдээ сургахаар явуулсан байжээ... Одоо Уваровтай болсон явдлыг аваад үзье. Одоохондоо иеговист юм уу тавьтын алин болох учрыг олоогүй байна. Гэвч ямар нэг бүлэглэл гэдэг нь тодорхой байгаа юм гэж ярив.

	— Ээ чөтгөр, гэтэл бид ойлгож байна уу... Бид энд алмайрч байж дээ... Би Уваровынхныд хэчнээн ч очлоо доо, гэж Большаков гунигтай ярив.

	— Очоо л биз, яагаа вэ. Би ч тэднийхнийг мэднэ. Өвгөн Евдокимтой нэг биш удаа ярилцаж байсан. Яаж нэвт харах бил ээ. Харин хоёр бүлэг хоёулаа нууц, маш далд ажилладаг юм. Жишээлбэл иеговистууд бүхэл бүтэн хэвлэлийн үйлдвэрийг нууж чаддаг. Томск мужид саяхан нэг тийм хэвлэлийн үйлдвэр илрүүлжээ. “Башня стражи” сэтгүүлийг украйн хэлээр хэвлэж байсан байна. Украинд орчуулаад, Томскт эхийг нь явуулж, бэлэн сэтгүүлээ тэндээсээ эргүүлээд явуулдаг байж. Тэгэхээр жирийн яриагаар иеговистыг хэзээ ч тодорхойлохгүй. Яг л гарыг нь барьж авахгүй бол тэд хэзээ ч үүнийгээ хүлээхгүй.

	— За Уваровынхан яаж төгсөхийг харцгаая. Одоо ч Уваровынхнаас, Пистимеягаас, Устинээс хараагаа салгахгүй ээ гэж Большаков хэлэв.

	Энэ үеэр хаалга онгойж, Устин Морозов орж ирлээ. Орж ирээд Большаков, Смирнов хоёрыг тойруулан харснаа ярвагардуу инээмсэглэв. Тэр даргын хэлсэн сүүлчийн үгийг дуулсан бололтой.

	— Устин Акимыч, та яагаа вэ? Бие зүгээр биз дээ? хэмээн Смирнов асуулаа.

	— Саад болсон бол уучлаарай! гэж Морозов уруул цорвогоноод өрөөн дотуур явснаа сандал дээр суусангүй, яагаад ч юм хана налан явган суугаад хавтгаа гарган тамхи ороож,

	— Биеийг минь асуусанд баярлалаа! Одоо ч юуны эрүүл мэнд... гэв.

	Захар анх удаа Устиныг харж байгаа мэт харав.

	— Сониндоо бидний тухай бичих гэж байгаа юм биз дээ? гэж Морозов Смирновоос асуугаад, мойног бүдүүн хуруугаараа хайрцгаас чүдэнз гаргаж, тамхиа асаан татлаа. Устин тамхиа биш сахлаа асаасан мэт ороосон тамхи нь шажигнав.

	— “Үүрийн гэгээ” хамтралын үнээнүүд нь үхэж эхэллээ... гэж бичих юм биз дээ.

	— Бичнэ. Гагцхүү... чиний эхнэрийн тухай, түүний мөргөлийн газрын тухай бичнэ! гээд Смирнов ямар сэтгэгдэл төрөхийг нь ажиглан хүлээв.

	Гэвч Устин энэ үгэнд бүр хайнга хандсан нь гайхалтай бөлгөө.

	— Чангахан бичээрэй. Тэр муу тахал, дандаа миний уурыг хүргэж байдаг юм. Бурхны шаар өөрийнхөө халдварыг охинд минь халдаачихсан гэж тэр хэлэв.

	— Чи юугаа харж байсан юм бэ? гэж Смирнов асуув.

	— Би яах юм бэ? Би түүнтэй нүглээр учирсан амьтан. Варькагаа халаасандаа хийгээд авч явах болж байна уу?

	Яриа түр зогсосхийхэд Захар хамаг бодлоо орхиж:

	— За яах вэ... Устин захиргааны гишүүдэд одоо хэлэх үү? гэлээ. Морозов үг дуугүй тамхиа татна. Түүний хар нүд тамхины гал руу хайнгадуу, хүйтэн ширтэнэ.

	— Юугаа хэлэх юм бэ? Тэднээс асууж, зөвлөлдье гэж тэр дуугарав.

	Тэгээд шалнаас босож сандал дээр суун хөвөнтэй өмдтэй бүдүүн гуяа алцайн сууж, өөрийн дуртай байдлаар өвдгөө тохойлдон доошоо ширтэв. Өрөөнд тамхины хэсэгхэн утаа хөвнө. Морозов тамхиныхаа ишийг шалан дээр хаян, гар уллагаатай хар эсгий гутлаараа гишгэж, үрлээ. Өөрөө тарьсан том ширхэгтэй тамхи гутлын улан дор элс шиг шажигнах сонстоно.

	Дараа нь утаагаа гаргахын тулд хажуу өрөөний хаалгыг нээж түрүүчийнхээ суудалд эргэж суугаад сандал нь задарч унах унах нь уу гэлтэй муухай чахарлаа.

	— Зөвлөлдье гэж Морозов дахин хэлээд, илэн далангүй хэлэхэд тэр зөвлөл нь яаж туслахыг мэдэхгүй байна... гээд Устин эвшээж амаа таглан, толгойгоо ганзагалав. Тэр нэлээд хугацаанд өвдөгнийхөө хоорондуур шал руу дуугүй ширтсэнээ,

	— Би шөнөжин орондоо хөрвөөж, дэвсгэрээ сэмлэж гүйцлээ. Ухаан бодол самуурчихлаа. Олигтойхон юм бодож чадахгүй байна гэж нэмж хэлэв.

	Гэрийн гар нэхмэл бүс бүсэлсэн Андрон Овчинников ташуураа барьсаар захиргаа руу орж ирэн лаазтай хүйтэн уснаас үг дуугүй удаан залгилж, сахал ургасан төвөнгөө хөдөлгөнө. Уруулаа ханцуйгаараа арчин, хүнд үстэй малгайгаа шил рүүгээ хаяж, цэнхэр судас нь гүрийсэн хөлөрсөн шар духаа гарган өрөөний босго алхлаа.

	— Чөтгөрийн хавцал орж бухлын буйр хамахаар явлаа гэж тэр мэдэгдэв.

	— Тэнд өнгөрсөн долоо хоногт цөмийг хайчихсан. Пихтовагийн аманд хэрэгтэй гэж дарга хэлэв.

	— Хавцал руу яв гэж бригадын дарга тушаасан гээд Овчинников Морозов руу заалаа.

	— Зэгсний тэнд байх байх ёстой. Бид тэнд дөрвөн бухал тавьсан. Харин Пихтовагийн аманд Егор та хоёр үз ээ биз дээ гэж Устин яаралгүй тайлбарлав.

	— Байсан гэдэгт эргэлзэж байна. Намраас эхлээд цөмийг нь хураачихсан.

	Андрон Овчинников дандаа бүх юманд эргэлздэг бил ээ. Тэр залуу байхдаа трактор мориноос хүчтэйд эргэлзэж байжээ. Овчинниковыхан угийн ядуу байжээ. Андрон Меньшиковыхныг сайн санах бөгөөд ард түмэн нударганчуудыг дийлнэ гэдэгт эргэлзэж байв. Огторгуйд анхны онгоц хараад ч эргэлзэж байжээ. Тэр ч байтугай толгой дараалан огторгуйгаар нисэж яваа хиймэл дагуулыг харах гэж хамтралынхан бужигнаж байхад Андрон шилээ маажиж: “Ээ шуламсууд! Тэглээ ч гэсэн эргэлзэж байна” гэжээ.

	Андрон Овчинников амьдралдаа гагцхүү нэг удаа ямар ч байсан зөв эргэлзсэн шиг санагдана. “Хүйтэн дайн” санамсаргүй “халуун дайн” болж болох тухай яриаг сонсож байгаад: “эргэлзэж байна...” гэсэн дуртай үгээ хэлснээ: — “Чөтгөр бурхны сахлаас чангааж, харин өөрөө загалмайлдаг” гэсэн ажээ.

	Уг ярианы ойролцоо байсан Митька Курганов тэгэхэд:

	“Ах аа, тэр яагаад загалмайлж байгаа юм гэж сонирхоход, “за эврээр яаж мөргөдөг бил ээ?” гэж хариулжээ.

	— За яах вэ, Зэгст нуур луу яваг гэж Большаков хэлэв.

	— Замдаа Тахир жалга руу эргээрэй. Тэндээс олдож магадгүй гэж Морозов ярилаа.

	Андрон лаазтай ус руу дахиад очлоо. Түүнийг ус ууж байхад Захар хуруугаараа ширээ бодлогошронгуй тогшино...

	— Устин, биднийг зовлонгоос аврахыг хамтралчдаас гуйя гэж би бодож байна. Их биш ч гэсэн хүн бүр өөртөө жаахан жаахан өвс хадаж авсан. Хүн бүр тэрэг нь тэрэг, хагас тэрэг нь хагас тэрэг, хэн хэчнээнийг өгч болохоо малын хашаа руу аваачиж өгөг. Хамтралынхаа төлөө алзахгүй. Өөрийнхөө малыг төмс, хивгээр тэжээнэ. Хэрвээ өвс нь хүрэлцэхүй бол тэжээх юм олдоно. Ингээд захиргааныхантай ярилцаж, гуйя, тэгэх үү? гэж дарга ярилаа.

	— Устин дуугарсангүй, дахиад л өвдөгнийхөө хоорондуур шал ширтэнэ.

	— Зарим нь өвсөө дамлан худалдаж байна... Цагаа олж дээ... гэж Смирнов биеэ барин хэллээ.

	Устин хар толгойгоо зугуухан өргөж, онгорхой хаалгаар Овчинниковыг хайнгадуухан харлаа. Тэрхүү зэрвэсхэн харцанд жирийн дүнсгэр байдлаас өөр юу ч байхгүй юм шиг ажээ. Хүмүүс ийм хэцүү бэрх зорилтыг шийдвэрлэж байхад чи уух дуртай сажилж байдаг гэсэн халаглал хормын төдий сонсогдох шиг болов...

	Андрон төмөр харжигнуулж лааз дээр сияан аягаа тавилаа.

	— Гуйна гэв үү? гээд дахин хаалган дээр ирж Захараас лавлаад, “эргэлзэж байна...” гэлээ.

	— Юунд? гэж Большаков түүн рүү харлаа.

	— Хууль тариачдыг жаахан ч гэсэн хамгаалдаг,

	— Устин, чи юу гэж бодож байна? гэж дарга Овчинниковын юу гэх гэснийг үл ойлгон Морозовт хандан асуув.

	— Ямар яриа байх вэ гээд бригадын дарга мөрөө хөдөлгөснөө, — Центнерийг гаргаж болно. Тэгээд ч хүн болгон үүрэгтэй. Чинээлэг байдал өөрөө хүрээд ирэхгүй, хамтралаар дамжиж бий болно. Харин... гээд Устин сахлаа атгаж бөх эсэхийг нь шалгах мэт чангааж:

	— “Эрүү үгүй сэн бол сахал юун дээр ургах вэ?” гэдэгт ард түмэн дасаж мартжээ гэж үргэлжлүүлэн хэлэв.

	Большаков тээнэгэлзэн, Морозов, Овчинников хоёрыг ээлжлэн харлаа.

	— Та нар эцсийн эцэст юун таавар таалцаад байна даа!

	Морозов хөлөө байранд нь зөөж тавин алгуурхан:

	Миний тогоон дахь яагаад багассаныг чөтгөр л мэдэх байх. Бидний гуйлтыг тэгээд тушаал гэж битгий үзээсэй, тэгээд районоор битгий тэнээсэй гэж бодсон юм.

	Нэг үгээр хэлбэл, чи удирдагч хүн бүгдийг мэдэж байх ёстой... Энэ жил бол тэжээлгүй жил. Ямар коммунизмын үед амьдарч байгаа биш, айл бүр өөрийн үнээтэйг нуух хэрэг алга... Өөрөөр хэлбэл би... гэх гэсэн юм,

	— Арай тодорхой хэлж болохгүй юу? гэж Захар ярвайв.

	— Ингэхээр Овчинниковыг харж байгаа биз дээ... “Үүрийн гэгээ” хамтрал хүмүүсийнхээ өвсийг гучаад оны тариа шиг хурааж аваад... гэсэн яриа түймэр газар авах лугаа адил район даяар тархана.

	— Та юу гэнэ ээ? гэж Смирнов өөрийн эрхгүй дуугарав.

	— Тэгээд яагаа вэ? Устин аварга том биеэрээ Смирнов руу эргэж дахин асуулаа.

	Петр Иванович түүний хүйтэн боловч дооглонгуй нүднээ: зарим хүний боддог шиг асуудал тийм амархан биш ээ, манай тариачны будаанаас халбагадсан ч болоосой, тэгвэл ингэж дуу алдахгүй, адаглаад л ийм хуумгай асуулт тавихгүй байх сан гэсэн шинж тод харагдлаа...

	— Нэгдүгээрт одоо гучаад он биш, хоёрдугаарт... гэж Петр Иванович тайван хэллээ.

	— Нэгдүгээрт, хоёрдугаарт... хорин тавдугаарт... “Үстэй дээлийг минь ав, тэгээд шуугиан битгий гарга” гэсэн нэг хошин үлгэр байдаг сан. Чингээд дараа нь хүн бүрд хэн ч юу ч хурааж аваагүй гэж тайлбарла! хэмээн Устин Смирновын яриаг тасалж, — би бол захирамж, удирдамжаар биш, бүгдийг бодож хийх хэрэгтэй гэдэг талын хүн. Ард түмнийг шал дэмий ноолох хэрэггүй... гэлээ.

	Хамтралын захиргааны довжоон дээр олон хүний хөлийн чимээ гарахад Устин дуугүй болов. Өрөөнд Борис Дементьевич Корнеев, Филимон Колесников, Клавдия Никулина, араас нь Ручьевкагийн бригадын дарга Игнат Круглов хүйтэнд ягаан царайлан, нүсэр бие нь хаалгаар багтаж ядан орж ирлээ. Түүний хойноос хамгийн алс холын тавдугаар бригадын удирдагч, саяхан мужийн намын хороонд хариуцлагатай ажил хийж байсан хувцсаа нямбай индүүдсэн, зангиатай, сэхээтэн байрын дүртэй гучин мянгатан Владимир Владимирович Притворов болон бүх тосгоны захиргааны хэд хэдэн гишүүд орж ирэв. Хамгийн сүүлд яагаад ч юм Митька Кургановыг санагдуулдаг “хамгийн залуу” бригадын дарга Юрий Горбатенко босго алхлаа. Даргын өрөөнд хүйт орж, дуу чимээ, инээдэм наргианаар дүүрэв.

	Хүмүүс мэндлэлцэж, хүйтнийг харааж, сандал түржигнүүлэв.

	Петр Иванович: — Энэ бүх хүнийг бараг цөмийг таних бил ээ. Тэр ч байтугай тэдний зан араншин, дадал заншил, сул талыг мэднэ. Жишээлбэл бригадынхан нь зүгээр л “бригадын дарга Юрка” гэж нэрлэдэг Юрий Горбатенко өвөл, зунгүй зах нь задгай явдаг, хүйтэнд чийргээс гадна хатуу үгэнд дуртай залуу бил ээ.

	Хамтралчид түүний бүдүүлэг, хамаа намаагүй байдагт даргадаа гомдол мэдүүлж, хурал болгон дээр “нэг жилээс илүү” сонгохгүй гэх боловч бригадын даргыг сонгох болоход “бидэнд, манай Юркаг өг” гэж нэгэн дуугаар шаарддаг байлаа.

	Притворов бол Юрагийн бүр эсрэг байв. Хамтрал эхлээд гучин мянгатан олонтой, тэд бараг бүх бригад болон аж ахуйн хариуцлагатай хэсгийг толгойлж байлаа. Гэвч бригад, хэсгээ аажим аажмаар орхиж нэлээд томоохон ажилд шилжиж, хамтралаас хот руу чимээгүйхэн явдаг байв. Харин Притворов явсангүй, бригад хүлээж авчээ. Тэр чигээрээ одоо болтол ажиллаж байгаа бил ээ. Түүнийг бүгд хүндэлдэг бөгөөд Горбатенкогоос ялгаатай нь гэвэл алдар нэрээр нь Владимир Владимирович гэж дууддаг ажээ. Тэр мөдхөн хамтралдаа хөдөө аж ахуйн дээд боловсролтой анхны бригадын дарга болно. Тэр дээд сургуульд эчнээгээр сурдаг юм.

	Захар Большаковын удирддаг хамтралын удирдах хүмүүс ийм байлаа. Одоо тэд хамтралынхаа орсон хүнд байдлаас гарах замыг олох ёстой ажээ. Тэд үүнийг яаж олох вэ?

	Энэ нь Смирновын сонирхлыг шашны эсрэг өгүүлэлд материал олохоос илүү татаж байв. Ер нь тэгээд үүний төлөө л тэр хамтрал дээр ирсэн ажгуу...

	Овчинников хажуугийн өрөөний лаазтай усны дэргэд эргэлдсэн хэвээр ажээ...

	— Цаг яагаад алдаад байгаа бэ? Чамайг хүмүүс хүлээж байгаа. Яваач гэж Морозов задгай хаалгаар түүнд хэлэв.

	Захиргааны гишүүд байраа эзлэн сууцгаав.

	Хэрвээ энэ нь захиргааны хуралдаан мөн бол хамтралын түүхэн дэх хамгийн богино, бага яриатай хуралдаан гэж үзэж болох байлаа.

	Андрон Овчинников захиргаанаас хараахан гарч амжаагүй, Захарыг ам нээж үг хэлээгүй байтал Илюшка Юргин харайн орж ирээд үүднээс:

	— Фролка өнгөрсөн жил өвс даржээ, түүнийгээ хамтралд өгөг! Зүгээр өгнө үү, зээлдүүлж өгнө үү хамаа алга. Харин үнээ тэжээх юу ч алга, мэдэж байна уу?! Мөн бодов оо!! гэж хашхирлаа.

	— Байзнаач, битгий дуржигнаад бай. Юу бол оо вэ? яриач! хэмээн Захар яриаг нь зогсоов.

	— Шуламс чинь бас авна гэнэ ээ! Би л үүнийг уучлахгүй. Тэгээд ч би та нарын ивээгч биш...

	Захар Большаков зөвхөн хөмсгөө хөдөлгөнө. Смирнов болон бусад бүх хүн ямар нэгэн юм ойлгох сэхээгүй байв.

	Никулина бүгдийг тайлбарлаж:

	— Фрол тэрэг өвс ферм дээр аваачиж буулгасан юм аа... гэв.

	Большаковын хөмсөг сөрвөсхийн тогтож Смирновыг, дараа нь Корнеевыг харлаа.

	Устин хөдөлгөөнгүй сууж байсан боловч сандал нь нам жимд дахин шажигнав.

	Клавдия ноосон ороолтоо тайлж, хайлж байгаа цан хүүргийн дуслыг сэгсрэн мөр, цээжээ далдалж хүзүүн дээрээ тохлоо. Клашка саяхнаас хурал дээр зарим зүйлээ бусдаас халхалсан мэт ийнхүү суудаг болсон бил ээ.

	— Тэгтэл Юргин хаанаас ч юм гарч ирээд тэрэг тойрон бүжиж: “өвсөндөө хамтралаас хэчнээн юм хүртэв дээ?” гэж асуулаа хэмээн Никулина яриагаа үргэлжлүүлэв.

	— “За таасангүй дээ” гэж Курганов түүнд хариулав. Илюшка дахиад: “Бүгдээс нь авах нь уу? Би бол ч хуучин мөнгөөр тэргийг нь дөрвөн зуугаар буулгачихна...” гэсэн гэв.

	— Худлаа хэлж байна! гэж “Аваач - худалдаач” дуу алдаад, надад тэрэг ч, тал тэрэг ч өвс байхгүй. Мөн зохиов оо! Нялцгай гурил...

	— Нялцгай ч, хатуу даа. Харин чи өөрийнхөө хувийг яагаад ч нухаж чадахгүй. Нэгэнт тамираа барсан бол хөршөөсөө гуй! гэх Юрий Горбатенкогийн дуу гарлаа.

	Тачигнатал инээлдэв. “Бригадын дарга Юрка” Юргинийг бүр алав.

	Тэр нэгэн цагт захиргаа руу Захар дээр ирж баптистын мөргөлийн байшин нээх тухай гуйж байсан Федосия Лагутинагийн ууган охин банз шиг туранхай гонзгор авгай Илюшкагийн гэргий бил ээ.

	Устин Морозов, Захар хоёр л инээгээгүй бөгөөд Большаковын нүд нь онийж, хамар нь сартайсан боловч инээсэнгүй, харин Устин шил ширтсэн хэвээр ажээ.

	— Ингэхлээр... гэж Захар аяархан дуугарахад инээлдэхээ шууд болив.

	— Фрол Илюшкаг дээрээс сэрээгээрээ дэлсээд авлаа даа гэж Клавдия яриагаа дуусгав.

	Морозов толгойгоо өргөж, бүгдийг яаралгүй тойруулан харснаа:

	— Ингэхлээр одоо бидэнд зөвлөлдөөд байх юм алга гэж би бодож байна. Агтын хашаа руу очиж морио хөллөе. Бүх бригадын дарга нар, захиргааны бүх гишүүд тарж явахдаа хүмүүст тайлбарлана гэж бодож байна. Түүнчлэн өөрсдөө хувийн үлгэр жишээ үзүүлнэ... Харин биднийг хараад бусад нь... хэн нинжин сэтгэлтэй нь... дуурайг гээд босож, шар шалан дээр асар том эсгий гутлаа хүндээр чирэн хаалга руу явлаа.

	... Петр Иванович, Большаков хоёр мөчийн дараа эргээд малын хашаа руу замын тэн хагас хүртэл дуугүй явцгаав. Эцэст нь Большаков:

	— За ямар байна даа? гэж асуув.

	— Юу тэр вэ?

	— Фрол Курганов?

	— Тийм ээ... сонин байна гэж Смирнов дурамжхан хэлэв.

	— Тэгвэл Морозов?

	— Тийм ээ... гэж Петр Иванович дахин зугуухан уянгалуулав.

	
АРВАН ГУРАВДУГААР БҮЛЭГ

	Устин Морозов Ногоон Долд хорин найман оны дунд үеэс эхлэн амьдарч байгаа бил ээ. Тэр Алс Дорнод руу шилжин суугчдын том бүлэгтэй Тверийн хошуунаас гарч явсан боловч шийдвэрээ өөрчилж Сибирьд үлджээ.

	Түүнтэй хамт гучин хоёр орчим насны зүдэрсэн царайтай, туранхай, намхан нуруутай Илья Юргин гэгч эр хоцорчээ.

	— Манай бөглүү нутаг юугаараа таалагдав? гэж тэднээс Захарыг асуухад:

	— Энд нам жим байна. Бас нэг талдаа талтай, нөгөө талдаа ойтой, тохиромжтой нутаг юм гэж Устин хариулжээ.

	— Гагцхүү нэг ч дэлгүүр алга. Дэлгүүргүй бол ямар амьдрал байх вэ!

	Уйтгартай л байна даа гэж Юргин гэнэт үг хавчуулав.

	— Хэдийгээр таатай байна гэж Морозов мэдэгдсэн ч тохитой биш, Юргин ямар нэгэн зүйлд гомдсон мэт Захарт санагджээ...

	— Хэрвээ бид чиний сэтгэл санаанд таалагдахгүй байгаа бол чи шууд хэлчих, Нарт хорвоо дээр газар мундахгүй, цаашаа явъя гэж Устин нэмж хэлэв...

	— За би яах вэ... Бидэнд хүн хэрэгтэй, амьдарцгаа. Туслаарай, дэлгүүртэй ч, бусад бүх юмтай ч болно гэж Захар хэлжээ.

	Тэр үед түгшүүртэй, тайван биш цаг байлаа. Хэдийгээр тосгонд пин, агтын хашаа, үнээний байр галдан шатааж, шөнөд нь буун дуу тачигнаж байгаагүй ч гэсэн хүмүүс хэсэг бүлгээрээ хамтралаас гарч, дахин орох өргөдөл өгч, сэтгэл түгшээсэн үе байлаа.

	— Дарга, та санаа зовсны хэрэггүй, Юргиний талаар мэдэхгүй байна, миний хувьд бол гомдохгүй байх аа гэж Устин аяархан хэлжээ.

	— Юргин гэнэ шүү? Юргин ямар хөгжим тоглохоор ирсэн биш гэж Илья гоморхжээ.

	— За харж байгаа биз дээ гээд Устин том биш ч гэсэн битүү сахалдаа инээмсэглэл тодруулснаа тэр дороо больж, — Гурван жилийн дараа би гуч хүрнэ.

	Гэргий маань гуч гарчихсан. Хүү маань өсөн торниж байна. Нэг үгээр хэлбэл гэр бүлтэй. Хорвоогоор дэмий бэдэрч явахыг хүсэхгүй байна. Нэгэнт энд үлдэхээр шийдсэнээс хойш, лавхан үндэслэж авна аа гэж яриагаа дуусгав.

	Гэвч тэр үндсээ “лавхан” суулгахаа яарсангүй. Зунжингаа хүмүүсийг үзэж хараагүй юм шиг тосгоноор явж, хамтралд эхийг нь эцээлгүй, тугалыг нь тураалгүй ажиллажээ.

	Харин түүний гэргий гоо үзэсгэлэнтэй, цэх сайхан нуруутай, цэнхэр нүдтэй, тэнхээтэй эмэгтэй Пистимея хамтралд маш сайн ажиллана. Тэрээр Захартай хаа нэгтээ тааралдахдаа дандаа ичингүйрч эрэмдэг баруун гараа нууна. Гэхдээ хүн болгонтой уулзахдаа ичингүйрдэггүйг Большаков түдэлгүй анзаарчээ.

	Пистимея хэдийгээр ичимхий боловч Ногоон Долын бараг бүх эмэгтэйчүүдтэй маш хурдан танилцжээ. Ялангуяа чавганц нар түүнд яагаад ч юм хайртай болжээ. Шашин шүтлэгтэйд нь хайртай болсныг хожим Захар ойлгов.

	Түүний шашин шүтлэгтэйг тэр огт санаандгүй мэджээ. Тосгоны сүмийг колчакынхны дараа хааж, агуулах болгосон ажээ. Захар нэгэн удаа, намар болох гэж байхад Пистимеяг тийш нь явуулж хуучин тампууг сэгсэрч, уранхайг нь ялгаж аван нөхүүлэхээр явуулжээ.

	Залуу эмэгтэй халгаж, заншлаараа хөмсгөө хөдөлгөн, гурвалжин алчуурынхаа үзүүрийг имэрч:

	— Тийшээ явахгүй гэжээ.

	— Яагаад тэр бил ээ? гэж Захар гайхсанд,

	— Сүмийг нь хаах ч яах вэ, харин ариун газрыг доромжлох хэрэг юу байсан юм бэ? гэжээ.

	Тэгээд шуудай гөвөхөөр явсангүй. Хоёр өдрийн дараа Устин Захарт:

	— Надад агуулах, тампууны талаар эхнэр ярилаа. Чи түүнд битгий гомдоорой. Тэр ер нь ямар ч ажлаас татгалздаггүйг өөрөө харж байгаа, гэвч тэнд... гэжээ.

	— Түүнийг тийм их сүсэгтэй юм гэж бодсонгүй.

	— Би ч гэрлэхдээ бас бодоогүй юм. Тэгэхэд тэр бурханд ч, чөтгөрт ч итгэдэггүй байсан болохоор бодоод байх юмгүй байлаа. Харин дараа нь алчуур усанд дэвтэхийн адил бурхны сэтгэлгээнд дэвтсэн хүн.

	— Яагаад тэгдэг бил ээ?

	— Энд ийм л юм болсон... Бид хоёр гэрлэлээ. Чухам юунаас эхэлснийг нь сонсвол ойлгомжтой болно. Эцэг нь түүнийг нударганы хүүтэй суулгахыг хүсжээ. Энэ явдал яг хувьсгалын өмнө, арван зургаан онд болсон юм. Түүний эцэг дандаа нооронхой явдаг боловч эрс хатуу хүн байжээ. Архи уухаараа араатан шиг болдог аж. Гачигдсандаа уудаг байсан нь лав... Тэгээд охиноо баян хүнтэй суулгаж, хөл дээрээ зогсохыг хүсжээ. Гэтэл... үдэш орой л уулздаг байлаа.

	Тэгэхэд би хайр дурлалын тухай ойлголт байхгүй нусгай амьтан байв.

	Харин тэр юу болохыг ойлгодог байсан. Тэгээд эцэгтээ:

	— Гарыг минь тайрсан ч, ямар ч хурим хийхгүй! гэв. Эцэг нь “тайрдсан дээр тавь” гэж хашхирчээ.

	Хэдэн авгайчууд шуудай гөвж, нөхөн суугаа өнөөх сүм байсан агуулахын босгон дээр Устин Захартай зэрэгцэн сууж толгойгоо ганзагалан нөхөөс болсон, шороотой гутлаа ширтэн өгүүлнэ.

	— Ингэхээр түүний?..

	— Тийм, эцэг нь. Тэр гараа тайрдсан дээр тавиад жишүү харжээ. Эцгээ лав тэгэхгүй байх гэж бодсоноо хожим ярьсан юм. Тэгтэл эцэг нь бархирч... сүх шүүрэн авчээ. Аз болоход бүх сарвуу нь тааралдсангүй, гээд Устин дуугүй болсноо үргэлжлүүлж:

	— Шал согтуу байсан ч тэр дороо архи нь гарчээ. Нээрээ тоглоом ч биш дээ. Өнөөх нударганы хүү засагт мэдүүлж, түүний эцгийг баривчилжээ... гээд дуугүй болоход нь,

	— Тэгээд юу болсон? гэж Захар асуулаа.

	— Тэгээд хэн ч тайлбарлах аргагүй юм боллоо. Хүн алчихсан биш, түүний эцгийг тавих л байсан, гэтэл өвгөн ямар нэг аргаар оргожээ. Шөнө манай Осокино тосгонд ирж, Пистимеягийн өмнө сөгдөн: “Охин минь, тэнэг эцгийгээ уучлаарай! Дуртай хүнтэйгээ суу, харин уучилж үз... Хэдийгээр би муу юм үйлдсэн ч гэсэн, хэдийгээр бурхан шүтдэггүй ч гэсэн чи заримдаа миний төлөө мөргөж байгаарай. Хэдийгээр би арчаагаа алдсан ч гэсэн чиний эцэг шүү дээ, намайг муугаар битгий бодоорой. Дахин дахин уучлаарай. Би гагцхүү гэмээ наманчилж, уучлал гуйхаар ирсэн юм. Чи намайг дахиад харахгүй”... гэжээ.

	Нээрээ тэр эцгийгээ сүүлчийн удаа амьд байхыг нь харжээ. Тэр харуул манаанаас зугтааж яваад тэндээ буудуулжээ. Түүний халуун мөрөөр хөөж явсан байв. Өвгөн цонхоор үсэрсэн боловч, хаашаа ч зугтах бил ээ дээ. Малын хашааны тэнд суманд өртжээ. Ийм л юм болсон. Харин Пистимея тэр цагаас хойш залбирч эхэлжээ.

	Эмэгтэйчүүд шуудай нөхөхөө больж Устины яриаг чагнана. Зарим нь нулимсаа арчина.

	— Бид хоёр жилийн дараа, арван найман онд гэрлэсэн. Яах вэ, найрсаг амьдарч байна. Пистимея амьдрал сайн мэднэ, гагцхүү дандаа залбирна. Яаж хориглох бил ээ дээ? Хориглоод ч яах юм бэ? Хэнд ч саад болсон юм алга. Эхлээд надад эвгүй л байсан, дараа нь дассаан, гэж Устин яриагаа төгсгөв.

	Устин босож тайгад умбан буй нарыг харж санаа алдаад:

	— За явъя. Захар, манай байшингийн буланд бөөн бурхан байхыг хараад битгий гайхаарай. Миний хувьд бол тэр бүх модыг галд хийсэн ч гарзгүй, харин түүнд... Тэр бурханд үнэхээр их сүсэгтэй. Манайх хүүхэдгүй их удаан байлаа, тэр өдөр шөнөгүй бурхан сахиусандаа мөргөдөг байлаа. Бүтэн долоон жил мөргөсөн. Түүний ярьснаар хорин таван онд бурхан Федькаг заяасан юм. Одоо дахиад л мөргөж байна... хэмээн ярив.

	Морозов агуулахад байгаа эмэгтэйчүүд түүний яриаг анхааралтай сонсож буйг хараад дуугүй болж, ичингүйрэн хөл дээрээ ээлжлэн гишгэснээ:

	— Та нар чинь юуг нь чих тавин чагнаад байгаа юм бэ? Захар аа, баяртай гэв.

	Устиний яриа зөвхөн эмэгтэйчүүдэд төдийгүй, Захарт ч сэтгэгдэл төрүүлжээ. Гэвч маргааш нь: Тосгонд өөрийн бурхан шүтэгчид үнэн алдартны болон баптистын бүлэглэл хангалттай байхад бас нэг шүтэгч гараад ирлээ гэх болжээ.

	Тэгээд бас улайрсан бололтой. Ингэхлээр тэр өөрийнхөө жигүүр дор бүгдийг цуглуулж, бас залуучуудыг төөрөлдүүлж эхэлнэ дээ. Чухам иймээс л бүх чавганц нар түүнд хайртай байдаг байх нь ээ хэмээн сэтгэл түгшин боджээ.

	Захар сүүлчийнхэд нь бүр их гайхлаа. Үнэн алдартны сүсгийг үеийн үед сүсэглэж байсан Ногоон Долын чавганц нар элдэв бүлэглэлтэй дайсагналцдаггүй ч гэсэн тэдэнд ханшгүй хандаж, бараг хэзээ ч ярилцдаггүй байсан бил ээ.

	Тэгээд үнэхээр Пистимея үнэн алдарт шашинт байх нь ээ.

	Тэгэхлээр тэр аль ч бүлэглэлтэй зохицож чаддаг ажээ. Түүнийг харж байх хэрэгтэй гэж Захар шийджээ. Гэвч цаг хугацаа өнгөрсөөр, Пистимеягийн зан араншинд буруушаамаар юм огтхон ч илэрсэнгүй. Тэр ямар ч залуучуудтай нөхөрлөл тогтоосонгүй, анхаарлаа ч хандуулсангүй. Харин эмгэд дээр заримдаа очдог нь үнэн бил ээ. Тэгэхдээ Федькагаа харж өгөөч гэж гуйхаар очдог байв. Пистимея нэг ч гуйлгачныг гар хоосон үл явуулна. Тэр жилүүдэд тосгонд гуйлгачин их ирдэг байлаа. Пистимея хүн болгонд хэрчим талх, хуучин хувцас зэрэг ямар нэгэн өглөг өгнө. Хамтралд хуучин хэвээр өө сэвгүй ажиллана.

	Нэг үгээр хэлбэл эхнэрийгээ бодвол Устин өөрөө Захарыг илүү их түгшээнэ.

	Тэр ч атугай эхний үед гоморхсон юм шиг байсан Илья Юргин Морозовоос илүү хичээнгүй ажиллах болжээ. Гэхдээ ирсэн даруйгаа Юргинд хачин жигтэй шинж илэрсэн ажээ. Тэр орон сууцтай ч болоогүй байж даргатай уулзахдаа халааснаасаа нэг жаахан хөглөгч гаргаж:

	— Дарга аа, үүнийг аваач гэжээ.

	— Чиний энэ төмөр надад ямар хэрэгтэй юм? гэж Захар хурдхан хэлжээ.

	— Юун төмөр гэж! хэмээн Юргин гомдоллож, — Бидний боловсролгүй хар гай! хөглөгч гэдэг юм. Аливаа хөгжмийг хөглөхөд хэрэглэдэг зүйл гэхэд нь,

	— За Юргин минь, наад төмрөө нуу, хүмүүсийн доог битгий бол. Тэгэхгүй бол өөрөө ёстой хөгтэй болно шүү гэжээ. Юргин түүнээс тонгорог худалдаж авах гэсэн юм уу эсвэл “хөглөгчөөрөө” солих гэхэд нь Фрол Курганов:

	— Цаашаа тонил... гэж өөрийн санаагаа нэлээд тодорхой, ойлгомжтой илэрхийлжээ.

	Өөрөөр хэлбэл долоо хоногийн дараа тэр “Аваач - худалдаач” гэдэг хочтой болжээ.

	Өвөл болоод бараг өнгөрч байлаа. Устин урьдын адил ажилд цэвдэг хандана. “Чиний өнөөх намайг гомдоохгүй” гэсэн чинь энэ үү? Үгүй, чи энд үндсээ лавхан суулгаж... гэж Захар байн байн боддог болжээ.

	Хавар Светлиха гол мөдхөн ханзрах гэж байхад голын дунд чарга зоогджээ. Андрон Овчинников гурил тээрэмдэх газар луу явж тариалалтад хэрэглэх гурил нөөцөлжээ. Нэлээд балгачихсан шөнө буцаж яваад харахуйд судагт орчихсон юм санж. Чарга нь хазайж, арал нь шажигнан хугарахад, морь нь хуухирч зүтгэсэн боловч мөс нь хагарчээ.

	Өөрийн нь хожим ярьснаар “айсандаа юм уу, эсвэл сахиус нь харсан юм уу” Овчинниковыг юу аварсан нь тодорхойгүй ажээ. Гэвч Андрон жолоогоо тавилгүй ус руу үсрэн бууж аз болоход худалдаж авсан хөрөөгөөрөө нөгөө арлыг нь хөрөөджээ. Морь айсандаа дутуу хагас голтой Андроныг жолоогоороо чирсээр эрэг дээр гаргажээ.

	Өглөө эрт тосгон даяар голын эрэг дээр шавлаа. Гурил ачсан чарга голын дунд ёрдойж, эргэн тойрон нь аймшигтай хар ус бургилна. Шуудайтай гурилыг авах гэж битгий бодоорой. Гурил тэгээд өнгөрсөндөө өнгөрөг гэж Большаков урьдчилан сануулав.

	Хамтралын юмыг хөсөр хаяж байдаг баян хүн байх нь ээ гэсэн дуу хажуу талд сонсогдов.

	Устин Морозов ингэж хэлжээ. Тэр бээр банз сугандаа хавчуулчихсан олны дундаас гарч ирээд нүхлэг сиймхий мөсөн дээгүүр чарга руу явахад нөгөө гарт нь эвхээтэй олс байх ажээ.

	Захар Большаков ч, өөр бус хэн ч дахиад ам ангайсангүй. Цааш нь юу болохыг цөмөөрөө хамаг биеэ барин ширтэнэ. Харин Устин аж ахуйд дандаа хэрэг болдог банз хаа нэгтэйгээс замдаа аваад ажлаасаа гэр өөдөө ирж яваа мэт, жаахан ядарсан байртай тайван явна.

	Чарганд гурван метрийн зайтай очоод банзаа мөсөн дээр тавьж, түүн дээгүүрээ цааш болгоомжтой явж гарлаа. Цааш ахихын хэрээр банзны үзүүр усанд улам улам гүн орно.

	Устин өвдгөөрөө татсан усанд зогсож, чарганы ёрдойсон хэсэгт олсоо уяад эргээд явлаа. Тэр хуурай газар гарч ирээд олсноос татахад чарга ганхсанаа хоёр улан дээрээ тогтлоо.

	Чарга руу очиж морь хөллөх боломжгүй болохоор Устиний хийж буй тэр бүх тоглоом шиг юмыг эрэг дээр байгаа хэн ч ойлгосонгүй.

	Гэтэл Устин өнөөх банзан дээгүүр чарга руу дахин болгоомжтой явлаа. Тэр олсоо тайлж, чарганы хошууг бугуйлдаж аваад буцаад явлаа.

	Энэ удаа Устин олсоо цөмийг уртааш нь хөвж, чаргыг өөр лүүгээ татахыг оролдов.

	Гагцхүү одоо л эрэг дээр байсан хүмүүс хөдөлж, ам амандаа:

	Ингэх гэсэн байж! Үгүй мөн, лут цыган шүү...

	Овтой мэхтэй эр ээ, хүчээр гаргах нь...

	Эрчүүдээ, судас шөрмөс нь тасарчихна шүү...

	Хар хүний судас нь шир байдаг. Татаад ирнэ.

	Би эргэлзэж байна. Би эргэлзэж байна... гэж Андрон эрэг дээр эргэлдэнэ.

	Хамтралчид шургааг, банз барьсаар эрэг рүү гүйлдэв. Антип Никулин халуун усны газрын утаанд харласан хаалгыг хүртэл авч эрэг руу явлаа. Тэр бүхнээ мөсөн дээр хаяж нэг ёсондоо модон хяруу хийж хэд хэдэн эрчүүл Морозовт туслахаар шамдлаа.

	Тэгээд чаргыг олсоор татаж гаргамагц Устин нэг ч үг дуугаралгүй хувцсаа хатаахаар гэр өөдөө явлаа. Хамтралчид өөр өөрсдийн банз модыг авч явахад халуун усны хаалга эргээс тавиад метрийн зайтай газар харлан хэвтэнэ.

	Өө, тэр яадаг юм гээд Антип агуу их сэтгэл гаргаж гараа саваад, — Гол нь гурилаа аварлаа. Ард түмэн нэр төрөө хадгална гэдэг чинь энэ дээ. Энэ л аварлаа. Харин урьд Филька Меньшиков хурим дээрээс согтуу явж байгаад яг ингээд цөмөрчихсөн. Гэгээн цагаан өдөр хүмүүс харсан. Тэгээд хэн тусаллаа? Хэн ч туслаагүй. Одоо чинь бүх юм өөр болжээ. Харин Филькагийн чарга морьтойгоо хамт пүлхийжээ. Хойноос нь явж байсан Демид олс шидэж өгөөгүй бол Филька бас л живэх байсан сан. Нээрэн... хаалга ч дүүрсэн хэр... гээд үгээ дуусгаж чадалгүй түгдрэв. Хажууд нь гартаа саваа барьсан, Никулиний өөрийн нь тодорхойлсноор “эм хүйсийн араатан” буюу “морин чавганц” гэгддэг өндөр, ширүүн бэлэвсэн авгай Марфа Кузьмина зогсож байлаа. Антипын хаалгыг нь эвдэж авсан халуун ус чухамхүү түүнд хамаатай ажээ.

	— За тахир хөлт хүрэлзгэнэ, тэр хавтсыг авчирч өг гэж яллагчийн дуугаар тэр авгай дуугарлаа.

	— Өө-өө...г гээд Антип ухарснаа, — Юуны чинь хавтас вэ? Тэнэг минь, боловсноор хаалга гэдэг юм гэж Кузьминаг тойрч гаран алга болох аятай мөчийг хүлээх мэт Антип сургаал урсгаж гарлаа.

	Гэвч Марфа түүнийг мөсний зах руу шахсаар байв.

	— Хүмүүс ээ! Чавганц солиорч, хүнийг үхэл рүү аваачих гэж байна. Иргэд ээ!!!.. Захар! гэж Антип гонгинов.

	Захар эрэг дээр байсангүй, “иргэд” инээлдэв.

	Яв, яв, үнээ сүүлээ шарваж байгаа юм шиг битгий нүдээ эргэлдүүлээд бай. Яв гэж хэнд хэлж байна! Хэмээн Марфа дуугаа өндөрсгөн, түүний өр лүү түлхэв.

	Никулин түлхэлтэд ойчиж, эргийн дагуу мөлхөн, уурссан авгайн хажуугаар гарах гэж тэмүүлэв.

	Хаачих нь вэ? гэж Марфа хашхираад Антипыг  саваагаар ороолгов.

	Никулин чарлаж арагшаа ухрахад, Марфа ч гэдрэгээ алхан:

	Солир шуламс, хавтас авчир! гээд саваагаа шунгинуулан савлав.

	Дараа нь тосгон даяар инээд хадсан юм болжээ. Антип дөрвөн хөллөн эргээр мөлхсөөр байв. Тэгснээ нэмэргүйг мэдээд газарт өөдөө харан хэвтээд толгойгоо гараараа таглажээ. Марфа алцайн зогсож:

	Хавтас авчир... Хавтас авчир... хэмээн түүнийг саваагаараа ороолгоно.

	Цугласан олон инээддээ цуцжээ...

	Антипыг  сүнсийг нь зайлуулчих нь ээ...

	Тэр дээлтэй байгаа

	Бүр сүнс нь зайлчихсан байх аа...

	Марфа, болгоод өг, болгоод өг... гэж хашхиралдах сонстоно.

	Тэгтэл Илюшка Юргин бүгдийн чимээг дарж:

	Антип! Хавтас нь нээлттэй байна. Чи хавтас руу нь орчих, хавтас руу! гэжээ.

	Энэ нь чухам юун хавтас болох нь хэний ч толгойд орсонгүй. Гэвч Антип агшин зуур ухаарчээ. Тэр бие хөвчлөн цурхай загас адил Марфагийн хөлийн хоорондуур шумбан гараад босон тосгон руу омголон морь шиг харайв. Хүмүүсийн хөхрөлт холгүй гунигтай харлах хадан хясааг донсолгох шиг болов.

	Бүх юм тийм хурдан болж Антип хаашаа алга болчхов оо? гэж Марфа хэдэн хором тээнэгэлзэн хөл дороо харав. Дараа нь тэр Никулиний хэвтэж байсан газар луу нулимаад, гэр өөдөө явжээ. Халуун усны хаалгыг хэдэн өдрийн дараа, мөс ханзрах үеэр аваад явчихжээ.

	Светлиха голын дунд зоогдсон гурилтай болсон явдал ийнхүү төгсжээ. Захар Антипт тохиолдсон адал явдлыг дооглож, харин Устинд:

	— Үнэн хэрэг дээрээ чамайг муу хүн гэж бодож байсан юм хэмээн илэн далангүй хэлэхэд Морозов:

	— Чавганц биш эр хүн гэдгийг нь тэр нэг удаа тэмтэрч үзээд л мэдсэн бололтой гэж бүдүүлэг хариулснаа, зугуухан болж:

	— Үнээ шинэ сүрэг дотор шууд дасчихдаггүй шүү дээ. Энэ бол мал гэж нэмж хэлэв.

	Устин үнэхээр аажмаар дасаж, ажилдаа татагджээ.

	Андрон яагаад ч юм балгачхаад анжис барихаас татгалзахад Морозов түүн дээр очин, заамдаж сэгсрэн:

	— Чамайг би хүн гэж бодсон юм. Гэтэл чи архичин юм шив. Захар уг хэргийг яаж эргүүлэх нь тодорхойгүй байна. Чарга гурил усанд золтой живүүлчхээгүй чинь тоглоом биш ээ... одоо бол нийгмийн хөрөнгийг сүйтгэлээ гээд толгойг чинь илэхгүй шүү гэв.

	— Би ямар санаатай, зориуд хийсэн юм уу? Би балгачихсан явсан нь үнэн боловч тас харанхуй байсан...

	— Чи надад юунд цагаатгаад байгаа юм бэ? чи хариуцлагаас дундаа бултаж байдаггүйгээ Захарт батал.

	Андрон агшин зуур эрүүл болж, сандрангуй нүд цавчлан:

	Энэ чинь юу болж байна вэ? Тэр санаатайгаар... гэж үнэхээр намайг сэжиглэж байгаа юм уу? гэж асуухад нь,

	— Үгүй, зориуд гэлээ.

	Морозов үгээ дуусгалгүй орхиж чаддаг бил ээ. Ийнхүү хэлээд өдөржингөө Андроны оронд газар хагалжээ. Харин Овчинников ямар нэгэн юм зовуурилан дурссан мэт үс нь ургасан шилээ хуруугаараа маажин удаан аахилан хагалсан газар зогсов.

	Орой нь Морозовыг байшингийнхаа довжооны дэргэд худгийн хүйтэн ус өөр дээрээ асгаж үсчүүлэн байхад нь Андрон:

	— Ингэхлээр Устин Акимыч, та бол... өөрөөр хэлбэл чарга цөмөрчихсөн бол намайг бүр яаж... таарах нь ээ... Тэгэхээр би чамд өртэй болж таарлаа гэжээ.

	— Чи надаас юу ч аваагүй. чи хамтралын өмнө гэм буруутай гэж Устин хүйтэн хариулжээ.

	Тэгэлгүй яах вэ. Тэгэлгүй яах вэ... Би ямар зориуд хийсэн юм уу? Хувь тавилан гэж жолоогүй юм даа. Зөөж яваад ч өнхөрчих юм.

	— Морь чинь хазаартай байсан юм байгаа биз дээ. Харин дэлбэгчид нь амгайвч шаардлагатай байсан бололтой гэж Устин дооглонгуй хэлэв.

	— Тэр шаарны амгайвчаа над хий л дээ! Захар намайг сэжиглэснийг арилгахын тулд шүү... эсвэл бас өөр...

	Устин хувинтай бүх усыг өөр дээрээ цутгаад хайсан дээрээс ширүүн зотон алчуур авч биеэ арчлаа. Андрон түүний өмнө шаасан гадас мэт зогсож, гар нь хажуу руугаа ташуур шиг унжина.

	Устиний наранд борлож чийрэгжсэн үслэг цээж хуурай болсон авч тэр биеэ арчсаар байсанд алчуураас нь утаа гарах шиг Андронд санагдана.

	Захар намайг тэгж бодно гэж тэнэг би хэзээ ч тааварласангүй гэж Андрон уйлах шахам яриад, Нэг хамтралын хорлон сүйтгэх ажиллагааны талаар Захар сонин дээрээс уншиж байхыг би саяхан өөрөө сонссон шүү. Тэр зүгээр нэг уншаагүй байжээ. Тэгж уншаад хамтралчдыг тойруулан харж, нүд нь над дээр тогтов.

	— За яах вэ... гэж Устин зөөлрөөд, Ямар нэг юм бодож олъё. Харин сайхан мэдээрэй! Хүүхнүүд төрөхөд өвддөг гэдгийг мартдаг байх аа... гэв.

	Акимыч, чи хүнлэг эр юм аа гэж Андрон талархан хэлээд,

	— Устин өөрийнхөө юмыг аварсан юм уу, тэнэг амьтан... гэж зарим нь хэл амаа билүүдэж байна. Харин би...

	— Хэн тэгж байна? гэж Морозов огцом асуулаа.

	— Янз бүрийн л улс, Илюшка Юргин байна.

	Устин нүцгэн мөрөн дээрээ алчуураа тохож, хоосон хувин авч гадсанд өлгөснөө инээмсэглэж, Овчинниковыг харцаараа ширэв татаад:

	— Харж байгаа биз дээ... Хорвоо дээр тэнэгүүд бол ухаантай нь удаан наслахгүй сэн билээ гэлээ.

	— Нээрээ би яах вэ... Ойлгож л байна. Акимыч, би чамд өртэй гэж байна шүү...

	— За яах вэ. Өртэй юм бол яарахын хэрэггүй гэж Морозов хэлээд байшин руугаа явж, За, нэгэнт ирснийх ор л доо гэв.

	Захар Большаков гурилын талаар болсон явдлыг хэзээ ч дурсаагүй бил ээ. Андрон Овчинников үүнийг өөрийнхөөрөө дүгнэж, гагцхүү Устиний амыг хардаг болжээ.

	Ганцхан Овчинников ч биш байлаа. Эхлээд Устиний дүнсгэр, аймшигтай байрын дүрээс дөлсхийдэг байсан ихэнх хамтралчид гол дээр болсон энэ явдлаас хойш:

	— Харахад араатан шиг мөртөө сэтгэлтэй хүн байх нь ээ.

	— Дандаа л тийм байдаг. Шөнө бол ямар чөтгөр ирж явна? гэж зугтдаг. Харин өдөр харахад хүн явж байдаг.

	— Устин өдөр ч чөтгөртэй төстэй. Эвэртэй эсэхийг нь тэмтэрч үзэх хэрэгтэй.

	— Эхлээд өөрийнхийгөө тэмтэрч үз гэлцдэг болжээ.

	Аажмаар олон хүн Устинийг ихэд хүндэлдэг болов. Тэр үед түүний араншинд хүмүүсийн анхаарлыг татахаар юм байжээ. Тэр яриа хөөрөөгүй боловч уриалаг, цайлган ажээ. Өнөөх Марфа Кузьминагийн найман настай хүү өвдөхөд Морозов “дотор халууны” ямар нэгэн ховор эм өгчээ. Бас Устиний авгай бараг гурван долоо хоног Кузьминыхаас гаралгүй шахам өвчтэй Егорыг сахиж, аж ахуйд нь тусалж, залбирал уншиж эдгэртэл нь байжээ. Марфа Морозовынханд хэрхэн талархсанаа хэлэхээ мэдэхгүй байв. Нэгэн удаа баярын үеэр тэр Устиний шалыг угаах гэжээ. Морозов дуугүй босож ирээд эмэгтэйг шилэн хүзүүнээс нь барьж, хаалганыхаа гадаа гаргаж тавин:

	— Чи битгий гомдоорой. Харин би л гомдох ёстой. Мөн хийх юмаа бодов оо... гэжээ.

	Устин бас ч өгөөмөр бөлгөө. Ногоон Долд ирснээсээ хойш тэдний барьсан байшин баярын үеэр хүн болгонд нээлттэй байдаг байлаа. Сүүлчийнхээ хувцсыг зарж байж саяхан байшин барьсан айл бүгдийг хооллож ундлах юм хаанаас авах билээ, гэвч орсон хүн болгоныг нэг их элбэг дэлбэг биш ч гэсэн аяга дарс, гахайн өөхтэй хэрчим талхаар дайлна. Пистимея жирийн идээ зоогоо онцгой өгөөмөр, баяртай авчирч: “сайн санаат хүмүүс минь, битгий голоорой...” гэсээр барьснаа, тас цавчуулсан хуруундаа ичсэн мэт гараа хормогч доогуураа нууж, өөрийн гуйлтаа цайлган инээмсэглэл, цэнхэр нүднийхээ итгэнгүй талархсан бүлээн харцаар батална.

	Устинийг байшин барьж байх тэр жил Захарын хувьд мартаж болшгүй хүнд жил байлаа. Захар бас тэр жил өөрийн байшинтай, гэр бүлтэй болох гэж байсан боловч Фрол Курганов саад болжээ...

	Тэгэхэд Захарт хэцүү байсныг ярихын хэрэггүй. Олон хүн өрөвдөж байгаагаа хэлэх авч тус болсонгүй... харин ганцхан Устин Морозов өрөвдөн буйгаа цөөн үгээр ч гэсэн эр хүний ёсоор хэлж чадсанд Захарт арай амар болжээ. Үгүй, Устин түүнд юу ч чанга хэлээгүй, харамсаж, тайтгаруулаагүй. Тэр Кургановыг харах бүрийдээ хөмсгөө жигшингүй хүйтнээр хөдөлгөж буруу харан яаран цааш явдаг байжээ. Захар үүнийг нь ажиглажээ.

	— Боль доо, хэрэггүй... Нэгтээ ийм юм болсноос цааш өөрийн нь нинжин сэтгэл түүнийг шүүх болно гэж Захар нэг удаа гуйжээ.

	— Хэрвээ түүнд нинжин сэтгэл байдаг бол! гэж Устин Кургановын талаар анх удаа уурсангуй, ууртай хэлээд,

	— Чи мөн гайхамшигтай хүн юм аа. Ийм хүнтэй учирч байгаагүй юм байна гэж аяархан нэмж хэлжээ.

	Гэвч Кургановтай уулзахдаа хөмсгөө зангиддаг хэвээр байлаа.

	Гурван долоо хоногийн дараа Устин болгоомжтойгоор:

	— Манайхаар нэг орооч... Чи яагаад... гэжээ.

	Тэгээд Захар оржээ...

	Чин сэтгэлээсээ баярласан Устин, түүний сайхан ааштай, жаахан эмээсэн, үзэсгэлэнт гэргий, сүү, төмс, гахайн өөхтэй жирийн хоол цөм сайхан байжээ...

	Гэвч энэ нь Морозовын байшинд анхны болон сүүлчийн айлчлалт байв.

	Энэ үдэш нэг их онцгой юм болоогүй мэт ажээ. Хамтралын ажил үйлс, Фрол, Стешкагийн тухай яриаг хөндсөнгүй, өөр элдвийн юм ярилцжээ. Устин ширээнээ үргэлж хүүгээ тэврэн суужээ. Хүү нь эцгийнхээ өвөр дээр унтжээ... Тэгтэл Устин бүр явах гэж байхад нь:

	— Өөрийн гэр бүлтэй байх сайхан юм аа. Гар дээрээ булбарай хүүгээ тэврээд л... Эхнэр маань өөр хүүтэй болохыг хүсэх юм, харин би.., гэдэг юм. Энэ ч зөв өө. Өөрийн байшинтай, бас эхнэртэй байхад яагаад төрүүлэхгүй байх бил ээ?.. гэжээ.

	Захарт тун эвгүй, хэцүү, гунигтай болжээ. “Тэр юунд ингэж ярив аа?” гэж Захар бодлоо. Дараа нь орон дотроо ганцаараа шөнөжин хөрвөжээ.

	Уг хэргийн учир Устиний үгэнд биш, түүний дууны өнгөнд байлаа. Тэр дуунд тавлаж, дийлж ялсан өнгө Захарт гэнэт сонсогджээ.

	Тэгж санагдсан юм болов уу?

	Тэгтэл бас Наталья Меньшикова түдэлгүй:

	— Захар ах аа, энэ Морозов хаанаас ирсэн юм бэ? гэж асуужээ.

	— Тверь хошуунаас нүүж ирсэн хүн. Мэддэггүй юм уу? Тэгээд юу гэж?

	— Их сайн хүн шиг... гээд бүсгүй яаран явжээ.

	Наталья хорин нэг хүрч яваа, анзаарагдалгүй торнижээ. Ээжийгээ нас барснаас хойш тосгоны захын байшиндаа суусаар байгаа бил ээ. Ажилдаа хамгийн түрүүн ирдэг боловч дандаа ард үлдэхийг хичээнэ. Үдэш орой ч, баяр наадмаар ч хэн ч хэзээ ч түүнийг үл харна. Түүний дууг хэн ч сонсоогүй бил ээ. Чухам иймээс Морозовын талаар өөртэй нь ярьсанд Захар гайхжээ.

	Устинд талгүй байдаг урьдын зан нь бага багаар эргэн иржээ. Морозов ч үүнийг анзаарсан бололтой. “Юу бол оо вэ?” гэж Морозов шууд илэн далангүй асууна гэж Захар болгоомжилно. Болгоомжилдгийн учир нь гэвэл юу гэж хариулахаа мэдэхгүй байжээ.

	Гэвч Устин юу ч асуусангүй, гагцхүү учрыг үл ойлгосон байртай мөрөө хавчисхийнэ.

	Энэ талгүй байдлыг эвдэж дахин ойртохыг Устин үе үе болгоомжтой хичээдэг нь үнэн бил ээ. Гэвч Большаков огт анзаараагүй мэт дүр үзүүлнэ.

	Одоо Морозов хамтралын ажил төрөлд сонирхолтой хандана. Тэр Фролд үзэгдэж харагдахгүй, хамтралын нэг ч хурал таслахгүй, хурал дээр үе үе үг хэлж, заримдаа даргыг зэгсэн ширүүн шүүмжлэх авч ямар нэг хорсолгүйгээр, дандаа ажил төрөл ярина...

	Захарын тэр хүнд талгүй байдаг явдал бага багаар мохжээ. Морозовыг бригадын даргаар тавих юм биш үү? гэж зарим хамтралчид ярих болжээ. Тэгсэн ч яах вэ, аж ахуйч, санаачилгатай гэж Большаков боджээ.

	Гэвч бригадын даргын хэрэгцээ байсан боловч яагаад тэгдгээ мэдэхгүй удаашруулсаар байжээ.

	Гучин гурван оны намар Морозовынд охин төржээ. Шөнө дүл болсон хойно Устин толгой нүцгэн Захар дээр гүйн ирж:

	— Бид хүлээж чадлаа! Захарыч, хүлээж чадлаа... Хүүтэй байсан, одоо охинтой боллоо! Бидэнтэй хамт баярлаач! Ээ, Захар минь... Би чамайг хүн ёсоор өрөвдөж байна гэжээ.

	— За... баяр хүргэе. Чин сэтгэлээсээ шүү гэж Большаков хэлжээ. Морозов баярласандаа хундага шүүрэн авч халааснаасаа шил нэрмэл архи гаргаад:

	— Захар, миний аз жаргалд ч баярла. Тэгэх үү? гэжээ.

	— Би баярлаж байна. Харин ууж чадахгүй. Маргааш шаварлаг жалгын зурвасыг хадаж эхэлнэ. Гэгээ ормогц тэнд байх ёстой.

	— Чамгүйгээр эхлэхгүй юм уу?

	— Устин, улс орон даяар өлсгөлөн болж байна. Адаглаад чимх түрүү асгасан ч улаан зоос...

	— За яах вэ, би мэднэ шүү... гээд Устин шилтэйгээ цамцныхаа халаасанд далд хийжээ.

	Гэвч юу мэддэгээ хэлсэнгүй. Дуугүй байснаа, өөр зүйлийн тухай:

	— Захар, чи гэрлэвэл яасан юм бэ? Хүн олдохгүй байна гэж үү... эсвэл Стешкаг бодоод хатаж байна уу? гэлээ.

	Дахиад хэдэн жилийн өмнөх шиг Морозовын дуунд тавлаж, дийлсэн өнгө илэрхийг Захар мэдрэв.

	Энэ өдрөөс хойш Устин тэр хоёрын хоорондох ан цав улам их болжээ. Тэр ан цаваар хүйтэн салхи шинэ хүчээр салхилах болжээ.

	Гэлээ ч гэсэн Устинийг бригадын даргаар тавьжээ.

	— За яах вэ, гомдоохгүй ээ гэж Морозов ирсэн жилийнх шигээ хэлжээ.

	Устин урьдын адил бүгдтэй мэнд устай, баяр баясгалантай байдаг байсан авч хэнийг ч ажилд зүгээр суулгахгүй ажээ. Хэрвээ урьд нь өнөөх Антип Никулин, зартай “Аваач - худалдаач” ажлын өчүүхэн зай завсрыг анддаггүй байсан бол дуулгавартай болжээ. Тэр ч байтугай бригадын дарга өөрийнхөө эхнэрийг дандаа хамгийн бохир, хүнд ажил дээр тавина. Харин Пистимея ч загалмайлж, өөрийн шаламгай, ажил төрөлд хичээнгүй чанараараа бусдыг үлгэрлэн орно.

	Ядуу зүдүү хүмүүст хэрчим талх өгч, хүн бүрд эелдэг үг хэлж, хүүхдээ асарч, хамтралын ажлыг хийж амждагаараа Устин ч, Пистимея ч Ногоон Долынхны хүндэтгэлийг жилээс жилд хүлээсээр байлаа...

	“Үүрийн гэгээ” хамтрал гучин найман онд райондоо баян хамтралын нэг болжээ. Нэг хурал дээр Захар Большаков: “Энэ бол бүх хамтралчдын гавьяа юм. Филимон Колесников, Наталья Меньшикова, Анисим Шатров... нарын гавьяа мөн... гэх мэт олон хүний нэрийг дурдахдаа Морозовын нэрийг мартаагүй ажээ. Түүний нэрийг хэлэхгүй байж ч болохгүй байлаа. Устиний бригад тэргүүний бригад бил ээ. Энэ бригадын талаар сонинд үе үе бичдэг байлаа. Гэвч Устин бахархдаггүй байв. Атаархсан яриаг анхаардаггүй, баяр хүргэхэд хайнга ханддаг байв. Тэр Большаковт нэг удаа:

	— Захар аа, хэрвээ баяр хүргэх бол чамд баяр хүргэе. Бригадын бүх амжилт юунаас болдгийг мэдэж байна уу? Арвич, хямгач байдлаас болдог. Тариачны ажилд энэ нь эн тэргүүний хууль мөн. Үүн дээр хамаг юм тогтож байгаа бил ээ. Хэрвээ өнөөдөр чимх тариа асгалаа гэхэд маргааш нугад зузаан өвс орхиж, нөгөөдөр цоорхой шуудайнаас будаа асгарч байхыг хамтралчид үзээд үг дуугарахгүй бол юу болох вэ? Тэгээд л цаашаа үргэлжилнэ... бухал өвс үлдээд алга болно. Салхинд бүхэл бүтэн зурвас тариа гөвөгдөхөд тоохгүй дасвал яах вэ? Тэгээд хүүдий барьсан гуйлгачин болох нь холгүй болно гэжээ.

	— Үнэн. Харин би энд ямар хамаатай юм бэ? гэж Захар дуугарав.

	— Хамаатай... чи мартчихаа юу, би санаж байна... энэ явдал миний Варькаг төрсөн тэр шөнө, гучин гурван онд болсон юм. Чи тэгэхэд: “Устин аа, улс орон даяар өлсгөлөн болж байна. Адаглаад чимх түрүү асгасан ч улаан зоос...” гэж хэлж байсан. Сайхан үг, сайхан ч тогтоожээ. Ингээд би юу ч асгахгүйг хичээдэг юм. Ширхэг тариа нийлж цагариг талх болно. Цагариг талхаар өдөртөө амьдарч болно.

	Морозовын бригад үнэхээр ширхэг тариа гээдэггүй, түүний нүд хурц бил ээ.

	Найман жилийн өмнө Пистимея залбирал шивгэнэж байсан өнөөх Егор Кузьмин хамтралын шуудай тариагаар архи уучихжээ. Морозов энэ тухай мэджээ.

	— За, залуу минь, ингэж тохиръё. Маргааш гэгээ орохоос өмнө хамтралын пинд дөрвөн шуудай тариа миний нүдэн дээр авчирч асга. Нусгай жаал! Хумсын чинээ байж архи цусалж сурчээ! Чамайг анагаана даа, шаар минь... гэж Устин хулчийсан Егорт хэлэхэд,

	— Устин Акимыч! Би тэнэгтээ... гэж Егор дуугарахад

	— Авчир! Авчрахгүй бол даргад илтгэнэ. Энэ нь яадгийг мэдэх үү... гэж Устин зандрав.

	— Дөрөв биш, би ганцханыг л... Дахин давтахгүй гэдгээ санаж яваг гэж ингэж байгаа юм.

	Егор авчирчээ. Энэ талаар яагаад ч юм бүгдээрээ мэдэж, даргад дуулджээ.

	— Зүгээр ээ, шүүхэд өгөхийн хэрэггүй гэж Устин Большаковт зөвлөөд

	— Хэт залуу байна, амархан эвдэрнэ. Толгойд нь юм хийх нь дээр. Одоо тэр миний харцаар л байх болно гэжээ.

	Захар ч үүнд итгэж байв. Егор ч үнэхээр савсганахаа больж, орчин тойрноо харж явдаг болжээ. Тэгээд дайнаас хоёр жилийн өмнө, гучин есөн онд шиг санагдана, сүүн фермийн эрхлэгчийн хэрэгцээ гарахад Устин:

	— Гошка Кузьминыг тавивал яасан юм бэ? Одоо түүнд муу юм огт анзаарагдахгүй байна. Залуу л даа, дөнгөж саяхан арван найман нас хүрсэн. Халаагаа бид өсгөх хэрэгтэй. Бид өөрсдөө доошоо явж байгааг харж байна... Энд хэн нэг нь Меньшикова Натальяг санал болгож байна. Авгай шүү дээ, тэр яаж чадах вэ! гэж санал гаргажээ.

	— Гэлээ ч гэсэн Меньшиковаг томилжээ.

	Захиргааны хуралдааны дараа Захар:

	— Устин, чи яагаад Натальягийн эсрэг байгаагаа тайлбарлаач? гэж асуужээ.

	— Түүнийг нударган байсан гэлцэх юм.

	— Тэгээд яагаа вэ? Янз бүрийн хүмүүс байдаг. Тэр шударга, сайн эмэгтэй... гэж Филимон Колесников хэллээ.

	— Гайгүй л авгай шиг байдаг. Гэхдээ л... гэж Устин гэнэт зөвшөөрөв. Тэгээд босож тамхиа нулимаад булан руу шидэж, гарахдаа:

	— Захар аа, чамд тодорхой байгаа. Хэрвээ... байвал түүнд туслах нь лавтай. Харин над Егорка зүгээр юм шиг санагдсан... гэжээ.

	Жилийн дараа Наталья Меньшиковаг фермээс авах хэрэгтэй болжээ. Саальчдыг цагт нь унаа хөсөг, халаад, дашмаг, сав суулгаар хангахгүй, эсвэл тугалыг нь чоно идэх зэргээр түүний ажил нэг л өөдтэй болохгүй байв.

	Наталья намар малын хашааны засварыг дуусгаж амжаагүйгээс үнээний нь бараг тал хувь нь хээл хаясныг өвөл цөмөөрөө харжээ. Наталья дугуйтай хэрэм шиг эргэлдэн зүтгэж, хатаж туржээ. Тэгээд сүүн фермийн даргыг хэрхэх тухай асуудал гарахад уйлж:

	— За яах вэ, халчих... гэсэн хоёрхон үг хэлээд гарч оджээ.

	Устин санаашрангуй хоолой засаж:

	— Зүгээр ээ. Хатуухан хус байна. Харин гол тэнхлэгт тохирохгүй төмөр тавих хэрэгтэй, дугуйнд бол болно гэв.

	Тэр дахиад л нэг ч үг нэмж хэлсэнгүй. Гэвч өнгөрсөн жил миний үгэнд ороогүй юм гэсэн нь бүгдэд тодорхой болов...

	Морозовын дахин санал болгосноор Меньшиковагийн оронд Егор Кузьминыг тавилаа.

	Бүгдийг тарж явмагц Захар дэнгээ унтраахад ширээнээсээ босолгүй харанхуйд удаан суулаа. Гэнэт булангаас:

	— Захар аа, яагаа вэ? Өөрийнхөө бодлыг чангаар яриач гэх сонстов.

	Колесников ингэж хэлсэн ажээ.

	— Сэгсгэр чөтгөр айлгачихлаа! Би чамайг явчихсан гэж бодсон юм.

	Филимон ширээ рүү очиж (тэр үед цахилгаан байсангүй) дэнг асаав. Дэн асааж байхад төмөр утас шиг ширүүн үстэй зантгар толгойны нь сүүдэр ханан дээр сүүмэлзэнэ. Дараа нь дарга руу гунигтай зөөлөн онигор харцаа шидэж:

	— За яасан? Дотрыг чинь нэг юм маажиж байгаа нь илт байна. Бодол, гансралын эн тэргүүний эм бол тэг дундуур нь хуваах явдал мөн гэхэд нь,

	— Чи Морозовын талаар юу гэж боддог вэ? хэмээн Большаков асуув.

	— Устиний тухай юу? Түнийг талаар юу бодох юм бэ? Ямар охин биш... гээд Колесников буланд түрүүчийнхээ байранд үг дуугүй эргэн очиход ширээн дээрх дэнгийн гэрэл нүд гялбуулж, Захар Филимоныг бараг харсангүйд дэнг ширээний нөгөө булан дээр тавилаа.

	— Филимон... Морозовт бидний олж хараагүй ямар нэгэн юм байгаа гэж чамд санагдахгүй байна уу?..

	— Курганов Фролд тийм байдаг. Тэр үе нь... хүмүүсээс нүдээ буруулж явдаг хүн. Хос хөллөгөөтэй морь шиг насан турш толгойгоо хажуу тийш харуулж явах юм. Яагаад тэгдгийг нь чөтгөр л мэдэх байх! Этгээд хүн... гэж Филимон хэлжээ.

	— Тийм ээ, бид бүгд өөр өөрийн этгээд зантай. Тиймгүй бол бамбалзуур намаг шиг нам жим амьдралтай байх болно. Гагцхүү ямар этгээд зан, хаанаас гараад ирдэг нь үл ойлгогдож нэг л түгшүүртэй байх юм гэхэд Захар хөдлөв.

	— Фролынх яагаад тэгдгийг мэдэх үү? Нэг их түгшиж байгаа нь анзаарагдахгүй шүү дээ.

	— Тэгээд... Фрол яадаг вэ? Хэрвээ хий гишгэлээ гэж үзвэл Фрол юу ч дуулдахаар хэлэхгүй, гагцхүү тавлангуй жуумалзана. Тэгээд жишүү харж дахиад жуумалзана. Харсаар байхад шүү. Түүнээс гадна би үүнд нь дасжээ... гээд Захар дуугүй болсноо,

	— Тэр насан туршаа над жуумалзаж байна. Намайг нэг болгоохгүй байгаа бололтой... Харин Устин заавал хөөрхийлж, гай зовлон тохиолдоход тусална. Гэвч тэр дотроо жуумалзаж байдаг байх аа? Энэ дээ... Ойлгов уу? гэв.

	Чингээд Захар олон жил түгшүүлж, дотрыг нь маажиж байгаа тэр бодлоо хэлж амарсан мэт санаа алдав.

	— Миний хэлэх гэсэн юм энэ байна гэж Захар энгийн тов тодорхой дахин хэлээд, — Жишээлбэл өнөөдрийг аваад үзье... Устин ярихдаа нэг зүйл ярьж, харин дотроо: “ухай, танай Наталья мөн удирдаж чадав аа...” гэж бодох сууж байх шиг санагдсангүй юу? Тийм үү? Ажиглаагүй юу? гэв.

	Нүсэр, дүйгүй Филимон Колесников босож дороо хавчихад шал шажигнав.

	— Чөтгөр!.. Амьдраад л байдаг, амьдраад л байдаг, харин дараа нь өөртөө бөөн бөөнөөр нь нээдэг байна шүү гээд сууж зургаа авхуулах гэж буй мэт шороонд идэгдсэн дүйгүй гараа өвдгөн дээрээ тавилаа. Дараа нь дахин босож:

	— Захар аа, үгүй, ажиглах нь ажиглаагүй гэж Колесниковыг Большаковыг санамсаргүй мухардуулж, бас санамсаргүй:

	— Гэвч чи үүнийг үнэн хэллээ... харин чиний шархыг угт нь хүртэл төнхжээ! гэв.

	— Чи ажиглаагүй юм бол яагаад угт нь хүрдэг бил ээ? гэж Захар урамгүйхэн уянгалуулав.

	Ингээд л... Би хожуу ажиглаж байна. Эхлээд гялсхийгээд, дараа нь ниргэнэ. Тэгээд... гээд дахин босож, шал цөмлөх гэсэн мэт өрөөн дотуур дэвслэв. Захар түүнийг дуугүйхэн ажиглана.

	— Тэр яг чиний хэлсэн шиг тийм хүн. Ёстой мөлхөө амьтан. Сахиус минь, тэр одоо надад ч жуумалзаж байдаг байх. Захар аа, за гайгүй, бид түүнийг сүүлнээс нь барьж аваад агаарт угз татаад ирье. Яаж мурилзахыг нь харах юм шүү. Цаг хугацаа л аль... гэжээ.

	Гэвч Устин жилийн турш сүүлээ тавьсангүй. Филимонд илүү хугацаа ч олдсонгүй дайн эхэлжээ...

	...Филимон Колесников армиас хожуу, дөчин найман онд эгж иржээ. Большаков түүнийг өртөөн дээр угтжээ. Филимон вагоноос үсрэн бууж Захарыг тэврэн хамаг ясыг нь хэмхлэх гэсэн мэт удаан шахаж үнгэлээ.

	— Болно, болно! гэж Захар аргадангуй гуйв. Тэгээд гурав дөрвөн алхам ухраад Колесниковын цэрэг цамцтай чулуугаар сийлсэн мэт чийрэг биеийг харж,

	— Баавгай юм аа... гэв.

	— Манай хамтралаар сонин сайхан юу байна даа? Яажшуу амьдарч байв даа? яриач.

	Захар үе үе жолоогоо дугтран Ногоон Дол хүртэл ярьжээ.

	— Амаргүй л амьдарч байлаа. Дайны үед аж ахуйн суларсан, дайны дараах гурван жилд жаахан өөд татаж байгаа боловч бүр эргэлт болоогүй байна. Эрчүүд дутагдаж байна, олон хүн ерөөсөө буцаж ирэхгүй нь.

	— Морозов ямар байна даа? Саяхан гэртээ ирсэн гэж бичсэн байсан.

	— Дөчин таван оны нэгдүгээр сард ирсэн.

	— Шархадсан юм болов уу?

	— Тэгсэн байх аа.

	— Тэгээд ямар байна даа?

	Захар хөмсгөө тодорхойгүй хөдөлгөв.

	— Гайгүй, бригад даргалж байгаа. Гурван жилд жаал зугаа юм хийсэн. Дөчин зургаан оны ургац ургац шиг гарсан. Өнгөрсөн жил жаахан ахиулсан, энэ нь аар саар засвар хийхэд туслалаа. Эн түрүүнд бэлэвсэн авгайчуудын байшинг заслаа. Энэ жил тариа сайн гарна. Харахгүй юу, арвай өтгөн байгаа биз дээ. Улаан буудай ч зүгээр ээ... Энэ бүхнээс Морозов гадна нь байгаагүй тэгэхээр худлаа яриад яах вэ...

	— Тийм байж ээ. Өнөөх дотроо дахиад жуумалзаж байна уу?

	Захар Колесников руу эргэж:

	— Хараач, мартаагүй байна шүү... Филимон, хэн мэдэх вэ! Тэгж харж байх цаг алга гэв.

	Хясаа руу дөхөж ирлээ. Түүний орой дээр өндөр улиангар ихэмсэг лугхийж, нүд гялбам хөх тэнгэрийн дор улиангарын орой салхинаа найгана.

	— Яагаад ч юм байн байн дурсдаг байлаа. Үзэсгэлэнтэй сайхан ургаж байна шүү! гэж Филимон модноос нүд салгалгүй ярилаа.

	Дөчин хоёр онд шиг санагдана, хүчтэй салхи золтой л булгалчхаагүй. Энэ нутагт тийм шуурга болж байхыг өвгөд хүртэл хараагүй ажээ. Яах вэ, тэссэн. Олон мөчир нь хугарсан гэхдээ улам ч сайхан ургасан гэж Захар хариулав.

	— За тэгээд манайхны бусад хүмүүс ямар байна даа? Егор Кузьмин? Наталья? Түүнийг тосгондоо эргэж ирсэн гэж сонссон, үнэн үү? гэж Колесников асуув.

	— Наталья охиноо өсгөөд амьдарч байна. Егорка дайны өмнө ажилд хор шартай орсныг чи мэднэ дээ. Харин одоо нэгдүгээр бригадын бүх мал аж ахуйг түүнд өгсөн.

	— Бас л Устиний зөвлөгөөгөөр өгөөгүй биз дээ?

	— Таалаа. Гэвч муугүй зөвлөгөө шүү. Егорка суга таягтай ч гэсэн ажилд чин сэтгэлээсээ зүтгэж байна. Золтой л хөлгүй болчихоо дөхөж, лут эрэмдэг болжээ. Дайныг шувт өнгөрүүлсэн боловч эцэст нь залууд аз дутжээ...

	— Устин бас ямар зөвлөгөө өгөхийг харцгаая даа гэж Светлиха голыг гаталж, тосгон руу ороход Филимон хүйтэвтэр дуугарлаа.

	— Тэгэхэд Устиний талаар миний толгой бүр гашилчихсан байсан юм... гэж Захар минутын дараа хэлээд, — Бас чамайг ч тэгэхэд зовоосон. Харин хүний хувьд хүн шүү. Хүүг нь дайн аваад явчихлаа, тоглоом биш ээ. Нэг үгээр хэлбэл бүгдийг мартаж, тоохгүй байх хэрэгтэй. Тэгээд хүнд хүнлэгээр эргэх нь зүй...

	— Ээ дээ... Мэдэхгүй байна даа. Чиний ч зөв байж болох юм гэж Филимон дахиад тодорхойгүй дуугарав.

	Дайны дараах жилүүд дараа дараагаар жирэлзэн өнгөрнө. Хамтралд амжилт ч, азгүй явдал ч байлаа. Амжилт, золгүй явдлын аль алинд бүх хамтралчид, Захар өөрөө, бусад бригадын дарга нарын адил Устин хариуцах байв. Морозовыг ямар нэг юманд зэмлэж, шүүмжилж болох байлаа. Захар ч хамтралын нь ажил төрлийн талаар районд ичиж зовохгүй өөрөөс нь асуудаг шиг ичиж зоволгүй зэмлэж, шүүмжилдэг ажээ.

	Гэвч Захар Устин руу “хүнлэгээр” эргэж чадсангүй. Оюун ухаандаа ойлгож байсан авч сэтгэл нь захирагдсангүй.

	Морозов үүнийг урьдын адил мэдэрч, харж байлаа. Тэгээд нэг удаа тариан талбайгаас сүйхээр хамт явж байхдаа Устин жолоогоо хөдөлгөж:

	— За яах вэ, Захар аа? чи над анхны өдрөөс эхлээд л сэтгэлгүй байсан... гэж санамсаргүй хэлжээ.

	— Дэмий донгосоод... ямар хэрэг байна... гэж Захар эвгүйхэн дуугарав.

	— Хэрэггүй ч байж болох юм гэж Устин зөвшөөрөөд. Үүнээс хаашаа зайлах бил ээ? За яах вэ, бурхан л чамайг шүүг. Би одоо өөр юм, Фрол Кургановын тухай ярьж байна. Хэрвээ анзаарсан бол тэр надад бас л сайнгүй байдаг. Харин та нар ч бас нэг... муур нохой шиг байдаг бололтой: хажуугаар нь гарсан нохой архирахад муур нуруугаа эвхэж үсээ босгодог шиг юм. Гэхдээ бие биедээ асдаггүй...

	— Яагаад тэгдгийг байгаа шүү дээ гэж Большаков бүдэг дуугарлаа.

	— Үүнээс болоод ажил төрөл хохирч байна шүү дээ. Фрол бригадын дарга, юу ч хийсэн чадна даа. Тэр дайны өмнө агтын хашаа цэвэрлэж байсан, дайны дараа бас л хийж байна. Түүнийг хэн ч хийж чадна.

	— Агтын хашааны эрхлэгчээр тавья. Би түүнтэй огтхон ч холбогдолгүй.

	— Та нарын учрыг хэн олох вэ? гээд Устин итгэмжгүйхэн толгой сэгсрэв.

	Замын хоёр хажуугаар зузаан тоосонд дарагдсан, цэцэглэж байгаа наран цэцэг жирэлзэн өнгөрөхийг Захар Большаков харна. Заримдаа Устин тэдгээрийг ташуураараа ороолгоно. Халти ороолговол наран цэцэг чичрэн бөөн тоос манарган гөвөхөд саарал манан дахь нар шиг шаргал цэцэг нь гэрэлтэн ганхана.

	— Би Фролтой энэ тухай, та нарын харилцааны талаар ярьж үзсэн юм аа гэж Устин дахин эхлээд, тэгтэл: “Тэр бид хоёр ямар хүүхэд загалмайлах гэж байгаа биш!” гэсэн. Өөрөөр хэлбэл чамтай... гэхэд

	— Дэмий л ярьж дээ гэж Захар бувтнав.

	— Захарыч, энэ бол сүйд болох хэрэг биш ээ гээд Устин хамаг биеэр Большаков руу эргэж, — Хэрвээ залуу сан бол нэг л охиноос болж, тэр Стешкагаас болж манараад байна даа гэж бодох сон... Тэгтэл ч ойлгомжтой хэрэг. Харин одоо ухаан хүрэхгүй юм аа... гэв.

	Захар удаан дуугарсангүй. Тэр ойлгож, ухаарч, дурсахыг хичээжээ. Юу гэнэ ээ? Устиний дууны өнгөнд өнөөх тавласан, дийлсэн өнгө байв уу? Байхгүй байх шиг!.. Байхгүй л байх шиг. Гэлээ ч гэсэн наран цэцэг бүр Захарын царай руу хар навчин сормуустай, цорын ганц аймшигтай нүдээрээ харахыг оролдоно.

	— Тэр надаас охиныг бус эхнэрийг минь булааж авсан... гэж Большаков хэцүүхэн хэллээ.

	Устин хөдөлсөн ч үгүй нам жим болов. Тэр дахиад наран цэцгийн тоосыг ташуураараа гөвсөнгүй. Гагцхүү тосгонд ирмэгц дээш харалгүйгээр:

	— Болхи би амьд шархыг чинь хөндсөн бол, Захар, чи намайг уучлаарай. Би мартжээ. Тэгээд ч аль эртний юм болохоор бүр сорвижчихсон гэж би бодож байсан хэмээн дуулдах төдий хэлжээ.

	Үүнээс хойш Морозов хэдэн долоо хоног Захартай уулзах бүрийдээ юу ч ярилгүй гэмшингүй газар шагайна. Большаков аргагүйн эрхэнд түүнд:

	— Боль доо, Устин, юунд ингэж... Аливаа үг болгон зэмлэдэггүй юм гэж хэлжээ.

	Харин Захар дотроо: “Үгүй, элэгсэг эр, чулуу биш. Харахад ч...” гэж дахин боджээ. Гэхдээ Захартай эвгүй байлаа. Түүнд ямар нэг муу юм илрүүлсэн мэт ажгуу...

	Тариан талбайгаас Устинтай хамт буцаж явснаас бүтэн хагас долоо хоногийн өмнө Морозов мөн тэр замаар Илья Юргиний хамт ташуураараа тоосонд дарагдсан хар наран цэцгийг бас ингэж ороолгон явсныг Захар мэдэхгүй байлаа. Тэд бараг зам гудас дуугүй явжээ. Гэвч ташуурт тас хяргагдсан нэг наран цэцэг замаар өнхөрч дугуйн доогуур ороход Ногоон Долынхны бодлоор чарлаа, тэнэгдүү Илюшка Юргин, “Аваач - худалдаач” гэнэт:

	— Устин, чиний бөндгөр битгий л ингэж өнхрөөсэй билээ гэж болгоомжтой аяархан хэлэхэд:

	— Харин чинийх? гэж Устин дуулдах төдий асуужээ. Тэр эргэж харсан ч үгүй, гагцхүү наран цэцгийг ороолгохоо больжээ.

	— Тэнэг! Одоохондоо намайг хэн ч сонирхохгүй байгаа.

	— Намайг ч бас тийм.

	— Бас ноосон бээлийтэй төстэй байх шив... Захар байнга нүд үзүүрлэн байдаг юм. Бас Филимон тал талаас харж байна. Мэдэхгүй байна гэж үү дээ?

	Устин хариу хэлсэнгүй, гагцхүү морьдоо тасралтгүй чү-чү гэнэ.

	Юргин хүйтэнд агдалзах адил агдалзан:

	— Би ч ямар хамаа байх вэ? Гол дээгүүр тавьсан гүүрэрхүү юм нь ганхаад л байна, нэг нурна. Би ч жилээс жилд бээрэг болжээ. Би энэ дайнд тэргэн дээр чимээгүйхэн тэлчилж байсан ч шударга байлаа. Харин чи... гэсэнд

	— Битгий бархираад бай! гэж Юргин тийм чанга яриагүй боловч Устин зандрав.

	— Энд орилсон ч, орилоогүй ч хэрэв утасныхаа үзүүрийг... тэр иргэний дайнд ч, энэ дайнд ч хаана ч гээсэн бол хэн хүний гарт орсон байгаа даа...

	Морозов энэ үгийг сонсоод өөрийн эрхгүй агдалзсан авч дуугарсангүй.

	Энэ утасны талаар би бодоогүй боловч одоо байн байн, ялангуяа шөнөд бодогдох боллоо гэж Юргин хүлээгээд, — Тэгтэл бас Захарка нүд үзүүрлээд байдаг гэв.

	Морозов дараалан хоёр наран цэцэг хяргаж, морио гуядахад морь цогьсноо тавиад метр яваад дахин алхлаа.

	— Гагцхүү завхай авгай л жолоо баривал хэзээ ч мэдрэхгүй гээд Морозов дахин нэг наран цэцэг хяргав.

	— За за... Харин би нүдэн балай, чихэн дүлий байна гэж боддог юм гэж Юргин санаа амарсан байртай дуугарав.

	— Казанийн татар зальтай ч астраханых илүү зальтай гэж ярьдаг байх аа, гээд Морозов инээмсэглэв.

	Захар энэ яриаг мэдээгүй бөгөөд мэдсэн бол Морозов сахлаараа зүсээ хувилгасныг лав ойлгох байсан бил ээ.

	Модны шаргал навчис салхинд хийсэн унах цаг ирлээ. Малын хашааны хананы буйдхан газар тамхи татахаар суухдаа Морозов Юргинээс:

	— Захар ямар байна даа? Нүд үзүүрлэж байна уу? гэж асуужээ.

	— Тайвширсан бололтой. Устин, чи авьяастай хүн юм аа. Тэгээд удаан байх болов уу даа?

	— Тамхиа татацгаа, салхинд галыг нь хийсгэхгүйн тулд ишийг нь үг дуугүй дэвсэлж:

	— Илья, чи байна шүү... гэж Морозов бодлогошронгуй хэлснээ, — Бид ер нь даргыгаа солих болсон юм биш үү? гэж тайлангийн хурал дээр ам нээгээч гэв.

	— Чамд ямар хэрэгтэй юм бэ? Чи өөрөө Захаркагийн оронд болох гэсэн юм биш биз дээ?

	— Харин чи хурал дээр намайг дэвшүүлэх гээд үз л дээ.

	— Үнэхээр тайлбарлаад өгөөч дээ?! гэж Юргин тэвдэв.

	— Тайлбарлах аа? Удаан л тайлбарлах болно доо. Товчоор хэлбэл хоёр хөлд нь дурсан маахай сүлжиж, гутлыг нь хөл хөлд нь оёно... гэгч дээ.

	Энэ тухай Захар бас мэдсэнгүй бол тайлан сонгуулийн хурлын өмнөхөн Филимон Колесников Большаковт гэнэт:

	— Ээ, Захар минь, бид явдал дундаа унтаж байвал яах вэ? Сая Егор Кузьминтэй үнээний хашаа цэвэрлэлээ. Илюшка Юргин Антип хоёр шивх өтөг тариан талбай руу зөөлөө. Тэгтэл Никулин ачиж, ачиж муухайгаар хараан: хүн өтөг шивхтэй хэчнээн зууралдаж болдог байна! “дулаан өрөөнд сууж байдаг Большаковыг: “Өвс авчир, үнээний байр цэвэрлэ...” гэх юм сан. Өөрөө л цэвэрлэвэл оройн хоолны булан талх ямар үнэтэйг мэдэх сэн” гэлээ. Харин Юргин: “Энэ ч үнэн, лаазтай усыг солихгүй бол өмхийрнө. Тэгэхээр Устиний төлөө бүгдээрээ гараа өргөнө дөө. Тэр шударгуу, сэхээтэн эр, хүмүүсийг өтөг шивх цэвэрлэхээр явуулахгүй гэж хэлж болно...” гэсэнд,

	— Тэгээд яагаа вэ? хэмээн Захар хөмсөг зангидав.

	— Гэтэл хажуугаар явж байсан Фрол: “Хэл амаа юунд билүүдээд байгаа юм бэ? Хурал дээр билүүддэгээ билүүд...” гээд жуумалздагаараа жуумалзах нь: зөвлөгөө өгч байгаа юм уу, эсвэл үнэхээр инээж байгаа нь үл ойлгогдоно.

	— Чалчиж л байг. Солих цагаа ирэхээр ухаантай хүмүүс улаан нүүрэн дээр нь хэлнэ гэж Большаков үг хаяв.

	— Захар аа, харж л байгаарай! гэж Колесников дахин сануулав.

	Энэ талаар нэг хоёр өдрийн дараа Наталья Лукина гадаа хэн нэг нь чагнаж байх вий гэж айх мэт захиргааны цонхоор түгшингүй харж:

	— Захар Захарыч, тосгон даяар өөдгүй цуурхал тарж байна... Хүмүүс юу гэж бодохоо ч мэдэхгүй байна... гэж ярьжээ.

	— Юу бодож байгаагаа хурал дээр хэлэг гэж Большаков хариулаад, эмэгтэйг тээнэгэлзүүлэн орхиод явжээ.

	Гэвч Захарын толгойд “Нээрээ гэж үү?..” гэсэн урьдын бодол орж иржээ.

	Харин хурал дээр уг хэрэг огт өөрөөр эргэжээ.

	Илья Юргины арайхийн босож, Антип, Фрол нарыг тасралтгүй ээлжлэн харж үг бүрээ зөөж тавин хамтралын даргаар Морозовыг сонгох саналаа хэлэхэд танхим нам жим болжээ. Юргинийг эргэж суухад ч эвгүй хачин нам жим байсаар байв. Чухам цааш юу болохыг бүгдээрээ хүлээнэ.

	Тэгтэл хэн ч үг хэлэх зөвшөөрөл өгөөгүй байтал Устин Морозов өөрөө бослоо. Ханиалгаснаа:

	— За яах вэ... хэн нь хэрхэн бодож, хэн нь юу чаддагаараа хүмүүс янз бүрээр саналаа хэлж байна гэж Устин эхлэв. Түүний дуу жаахан сөөнгөтсөн, зовсон байртай байх агаад хамтралд хуралд хийх өөр том саруул байргүй тул хуралдаж буй сургуулийн урт хонгилын төгсгөлд дуу нь замхарна.

	— Энд үг хэлж чаддаг чаддаггүйд биш ээ, харин хүн бүр ухаанаа хариуцна! гэж Анисим Шатров байрнаасаа хашхирлаа.

	Харин Морозов сахлаа илж, хуралдагсдыг тойруулан харж, Юргин дээр харцаа хормын төдий тогтоон:

	— Тийм ээ... гэж батлаад инээмсэглэж, — Ухаантай хүн алга гэж үү дээ? Түүний бөндгөр нүхгүй ч гэсэн исгэрч байна гэж үү... гэжээ.

	Одоо хүмүүс хөдөлж, яриа хөөрөө болов. Юргин өндөлзөж, гараа сэгсэрсэн боловч Устин түүнийг суулгаж:

	— Хэлдгээ хэлчихсэн, суу, чамд алга ташна гэж чи бод оо юу?! гэхэд: Хөгжим! гэж хэн нэг нь тэр аяараа хөхрөх хонгил дундаас хашхирав.

	— Чи хүнийг ил битгий доромжил! Бид чиний зохиолгүйгээр сайн мэднэ... Ард түмэн... мэднэ гэж Антип Никулин жингэнэн хашхирлаа.

	Ард түмэн нь улам чанга инээлдэж Антипад санаагаа төгсгөх зав өгсөнгүй.

	— Над шиг арван хэдээр ч даргыг сольж болохгүй гэж би бодож байна хэмээн Устин Морозов тодорхой хэлээд, — Тэгвэл цыган арилжаа хийгээд ганц хазаартай үлджээ. Хазаараа бариад ч явах, өөртөө ч хийх болж гэнэ гэгч болно... гэлээ.

	Алга таших сонстох боловч Устин толгойгоо өлийн, хөмсгөө ширүүн зангидаж:

	— Яаж байгаа нь энэ вэ! Ямар жүжигчин биш... гээд байрандаа суув.

	Хурлын дараа Захар Колесниковтай хамт гудамжны дагуу алхаж явахдаа:

	— Харав уу? Филимон, чи бид хоёр хөгширчээ. Чавганц нарт халуун усны газар чөтгөр харагддаг шиг болох нь ээ гэв.

	Ард нь Анисим Шатров суга таягтайгаа хазганана. Даргын энэ үгэнд Колесников санаа алдахад Шатров үг хавчуулж:

	— Чавганц нар шиг хаана бурхан, сахиус, хаана чөтгөр үрждэгийг мэддэг ч болоосой гэв.

	— Уухай, чи мэддэг юм уу? гээд Большаков зогсов.

	— Би өмд өмсдөг болохоор одоохондоо чавганц биш бололтой гэж Анисим гоморхоод, булан тойрч гэр өөдөө явлаа.

	Тэнд юу ч болсон байлаа, Устиний тухай түрүүчийн бодол Захарыг урьдах шигээ түгшээсэнгүй. Тэгээд ч нинжин сэтгэлээсээ хэлбэл энэ тухай бодож байх илүү цаг Большаковт байсангүй.

	Чингээд өнөөдөр Смирновтой ярилцсаны дараа тэдгээр бодол дахин орж иржээ...

	
АРВАН ДӨРӨВДҮГЭЭР БҮЛЭГ

	Ногоон Долд Устинийг ирсэн анхны өдрөөс хойш Фрол Курганов насан туршдаа түүнд нэг их гомдох юм үнэхээр байсангүй. Эхлээд түүнийг болгоомжтойхон харж, тосгоныхоо шинэ иргэнтэй хэзээ ч яриа үүсгэдэггүй байв. Морозов ч бас тийм байжээ.

	Гэвч хагас жилийн дараа тэдний харилцаанд зарим нэгэн өөрчлөлт гарчээ. Фрол бусад хүмүүстэй харилцдагийн адил Устин руу урьдынх шигээ дүнсийн харна. Гэвч тэр бусад хүмүүсээс ялгаатай нь гэвэл Морозовтой заримдаа хоёр гурван үг солино.

	Зэгст нуурын дэргэдэх тайгад тэд халз тулгарсны дараа энэхүү өөрчлөлт гарчээ.

	Захарын өндөр зэгс ургасан энэхүү зэлүүд нуур үзэгдээгүй элбэг дэлбэг загас, шувуугаараа алдартай бил ээ. Тосгоноос нуур хүртэл шууд эгц явбал хөлгүй - хоёр километр орчим боловч Ногоон Долоос гаталшгүй Чөтгөрийн хавцлаар таслагдсан ажээ. Харин тойрч явбал гурав дахин хол зайтай бөлгөө. Магадгүй, ийм учраас ч тэнд загасчид, анчид цөөн очдог байж болох бил ээ.

	Фрол тэрхүү нам жим, ногно газарт дуртай ажээ. Тэр тийшээ явах юм уу, хажуугаар нь өнгөрөхдөө заавал нуур луу очиж хүний хөл гишгээгүй онгон газар болох бүр зах дээр нь сууж зэгс хэрхэн шуугин шажигнах, ялаа шумуул, царцаахай намнасан загас ус хэрхэн үсчүүлэн цалгиулах, эрэг рүү түрж орсон ой ардаа хэрхэн шуугихыг чагнадаг байлаа.

	Зэгс огт салхигүй байхад ч шуугьдгийг Фрол бүр эрт анзаарчээ. Бүр хүүхэд ахуй шигээ “Хээ, ургаж байна!” гэж бодно.

	Зэгсний шажигнаан, тайгын дөнгөн данган сонстох амьсгааг сонсохоороо түүний хүйтэн нүд бүлээсдэг бил ээ. Хэрвээ хэн нэгэн нь ийм агшинд түүний царайг хардаг сан бол: Кургановын ширүүн царай зөөлөрч бүдэгхэн мишээл тодорч, эсвэл үүлэн сүүдэрт орсон газар шиг харлан барайх ер бишийн зүйлийг ажигласан Фрол тайга юу гэж шуугьж буйг ойлгосон мэт эсвэл сайшааж, үгүй бол түүний мөнхийн нууцын тухай яриаг зэмлэх мэт бөлгөө.

	Өвөл хатаж харлан, намрын салхинд хугарсан зэгсийг гүн хунгар дарна. Цагаан ачаандаа бөхийсөн ой мод ч амьд биш юм шиг нам жим ажээ.

	Гагцхүү ойн уушги тэлсэн шинэхэн шилмүүст үнэрийг хүйтэн ч, цас ч дарж чадахгүй ажээ.

	Энд мод нь шигүү, хүчирхэг болоод ч тэр юм уу, салхинаас хамгаалагдсан энэ буланд дандаа нам жим байдаг болоод ч тэр юм уу зэгст нуурын дэргэд тэр үнэр бүр ч онцгой хурц мэдрэгдэнэ. Гэвч түүний дандаа согтоодог цас, шилмүүсний тийм хатуу хандтай Фрол тааралдаж байгаагүй бил ээ. Тэр наашаа согтох хандаар нь амьсгалж амарч зогсохоор үе үе цанаар ирж зогсдог ажээ.

	Алс холын тэр нэгэн үдэш ийнхүү болжээ. Хүрэл зэвэрсэн бүдүүн төмөр утас шиг, хугарч ороолдсон зэгсний дунд, модны ёроолд дугуйран хурсан хунгарыг харан зогсож байжээ. Баруунаа цагаан малгайт моддын дундуур нарийхан хөх горхи урсана. Цасан овоо усанд нэвчиж, өнөөх хөх горхи дороос дээш зэгсний үзүүр шүргэнэ. Тэгээд цасанд нэвчиж дуусмагц өнөөх хөх горхи ягаавтар болон хунгар дундуур жирэлзэн урсана.

	Устин, Кургановын цанын мөрөөр болгоомжтой явлаа. Гэвч Фрол ганцаараа биш ардаа хэн нэгэн харж байгааг мэдрэв. Яагаад ч юм хүн ирлээ гэдгийг тааварлан цочив.

	Эргэн харахад Устин ардаа ёрдойх буугаа засаж, инээмсэглэн:

	— Айлгачихна гэж бодлоо... гэхэд нь

	— Эрэмгий хүн, чи юу хийж яваа юм бэ? гэлээ.

	Устин дахин инээмсэглэж:

	— Хүн бүр гаднаас харахад дөлгөөн, дотроос харахад эрэмгий байж болно гэв.

	Фролын цантсан сормуус цавчлав. Устиний хурц харц үүнийг анзаарахгүй байж чадаагүй бөгөөд тэр юу ч хэлсэнгүй нүдээ онийлгов.

	— Чи хэн бэ? Хаанаас гараад ирэв? гэж Фрол дүнсгэр асуув.

	— Шувуухайд мөчир болгон гэр болдог. Тэгээд дэрхийн босоод хаана хоносноо мартдаг юм гэж Устин хар нүдээ цагаанаар эргэлдүүлэн хариулаад Фрол руу очин хоёр алхмын зайтай зогсож,

	— За, сайн байна гэж үү дээ? гэв.

	Фрол дуугарсангүй. Устин халуу шатах цээжээ сэрүүцүүлэхийн тул богино дээлийнхээ дээд хоёр товчийг мулталж, ярснаа эргэн тойрныг харж:

	— Пээ, энд чинь яасан чимээгүй юм бэ... яг сүмд байгаа юм шиг. Гагцхүү нүглээ наманчилмаар газар юм даа гэв.

	Фрол Устин рүү нүд буландаж, хамар нь сарталзан биеэ барьж:

	— Дэлт бүргэд чи, шувуухай биш ээ... гэв.

	Морозов гурав дахь удаагаа муухай инээмсэглэхдээ жигд цагаан шүдээ яралзуулж:

	— Мэдэхгүй байна... хэний ч нүдийг ухаагүй гэв.

	Тэгтэл Фрол Курганов өөрөө ч мэдэлгүй, огт санамсаргүй цанынхаа таягаар Морозовыг муухай хашхиран цохилоо. Цохилт яг толгойг нь оносон ажээ. Зузаан малгай нь цохилтод зөөлөвч болжээ. Устин мөрөн дэх хоёр амтай буугаа засаж:

	— Тэнэг... Над буу байна шүү дээ... гээд цанаа мулталж, хунгар дээр суун, хажуудаа буугаа тавьж, малгайгаа аваад толгойгоо тэмтэрч:

	— Тэнэг амьтан. Жаахан хүчтэй цохисон бол хагалах нь байна... гээд дуугүй тамхиа нэрлээ.

	Фролын өмнө цэнхэртэн байна. Энэ нь дүрэлзсэн цөхрөл нүдийг нь бүрхчхээд байгаа юм уу, эсвэл үдшийн ер бишийн манан сүүмэлзэж байгаагийн алиныг ойлгож чадсангүй. Курганов өөрийг нь цохисон мэт найган Устин рүү алхаж хажууд нь цасан дээр лагхийн сууж, хавтагатай тамхи руу чичирсэн гараа сарвайв.

	Тэгээд Демид, Филька Меньшиков тэр гурав бараг нүцгэн Марья Воронова, түүний охин хоёрыг хясаан дээр чирч аваачаад тэр нэг өдрийн үүрээр тамхи сорж байсан шигээ тамхины гашуун утааг шуналтай сорлоо. Тэр өглөө тэнгэр тэр аяараа цусанд будагдсан мэт үүрийн гэгээ ув улаан байлаа. Бас улаан манан Светлиха гол, түүний тэртээх нуга дээгүүр хөшиглөн байлаа. Тэнд нугад ямар нэгэн шувуу хүн уйлах лугаа адил енгэнэн байж билээ...

	Шартсан хоосон толгойд цуст үүрийн гэгээтэй хамт жингэнэж янгинах дуун хосолж байлаа.

	Чухам согтуурлын ганьхрал хэдийд эхэлснийг Фрол өөрөө санахгүй ажээ. Магадгүй, Марья, Захар Большаков хоёр Ногоон Долын хориод эрчүүдийг цуглуулж партизанчлахаар ой руу авч явсан бороотой, шавар зууралдсан тэр нэгэн үдэш байж болох юм. Тэднийг явахын өмнө партизануудыг авгай хүүхдүүд тойрон хүрээлэхэд Фрол Курганов ч харахаар очжээ.

	— За Фрол, чи явахгүй юм уу? гэж Марья гэнэт асуугаад,

	— Авгайчуудын хормой дор нуугдахаар шийдээгүй биз дээ? гэжээ.

	Марьяагийн өөрийн нь нойтон, шавар шавхай болсон банзлын хормой газар хүртэл хүндээр унжиж байлаа. Олс бүсэлсэн гадуур цамцархуу юм нь бас нойтон ажээ. Марьяг түүнд жимбийтэл ороосон мэт бөлгөө. Угаасан жирийн эрээн даавуун алчуураар толгойгоо боож эрүүн дороо зангиджээ. Түүний ногоовтор нүд рүү нойтон туг үс унжина. Тэр туг үснээс шавар луу шил шиг бяцхан бөөрөнхий дусаал дусална. Тэр дусаал жингэнэн дуугарах шиг Фролд санагдана.

	— Яагаад тэр бил ээ? гэж Фрол залхуутай дуугараад, ийм эмэгтэй даргатай байлдаж ч болно... гээд өргөн мөрөөрөө бөөн авгайчуул, багачуулыг түлхэн найгасаар гарч ирээд партизаны дунд зогсжээ.

	Хэрвээ Марьягийн үснээс унаж буй тэр тунгалаг дусал байхгүй байсан сан бол Фрол партизанчлан явахгүй байсан ч юм уу хэн мэдэх бил ээ. Тэр түүний тухай яагаад ч юм удаан дурсан санаж байснаа дараа нь мартжээ.

	Фрол Курганов отрядад үхэх, амьдрахын тухай биш, настай хүмүүс дайтаж наадахаар цугларсан юм шиг биеэ авч явдаг байв. Хэрвээ отряд ямар нэг тосгонтой ойр байвал Фрол винтовоо Антип Никулинд хадгалуулаад, фин хутга ханцуйдаа нууж, охид руу нууцаар явдаг байлаа.

	Түүний шөнийн явдал Марьяд тодорхой болмогц тэр мөрөө хавчисхийн: 

	— Би чамтай тоглох ёстой юм уу? Тэгвэл алив... сэтгэн бодъё гэж зовох юмгүй хэлдэг байжээ.

	Санамсаргүй байсан Марья сандарна. Фрол ч мэгдэж, улайн эвгүй байдалд оров.

	— Чиний чаддаг юм энэ дээ. Зөвхөн үүнийг л чи... сэтгэдэг байх гэж Марья аяархан хэлнэ.

	Курганов хэдэн өдөр барайн, бодлогошрон явжээ. Энэ үеэр отряд галын хүрээнд орж бүслэлтээс гарахыг хичээж байлаа. Залхаан цээрлүүлэгчид шувуу л гарч чадах намагт партизануудыг шахан оруулахыг хичээн бүх замыг битүү хаасан байжээ.

	Тэгтэл Курганов алга болжээ. Фролын хаашаа явсныг Антип ч мэдэхгүй ажээ.

	— За тэр яадаг юм бэ! гээд Марья гараа савахад

	— Ээ дээ!.. хаа нэгтээ халуун оронд залуухан хүүхэн тэврээд, хөлрөөд хэвтэж байгаа байх гэж Антип таамаглав.

	— Марья, ямар ч байсан лагериа солих юм сан. Фрол сүүлийн үе нэг л юм бодоод байсан гэж Захар Большаков сэрэмжлэн хэллээ.

	Марья нүднийхээ дээр гүн суусан цайвар хөмсгөө битүүлэг хөдөлгөн дуугүй байснаа:

	— Үгүй, Захар, чи юу ярина вэ! Тэр чинь муур шиг садар ч гэсэн нинжин сэтгэлтэй бололтой гэв.

	— Түүний нинжин сэтгэл ч миний мөнгөтэй адил байх аа. Халаасандаа дүүрэн улаан мөнгөтэй байдаг. Түүнийг зарах болдог гэж Антип үг хавчуулав.

	Отряд шинэ газар шилжиж, болгоомжлон отоо үлдээв. Гэвч дараалсан хоёр гурван шөнө хоосон лагерь луу хэн ч дайрсангүй.

	Фрол долоо хоногийн дараа отрядын шинэ байрыг хайн олж иржээ. Ирэхдээ хувцас нь ноорчихсон, цус болсон, толгойгоо боочихсон иржээ. Түүний өмнө даргын дүрэмт хувцастай погонтой, гэхдээ... өмдгүй, гар нь ардаа хүлээстэй зургаан хүн цувран өвгөд шиг бөгтийн явах ажээ. Хүмүүсийг өөр хооронд нь нэлээд хачин холбожээ: өмнөх хүний гараас дараагийн хүний хүзүүнд хоёр метрийн олсон гогцоо татжээ. Хэрвээ хэн нэг нь зугтаахыг оролдвоос нөгөө хоёрыг татан унагааж, хүзүүн дэх гогцоог үхтэл нь чивчрүүлээд өөрөө ч үхэх байлаа.

	Фрол өөрөө Колчакийн цэргийн дүрэмт хувцастай, баруун гартаа гар буу барин зангаж ер бишийн цувааны сүүлд явна. Тэр хурандаагийн погонтой хүний гарт холбосон ер бишийн хөллөгөөний үзүүрийг улаач шиг зүүн гараараа барьжээ.

	Партизануудын энэ нутагт хэзээ ч сонсогдож байгаагүйгээр ой даяар цуурайттал тачигнатал хөрөлдөцгөөв.

	Харин Фрол хүмүүсийг айвуу тайван эгнүүлэн жагсааж, оосрыг нь тас огтлон:

	— Бузраа хаа! За, хэнд тушаал өгч байгааг мэдэж байна уу? Эмэгтэй хүнтэй ярих болно шүү... гэж командлав.

	Эргэн тойрон дуу шуу болж, партизанууд газраар өнхөрнө.

	— Фролушка... харангасчхаж!

	— Чи наадуулыгаа бүр доош нь суулга...

	— Хатуу. Хатгана даа...

	— Ядахдаа хурандаад нь юм дэвсэж өгөөч...

	— Тахал чинь... дүрсгүйтжээ!.. гэцгээв.

	Антип Никулин өөрийг нь зүссэн мэт орь дуу тавьж:

	— Гэгээнтэн заларчээ! Долоон гайхамшиг!! Ах дүү нар аа, инээддээ элэг хөшчихлөө! Тэсэхгүй нь ээ... гэлээ.

	Ингээд шуугианд Марья газар гэрээс гүйн гарч ирснээ агшин зуур хөшин зогслоо. Гэвч бас тэсэж чадсангүй охин шиг алга ташин хөхөрч, эргээд орчихлоо.

	Дараа нь Захар Большаков гарч ирэн, нүдэнд нь хөгжөөнтэй оч дүрэлзэх авч хөмсөг зангидаж:

	— Хувцасла. Юун жагсаал уу? гэж товчхон тушаалаа.

	— Жирийн дарга нарын жагсаал гэж Фрол бувтнав.

	— Ёх, ёх! гэж Антип хөхөрсөөр, — Генералынхыг харсан бол ч үхэх нь ээ. Сонин жагсаал байна шүү! Урьд чинь хувцастайгаа жагсдаг байсан одоо өөр болжээ гэв.

	Тариачны үнгэгдсэн өмд авчирч Фролын тууж ирсэн хүмүүс яаран сандран углав.

	Марья гарч ирлээ, түүний уруул дээр үл мэдэг инээмсэглэл тодорсоор Фрол гараа хажуу руугаа унжуулан Марьяагийн өмнө цэх зогсон:

	— Илтгэж болох уу. Эрхэм дээд эсвэл эрхэмсэг ноёнтон, ноён хурандаа өөрийн захирагч нартайгаа ирлээ... Бүх эрхэмтэн жаахан жаахан болцгортой, доод хувцасгүй, өөрөөр хэлбэл өмдгүй байгаадаа уучлал гуйж байна гэв.

	— Фрол, чи эднийг яаж олзлоо вэ? гэж Марья гайхан асуулаа.

	— Яаж ийгээд... сэтгэсэн юм гээд Фрол жуумалзав.

	Марья түүн рүү харсан боловч хариу огт өчсөнгүй... Кургановын хариу ганцхан Марьяд ойлгомжтой байлаа.

	— Бас сэтгэж байна гэж Фрол үргэлжлүүлээд, — Хэрвээ Дубровка тосгоныг сандаргавал погонтнууд хуурай хальснаасаа буурцаг асгарах адил тосгоноос гарч ирнэ. Тэгээд хойдох нь урдхыгаа няц дарна. Хэн ч зогсоож чадахгүй... гэв.

	— Захар аа, хүмүүсээ түгшүүрийн дохиогоор цуглуул! гэж Марья товчхон хэллээ.

	Дубровка тосгоноос колчакуудыг үнэхээр амархан цохилоо. Захирагчаасаа хагацсан залхаан цээрлүүлэгчид сүрэг хонь шиг суманд орлоо. Амьд үлдсэн нь ойгоор тарж, отряд бүслэлтээс гарчээ. Чухам ямар аргаар Колчакийн офицеруудыг барьж авснаа Фрол хэнд ч хэлсэнгүй. Асуусан бүх асуултад:

	— Шөнө байсан, санахгүй байна гэж хариулна.

	Эсвэл боолттой толгойгоо зааж:

	— Бууны бөгсөөр цохиж ухаан алдуулсныг санаж байна... гэснээ эцэст нь, — Та нар чөтгөр шулам руугаа тонил! гэж нэлээд шазруун хэлэв.

	Дубровка тосгоноос гурван километрийн зайтай тээрэм дээр архидаад унтчихсан нойрмог тэднийг Курганов хүлснийг олзлогдогсдоос мэджээ.

	Фрол офицеруудтай болсон явдлын өмнөх шигээ барайн, дуугүй явна. Марья түүн дээр үе үе түгшүүртэй харцаа чулуудна. Нэгэн орой Фролын будаа чанаж байсан түүдэг дээр очиж зэрэгцэн суугаад:

	— Фрол, чи юу болоод байна даа? гэжээ.

	Курганов гал руу удаан ширтэж, гар шиг бүдүүн хусан мөчир гартаа эргэлдүүлснээ чүдэнз хугалах мэт хугалж гал руу хийв. Давирхайтай мөчир агшин зуур дүрэлзэн оч үсрүүлж, дөл нь Кургановын царайг гийгүүлнэ.

	— Марья минь, ийм л юм даа гэж Фрол хэлснээ, — Үйлс гэдэг ямар байдгийг харж байгаа биз дээ... Энэ мөчир юу ч биш байгаа биз дээ? Хүйтэн мод, тэгээд л тэр. Харин... шатаж байна. Ээ дээ! гээд Марья руу түргэн эргэж тэвэрч аван өөр лүүгээ бөхийлгөв.

	— Фрол! Тавиач! гэж Марья хашхиран түүний баавгайнх шиг савраас мултарлаа.

	— Аяа, Марья! Марьюшка минь, сэтгэсэн ч, сэтгээгүй ч... Чи зочдын тасалгаанд цонхоороо хараад сууж байх сан дээ хэмээн Фрол нүүр лүү нь халуу оргиулан шивнэлээ. Энэ үед толгой дундуур нь цохиж, ухааныг нь балартуулав. Чих нь жингэнэн шуугив.

	Фрол өндийж хаанаас ч юм гарч ирсэн бөөн хүмүүсийг зэрлэг харцаар тойруулан харлаа. Захар Большаков мод барьчихсан зогсоно, харин Марья алга байв.

	— Хэн цохив? Захарка, чи юу?! гэж Курганов сөөнгөтөв.

	Большаков модоо шидээд:

	— Өөдгүй золиг, чи юу бод оо вэ? гэж асуув.

	— Баатар байх нь ээ! гэж Фролын улаан нүүр лүү хэн нэг нь хэллээ.

	— Бузар амьтан!

	— Бөгтрийг чинь булш л тэгшилнэ дээ.

	— Адгийн шаарыг үүний нь төлөө шүүх хэрэгтэй...

	Фрол хүмүүсийн үгийг чагнаж:

	— Шүү л дээ, яах вэ... гэсэн үг хэлээд эргэж, түүдэг рүү очиж суув.

	Өглөө нь Фрол отрядад байсангүй. Энэ удаа тэр отрядаас бүрмөсөн явжээ.

	Курганов колчакуудтай тулалдах бүх үед ойн тосгоноор тэнэж, нударганд ажил хийх буюу аль нэгэн чинээлэг бэлэвсэн авгайгаар тэжээлгэж амьдарч байжээ. Тэгээд колчакийнхан зүйл дуусахад Ногоон Долдоо эргэж ирэн Демид Меньшиковтой дахин найзалжээ. Түдэлгүй 1920 оны дөрөвдүгээр сарын чийгтэй шөнө бариул дээр нь хүний толгой сийлсэн таягтай Филипп тосгонд жоом шиг мөлхөн иржээ. Сахлаа хөдөлгөн агаарт юу үнэртэнэ түүнийг үнэрлэн тосгонд өглөө болтол байжээ.

	Дараа нь тэр гурав бүтэн хоногоор нэрмэл архи цусалж гарчээ. Дуу дуулан бархиралдаж, зэрлэгийн Филькагийн зочдын өрөөний шалыг бяц дэвслэх гэсэн мэт бүжнэ.

	Антип Никулин нэг удаа байшингийн нь хажуугаар өнгөрөхөд Демид орохыг урьжээ. Антип бодож тээнэгэлзэн байснаа:

	— Үгүй дээ, болохгүй. Нэр хүндээ алдана. Урьд ч би та нартай мөн ч... Харин одоо... Арааны шүлс гоожсон ч, хөтөвч зүүлттэй гэж дургүйхэн хариулав.

	— Хэн хөтөвч зүүсэн юм бэ? Мөн ч...

	— Тайлбарлаж болохгүй юм аа гэж Антип Демидээс урьд өөрөө өөрийгөө итгүүлээд, — Би та нартай уудаг байсан. Одоо өөр болжээ. Ямар ч байсан би партизан хүн... Энэ бол охид хөвгүүдийн тоглоом биш ээ... гэв.

	— Фрол бас партизан шүү дээ. Шаар чинь, цөөнгүй хүн балласан гэж ярьдаг юм... Тэгээд одоо... гэж Демид нимгэн уруулаа бараг үл хөдөлгөн ярилаа.

	— Пэ! гэж Антип сэжиглэнгүй исгэрээд, — Фролын толгой ч огт өөр болчхоод байсан юм аа... Марья л шүглэчихсэн байсан байх! Харин тэр дүрсгүйтчихээд зугтсан юм. Тэгээд л Фрол над жишээ болохгүй байгаа юм. Уух ч үгүй шүү... Дарс идээний дээж ч гэсэн адгийн зүйл. За яах вэ цонхоороо нэг аягыг өгчих... гээд Антип аяга дарс хөнтөрч, цонхны дор хавьчин зууралдсан шүлсээ нулимаад:

	— Фролка над жишээ болохгүй гэж би ярьж байна шүү. Би ямар ч байсан Колчактай байлдаж явсан, харин тэр авгай хөөж, тэднийг бухал шиг талхалж явсан. Дараа нь Марьяг садарлах гэж бодсон!.. Гэвч Юүж нь зэгсэн сайн бат бэх байж л дээ, тэгээд түлхүүр нь тохироогүй юм санжээ. Нэг үгээр хэлбэл буруу түлхүүр хэрэглэжээ. Марья чарласан нь лавтай. Захар гүйн гарч ирээд л тас... гээд Антип ярьж дуусгасангүй. Фрол Курганов Демидийг цонхноос түлхэж, Никулиний хатангир мөрнөөс шүүрч авлаа.

	— Садар гэв үү?! Садар гэнэ ээ?! хэмээн нүүр лүү нь амьсгаадан, заамдаж аван сэгсрэв.

	— Хүмүүс ээ!.. Алах... Партизаныг аллаа! гэж Никулин дүрсгүйтэн хашхирлаа.

	Фрол түүнийг цааш түлхэж ширээнээ суун үсээ хуу татах гэж байгаа мэт хоёр гараа үс рүүгээ лав шургуулан базалж тал тал тийшээ ганхан удаан суулаа. Филька ч, Демид ч түүнийг түгшээхгүйн тулд зочдын өрөөнөөс гарцгаав.

	Нээлттэй цонхоор шөнийн чийглэг хүйтэн орж байгааг ч үл мэдрэн Фрол шөнөжингөө ширээндээ суужээ. Өглөө Филипп түүний мөр лүү болгоомжтой түлхэж:

	— Фрол... Би бүр өнгөрчихсөн юм байх гэж бодлоо... Үүнийг уучих гээд Кургановын өмнө шил архи тавьж, — Авгай бууж өгөөгүй юм биз дээ! Тийм ч юм байдаг гэхэд,

	— Яалаа гэнэ ээ? гээд Фрол нуруу нь шажигнан цэх болов.

	Филька улаан судастай хөхөвтөр царайгаа гэдийлгэн төвгөр төвөнхөө хэдэнтээ хөдөлгөн аяга нэрмэл архи залгилснаа:

	— Юүжийг задрахгүй гэж бөх боодог юм гэлээ.

	— Тэгээд? гэж Фрол юу ч үл сэтгэн дуугарав.

	— Дараа нь үтрэм дээр аваачиж тэнд цайруулдаг.

	— Хэнийг? гэж Курганов эцсийн эцэст сэтгэсэн бололтой дахин лавлав.

	— Мангуу амьтан! гээд Филька инээмсэглэж, — Хүүхэн бол юүж биш, хэчнээн ч талхалсан юу ч гардаггүйг ойлгох ёстой гэв.

	Курганов хүндээр амьсгаадан ширээн дээр байгаа шилийг атгаж авав. Филька нүд нь түгшингүй цагаанаар эргэлдэж Фролын атганаас шилийг мулталж авлаа.

	— За за, чи юу бол оо вэ?.. Уух дургүй байвал битгий уу. Бидэнд хэрэг болно гэснээ,  — Ямар ч атугай, Демид! Нааш ир... гэж дуудав.

	Курганов босож замд тээглэсэн мухар сандлыг өшиглөн, Меньшиковынхны байшингаас цэвэр агаарт даруйхан гэрчээ. Хэдэн долоо хоног нам жим амьдарчээ. Дахиад Меньшиковынхан руу очсонгүй, гудамжинд тааралдахдаа гагцхүү үг дуугүй толгой дохилцоно. Үүнд Демид Меньшиковын уруул мурилзаж, том бүлтгэр нүдэнд нь гагцхүү эхүүн инээмсэглэл зурсхийнэ. Филипп Кургановын хойноос дандаа ямар нэгэн юм бодсон байртай нүдээ онийлгон харна.

	Марья Воронова энэ үеэр ямар нэг артель зохион байгуулан тосгоноор тэнэнэ. Фрол артель болон ер нь дэлхий дээрх бүх юмыг тоохгүй байлаа. Хэрвээ Марья хаашаа ч юм яваад алга болчихсон бол... арван жил, хорин жил, бүх л амьдрал ийн өнгөрч болох байсан биз. Гэвч Марья явсангүй, Ногоон Дол хот биш, ердөө гурав дөрөвхөн гудамжтай болохоор сүмээр орохгүй ч гэсэн түүнийг газар сайгүй харна. Гэлээ ч гэсэн Фрол Марьятай олон тааралдахгүйг хичээн, санамсаргүй тулгарчихвал газар шагайж, хамаг биеэр нь халуу шатахыг мэдэрч, хажуугаар нь бараг гүйх шахам өнгөрнө. Марья бас зөрөн гарахаар яарна.

	— Фрол, чи адга эмэгтэйтэй уулзахдаа хоншоороо битгий буруулаад бай. Чи өөрийнх рүү нь ширт гэж Демид нэг удаа зөвлөжээ.

	— Яах юм?

	— Хүүхнүүд өөрсдийг нь ширтэхэд дуртай байдаг юм гээд Демид нүд ирмээд замаараа явжээ.

	Тэгэхэд л Марья санамсаргүй тааралдахад эвгүй болж, яардгийг Фрол анзаарчээ. Тэгээд: Яагаад тэр айдаг юм бол гэж өөрийн эрхгүй боддог болжээ.

	— За, юм ажиглав уу, үгүй юу? гэж гурван долоо хоногийн дараа Демид асуув.

	— Чамд ямар хамаатай юм бэ? гэж Фрол ширүүхэн дуугарав.

	— Хүүш, яасан ууртай юм бэ! жингэрийн хуримд бүх азарган нохой хийрхдэг, гэвч чи чинь хүн юм байгаа биз дээ? хэмээн Демидийн нимгэн уруул ангайв.

	— Байз, байз! гэж Фрол заналхийлэн дуугараад, — Алив, өтгөн уруулт минь наадахаа ойлгомжтойхон тайлбарлаадах! гэв.

	— За яах вэ, чи хараал зүхлээр намайг сүрдүүлэхгүй гэж Демид тайван хэлээд, — Чи Анисим Шатровтой л тайлбарлалц. Анисим яг тэр явж байна гэж дахиад л үл ойлгогдох юм ярьжээ.

	— Үгүй, би чамтай нэгийгээ үзмээр байна гээд Фрол заамдаж авлаа.

	— Чи бид хоёр хожим болно. Одоо чи тэртэй тэргүй ухаарахгүй. За тавьж үз.

	Анисим Шатров Фрол, Демид хоёрын хажуугаар үг дуугүй харан өнгөрлөө. Демид энэ агшныг далимдуулан булангийн цаагуур орлоо. Фрол эхлээд нэгний нь, дараа нь нөгөөгийнх нь хойноос харж, чухам юунаас болсныг үл ойлгогдох оволзсон уураа гаргахын тулд удаан зүхлээ. Гэвч Фрол өөрийн санаа зоригоос гадна Демидийн үгийг бодон бодсоор байлаа. “Бүлтгэр нүдтэй шуламс над үүгээрээ юу сануулж байна вэ?” гэсэн нэг асуулт шөнө бүр тасралтгүй маажна.

	Сүүлийн үед бараг өдөр бүр Анисимтай тааралдаж байсан нь Фролд гэнэт санагдав. Гэвч түүний нүдэнд хэн өртөх нь багадлаа гэж үү. Тэр ч байтугай Фрол хэчнээн ч... яасан Марьятай тааралдсаар байгаа бил ээ.

	— Фрол босон харайж булангийн хооронд холхилоо. Марья Воронова нүдэнд нь өртдөгөөс л чухамхүү Анисим Шатров нүдэнд нь өртдөг юм шиг санагдав. Фрол од түгсэн хар тэнгэрийн дор гүйж гаран сэрүүн агаар амьсгалсан боловч тус болсонгүй. Тэр Светлиха гол руу гүйн очиж өмд цамцаа тайлан, өдөн дэр шиг зөөлхөн хар долгио руу нь гүйн орж хэвтэн нөгөө эргийг нь хүртэл сэлэв.

	Дараа нь хүйтэн элсэн дээр нүцгэн удаан сууж харанхуйд сүүтгэнэх байшингуудыг голын дээгүүр харлаа. “Анисим түүний төлөө... яаж байж, болохгүй. Марья Анисимд гэртээ орохгүй байх замыг нь аль эртний зааж өгсөн... Хүүхнүүд өөрсдийг нь ширтэхэд дуртай байдаг юм... Жингэрийн хуримд бүх азарган ноход хийрхдэг...”

	Чингээд чухам хаана нь өөрийн санаа бодол, хаана нь хүний, Демидийнх байгааг Фрол ялгаж чадахгүй байлаа.

	Маргааш нь тэр Меньшиковынд давшлан орж Анисим Шатровын талаар тайлбарлахыг Демидээс шаардав. Демид заншил ёсоор нимгэн уруулаа ангайж бүлтгэр нүдээ анивчин:

	— Чи өөрөө очиж Марьягаас асуу. Би яаж мэдэх юм бэ? гэлээ.

	Фрол Марьягаас асуусангүй. Харин Шатров Анисимыг нэгэн өглөө үүрээр байшингийн нь сүлжмэл хайсны дэргэд харуулдаж байгаад:

	— Зогсооч, битгий ай. Анисим аа, нэг хэрэг байна... Хаанаас ирж яваа юм бэ? гэв.

	Анисим Фролыг бодвол доройхон боловч эргэж зугтсангүй, гагцхүү жаахан ухарч, ямар ч атугай аятайхан зогсоод:

	— Чамаас юу гэж юм? Хэдийгээр ийм сэлгүүн цагаар ирж байгаа ч гэсэн чөтгөр биш... гээд Кургановын асуултад хариулсангүй орхив.

	— Марьягийн охиныг чинийх гэж хүмүүс чалчих юм... гээд Фрол хэлэх үгээ олж ядан зогсов.

	— Тийм вий!? гэж Анисим гайхаад, — Тэгээд л аль эртний зовоод байгааг харж байна гэж дооглонгуй нэмж хэлэв.

	— Үгүй, чи хэлээч гэж Курганов гуйнгуй хэлэв.

	— Ариун хонх сүмээс л дандаа жингэнэдэг.

	— Муухай золиг, даажигнаж байна уу? гэж Фрол бараг өнөөх өнгөөрөө аяархан асуув.

	— Намайг явуулаач...

	Анисим хайс руугаа алхахад Фрол түүний мөрнөөс зууран авч өөр лүүгээ эргүүлэн:

	— Марьягийн охин хэнийх нь над хамаагүй, харин одоо чи түүний хойноос... Хэрвээ Демид үнэн ярьсан бол хөлийг чинь мулт татаж, толгойд чинь тавина. Ойлгов уу? гэв.

	— Ойлголоо гэж Анисим тайван хэлээд Кургановын гар жаахан сулрахыг мэдэрч, түүнийг байдаг чадлаараа түлхлээ.

	Санамсаргүй байсан Фрол золтой л тэнцвэрээ алдсангүй. Сэхээрсэн Фрол заналхийлэн шуухитнаж, бөхийсхийн Шатров руу очлоо. Энэ үеэр түүнийг үнгэж, шороо тоостой хутгахад бэлэн байсан Анисим бас ухасхийж очин хүзүүгээ хөвчлөн биеийнхээ хамаг жингээр толгойгоороо Кургановын эрүү рүү мөргөв. Курганов дүнзний үзүүр нүүрээрээ мөргөсөн мэт Анисимын хөлийн дор лагхийн унав.

	— Би ойлголоо... гэж Анисим мөн өнөөх өнгөөрөө дуугараад, — Гэвч Марьягийн толгойноос ширхэг үс унасан байвал чиний үсийг гавалтай нь хамт авч хаяна шүү гээд хайсаа хааж, хашааны гүн рүү явлаа.

	Фрол Курганов сүлжмэл хайсны дор удаан хэвтсэнээ бараг аяга цус нулимав. Толгой янгинаж, үнэхээр гавал нь унасан юм шиг халуу шатаж байтал хэн нэг нь толгой руу нь домбо халуун ус цацаж, гавлыг нь эргүүлж тавих шиг болов.

	Тэр арай ядан өндийж босон гудамж даган сажлав. Тосгоноос гаран гартал сажлав. Тэгээд эргэж өөрийнхөө мөрөөр шууд явлаа. Гэвч яагаад ч юм Анисим Шатровын сүлжмэл хайсны дэргэд ирсэнгүй, харин тосгоны захад голын эрэг рүү очсон байлаа.

	Бүр гэгээ орж, хадан хясааны хөх хормойд Светлиха голын дээгүүр зурвас цагаан манан хөвж, эргийн чулуу өглөөний шүүдэрт хөх ягаавтар болсон байхыг Фрол дөнгөж одоо харлаа. Тэр нь ерөөсөө чулуу биш, ус нэвчсэн бөөн бэрсгэр хөвд шиг байлаа. Тийм гоо үзэсгэлэнг ингэж талхлан гишгэх гэж.

	Фрол тэрхүү мананд умбан амьсгалах бөөн цэцэрлэгийг анхааралтай ажиглан эргийн дагуу явав. Тэгтэл:

	— Хөөе! Чамд юу хэрэгтэй вэ? гэх эмэгтэй хүний дуунд давхийв. Бас ус цалгих сонсогдлоо.

	Уснаас тал нь цухуйх үхэр чулууны цаана Марья Воронова нуугдан Фрол руу хилэгнэнгүй, айсан дүртэй харна. Эрэг дээр түүний плааж, шаахай, ясан сам хэвтэнэ.

	Фрол түүний хувцасны дэргэд газарт хадагдсан мэт, плаажны цаана гүн ангал байгаа, нэг л алхвал үүрд мөнх ниргэх мэт гараа унжуулан мэгдэн зогсоно.

	— За яав аа?! Нинжин сэтгэлгүй амьтан, яваач! гэж Марья айж, тэсэж ядан давтан хэллээ.

	Үхэр чулуу Марьягийн зөвхөн тал биеийг халхална. Чулууны цаанаас цухуйх Марьягийн дугуй мөрийг тунгалаг ногоовтор долгио угаана. Марья хоёр гараараа хөхөө халхалжээ.

	Гэвч Фрол түүний мээм рүү харсангүй. Тэр нойтон үсийг нь ширтэнэ. Бут үс ус шиг ногоовтор нүд рүү нь унжина. Тэрхүү үснээс нь тунгалаг дусал голын ус руу алгуурхан дуслан замхарна.

	— Намайг усанд удаан зогсоох болж байна уу? хэмээн Марья тайван биш асуулаа.

	Фрол дууг нь сонссон боловч асуултыг ойлгосонгүй. Тэр нэгэн цагт эдгээр бөөрөнхий дуслыг харж, яг ингэж дуслан байсныг бодлоо... Шөнө байсан тул дусал гялтганаж, шавар луу дусаж байж бил ээ. “Фрол чи явахгүй юм уу? Авгайчуудын хормой дор нуугдахаар шийдээгүй биз?” гэж хэлж байсан тэр дууг одоо сонсжээ...

	— Марья! гэж Фрол гуйнгуй дуугарлаа.

	— Би хүмүүс дуудлаа шүү гэж Марья заналхийлэв.

	— Марья, би тэдгээр дуслыг мартчихсан гэж бодсон юм гээд Курганов түүний үгийг ч анхааралгүй, — Тэр дуслууд тэгэхэд шавар луу биш, яг миний зүрх рүү дусалж байсан билээ... Марьюшка минь, ийм л байгаа юм гэв.

	— Чи галзуу юм уу? Чи явах уу, үгүй юу?!

	— Одоохон явна гэсэн Анисим Шатровын дуу хажууд нь дуугарахыг Фрол сонсов. Анисим модны цаанаас гарч ирээд төмөр барин таван алхмын зайтай зогсоно.

	Кургановын нүднээ бүх юм үнсэн саарал болов. Тэгээд алгуурхан Фрол зугуухан бөхийж, гөлчгөнөсөн том чулуу авч Шатров руу алхан:

	— Эргээд яв! Эргээд! гэлээ.

	— Анисим! гэж Марьягийн дуу хадаад, ус шал палхийлгэн голоос гүйн гарч ирж Фро-ол гэж хашхирав.

	Марьягийн нүцгэн хөл хэрхэн жирэлзэхийг Курганов нүднийхээ булангаар харлаа. Марья руу эргэж, ямархууг нь харах... гэнэт хүрлээ. Тэр хорхой нь маш их байсан учир Фрол зогсжээ. Энэ үед Анисим тархин дундуур нь төмрөөрөө татна гэсэн тархины цорын ганц эс л түүнийг болгоомжлуулсан бололтой.

	Фрол толгойгоо сэгсрэн хорхойгоо дарж, өнөөх аймшигтай чулуугаа далайв. Тэгтэл Анисим гол руу буруу харан газар сууж, арваад метрийн зайд барьж байсан төмөр нь хэвтэж байхыг хараад таг зогсов. Шатров хэдийд суусан, хэдийд төмрөө хаясныг Фрол анзаарсангүй.

	— Чи цаашаа хар, хүүхэн хувцсаа өмсөг. Дараа нь зодолдъё гэж Анисим хэлэв.

	Фрол гайхсандаа саа туссан мэт таг хөшиж, гагцхүү:

	— Аан?! гэж дуугарлаа.

	Тэр гараа зугуухан буулгаж, чулуугаа тээнэгэлзэнгүй хараад атгаа тавихад чулуу гулсаж Светлиха голын сулхан долгиог цохин уналаа.

	Курганов ийнхүү удаан биш агшин зуур зогсжээ. Түүний хажууд Марья хүрч ирэн, зэрлэгдүү жигшсэн харцаар харж:

	— Та нар яаж байгаа юм бэ? Фрол, чи яаж байгаа юм бэ? гэв.

	Түүний дуу санамсаргүй зөөлөрч, эх хүний зэмлэнгүй өнгөтэй сонсогджээ.

	Сарнай цэцгийн хээтэй эрээн даавуун плааж биеийг нь жавхайлгаж, ороолдсон нойтон үснээс нь гүн, харанхуй худгийн ус шиг шинэхэн усны үнэр ханхална. Түүний зөөлөрсөн, тэр ч атугай гэмшингүй нүдийг хараад Фрол яагаад ч юм гагцхүү үүнийг бодно. Бас дөнгөж сая гараасаа унагасан тэр чулуунаас Марья хүнд биш гэж бодогдоно.

	— За ингээд... гэж Анисим хэлээд босож, — Марья явъя гэлээ.

	Тэгээд тэд тосгон руу явлаа. Анисим газар ширтэж, Марья дандаа эргэн харсаар зэрэгцэн явж байшингуудын цаагуур далд оржээ.

	“Ингэхлээр Анисимын талаар Демид худлаа хэлээгүй байх нь ээ” гэсэн нэг бодол Фролыг гижигдэнэ.

	— Аяа!.. хэмээн дуу алдан гараа халаасандаа шургуулахад даавуу нь цуурав.

	Фрол Кургановыг урьдын амь бие үл хайрлах долгио эзэмджээ.

	...Тэр өдөр Марьягийн шийдвэрээр Меньшиковынхны хөрөнгийг хураажээ. Фрол нэрмэл архиндаа мансууран үдэш Филипповын хашаа руу оржээ. Филька байшингийнхаа өндөр довжоон дээр хөв хөх царайтай болчихсон, нүд нь юу ч үл харах боловч газар шагайн сууна. Зуны бүлээн салхи хоёр давхар байшингийн дотуур чөлөөтэй сэнгэнэж, цонхны сийлмэл хавтас, хаалга савлана.

	— Филя... Филя, хонгор минь жаахан ч гэсэн идээч!.. Бурхны тусын тулд ид л дээ! гэж Филиппийн цурхай загас шиг хурц шүд, шантгар хамартай гэргий Матрена нөхрийнхөө хөлд мөлхөж гонгиноно.

	— Аав аа... аав аа гэртээ оръё л доо! гэж охин Наташка нь нус нулимсаа нүүрэнд нь наан аргадна.

	Довжооны орчим холгүй, хайсны дэргэд Демид түрүүлгээ харан хэвтэн

	— Ухай, шарууд, та нарыг хувхайлчихаа юу! гэж Фрол тавлангуй хашхирав.

	Тэр хашааны голд гараа халаасандаа хийгээд найган зогсоно. Демид ширэм шиг хар царайгаа газраас өргөж босолгүйгээр:

	— Бүтэн байгаа дээрээ эндээс тонил... гэж шүднийхээ завсраар бувтнав. Гэвч Фрол түүний өмнө явган сууж:

	— Явж, уух уу? Би өнөөдөр дайлъя... гэхэд нь,

	— Өөдгүй золиг, юуг нь дооглоод байгаа юм? Хүний уй гашууг даажигнаж байна уу?! гэв.

	— Би өөрийгөө ч даажигнаж байгаа байж болох юм, мэдэв үү? Чамд ямар уй гашуу байгаа юм бэ? Та нараас ваар сав, ам даавуу л аваа биз, гэтэл миний хамаг сэтгэл, зүрхийг минь сугалаад авчихсан, мэдэв үү? Тэгээд шаварт хаяад дэвсэлчихсэн! Хөлд гишгэгдсэн улаан лооль шиг няц гишгэгдсэн, ойлгов уу? Чамд зүрх бий юу? Ээ... гээд Фрол гараа саван босож:

	— Даавуу ч яамай! гээд нулимснаа, — Ер нь та нар хүн юм гэж үү? гээд гадагшаа гарлаа.

	Дараа нь Фрол гадаа өдөр ч болж байгаа юм уу, шөнө ч болж байгаа юм уу мэдэхгүй, ус ч юм уу? Нэрмэл архи ч юм уу юм ууж байгаагаа мэдрэхгүй болжээ. Түүний өмнө Марья Воронавагийн айсан, Анисим Шатровын догшин, Филипп Меньшиковын жигнэсэн хулуу шиг улаан царай ээлж ээлжээр харагдана. Хэн нэг нь түүнд: “Фрол, архиндаа шатав зээ” гэхэд, хэн нэг нь “Марья одоо Анисимтай орондоо тоглож байна” гэж чихэнд нь шивнэнэ. Хэн нэг нь Фролын цээж руу цохиж, нүүр лүү өшиглөж, Марьягийн айсан царай дахин харагдаж: “Хүн алах нь! Одоохон холд, холд гэж байна шүү!..” гэх түүний цөхөрсөн хашхиралт сонстоно.

	Дараа нь хэн нэгэн хүн Кургановыг нэг тийш чирч аваачин нүүр лүү нь хүйтэн юм асгалаа. Дахиад Меньшиковынхны зочдын хоосон өрөөнд тамхины утаа дүүрч, Демид дахиад л:

	— Тэр чиний төлөө айж салгалаа. Энэ бүхэн бол инээдмийн жүжиг. Тэр чиний төлөө биш Анисимын төлөө айжээ. Чамайг алсан бол тэр шоронд орох байсан. Түүний мөрөөр тэврээд аваад явсан. Хаашаа явав аа? Тодорхой байна... Бид бүгдийг мэдэж байна. Авгай нар юм юм бэ? Өдөр нь аймхай ч шөнө нь садар байдаг гэнэ.

	— Болгоод өгье! гээд Фрол Демидийн улцгар нүүр лүү зангидсан гараараа чичлэхэд,

	— Мулгуу амьтан! Аниська хөлөөрөө нүүрэнд дундуур чинь... яаж болгож өгснийг би чамд ярьж байна гэв.

	— Уухай, тэр намайг зодсон юм уу, тийм үү? гэж Курганов хүржигнэв.

	— Харин чи бусдыг болгоод өг. Марьяагаас юу ч бүтэхгүй гэж чамд Филипп аль эрт хэлсэн шүү дээ гэж Демид Фролын чихэнд шивнээд, — Түүнээс өшөөгөө авах хэрэгтэй, тэр чамайг дооглож байгаа шүү дээ. Харин Анисим чамайг л алахын тулд байгаа. Ийм л байна... Хэрвээ хүсвэл дараа нь... Анисим ч Марьяг тоохоо болино... тэгэхэд л... Алив үүнийг уучих... гэсэнд,

	— Анисим түүний гишгэсэн газраар явж, харуулдаж байдаг юм гэж Курганов сөөнгөтөв.

	— Харуулдаагүй юм. Гэгээ ороогүй байгаа дээр түүн дээр очих хаалгыг нь чимээгүй, аяархан тогших хэрэгтэй... Тэгээд аманд нь даавуу чихээд хясаа руу аваач. Би тусална. Тэд хашхирсан ч хашхираагүй ч нам жим, бөглүү газар.

	— Марья онгойлгохгүй. Тэнэг биш.

	— Над бол онгойлгохгүй, чамд онгойлгоно. “Аниська зүсчихсэн, цус садраад үхэх нь...” гэж хэл.

	Фрол Марья Вороновагийн байшин руу очсон замаа ч, хаалгыг нь хэрхэн тогшсоноо ч огт юу ч санахгүй ажээ. Хаалганы цаана Марьягийн:

	— Хэн бэ? гэх түгшүүртэй дуунд сэхээ оржээ.

	— Аниська зүсчихсэн, үхэх нь... гэж Демид чихэнд нь шивнэв.

	— Үхлээ... Аниська зүсчихсэн... гэж Фрол дуулгавартай давтан хэлэв.

	Марья Воронова хаалганы цаана бөглүүхэн хашхирч, яаран сандран түгжээгээ түржигнүүлэв. Хаалга онгойж Меньшиковыг хармагц Марья дахин зэрлэгээр дуу хадаан чарлаж:

	— Фрол? гэж хашхирав.

	Марья гэдрэгээ ухран гүйлээ. Демид Фролыг түлхэн харанхуй пинд дайран ороход араас нь Филька дагалдав. Филька хаанаас гарч ирсэн нь үл ойлгогдоно. Тэднийг Марья руу ороход Фрол тэнд довжоон дээр үлджээ.

	— Мангуу амьтан, охины амыг нь тагла! гэж Филька хашхирчээ.

	“Охины амыг таглаад яах гэж байгаа юм бол оо?” гэж Фрол мулгуу бодлоо. Тэр довжоон дээр зогсоод, тасалгаанд орж байгаа чимээ, дараа нь чарга дээрхийг сонсжээ.

	Дараа нь Фрол хэдийгээр аажим аажмаар эрүүл болж байсан боловч улам ганьхарч амьсгаа давхцам болох нь хамгийн аймшигтай ажээ.

	Филька нарийхан олсоор Марьяг, Демид арай жижигхэн боодолтой юм авч явлаа. Тэр Фролд:

	— Хясаа руу түргэл! Эрэг дээр манай завь байгаа... гэж хашхирлаа. Фрол харанхуйд Демидийн хойноос бүдчин, найган алхаж явахдаа: “Энэ юу авч яваа юм бол оо? Марьягийнхаас авчих юу байдаг бил ээ?” гэж боджээ.

	Филька хясаан дээр ирээд хүндээр амьсгаадан, үүрч явсан юмаа шидээд хурц үзүүртэй чулуу авч загалмайлан залбираад:

	— Демид ээ, толгойг нь гаргачих гэв.

	Демид барьж явсан боодолтой юмаа чулуун дээр тавьж, Марьягийн толгойноос алчуурыг нь хуу татлаа.

	Филька дахин загалмайлан залбирч:

	— За ингээд бурхны ланчгаа эдлэх нь энэ дээ. Эцсийн удаа агаарын амт амсаж, амьсгал даа. Би могой шиг мөлхдөг байсан бол одоо босож явах боллоо. Сахиус ивээж ээ... гэв.

	Энэ үеэр Марья амаа тагласан даавууг нулиман унагаад:

	— Фрол, чи чинь хүн шүү дээ! Чи ямар ч атугай хүн гэдгийг би мэдэж байна... хэмээн гасаллаа.

	Марьягийн хашхиралт түүнийг тастах шиг болжээ.

	— За, цохиоч, түргэн цохиоч! чиний гар яагаад чичрээд байгаа юм бэ? Цохиоч! гэж Марья Филькагийн нүүр өөд хашхирав. Харанхуйд түүний нүд дүрэлзэн, цагаанаар эргэлдэнэ.

	— Адаглаад чи үхлийг битгий хар... Цаашаа бай...

	— Чи айж байна уу! Та нар биднээс дандаа айх болно, дандаа...

	Филька Марьягийн нүүрэнд дээр гутлаараа гишгэж, банзаар таглах мэт амыг нь таглаж:

	— Демид, түүний толгойг боо... Муухай нүдийг нь тагла! гэж хашхирав.

	Бага Меньшиков Марьягийн толгойг алчуураар далдлахад тэр алчуурын цаанаас:

	— Фрол оо, эд нар биднээс дандаа айх болно гэдгийг санаарай... Улаан өт агаараас айдаг шиг, шар шувуу гэрлээс айдаг шиг айна... гэж хашхирлаа.

	Энэ үеэр хүүхдийн уйлах бөглүү дуу сонсогдлоо.

	— Филька! Демид!! гэж Фрол балмагдлаа хүчээр даран хашхирав.

	Тэр чухам юу болж байгааг ойлгон Филька руу дайртал Демид хөндлөн дайрч гүйлт дундаа мөрөөрөө түлхлээ. Фрол хясааны бараг эрмэг хүртэл өнхрөөд өвдөг дээрээ түргэн өндийж босохыг завдав...

	Уруулаа зууж, таг дуугүй болсон Филька Марьягийн дээр хоёр гараараа чулуу өргөн зогсоно...

	Фрол Курганов босож амжилгүй хүйтэн чулуун дээр сулхайн тэрийлээ.

	— Фрол... охиныг... гэж Марья сүүлчийн ёололтоороо хэрхэн үл мэдэг гасалсныг тэр харж, сонссонгүй.

	— Демидка! Могойн зулзагыг зүйл дуусга! Би өөрөө... гээд Филька угсардаг ясан бариултай хутга шүүрч аван сөөнгөтөв.

	— О...доо-хон, О...доо-хон гэж Демид ээрэн чичирхийлсэн гараараа хадны ангалд ямар нэг боодолтой юм чихэж, чулуугаар дарж шарласан өвсөөр булна.

	Хүүхдийн уйлах дуун улам улам бөгтөрсөөр байлаа. Тэгсээр бүр дуулдахаа больжээ...

	Дахиад хэн нэг нь Фролын гавал руу халуун ус асгах шиг болов. үгүй, халуун ус биш, хэдэн пүү хайлсан халуун тугалга цутгасан бололтой. Учир нь Фрол толгойгоо өндийлгөх гэж хэчнээн ч хичээгээд чадсангүй. Чингээд толгойгоо арайхийж өндийлгөж харваас Филька газраас голын царцаахай ухаж байгаа мэт Марьягийн нүдийг тайван ухаж байжээ...

	Дорнодод бүр газрын хязгаарт өтгөн харанхуй захаасаа ханзарч, гэрлийн сулхан туяа туяарч хадан хясаа хүртэл цацарна. Филькагийн гар дахь хутга цэнхэрдүү өнгөөр гялалзана. Демид таван алхмын зайд нэг тонгойж энг өндийн сүүтгэнэнэ.

	Фрол зүрхээ аль эрт зогсчхож гэдгийг мэдэрчээ. Тэр босох гэсэн авч биеэ даасангүй, хашхирах гэсэн дуу нь гарсангүй. Эргэн тойрон нь амьсгалах агаар байсангүй. Агаар байсан ч хэн нэг хүн хоолойг нь олсоор чанга боосноос тэгсэн байж болох бил ээ.

	Тэгээд духаараа чулуу дэлдэж гарлаа.

	Дараа нь нам жим болов...

	Түүнийг хэн нэг нь өшиглөнө, толгой руу нь хэдэнтээ өшиглөсөн бололтой дүнгэнэнэ. Тэр дүнгэнээг нэвтлэн:

	— Демид ээ, наадахаа жаахан зөөлхөн өшиглө, согтуу байна шүү дээ. Чулуу будсаныг нь хараач! За яах вэ, бага уудаг болж, хөл дээрээ бат зогсоно... Босох юм биш үү... гэсэн Филькагийн дуу сонсогдов.

	Курганов суулаа. өнөөх чихний дүнгэнээг нэвтлэн: хаана ч юм хүүхэд нэг уйлаад, нэг болиод байх шиг түүнд санагдана...

	Үнэхээр хүүхэд уйлж байгаа юм уу, эсвэл тэгж санагдсан юм уу? гэдгийг Фрол яагаад ч ойлгож чадсангүй.

	— За чи босооч! гээд Филька түүнийг дахин өшиглөж, — Ширээнд залрах өдрийн сахиуст эмгэн шиг нойрмоглоод, бараг гэгээ орчихлоо гэв.

	Шөнийн харанхуй замхарчээ. Сэвэлзээ салхи салхилж, одод дараа дараагаар бүдгэрэн унтарна. Хараахан унтраагүй одод нэвт салхинд бадамлах дэнгийн дөл чичирхийлэх лугаа адил анивчина.

	Шөнийн харанхуй гэгээрэн буй тэр газар ягаавтар туяа туяарна. Тэнд ямар нэг юм шатаж, салхи түймрийг үлээж, түүний гэрэл тэнгэрийг улаан ягаан болгож, тэнгэрийн хаяаг бүрхсэн урт зурвас үүлийг гэрэлтүүлнэ.

	Филька Марьяг мөрөн дээрээсээ чулуудсан газар луу Курганов толгойгоо зугуухан эргүүлэн харав. Гэвч тэнд юу ч алга байлаа. Тэр одоо хясааны нөгөө захад урт нарийхан хүзүүтэй толгой нь ганга руу унжин дээшээ харан хэвтэх бөлгөө. Демид ядарсандаа ч юм уу, айсандаа ч юм уу асгарах хөлсөө ханцуйгаараа тасралтгүй арчин хүүрийн дэргэд бээцгэнэнэ.

	— Толгойг нь жаахан доош болго. Нүүрэн дээр нь гэрэл тусаг. Шуламс одоо үүрийн гэгээ харж, шохоорхог... Харин чи, сур, дас... Шулам минь, битгий чичрээд бай гэж Филька хэлэв.

	— Би зүгээрээ, би зүгээрээ... гэж Демид тасралтгүй давтан нохой шиг шүдээ ярзайлгана.

	Марьягийн нүдний оронд цус болсон хонхорхой харагдана. Түүнээс ягаан цус гоожиж, Марьягийн задран унжсан үсийг норгон нойтон хүнд тус үснээс бяцхан улаан шүрэн сондор мэт цус дусална...

	Тэгтэл Фролын дотор дахиад харанхуйлав.

	Сэлүүрийн тээг чахарч Демид:

	— Сэлүүрээр тархин дундуур нь буулгаад... гол руу хийчих үү? Илчилчихнэ гэх дуунд ухаан оржээ.

	Фрол усан дээр завины ёроолд хэвтэх ажээ. Тэр Филька хүчтэй сэлүүрдэхийг мэдрэв. Нүдээ нээн харвал бүр гэгээ орчихсон, тэнгэр дайвалзана. Бас замхарч унтраагүй гурав дөрвөн од буурцаг өнхрөх мэт тал тал тийш дайвалзана.

	Ус шалчигнах нь чихэнд сонстож, заримдаа өмхий үнэртэй хүйтэн урсгал халуун ам руу цалгина. Фрол түүнийг шуналтай залгиж, дараа нь шүдэнд нь элс шажигнана.

	— Хэрэггүй. Илчилж чадахгүй гэж Филька хүндээр амьсгаадан хэлээд, хэдэнтээ гүнзгий амьсгалаад:

	— Наадах чинь над хэрэг болно. Харин Демидка, одоо чи тосгоноос бүрмөсөн алга бол. Сайхан мэдээрэй, битгий цухуйгаарай, хайх болно шүү... Би довжоон дээрээ нэг хоёр хоног сууна. Анхаарлыг нь сарниулахын тулд шүү... гэж нэмж хэлэв.

	Завь элс мөргөхөд Филька, Демид хоёр Фролын нүүрэн дээр бараг гишгэх шахам эрэг дээр буулаа.

	— Филя, чамайг бариад авчихна гэж Демид уянгалуулав.

	— Тэгж ч магадгүй. Чамайг явчихсан байхад би будилуулчихна.

	— Хамт явбал дээр юм сан...

	— Үгүй, би энд бас хэн нэгэнтэй нь тооцоо бодох ёстой. Жишээлбэл Захарка байна. Чи завиндаа суугаад доошоо яв. Гэгээ орж бараа харагдтал явчихсан байна. Орой тийшээ Озерка хүрнэ.

	— Адаглаад аян замын хувцас өмсөх юм сан...

	— Сайн санаат хүмүүс хувцаслана. Озеркад Парфен Сажин дээр оч. Намайг явууллаа гэж хэл... Харин босго алхмагц бурханд нь мөргөхөө мартуузай. Тэр чамайг итгэлтэй далдална. Түүнд нуух газар бий, би мэднэ. Тэгээд би цөмийг залилна. Чамайг газар сайгүй хайна. Гэтэл чи хамар дор нь сууж байх болно. Чи түүний дэргэд идэр есийн хүйтэн болтол сууна. Би тэр хооронд хийх юмаа хийчхээд очно.

	— Хэрвээ очихгүй бол яах вэ?

	— Болиоч! гээд Филька Демид руу далайснаа, — Би яаж очихгүй байх вэ? Очих ёстой гэснээ дуугүй болж, — Хэрвээ суулгавал, будилуулна гэж байна шүү. Сайн санаат хүмүүс тус болно. Тус болохгүй бол... Хэрвээ суух хувь тавилантай бол... Май, үүнийг ав... гээд хүний толгой сийлсэн бариултай таяг завинаас гаргаж ирлээ. Түүний саяхан тосгонд барьж ирсэн тэр таяг байлаа.

	— Серафима охины талаар би чамд олон удаа ярьж байсан, мартаагүй биз?

	— Мартаагүй.

	— Идэр есийн хүйтнээр очихгүй бол өнгөрч байгаа нь тэр. Гэвч миний тухай ямар нэг юм дуулдах байх аа. Тэгвэл тэр Серафима руу яв. Парфен түүнийг яаж хайж олохыг хэлж өгнө, намайг аваачиж өгсөн шигээ чамайг хүргэж өгч ч магадгүй. Серафимаг хайж олоод миний ах явуулсан гээд энэ таягаа харуул. Таягаа гээж болохгүй шүү. Тэгээд миний үгийг дуулдаг шигээ Серафимагийн үгийг сонсож, үг цухуйлгахад л ойлгодог бай. Мэдэв үү? Үг цухуйлгахад шүү! Үгнээс нь зөрж болохгүй. Тэр охин биш шулам, хүн дүрстэй шулам гэдгийг санаж яваарай. Энэ бүхнийг чамд олон ярьсан даа. Ер нь тэгээд... Шүдээ санамсаргүй цөм цохиулчихгүйн тул хамгаалж яваарай... Хэрэг болно шүү... За ингээд гүйцлээ!! Ээ, Фролка! Гахай, сэр! Бос!

	Тэр хоёр Фролыг завинаас чирэн гаргаад тулаад:

	— Бөндгөрөө тогтоогоорой. Гэртээ харьж хэвт. Духаа цамцаараа боо, идээлчихнэ шүү, Фролка, сайхан мэдээрэй! Чи бид одоо нэг замтай. Унавал хамт унацгаана гэв.

	Гэвч Фрол байрнаасаа хөдөлсөнгүй. Тэр толгойгоо тонгойлгон булингартсан харцаараа Филькаг харав. Гавал дундуур нь юугаар цохих вэ хэмээн бодлогошров, гэвч цохих юм огт байсангүй, хөл дор нь нэл элс байлаа. Бас тэд хоёулаа, тэр одоо ганцаараа, хүч хүрэхгүй ажээ.

	— За чи юу болов оо? гэж Филька дуугаа өндөрсгөв.

	— Одоохон гэж Фрол хэлээд элсэн дээр гэнэт сууж, — Одоохон... Тамхи татах сан... гэв.

	Чичирхийлсэн гараараа халаасаа тэмтэрвэл тамхи нь нойтон ажээ.

	— Демид, тамхи ороогоод өг. За, шуламс аа, түргэл! Тархинд цус харвах нь гэж Филька зандрав.

	Демид Фролын аманд агшны дараа нэрсэн тамхи зуулгахад өмхий утааг шуналтай залгиж, мөдхөн нар мандах ёстой газар луу харлаа. Тэнд тэнгэр тэр аяараа цусанд будагдсан мэт улайрна. Голын тэртээх нуга болон Светлиха голын дээгүүр улаан манан хөшиглөнө. Тэр нугад ямар нэг шувуу хүн уйлах лугаа адил мэгшинэ...

	Үүрийн улайран байх цуст гэгээний зэрэгцээ хоосон толгой нь манаран, шуугин дүнгэнэж эхлэв. Фрол одоо зэгст нуурын эрэг дээр Устин Морозовтой зэрэгцэн цасан дээр сууж тамхи сорон залгиж байгаа шигээ тэгэхэд тамхины утааг бөөн бөөнөөр нь сорон залгисаар байжээ.

	...Тэгтэл тамхи дуусаж уруулыг нь хайрахад түүнийг цасан дээр хаяад, Устин сахал дотроо хэрхэн илэн далангүй жуумалзахыг харлаа.

	“Хэний ч нүдийг ухаагүй... ухаагүй...” гэсэн бодол Фролын шанааг дэлдэнэ. Тэгээд Фрол өөрөө ч огт санамсаргүй:

	— Харин чи Филькагаас илүү балгадаг байх... гэсэнд

	— Бас юун Филька гараад ирэв? гээд Устин түүн рүү эргэв.

	— Харыг цагаан болгох гэж битгий баашил. Чамайг, шаарыг Меньшиковынхон явуулсан. Тэд наашаа ирэхээсээ айж байгаа... Демидка, Филька хоёрыг хаа нэгтээ үхсэн байх гэж би бодсон юм...

	Устин одоо Фролын нүд рүү эгц харж мөрөө хавчисхийн:

	— Чиний сэтгэл үнэхээр хөдөлчихлөө гэж үү? Ямар ч учир шалтгаангүйгээр таягаараа дэлсэж, одоо юун ямар нэгэн Демидка, Филька хоёрын тухай дэмий чалчина вэ? гээд Морозов босож цанаа хийгээд:

	— Би Тверийн хошууны Осокино тосгоны хүн, ойлгов уу? гэж ширүүн хэлснээ, дуугаа огт өөр болгож: — явцгаах юм биш үү. Бүр харанхуй болчхож. Эсвэл эндээ хонох юм уу? гэв.

	Энэ өдрөөс хойш Курганов, Устин Морозов хоёрын харилцаанд зарим нэг өөрчлөлт гарчээ...

	
АРВАН ТАВДУГААР БҮЛЭГ

	Хамтралчид өдөржингөө малын хашаа руу өвс зөөж, хүн бүр чадлын хэрээр тэврээр, тал тэргээр, тэргээр буулгана.

	Устин Морозов Митька Кургановыг засварын ажлаас нь авч өвс нуруулдах ажилд тавьжээ. Түүний хажууд өөрийн нь хэлснээр “захиргааны ажлынхаа чилээг гаргахаар” шийдсэн Филимон Колесников зэрэгцэн ажиллав.

	Клавдия Никулина дээр, өвс хүлээн авч зулна.

	— Түргэл, түргэл, Клашка цаашаа бай! Энэ бол чамд өргөст хэмх тоолохтой адил биш! гэж Митька орилон тэвэр тэвэр өвс дээш шидэн түүнийг өвсөөр булахыг хичээнэ.

	Тэр хөлөрч эхлээд цэгдэг, дараа нь пиджакаа тайлан шидлээ. Клавдия ч хүндээр амьсгаадан, хэдийгээр хэцүү байсан боловч юу ч ярилгүй огт бууж өгөхгүй, өвсийг тараан зулж амжиж байлаа.

	— Филимон ах аа, түргэл, түргэл! гэж Митька Колесниковт хашхираад, — Хоёр эр нэг хүүхнийг өвсөөр дарж чадахгүй бол тосгон даяар шившиг... гэнэ.

	— Митяй, чиний хэл ам ч гүйцэгдэхгүй юм аа! Тастаад зам дээр хаячих... гэж Филимон далан үрчлээ болсон хүзүүгээ ханцуйгаараа арчлаа.

	— Түүний хэлийг тастаад хаясан ч загатнахаа болихгүй гэж Клавдия дээрээс гэм хоргүй хэлээд, — Шороон дотор шалхийн унасан ч, загас шиг годгоносоор байна. Алив өгөөч, хүйтэн байна уу! гэв.

	Бригадын дарга өөрөө тэргээр ирж гучаад метрийн зайтай зогслоо.

	— Энэ бухлуудыг аваадах, ойртоод очъё гэж тэр хэлэхэд,

	— Тэндээ буулгачих гээд Митька гараа савав.

	— Яах юм бэ? Дараа нь нуруу нь аваачихад холдоно. Би дөхөөд очъё гэхэд нь

	— За тэгвэл хүлээж бай гэлээ.

	Чингээд Митька, Филимон хоёр дахин өвс шидэж, Клавдия зулсаар байв. Сүүлдээ Филимон бүр тамирдаж, нуруу налан өнхрөөд:

	— Чи ч ажилд араатан шиг хүн юм аа! Өвгөн чинь үхэх нь ээ! гэв.

	— Аав аа, амар. Тэр туслах хүн ирж явна! гэж Митька ажлаа үргэлжлүүлсээр хашхирав.

	Ферм рүү тугалчин Ирина Шатрова айсуй. Тэр Митькагийн дууг дуулаад, толгой гэдийж, хөмсгөө хамрынхаа нахиу дээр атируулан Кургановыг харж:

	— Чи, ажлаас айлаа гэж бод оо юу? гээд Колесников руу эргэж үсээ алчууртаа хумьж боогоод, — Филимон гуай, алив сэрээ өгөөдөх гэв.

	— Охин минь, илүү сэрээ алга. Явж зугаалсан нь дээр гэхэд,

	— Гар нь цэврүүтэж, өвдөх болно гээд Митька инээмсэглэв.

	— Чи өөртөө л санаа зов гэж Иринка нүд үзүүрлээд, — Хэлээ цэврүүттэл ярих юм гэсэнд,

	— Дахиад л хэл! Тьфу! гэж Митька цөхрөнгүй нулимаад, — Би хэлээ холгохгүйн тулд алчуураар боочихсон юм гэв.

	Гэвч Иринка түүн рүү ширвэж ч харсангүй, үнээний байр луу гүйж очин сэрээ авчирлаа.

	Алчуураа сайн зангидаад, хараахан өндөр болоогүй байгаа нурууг тойрч аль талаас нь авчирч гарвал амрыг бодлоо.

	— Суучих, шидчихье гээд Митька сэрээгээ тавилаа.

	Иринка тоглоомыг эсэргүүцэн хүлээн авсангүй, сэрээгээ нуруунд цээжнийхээ дайтай түвшинд хатгаж:

	— Филимон гуай, дэмжээдхээч гэж Колесниковоос гуйлаа.

	Колесников сэрээний бариул дор мөрөө дуугүй тавихад дамнуурга шиг юм боллоо. Иринка хүчтэй үсрэн газраас хөндийрч дамнуурга дээр эхлээд зүүн өвдгөөрөө, дараа нь баруун хөлөөрөө тогтоод Клашкагаар гараасаа татуулан нуруун дээр гарлаа. Тэгээд нуруун дээрээс Митькад:

	— Чиний тусламжгүйгээр боллоо. Өвсөө шидэж байсан нь дээр. Филимон гуай сэрээ аваад өгөөч гэлээ.

	Одоо Митька үнэхээр галзуурсан мэт ажиллалаа. Хамаг юм нь борог болсон тэр үг дуугүй, гагцхүү жаахан шуухитнан, бүхэл бүхэл бухал авч чулуудна.

	Устин Морозов тэргэн дээрээ сууж нурууны орчим юу болж байгааг үг дуугүй ажиглана. Дараа нь тамхиа авч ороолоо. Үе үе Митька, Иринка, Клашка гурвыг хяламхийн харж тамхиа орооно.

	Нэлээд хэдэн минутын турш нэг ч үг дуугарсангүй. Ирина дадсан заншлаараа өвсийг ирмэг дагуулан зулна. Тэр доош үл харна. Харин Клашка түгшүүртэй харцаар Митькаг харна.

	— Шанаархаг шуламс минь, амжихгүй байна! Жаахан аажуухан өгөөч! гэж Клашка Митька руу гуйнгуй хашхирлаа.

	Энэ нь худлаа байлаа. Шударгаар хэлбэл хүч тамир нь сульдсан Филимон Колесников Кургановт муу туслагч ажээ. Харин тэд ганцхан Митькагийн шидсэн өвсийг маш амархан зулж амжиж байлаа. Митькаг шарандаа дотроо гэмтээчих вий гэж Клавдия зүгээр болгоомжилжээ.

	Иринагийн нүдэнд хормын төдийд галт хорхой жигүүрээ дэлбэгэнүүлэх адил талархлын оч гялалзан, шингэн хөмсөг нь санаа амарсан байртай агшин зуур тавигдав. Тэгснээ тэр даруй нүд нь хүйтнээр цоргин гялалзаж, хөмсөг нь хамрынхаа уг дээр атиралдав. Тэгээд тэр:

	— Гуйх юу байх вэ! Тэр гуйсан гуйгаагүй одоохон дөрвөн хөллөж, хэл амаа билүүдэхгүй, сэрээгээрээ даллах болно... гэв.

	Үүний хариу болгож Митька эргэн тойрон замбараагүй хөглөрсөн бөөн өвс рүү нүдээрээ заан:

	— За алив, тэр өвсийг над ойртуулаадах! Орох газрыг цэвэрлэ, хүн хүлээж байна! гэж Колесников руу хашхирлаа.

	Никулин Иринка руу харж гагцхүү толгой сэгсэрлээ. Түүний нүдэнд өнөөх бүлээн гэрэл агшин зуур бөхсөн ч түүний хөмсөгний хөдөлгөөн мэдэгдэхгүй байсан нь Клавдия аль алийг нь мэдэрчээ.

	Устин Морозов бас мэдэрсэн бололтой. Ямар ч байсан тэр сахал дотроо аяархан инээмсэглэж, өөрийнхөө өнгөрсөн жилүүдэд харамсаж: “аяа, залуу нас, залуу нас...” гэж Митька, Иринка хоёрт атаархан хэлэх гэсэн мэт бөлгөө.

	Филимоныг нуруу руу очих замыг жаахан цэвэрлэхэд Устин тэргэн дээрээс бууж, морио хөтлөн бүр ойртон очиж олсыг нь тайлан ачааг нь буулгав. Тэгээд дуугүй олсоо ивж чарга дээрээ шидээд, дуугүй явлаа.

	Митька, Иринка, Клавдия, Филимон Колесников нар ажлаа үргэлжлүүлэв.

	Ирина жаахан ядарч эхэллээ. Тэгтэл зориуд юм шиг барзгар бариултай, тохиромжгүй сэрээ тааралдаж, Иринагийн гар үнэхээр цэврүүтжээ. Гэвч зөрүүд, ихэмсэг зангаасаа болж бас өөрөө өөртөө тайлбарлаж чадахгүй юунаас ч юм болоод сэрээгээ хаясангүй. Митька түүн рүү нүд буландаж, даажигнана.

	— За, боллоо! Хагас цаг амарцгаая! Та нарынх ямар байгааг мэдэхгүй, миний гар цахилгаан утас шиг дүнгэнэж байна гэж Клавдия хашхирлаа.

	— Хөл чинь утасны шон шиг байна уу? гэж дороос Митька дооглонгуй хэллээ. Гэвч тэр даруй сэрээгээ чулуудаж, богино дээлээ авч цасыг нь сэгсрээд нуруу өөд шидэж, — Ажлын дараа хатгаа авчихна, хуч гээд газраас пиджакаа авч эгэлдэргэлдээд, — Филимон, үнээ тугаллуулах хашаа руу оръё, тэнд дулаан гэв.

	Митька хэд алхсанаа, гэнэт эргэж:

	— Тугал хүмүүжүүлэгчээ, алив, алгаа харуулаадах! гэлээ.

	Ийнхүү санамсаргүй хэлсэн тул Иринка сандарч гараа цэгдгийнхээ халаасанд яаран нуулаа. Митька жуумалзав. Чухамхүү энэ нь Иринкаг бүр өөрийгөө эзэмдэхгүй болгож, тэр гараа халааснаасаа суга татан дээрээс Митька руу сарвайн:

	— Май, хар, хар! Хорон үгт... Ширдгэн үст! гэж уйлах шахам цөхрөнгүй хашхирлаа.

	Митька дороос харахгүй гэж Иринка итгэж байжээ. Гэвч бүргэдийн хурц хараатай “ хорон үгт” харчихжээ. Тэгээд өрөвдөнгүй толгой сэгсэрч:

	— Миний анагаах ухаан ойлгодгоор энэ бол үнэхээр цэврүү байна. Зүгээр ээ, заримынх нь бүр дор байдаг юм гэлээ.

	Хэрвээ ийнхүү өрөвдөөгүй бол Иринка бүр тэсэх байсан байж болох юм. Гэвч түүний уруул жаахан жаахнаар өмгөнөв.

	— Тэгээд яагаа вэ? Цэврүү л байгаа биз! Харин чи... чи... гэж гоморхон уйлах завсраа бархирав.

	Хазайсан дээр нь битгий түлх гэгчээр одоо Митька болих ёстой байлаа. Гэвч тэр:

	— Нээрээ ойлгомжтой. Сэрээгээр өвс сэрээдэх нь тугалын үс илэхтэй адил биш ээ гэж илт тавлангуй, хайр найргүй, тайван дуугарлаа. Тэгээд пиджакаа нөгөө мөрөн дээрээ шидээд үнээний хашаа руу явлаа.

	— Юунд ингэж хүнийг даажигнана вэ? Амнаас нь хорсолтой үг урсаж байх юм гэж Филимон уурсангуй давтлаа.

	Гэвч Митька эргэж ч харсангүй.

	Иринка түүний хойноос хамгийн хатуу хамгийн хортой үг хэлж хор шарыг нь малтах гэсэн боловч үг олдсонгүй, уруулаа зууж янз бүрийн өвс ногоо дунд, нуруун дээр уналаа. Клавдия түүнийг Митькагийн дээлээр хучиж, дараа нь өөрөө өвөрт нь орлоо.

	Дээлэн дор дулаан ажээ. Иринка муур шиг цагариглан хэвтэж үл мэдэг чичиргэнэнэ.

	— За бас юу бол оо вэ? Ингэх нь дутаа юу... гэж Клавдия зөөлөн хэлэв. Үүний хариуд Иринка түүнд наалдаж, цурхиран уйллаа.

	— Тэр яагаад ийм байдаг байна? Намайг яалаа гэж... ингэж байна?

	— Митька юу? гэж Никулин лавлаад Иринаг тэврэв.

	Тэгээд удаан дуугарсангүй. Иринка гомдоод, тайвширч буй хүүхэд шиг аяархан жигд мэгшсээр байв.

	— Гэхдээ тэр чамд хайртай юм байна гэж Клавдия гэнэт хэлэв.

	Иринка хамаг бие нь татвасхийн, дээлийг ярж хаяад өвдөг дээрээ суун:

	— Чи... Энэ чинь юу болж байна?! нээрээ тэр... Чи юу гэнэ ээ? чи хаанаас... гэхэд,

	— Би мэдэж байна даа гэж Клавдия аяархан хэлэв.

	Ширэлдсэн өвсний иш дундаас цухуйж байгаа хатсан хөх хонхон цэцгийг харж Клавдия гунигтай, бодлогошронгуй хэлжээ. Хонхон цэцэг хөх өнгөө ч алдаагүй амьд мэт ажээ. Тэр гагцхүү хатсан бөлгөө. Түүнийг дулаан газар аваачаад лаазтай усанд хийвэл дэлбээгээ дэлгэж цэцэглэмээр санагдана.

	— Би мэдэж байна гэж Клавдия аяархан давтаад цэцгийг хугалчихгүйн тулд авч үнэрлээд, — Хараач үнэртэж байна! гэв.

	— Үгүй, үгүй! гэж Иринка хашхираад, өвсөн дээр эргэж унан, түрүүчийнхээсээ чанга мэгшлээ.

	Клавдия хатсан хонхон цэцгийг хажуудаа болгоомжтой тавьж Иринкаг хучаад өөрөө хэвтлээ.

	Иринкаг сайн уйлсны нь дараа:

	— Иришенька чи түүнд хайртай юу... гэж эелдэгхэн хэлэв.

	Энэ удаа Иринка амьсгаагаа дарахад зүрх нь түг түгхийн цохилов. Клавдия Иринкаг биедээ нааж тэр цохилтыг нь чагналаа. Тэгээд яагаад ч юм толгой нь манаран ямар нэгэн юм дурсан санахыг хичээсэн боловч чадсангүй.

	— Тэр чинь... ийм байдаг юм гэж үү? гэж Иринка дуулдах төдий асуулаа. Бүсгүй “хайр” гэдэг үгийг хэлж чадсангүй. Тэр түрүүчийн адил хөдөлсөнгүй, одоо амьсаагүй мэт байх бөлгөө.

	— Иришенька, дурлал янз бүр байдаг юм гэж Клавдия шивнээд толгойгоо салаавчлан дээшээ харж хэвтээд огторгуй өөд гунигтай ширтлээ.

	Тосгон дээгүүр нэг бяцхан онгоц нисэж өнгөрлөө. Тэр онгоц их өндөрт нисэж явсан учир зузаан цэнхэр мөсөн дундах чулуу мэт огторгуйд хөлдсөн лугаа адил, огт хөдлөхгүй санагдана.

	Тэгтэл Иринка хөдөлж, өндийв. Гэвч Клавдиягийн харцтай тулгарч, нүд гялбам хурц гэрлээс хамгаалах мэт нүдээ таглан, дахин дээл доогуураа шургалаа.

	— Ээ дээ, чи тэнэг байна даа! гээд Клавдия санаа алдав.

	— Энэ хооронд цэцэг цэцэглэнэ гэж би бодсон юм... үүрийн гэгээ ч онцгой болно... цэв цэнхэр... дараа нь... гэж Иринка шивнээд дээл дороос толгойгоо гарган огторгуй өөд бас ширтлээ.

	— Үүрийн гэгээ юу? Цэцэг үү? гээд Клавдия ямар нэг юм бодон лавлаж, гараа сарвайн наранд хатаж, хөлдсөн хонхон цэцгийг авч харснаа, — Хэрвээ үд дунд бол яах вэ? Уул овоо шиг өргөст хэмх овоолсон байна... Үд дунд, үд дунд... Нар эгц толгой дээрээс шарна... гэснээ дуугүй болов. Тэгснээ:

	— Би дахиад... дурладаг бол уу, юу гэж бодож байна? гэж бас нэг асуулт асуулаа.

	— Клиша эгч ээ, та юу гэв ээ? гээд Иринка өндийж суун нүдээ бүлтийлгэн Клавдияг гайхан ширтэнэ. Никулина сэхээ авч түргэн босон Иринкагийн хүзүүгээр тэврэн халуун нүүрэнд нь хацраа наагаад:

	— Би тэнэг юм, ээ, тэнэг! Иринушка, чи битгий сонс. Болгоомжтой... болгоомжтой бай... гэж дуу алдлаа.

	— Болгоомжтой гэж... юу гэсэн үг вэ?

	— Митька чинь... гээд Клавдия юу хэлэхээ мэдэхгүй, гол нь ярих хэрэгтэй эсэхэд итгэхгүй, — Митька ямар байгааг харж байгаа биз дээ... гэв.

	— Ямар байна? Хэмээн Иринка дахин асуулаа.

	— Тэр одоо өөр ч байж болох юм гэж Клавдия санаа алдан дуугарав. Тэгээд Иринкаг дахиад асуух вий гэж болгоомжлох мэт босон харайж, — За, манай эрчүүд хаана байна? Хөөе, Филимон! Тамхи татахаа боль! хэмээн үнээний байрны зүг хашхирлаа.

	Митька нуруу руу түрүүлж ирэн дээшээ харснаа, малийтлаа инээмсэглэн ямар нэгэн юм хэлэх гэлээ. Гэвч Иринка сэжиглэнгүй уруулаа зууж, нуруун дээрээс богино дээлийг нь өшиглөөд, цаашаа харлаа.

	Митька барайж, ирж яваа Филимоноос:

	— Охидын гоо үзэсгэлэн нь өчүүхэн ч, омог бардам нь хэмжээлшгүй гэж дандаа ярьдаг байх аа? гэсэнд

	— Хараач гэм! Өөрөө сурсан шогч байх аа! гээд Ирина инээд алдан цаашаа эргэлээ.

	Филимон Колесников эхлээд Иринаг дараа нь Митькаг харснаа:

	— Ээ та нар, гэнэтхэн залуус минь... гэж хачин хариулав.

	Клавдия юу ч хэлсэнгүй, гагцхүү дахиад санаа алдав.

	
АРВАН ЗУРГААДУГААР БҮЛЭГ

	Тэвэр бүдүүн дүнзээр барьж гэгээ бага орох бяцхан дөрвөлжин цонх гаргасан Морозовын байшин юугаар ч юм Устинтэй өөртэй нь төстэй ажээ. Тэр байшин бусад байшингуудтай нэгэн эгнээнд зэрэгцэн байх авч эзэн шигээ бас дүнсгэр, чимээгүй зожиг юм шиг санагдана.

	Байшингийн эргэн тойрон тэр нэгэн цагт хайс байгаагүй бил ээ. Тэр үед хажуугаар явах хүн бүрийг урьж хавтасгүй цонх нь талархангуй инээмсэглэж, хаалга нь өдөр шөнөгүй цэлийтэл нээлттэй байдаг байжээ. Хүмүүс тэр дуудлагыг нь сонсож Морозовын руу очиж эздийн элэгсэг угталттай учирдаг байлаа.

	Төөнөм халуун өдөр эхлэхтэй зэрэг Светлиха голын ус багасдагийн адил Морозовынхны элэгсэг, талархангуй байдал аажмаар багасжээ. Хүмүүс тэднийд очих нь улам улам цөөрсөөр байлаа.

	Устин бүх эдлэнгээ гол хүртэлх налуугаар том ногооны газраа оролцуулан сүлжмэл хайс татаж, цонхондоо банзан хавтас хийжээ. Одоо сүлжмэл хашаан дээгүүр байшин нь нэг л гунигтай, гомдсон мэт харагдана.

	Ногоон Долчууд байшиндаа сүлжмэл хайс хийхдээ хаалгыг нь ч сүлжмэл саваагаар хийдэг байжээ. Харин Устин босоо хүний дайтай өндөр, хүнд баганатай, зузаан банзан хаалга хийсэн нь хамтралчдын гайхлыг төрүүлжээ.

	— Будаагүй цэмбэнд булган зах хийнэ гэгчээр юунд улсуудын инээд хүргээд байгаа юм бэ? гэж зарим нь Морозовоос асууна.

	— Федька гэж нэг шулам ердөө гэртээ тогтохгүй нааш цаашаа дандаа гүйгээд байх юм гэж Устин тайлбарлана.

	— Гүйж л байг, чамд ямар хамаатай юм бэ? Зургаан настай эр төөрчихгүй.

	Гэвч Морозовынхон хүүгээ их төлөв гэртээ байлгана. Жаал хүү өдөржингөө хашаан дотуур тэнэж, сүлжмэл хайсан дээгүүр гудамж руу атаархангуй харна.

	Он жил өнгөрөхөд хашаан дотор намхан зөөлөн ногоо ургажээ. Варькаг төрсний дараа Пистимея түүнийг тэр ногооны сүүдэрт үе үе тавьдаг байж. Охин хэдэн цагаар үг дуугүй хэвтэж, огторгуйд ямар нэгэн юм харах гэсэн мэт тэнгэр ширтэнэ.

	— Варварушка, тэнд бурхан... тэнд бурхан байгаа юм гэж өлгийг нь солихдоо Пистимея эелдэг яриад, нүд нь хурц гэрэлтэн, — Том болохоороо чи, тэр бурханд мөргөх болно гэдэг байжээ.

	— Уухай тийм үү, бурхан... Тэнд улаан хошуут л нисэж байдаг шүү дээ гэж Федька үг хавчуулах нь цөөнгүй.

	Пистимея толгой сэгсэрч эсвэл чөргөр хуруугаараа хүүгээ занаж:

	— Бузар юм залгихаараа тэнд юу байдгийг чи мэднэ... миний нүдэнд бүү үзэгд! гэж ширүүн хэлнэ.

	— Та хаалгаа тайлчхаач, би явъя... үүрд түгжээтэй байлгах юм! гэхэд нь

	— Орох оронгүй ишиг чамайг ямар түгжээ барьж байна! гэж Пистимея охиноо хуурайлан бувтнаад, — Байшиндаа ор! Эцэг чинь одоохон ирнэ шүү! гэв.

	Федькаг түгжээтэй хүнд хаалга үнэхээр барихаа больжээ. Тэр боломжтой мөч гармагц сүлжмэл хайсан дээгүүр дуртай газраараа авирч гаран үдэш болтол гэрээсээ зугтан явна. Варька ч бас л хайсны гадна өсжээ. Тэгэхэд хамтралд хүүхдийн цэцэрлэгтэй болсон боловч Пистимея хүүхдээ өгөхөөс эрс татгалзжээ. Хүүхдээ хөхүүлж байхдаа нийгмийн ажилд бараг явсангүй. Дараа нь Варькаг аль нэгэн эмгэдээр харуулахаар гуйжээ.

	Охин өсөөд сүлжмэл хайс руу байн байн очиж, түүний завсраар гудамж руу тэнгэр ширтдэг шигээ удаан хардаг байв.

	Охиныг дөрвөн настай байхад нь Федька сүлжмэл хайсан дээгүүр харайж

	— Чи юунд зогсоод байгаа юм бэ? Явъя гэжээ.

	— Би яаж гарах вэ? гэж охин асуугаад толгойгоо өлийлгөхөд,

	— Тийм бий... Алив суулгаадахъя, тэгээд гүйцээ. Ээжид л харагдаж болохгүй шүү... гэжээ.

	Гэвч Федька дүүгээсээ найман насаар ах ч гэсэн түүнийг өндөр сүлжмэл хайсан дээр суулгаж чадсангүй.

	— За яах вэ. Чи битгий гутар... Маргааш би тэр ногооны хашааны тэнд нүх гаргачихна. Ойлгов уу? гэж Варькад хэлжээ.

	...Устин Федькагийн гаргасан цоорхойг тоо томшгүй олон удаа засжээ. Нэг газар гаргасан нүхийг улаан бургасны мөчрөөр сүлжин таглахад Федька өөр газар нүх гаргачихна.

	— Ээ чөтгөр, яасан хачин хүүхэд вэ? Бүх эдлэнгээ битүү хашаагаар хашсан ч тус алга! Энэ муу нойтон хамартай бялзуухай хүртэл байшингаасаа холдсон байна. Хоёулыг нь барьж аваад толгойг нь мөргүүлэх юм сан!.. гэж Устин эцсийн эцэст ундууцав.

	Устинийг тэр даруй заналхийллээ биелүүлнэ гэж айсан Пистимея охиноо шүүрэн авч биедээ наан:

	— Юу ярьж байгаагаа бодоход яана! Үнэндээ хүүхэд ухаан нь удаан хөгждөг юм болов уу? Чи үүнд битгий гар хүр, миний хонгорыг битгий айлга. Би өөрөө яаж ийгээд түүнтэй учраа олно гэв.

	...Устин байшингаа тойруулан битүү, өндөр хашаа барьсангүй. Хүү нь ямар ч хашаа байсан тогтохгүй бөгөөд охин нь айж балмагдан байшингийнхаа мухарт шигдэж гартаа ном барин хүүхдийн сулхан дуугаар:

	“Тийм ээ, гэрэлтэй болно гэж бурхан тушаатал, гэрэлтэй боллоо... тэгээд бурхан гэрлийг өдөр, харанхуйг шөнө гэж нэрлэжээ. Өглөөнөөс үдэш болтол нэг өдөр. Бас бурхан амьд амьтны мөнхийн сүнс болон том загас бүтээжээ... Чингээд энэ нь сайныг бурхан харжээ... Тэгээд тав дахь өдрийн өглөө, үдэш болжээ...” гэж бувтнана.

	Охин жаахан байзнаснаа нүдээ аньж: “Адам Аваль, Кайн хоёрыг төрүүлж, Кайн Енохыг, Енох Иродыг, Ирод Михайлыг төрүүлжээ...” гэж цээжээр дахин дахин давтана.

	— Охин минь, Михайл биш ээ, Мехиаель. Харин Михаил бол бурхны өөрийн нь тэнгэрийн ширээнээ суух гэсэн тийрэмийг дийлсэн дэд шүтээн. Тэгж хүсээд өөрт нь туслах гэсэн луйварчидтайгаа тамд халуун тогоонд орсон гэдэг. Бид үүнийг үзнэ. Мехиаелийг Ирод төрүүлсэн гэж байна шүү...

	— “Мехиаелийг... гэж охин дуулгавартай давтаад, — Мехиаель Мафусайлыг, Мафусайл Ламехыг, Ламех гэргий Адаг Иавал, Иувал хоёрыг гэргий Циллагаас хүү Тувалкиан, охин Ноема хоёрыг төрүүлсэн...” Ээж ээ, ээж ээ Ламех яагаад хоёр эхнэртэй байсан юм бэ? гэж охин нэг удаа асуув.

	— Пээ, нинжин сэтгэлгүй амьтан! Ийм яриа ярьж болдог юм уу?! гэж эх уурлаад, — Сударт хоёр эхнэртэй л гэсэн бол хоёртой байж л дээ. Нүгэлт бид яагаад тийм байсныг ойлгохгүй. Чи унш, сайн унш! Тэгээд бурхны үгийг дага. Учир нь сударт: “Ламех эхнэрүүддээ: ”Ламехын гэргийнүүд ээ! Миний үгийг сайтар нягтлаарай: “банди байхын шархтай байсан би эр нөхрөө алсан. Хэрвээ Каины төлөө долуулаа өширхөж байгаа бол Ламехын төлөө долуулаа дал дахин өширхөнө” гэсэн гэдэг. Ойлгов уу? гэжээ.

	Варька юу ч үл ойлгов. Учир нь эдгээр утга учиргүй зүйлийг ерөөсөө хэн ч ойлгохооргүй бололтой, гэвч ихэд айж. Тэр үеэс хойш Варька хэзээ ч юу ч асуухаа больж, гагцхүү “толгой гудайж”, ”дуулгавартай болж баруун буланд өлгөөстэй цовдлуулсан Есүс Христтэй зэс загалмайн өмнө, эсвэл зүүн булан дахь зэрлэг жигүүрээ дэлгэсэн бурхны өмнөх сүүмэлзсэн бөгт зулын өмнө эхийнхээ хамт өдөрт хэдэнтээ загалмайлан мөргөдөг байв.

	Гэрээс нь зул, бүх бурхан алга болж, эх нь мөргөж загалмайлахаа болиод өвдгөн дээрээ сөхөрч бурханд залбирах болсон тэр үед ч юу ч асуусангүй. Варька эхийнхээ тайлбарлахыг үг дуугүй сонсож байв. Үүнд тэд бурхантай “заяа нийлж”, Христ бурхны “үнэнхүү” итгэл сүсэг тэдэнд нээгдэж, одоо зул, бурхан хэрэггүй болж, бурхан тэдний сэтгэл оюунд байнга амьдарч, зурсан бурханд биш чухамхүү энэ бурханд мөргөж, түүний сүсгийг одоо баптист гэж нэрлэх болсныг эх тайлбарлажээ.

	— Үнэн алдартны сүмийг тосгонд нээх аргагүй! Сүм хэрэгтэй гэтэл агуулах болгочихсон. Бузарлачихсан байна, тэгээд ч Захар өгнө гэж үү дээ? Бас хар лам, хонх, сүмийн бусад эд хогшил хэрэгтэй... хэн өгч, хаанаас авах вэ? харин мөргөлийн байшинг бурхан заяаж нээнэ. Дөрвөн хана, адар байвал боллоо. Ажил үйлс нь амархан, чимээ шуугиан гарахгүй... гэж эх охиндоо заримдаа ярина.

	Варька эхийн энэ бүх тайлбараас Ламехын хоёр гэргийн талаар ээжийнхээ эш татаж байсан тэр зүйлийг ойлгосон шигээ ойлгожээ. Үг дуугүй захирагдах ёстой, хамгаас хүчтэй бурхан огторгуйн хаа нэгтээ байдаг юм байна гэсэн ганцхан зүйлийг тэр бат мэджээ. Бас бурхан гүнгэрваанд сууж залхаад эхийн сэтгэл оюунд орсон юм шиг санагдана. Эх үүнд ихэд талархсандаа бурхан тэнгэрийг магтан өргөмжилж өдөрт хэдэн удаа өвдөг дээрээ сөхөрч залбирна. Варька ч үг дуугүй өвдөг дээрээ сөхөрч эхээсээ сурч цээжилсэн залбирлын үгийг бодох ч үгүй шивнэнэ...

	Гэвч Пистимея өнөөдөр зочны өрөөнд ганцаараа мөргөнө. Устин тэрэг өвс ачиж малын хашаа руу аваачиж өгсөн тэр мөчөөс эхлэн мөргөж байгаа бил ээ.

	Варвара өөрийнхөө бяцхан тасалгаанд орж орон дээр суугаад нээлттэй хаалгаар эхийгээ харна.

	Пистимея өвдгөн дээрээ сөхрөн гараа цээжиндээ наан:

	— Нүгэлт бидний төлөө зовлон эдэлсэн, бүхний дээд, ачит шүүгч Христос чамайг магтъя. Газар дэлхий дээрх үхсэн, амьд бүхнийг цорын ганц ивээн тэтгэгч чи өөрийгөө Христ бурхны сорилтод эрсэдсэн биднийгээ адисалж, дурсан санаж, гэрэлт тэнгэрт биднийгээ хүлээ, мөнхийн жаргал цэнгэлийг өгнө. Учир нь чиний шавь Матвейн ариун ам: “гуйлгачид сэтгэлээр амгалан байдаг юу гэвэл тэд огторгуйн хаанчлал мөн” гэсэн байдаг. Чиний үнэнч боол бас: “... хэн биеэ бассан тэр хүн өргөмжлөгддөг” гэж хэлсэн байдаг. Номхон хонь, дуулгавартай зарц би чинийхээ хөлийн дор дуулгавартай мөргөж байна: Чиний минь ариун сүнс амьдран сэхээрсний тавь дахь өдөр чиний шавь нарт буусан шиг, нүгэлт боол надад өөр хэл ойлгож, бурхны буян хишгийг мэдэрч, оюун санааны авьяас билиг олж аваг гэж наддаа бууг... Тантай намайг яриулах заяа нийлж, заяа нийлж! Заяа нийлж! Заяа нийлж! хэмээн бувтнав.

	Пистимея энэхүү “заяа нийлж” гэдэг үгээ эцэс төгсгөлгүй чанга чанга давтан өвдгөн дээрээсээ босож, толгойгоо гэдийн гараа дээш өргөн чичирхийлэн залбирав.

	Алчуур нь унахад буурал үс нь задарч сэгсийн, уйлах, инээхийн хооронд гасалж, тасалгаа дотуур гүйн:

	— Сонсож байна, сонсож байна! Ээ, сахиус минь, нүгэлт намайгаа, бас миний охиныг, миний хэвлийг залхаа... Улаан тэнгэр биднийг бяц дарна. Хонины эврийн оронд долоон хэлтэй хорт могой миний духан дээр ургаж байна. Тахиралдаж махиралдан миний охин руу тэмүүлж байна... Елистафарет... Синайн уулан дээр... Вирсавиед... Мориагийн газар луу Авраам явлаа... “Хайртай ганц амьд хүүгээ ав... Мориагийн газар луу яв, тэнд миний чамд зааж өгөх уулын нэг дээр шатаахаар аваач” гэж бурхан хэлснийг би мэднэ ээ. Мэднэ. Чингээд ариун өвөг дээдэс Авраам явжээ... Учир нь чамаас гуйж буй бурхны гэрээс... Авраам... Елистафарет... ээ, сахиус минь! Ээ, сахиус минь, намайг охинтой минь хамт аваач!! Эсвэл охины минь оронд намайг аваач! Ээ, сах... хэмээн хашхирав.

	Тэгтэл Пистимея шалан дээр унаж хоёр хананы хооронд өнхөрч, нүцгэн хөлөөрөө шал нүдэн үл ойлгогдох юм хашхирна...

	Тэр мөч хэртэй хөлөөрөө дэлдэж, эвхрэн өнхрөв. Тэгснээ бүр булан руу өнхөрч очин тэндээ тээглэсэн мэт улам хүчтэй нүдлээ. Гэвч тамир нь барагдсан бололтой зугуухан балбаж, сүүлчийн удаа гасалж нам болов. Гагцхүү хамаг бие нь үе үе чичиргэнэнэ.

	Варвара энэ бүгдийг хайхрамжгүй харна. Бүсгүйн нүд шиллэсэн мэт хоосон, хүйтэн ажээ. Түүний царай тэр аяараа үхсэн хүнийх шиг хүйтэн, цонхигор болжээ.

	Тэгснээ Пистимея хөдөлж, босон алчуураа авч охиныхоо тасалгаа руу согтуу хүн шиг найган босгонд бүдрэх шахан сажлав. Тэгээд гэнгэнэсээр орон дээр охинтойгоо зэрэгцэн сууж, Варварагийн толгойг илэн

	— Охин минь... Ариун зовлонт бүсгүй... чи мөргөөд л бай... Диваажингийн ариун хаалга нээгдэх хугацаа удаан биш... гэв.

	Варвара эхээсээ огзосхийн зайлав. Эх нь гараараа биш, яс шиг хатуу, хүйтэн савхаар толгойг нь илэх шиг санагджээ.

	— Охин минь, яав аа? Уйтгартай байна гэж үү? Мөргөөд бай, чиний нүгэлт биед бурхны буян хишиг хайрлана гээд Пистимея тонгойж:

	— Би дахиад заяа нийлжээ... Дахиад оюуны бэлэг авлаа... Харин түүний дүрийг харсангүй... Гэвч харна... чи ч гэсэн бурхны дуу дуулж, хичээнгүйлэн залбирч мөргөвөл... гэрэл туяа цацарсан титэмтэй түүнийг харж ч болох юм. Бидний бурхан чамд ивээлтэй байгаа... Чамайг дахиад л асуусан. Чиний биед их амгалан сүнс ороогүй юу? гэж уурлалгүй тайван асуусан. Бурхан тэвчээртэй. Би тайтгаруулсан, гэвч удаан хүлээхгүй... гэж охиныхоо чихэнд аяархан итгүүлэнгүй шивнэв.

	Варвара дуугарсангүй, өнөөх л харцаараа өмнөх хоосон зайг ширтэнэ. Дараа нь гараа өргөж зүүн хөхнийхөө дор, ямар нэг юм шатаж, загатнуулж байгаа мэт үрлээ. Пистимея омголтсон уруулаа хөдөлгөн үргэлжлүүлэн шивнэж:

	— Бурхан чамайг харж, сонгон авснаа хэллээ, юутай аз завшаан бэ? Охин минь, чиний бие төрөхийн ариун загалмайгаар тэмдэг тавиулжээ. Бурхан чамайг ариун дуудлагаараа дуудаж, ариун шарилаа хатаахыг гуйна. Тэгээд бурхны хараа, дуудлагаас бултах газар байхгүй. Матфейд: “эрх дархтанд эрхийг нь өгч, бурхныхыг бурханд нь өг” гэсэн байдаг. Чиний махбод нүгэлтэй болоод эсэргүүцэж, тэгээд л гал дээр байгаа юм шиг шатаж, зовж байгаа юм. Хэрвээ зөвшөөрөхгүй бол энэ хорвоод ч, өөр хорвоод ч үүрд мөнх шатах болно. Энэ тухай Евангели сударт: “тэднийг гал дүрэлзсэн пийшинд хүчээр хийнэ: тэнд уур хорсол нь бадарсан зандалчин байх болно” гэсэн байдаг. Хэрэв зөвшөөрвөл тэр даруй хамаг биеэр чинь буян хишиг бялхаж, сэтгэл санаа чинь амарч, ариун жигүүр чамайг дэвж амь насыг чинь авах гэж байсан гал унтарна... Охин минь, хорвоогийн амьдрал бол тэнгэрийн замыг заадаг юм шүү дээ. Бид чинь мөнх бусын биеэсээ сүсэглэлтэй агшинд ангижрах ариун итгэлээр амьдардаг юм. Гагцхүү бурхны охин чамайг үхлийн дансанд ороход Христ бурхны гайхамшигт гэгээ гарч гийгүүлнэ. Чиний бие дур татаж, нүгэл хүрэхгүй үхэшгүй мөнхийн шинэ биеийг олно. Тэгээд чи огторгуйн Ханааны эзэгтэй болно... гэж ярилаа.

	— Үгүй! Үгүй!! гэж эхийнхээ зав чөлөөгүй ятгалгад залхаж зовсон, яахаа мэдэхээ байсан Варвара эцсийнхээ хүчийг гарган шивнээд орон дээрээ унаж дэрээр толгойгоо дарлаа.

	Пистимея орон дээрээс босож дуугүй байснаа:

	— Бос! Ичих нүүрээ алдсан нүдээ өргөөдөх! гэж захирангуй, ширүүн дуугарлаа.

	Варвара дуулгавартай өндийж эх рүүгээ харлаа. Эх аймшигтай хачин зогсох ажээ. “Бурхантай ярилцсаны” дараа ширэлдсэн буурал үс нь алчуур дороос нь цухуйж, бяцхан толгойноос нь тал тал тийшээ сэгсийх шиг санагдаж, хатангир шовх хамар нь цайрчээ.

	— Олиггүй өлөгчин, мөргө! Бурхны таалал оюун ухаанд чинь хүртэл бузар амьтдын хорхойноос чиний бие сэтгэл цэвэрлэгдтэл мөргө. Нүгэлтний үүр, тэдний клуб рүү бас гүйх гэж бодно гэнэ ээ! гэж унжих уруул нь цорвогонон хэлэв.

	— Ээж ээ! Ээж минь... Би таны охин шүү дээ... гээд Варвара эхийнхээ өвдгөн дээр унаж туранхай хөлийг нь тэвэрч авлаа.

	— Чи бол бурхны охин гэж эмгэн тэвчээртэй яриад, — Мөргө! Хичээл, зүтгэлээ хайрлалгүй мөргө! Тэгээд сэхээрч, Егорын хэл могойнх шиг салаа болохыг харна.

	— Та яаж ингэж, яаж ингэж... хэмээн Варвара гасаллаа.

	— Хэнд гоморхоод байгаа юм бэ? гэж эх дуугаа жаахан өндөрсгөн, — Салаа хэлтэйг мэдээд хэлж байгаа юм. Бас ганцхан Егор ч биш, Анисимын ач охиныг ч би бээрийн тэртээгээр тойрон гарна... гээд уруулаа хазаж дуугүй болсноо, — Нойтон хошуутай тэр болжморыг бурхан залхаана даа. Анисимын ач охины хамаг дотор бие нь мөдхөн шатаж, идэж байгаа халуундаа эвхрэн тахиралдана гэдгийг охин минь сана. Би энэ талаар залбирна. Чиний сэтгэлд бохир савраараа хэрхэн авирч байгааг мэдэх болно... гэв.

	Пистимея охиноо биеэсээ түлхээд:

	— Би сая: “Эцэг, эх нь хүүхдийнхээ амьдрал үхэлд дур зоргоороо байна...” гэсэн бурхны үгийг бурхны элч сахиусан тэнгэр айлдахыг харлаа. Өөрийнхөө биеийг ариун шарилыг хатаахыг зөвшөөрөхгүй бол эцэг, эхийн дур зоргоор, хүчээр... чамайг ариун вандан дээр тавина гэдгийг санаарай. Хүлж аваачаад л тавьчихна... гэсэнд,

	— Эцэг зөвшөөрөхгүй! гэж Варвара шалан дээр эвхрэлдэн цөхрөнгүй хашхирлаа.

	— Бурхан зөвшөөрсөн болохоор эцэг чинь намайг яах юм бэ? Ариун залбирлаар түүнийг ятгана.

	Пистимея бөхийж яс шиг хатангир хуруугаараа Варварагийн толгойг илж охиныхоо нойтон нүдийг арчиж:

	— За ингэхлээр охин минь, сүүлчийн мацаг, тэр агуу их зүйлд бэлтгэ. Ариун гурвын (бурхан - эцэг, бурхан - хүү, бурхан - ариун сүнс) сүнсний өдөр адисалж эхэлье гэж зөөлхөн ярилаа.

	Энэ үеэр хаалга онгойн чахрах дуулдаж, хашаан дотуур яаралгүйхэн алхах хөлийн чимээ сонсогдлоо. Агшны дараа галын өрөөнд Устин орж иржээ. Тэр бээр доргилох шалан дээр гишгэлэн хувцсаа үг дуугүй тайлаад зочдын өрөөнд цонхны дэргэд суулаа. Хөлдүү шил рүү харж хөлрөх дулаан сахалдаа хуруугаа шургуулан ямар нэгэн юм бодов.

	Варвара шалнаас босож орон дээр цээжээрээ унан дэрэнд нүүрээ шаан хэвтэв.

	Устин босож Варварагийн тасалгаа руу орон, зайлж амжаагүй эхнэрээ мөрөөрөө түлхэн охиныхоо чичирхийлэх биеийг бас л дуугүй ширтэнэ. Варвара шил рүүгээ харах эцгийнхээ харцыг мэдэрч, тэр харц түүний толгойг дэрэнд нь улам лав дарах ажгуу.

	Тасалгаанд минут хэртэй нам жим байв. Тэрхүү нам жим ер бишийн, урт удаан сунжралдсан мэт бөгөөд Варварад: цагийн чаг чагхийн дуугарах дүүжин зогсож, хорвоогийн бүх юм, гадаах амьдрал, түүний зүрх таг зогсчихсон мэт санагдана. Огторгуй дахь нар ч бас зогсож бүүдгэрэн бөхөж, газар дэлхий хав харанхуй болох мэт бөлгөө. Тэгээд хэзээ ч өдөр болохгүй, хэзээ ч цас хайлахгүй, талд ногоо найган шуугихгүй, ойд шувууд жиргэн донгодохгүй мэт ажээ...

	— Устин Акимыч, та бол бидний эцэг, эзэн гэж Пистимея зовуурьт дуугаар хүлцэнгүй, зөөлөн хэлээд, — Бузар албин зэтгэр манай охины сэтгэлд орж, түүний биеийг төмөр хумсаараа тастаж байна. Бурхан нүгэлт бидэнд айлдахдаа: “Боол Варварагийн нүгэлт биеийг ариун шарилд барцад болговол албин зэтгэр ялзарч, охины сэтгэл мөнхийн амар жаргалтай болно... гэж байна. Гэтэл тэр бурхны таалал өөрийн аз жаргалыг сөрж байна... гэлээ.

	Варвара хүнд толгойгоо дэрнээс салгаж орноос гулсан, хэдэн минутын өмнө эхийнхээ урд өвдгөн дээр нь унасан шиг эцгийнхээ өмнө унаад:

	— Үгүй! Үгүй! хайрт эцэг минь... гэв.

	Устин мухар сандал дээр суухад Варвара дөнгөж сая эхийнхээ хөлийг тэвэрч авсан шигээ аавынхаа хөлийг тэвэрч халуун хацраа наалаа. Ар шил дээрээ бөөгнүүлж янзалсан үс нь задарч Устиний бохир эсгий гутлыг бүрхэж, шалан дээр харлан долгиолов.

	— Гэвч бурхны ивээл агуу их, тэр хамгаас хүчирхэг, цэцэн мэргэн учраас үгнээс нь үзэж дуулаагүй зөрсний нь төлөө Варвараг цээрлүүлэхгүй байна гэж Пистимея тайранхай хуруугаараа дээш чичлэн хяхтнаж, — Мөргөлийн дараа нүд гялбам туяа цацруулж, тэр зөвхөн: Үрс тэнэг, эцэг эхийн үүрэг бол тэднийг ухаатай болгох явдал мөн”, “Эцэг эхийн дур зорго бол миний дур зорго” гэж хэлсэн. Устин Акимич, тэгээд би гурван сүнсний өдөр мөргөн залбирч, охиноо ариун үйлст бэлтгэж эхэлье гэж бодож байна... гэв.

	Варвара уйлж пэмбийсэн нүүрээ өргөж эцгийнхээ хөшсөн мэт тэвчээргүй царайг эргэлзсэн нүдээр залбиран харлаа.

	— Аав аа, түүний үгийг битгий сонс, битгий зөвшөөр... Таны хөлийг угааж, усыг нь ууя. Таны мөрийг үнсье... Үхэн үхтлээ тэгж байх болно... гэж шивнэв.

	— Тэнэг амьтан гээд! Эх түүн рүү харайн очиж, — Чамайг үхэлгүй мөнх байхад бэлтгэж байхад, чи үхэх тухай бодож байдаг... гэсэнд,

	— За, за! гээд Устин гарын зангаагаар эхнэрээ зогсоон, өвдгөн дээрээ дуугүй хэвтэх охиныхоо толгойг илэв.

	— Бурхны дур таалал шүү дээ... гэж Пистимея гоморхонгуй эхэлтэл,

	— Эндээс яв! гэж Устин зандарлаа.

	Пистимея хүндээр санаа алдан гал тогоо руу явлаа.

	— Аав аа, намайг түүнээс өмөөрөөч... Өмөөрөөч! гэж Варвара дуу алдаад эцгийнхээ нүд рүү дороос өөд нь гуйнгуй харж даарсан мэт хамаг бие нь дагжив.

	Устин юу ч хариулсангүй.

	Варвара босох гэсэн боловч эцэг нь толгойг нь хатуу өвдгөндөө хүчтэй наалдуулахыг хөдөлмөгц мэдэрлээ.

	— За Варвара, малын хашаа руу оч. Тэнд Митька Курганов өвс шидэж байгаа. Бас өвгөн Шатровын охин тэнд бий... Ойлгов уу?

	Варвара нам жим болсноо толгойгоо зориггүйхэн өндийлгөж:

	— Аав аа! Би очихгүй... Ингэх нь танд ямар хэрэгтэй юм бэ? гэж шивнэв.

	— Яах нь чиний хэрэг биш! гээд Устин уурсангуй хөмсөг хөдөлгөв.

	— Би дахиад ингэхгүй... ингэхгүй! гэж Варвара гувшин гуйв.

	Тэгтэл Устин гэнэт түүний мушгирсан бүдүүн гэзгийг эвэртсэн хуруугаараа гартаа шажигнатал ороолоо.

	— Аав аа! Аав аа! өвдөж байна шүү дээ!

	Устин босож үснээс нь татаж охиноо шалнаас босгоод гэдийсэн толгойг нь нүүр лүүгээ чангааж, хацрыг нь сахлаараа шүргэн, шүднийхээ завсраар:

	— Хэрвээ эх чинь... ариун сандал дээр... тавивал бүр ч их өвдөх болно. Ойлгов уу? гэлээ.

	Тэгээд гараа ороосон үсийг нь жаахан татасхийхэд үс нь бөөн арьстай тасрах шиг Варварад санагдав.

	Дараа нь Устин охиноо мартсан бололтой нойтон сахлаа имрэн түрүүчийнхээ газар буцаж суун хэдэн минут бодлогошров.

	— Түргэлж үз гэж сахлаа имэрсэн хэвээр охиндоо хэллээ.

	Варвара давхийн босож хувцаслав. Тэр алчуураа боон:

	— Яах гэж ингэж байгааг чинь мэдсэн бол над амар байх сан гэж үхээнц хэлэв.

	— Их юм мэдсэн хүн шөнө унтдаггүй юм. Хүйтэн усаар нүүрээ угаачих гэж эцэг хариулав.

	Варвара нүүрээ угааж, алчуураа дахин зангидан, цэгдгээ өмсөж явахдаа хаалган дээр зогсож:

	— Айдас хүрээд байна. Митька дөнгөж ойртоод очиход хамар нь сартганадаг юм. Гэтэл та түүний хорыг малтуулах гэж байдаг... Би түүнтэй тоглоом шоглоом болно...

	— Тэгээд! Түүнтэй юу, Егортой юу, ямар ялгаа байгаа юм? гээд Устин хөмсгөө дахин хөдөлгөв.

	— Аав аа!

	— За, чи яв, яв! гэж гэнэт Устин уурлаад, босож охиноо хаалгаар түлхэн гаргаж, бариулаас нь барьсаар харанхуй пин рүү Варварагийн хойноос: — Кинонд гардаг шиг бүх юм болж, Шатровын ач охин цөмийг харахаар байгаарай! Наад нүүрэндээ инээмсэглэл тодруул! гэж хашхираад хаалга хаалаа.

	Пистимея хана түшин нэг ч үг дуугаралгүй гунигтай зогсоно. Чингээд Устинийг хаалгаа хаамагц:

	— Устинушка, дандаа ийм, дандаа ийм байх юм. Энэ шаарны охин одоо Варькагаас хоцорно. Ээ бурхан минь, манай нүгэлт охиныг ухааруулж, сүсэгт замд нь тавиач... гэв.

	— Өмхий сахиусаа, гонгинохоо боль! гэж Устин уурсангуй хэлээд, — Чамд юун тийм бурхан байдаг байна? Эцсийн эцэст чи ямар бурханд мөргөдөг байна даа? Тэр нэгэн цагт хуучин сүсэгтэн байх шиг байсан. Энд ирээд ариун алдартныхаар загалмайлж байх шиг байсан. Дараа нь баптистаар загалмайлан залбирах болжээ. Гэтэл одоо... Варькаг дандаа айлгаж байх юм гэж би бодож байна. Сүүлийн үед түүнийг вандан дээр тавихаар лут бэлтгэж байгааг харж байна. Гэтэл баптистууд ийм зэрлэг балмад юм хийдэггүй байх аа. Тэгэхээр чи одоо ямар сүсэгтэй заяа нийлээд байна даа? гэсэнд:

	— Бүгдэд нэг л бурхан бий, харин түүнд янз янзаар сүсэглэдэг. Чухамхүү хүн болгон чин үнэн сүсэгт хүрч чаддаггүй... гэв.

	— Өө, тийм бий! гэж Устин дооглонгуй хэлээд, — Чамайг ямар сүсэгтэй болсныг Большаков мэдвэл танай мөргөлийн үүрийг хааж Варькагийн оронд чиний шарилыг хатаана даа гээд дуугүй болсноо гэнэт гаслангуй: — Чиний бурхны хоёр хөлийг тус тусад нь олсоор оосорлоод үзүүрийг нь эмээлээс уяж мориор хоёр тийш нь татах сан. Би өөр нэг морийг нь унах сан... гэв.

	Пистимея шуухитнан амьсгаадаж, үрчгэр амаа үг дуугүй нэг ангайж, нэг хамхина. Тэгснээ мэгшин ам нээж:

	— Чи гайтай түйтэй, шүтлэггүй хүн!.. Хамгаас дээд бурхны хүчинд итгэдэггүй, мөргөл залбирал үйлдэж тусламж эрдэггүй, өөрийн үйлсийн үр хөрөнгийг хурааж чаддаггүй. Тэр ч байтугай охиноо ичээж байгаа Егорыг яаж ч чадахгүй байна. Ер нь тэгээд эрэг дээр хаягдсан загас шиг татвалзан тийчилж аврах ус балгаж байна. Гэтэл эргэн тойрон хортой, хуурай агаар...

	Устин зочдын өрөө рүү явснаа зогсож:

	— Эрэг дээрх загас шиг гэнэ ээ? гэснээ ямар нэгэн юм бодсоноо сахал самбай болсон амаа мурилзуулж, дахиад нэг ч үг дуугарсангүй.

	 

	
АРВАН ДОЛООДУГААР БҮЛЭГ

	Илья Юргин малын хашаа руу хэдэнтээ гүйн ирж Митькагийн дээш нь чулуудаж байгаа давхарласан өвс бүрийг бараг үнэрлэж нурууг тойрон гүйнэ.

	— Хар аа биз дээ? гэж юун тухай асууж байгаа нь тодорхойгүй Митька, Филимон хоёроос ээлжлэн асууна.

	Саяхан маш их яриа байсан Митька одоо дуугаа хурааж, харин Филимон Юргинийг мөрөөрөө түлхэн:

	— Их амгалан Илья, чи зайлаач! Хөлд битгий тээр болоод байгаач, хавирга руу чинь сэрээгээр бүлчихнэ шүү гэж дүнгэнэв.

	“Аваач-худалдаач” өвс авчирсан хүн болгонд:

	— Захар хөдөлмөрчин тариачны хувийн өвсийг шилж авах ямар эрхтэй юм бэ? Хэн зөвшөөрсөн юм бэ гэж асууж байна шүү? гэсэн нэг л асуулт тавина.

	Шаваад салдаггүй ялааг хөөх лугаа адил хүмүүс гараа саван зайлсхийнэ. Тэгэхэд Юргин малын хашаа руу хазганан айсуй Анисим өвөөгийн өөдөөс гүйн очиж:

	— За үгүй дээ! Би нийтийн энэ бөөнд толгойтой үсээ хяргаж өгч чадна. Ойлгов уу? Захартаа тэгж хэл. Өөрийнхөө хэдэд дөрвөн сар хүртэл хүрэлцэхгүй байна... гэж Шатровын нүүр лүү хашхирав.

	Анисим өвөө суга таягаа зүүн гараасаа баруундаа шилжүүлэн давхарлахад Юргин далдирсхийв. Гэвч өвгөн Шатров:

	— Хонх жингэнэж байгааг би ажиглаж байна, гэвч хүмүүс загалмайлан мөргөхгүй гэв.

	Илюшка амаа ангайгаад таг болов. Шингэн ширэлдсэн үстэй омголтсон хар уруул нь үг дуугүй өмөлзөнө.

	— Ажигласан нь үнэн болох нь ээ. Чиний зулайг аль эртний хусчихаа шив, дан сахал л үлджээ гэж Анисим яриагаа үргэлжлүүлэв.

	Юргин өвгөнөөс үг дуугүй ухарсаар цаашаа гүйлээ. Тэгээд булангийн цаагуур орон ортлоо яагаад ч юм, эргэн харсаар байлаа.

	Анисим өвөө нурууг яаралгүй тойрч хэр зэрэг нуруулдсаныг шалган суга таягаараа чичилж:

	— Энэ талаас нь самна, бүхэл бүтэн бухал унжиж байна. Салхи гармагц аваад явчихна. Тэнд бас сайн нягтруул гэж бүгдэд хандан хэлнэ.

	— Самнана, бас нягтруулна гэж Митька ууртай дуугараад, — Ид цэцэглэж байгаа бүсгүй шиг цэвэр цэмцгэр болгоно. Жишээлбэл тэр Варька шиг гэв. Варвара дөнгөж ирж мөрөн дээрээсээ сэрээгээ буулгахад, — Чи энд яах гэж ирээ вэ? гэв.

	— Эцэг туслуулахаар явууллаа гэсэнд,

	— ...Бурхны тусламжтайгаар ажиллана. Над ойрхон зогс. Их бөгтийж болохгүй шүү, хамаг хувцас чинь задарчихна... гэв.

	Варвара хар нүдээ гялалзуулж, толгойгоо ганзагалан:

	— Өө тийм үү... өөр юу хэлмээр байна... гэлээ.

	Гэвч үнэхээр Митька руу очиж зэрэгцэн ажиллав.

	Ирина дээрээс Митька, Варька хоёрыг ээлжлэн харна.

	Тосгонд тэртээ харлах хясаан дээрх улиангараас өвлийн улцгар хүнд нар дээшээ гарч чадахгүй, хясааны нүцгэн орой дээр сүүдийж голын тэртээх цасанд дарагдсан нугыг ёлтгор шар гэрлээрээ гийгүүлэн газар наалдана.

	Анисим өвгөн нурууг тойрч тойрч яваад өглөө. Варвара Митька, Филимон хоёртой хамт өвс дээш нь жигдхэн, шалмагхан шиднэ.

	Тэр Митькагийн сэрээ хатгасан өвс рүү санаатай, санамсаргүйг бүү мэд үе үе хатгана. Тэгэхэд төмөр хавиралдаж Курганов ерийнхөөсөө илүү шуухитнана. Гэвч тэр хатгасан сэрээгээ сугалж авалгүй, өрөөсөн өвдөг дээрээ сууж зузаан өвсөн давхаргыг газраас агшин зуур хөндийрүүлнэ.

	— Дахиад нэг! гэсэн нэг л үгээ өргөх бүрийд Варвара давтаж сэрээгээ дөнгөн данган сугалан авч амжина. Ингэж хэлэхдээ маш аяархан, шивнэх шахам хэлээд дараа нь ичингүйрэн хөхөрнө. Харин Ирина улам улам барайхыг ганцхан Клавдия ажигласан байж болох бил ээ.

	Тэгтэл дараа нь Варвара сэрээгээ сугалж авч амжсангүй, Митька асар том өвсөн давхаргатай хамт түүнийг нуруун дээр золтой л шидчихсэнгүй. Варвара өөд нь шидэгдсэн сэрээгээ шүүрэн авахаар зүтгэхдээ Митькагийн хажуу руу мөрөөрөө мөргөв. Хэрээний асар том үүр мэт нэвсгэр хүнд зузаан өвсийг дааж ядан ганхаж байсан Митька ногоон боргоор хучигдсан цасанд хоёр өвдгөөрөө шигдэн хөл нь хугарсан мэт сууж, сэрээнийхээ ишийг алдав. Варваратай хамт унахдаа тэр:

	— Чамд... гэж хашхирлаа.

	Дээд нуруун дээр шидэж амжаагүй өвс эргэж унан тэр хоёрыг дарлаа.

	Митька тэр даруй босон харайж, бүр уурсаж:

	— Галзуурчихаа юу?! Мөн туслагч олдов оо... гээд түгдрэв. Өвсөн дор юу болж байгааг ухаарч хашхирч байх хооронд Варвара түүний чихэнд:

	— Митенька... Митенька... гэж хоёр удаа шивнэв.

	Өвсөн дор уурсан зэвүүцсэн Митька агшны дараа юу ч сэхээрэхгүй болов. Харин одоо Варька гурав дахь удаагаа: “Митенька...” гэж шивнэх шиг болж хацар дээр нь халуун нойтон уруул нь хүрэхийг мэдрэв.

	Чухам юу болсныг ухаарахыг хичээн тэр мэгдэж, тээнэгэлзэнгүй:

	— Өө? гэж дуугарлаа.

	Варвара босож банзлаа сэгсрээд эвгүйхэн эргэж:

	— Дахиад нэг... гэлээ.

	Митька зүүдлэв үү дээ? гэсэн янзтай духаа арчив.

	— За ажиллагчид аа, боллоо. Ядарцгаачихлаа. Үлдсэнийг нь маргааш хаячихъя гэж Филимон Колесников хэллээ.

	Гэвч энэ үеэр нуруу руу өвс ачсан гурван тэрэг ирлээ. Түрүүчийн тэргэн дээр Андрон Овчинников, Егор Кузьмин хоёр суужээ.

	Чарганууд ирж зогсмогц ойролцоох булангаас Захар Большаков гарч ирэв. Тэр эдний ирэхийг хүлээн зогсож байсан мэт ажээ. Тэдний араас Смирнов, Корнеев нар ирлээ.

	— Егор! Хаанаас үүнийг олов оо?! гэж Захар хашхирлаа.

	Егорыг үг хэлж амжаагүй байтал Овчинников тэрэгнээсээ гулсан бууж эмх замбараагүй бөөн үг буллаа:

	— Ингэхээр бид Зэгст нуурын ам руу очлоо... Тэнд юу ч байхгүй, хагас өдрөө алдлаа. Буцаад эргэлээ, тэгтэл Егорка цанаар Пихтовын ам руу явж байх юм! Тэгээд явцгаалаа... Цас гэж бүсэлхийгээр татаж байна. Тэгтэл Нойтон судагт, ойн захад гурван жижигхэн хунгар байж байхгүй юм... Ийм л байдаг байна шүү! Би “эргэлзэж байна” гэсэн. Гэтэл Егорка “яваад зам талхлаадах...” гэлээ.

	— Байз, байз. Юу байна гэнэ ээ? Юун хунгар вэ? гэж Корнеев түүний үгийг таслав.

	— Өвс л байхгүй юу! Цасан дор бухал байдаг байгаа... Дөхөж очоод харлаа... Би “эргэлз...” гээд цөхрөнгөө барсан мэт, юу ч ойлгохгүй гэсэн байртай гараа савлаа.

	Устин Морозов тэрэг рүү ирэхэд Илья Юргин хаанаас ч юм дахин гарч ирлээ.

	— Хараач! Хамтрал хангалттай их өвстэй байж, хүмүүсийнхийг хураан авч байна! Мөн ухаантай улс шүү! Үгүй, би гомдол мэдүүлнэ. Тэнд ойлгоно! гэж тэр шууд орилжээ.

	Захар Большаков Морозов руу бүр ойртон очиж:

	— Пихтовын ам руу очиж үзэх хэрэгтэй гэж миний совин татаад байсан юм. Харин чи... гэсэнд,

	— Би яагаа вэ? гэж Устин дарга руу харан лавлаад: — Аманд юу ч байхгүй гэж би хэлээгүй шүү дээ... гэв.

	— Байз, байз... гээд Захар сарын өмнө Егор Кузьминтай өнгөрсөн жилийн өвс хадсан газрыг явж үзсэнээ саналаа. Пихтовын ам руу дөхөж очиход Захар цанаар явах ээлж болжээ. Гэвч Егор чарганаас үсрэн бууж:

	— Та сууж бай, бүр ядарчхаж. Таны насан дээр тоглоом биш шүү. Би өөрөө гүйж очоод хараад ирье, тэр модны захад бид хоёр бухал тавьсан шиг санагдана гэхэд нь,

	— Гурван бухал гэж Захар залруулсанд,

	— Би одоохон... гээд явжээ.

	Захар үнэхээр яахын аргагүй ядарсан байсан тул Егорт талархжээ. Тэр жирийнхээрээ:

	— Атга ч өвс алга гэсээр эргэж иржээ.

	Энэ нь өвсийг аль эрт, цас орохоос өмнө ферм рүү зөөчихсөн гэсэн үг ажээ. Гэтэл одоо байж байдаг...

	— Егор, Кузьмин, алив наашаа хүрээд ир! гэж дарга хашхирлаа.

	Егор Варварагийн хажууд зогсож ямар нэг юм ярих бөгөөд Устин Морозовын охин эцгээ харж, толгойгоо тайван биш, айсан дүртэй эргэлдүүлнэ. Егор даргын дуудсан зүг дурамжхан эргэж, Большаков руу яаралгүй очлоо.

	— Чи бид хоёр Пихтовын аманд үз ээ биз дээ? Чи өөрөө үзсэн.

	Егор толгойгоо зугуухан өргөж, Устин дээр, дараа нь нэг газар шон шиг хөшсөн Юргин дээр харцаа тусган:

	— Модны цаана байсныг нь харсангүй л дээ гэв.

	Устин Морозов хөлөө сэлгэж, хүндээр жуумалзаж:

	— Чамд итгэхээр энэ дээ... гэв.

	— Ерөөсөө ойлгохоо байлаа. Егор, чи намайг тэнэг гэж бод оо юу?! Яагаад ажигладаггүй байдаг бил ээ? Хэрвээ Пихтовын аманд өвс байгааг мэдээгүй юм бол хүмүүсийг юунд тийш нь очуулсан юм бэ? гэж дарга хэлэв.

	Егор Кузьмин дахиад Устин рүү харж даргад биш, Морозовт хариулж байгаа мэт:

	— Над Фрол Курганов хэлсэн юм. Өчигдөр тайгаар цанаар тэнэж яваад л тааралджээ... гэвэл,

	— Фрол оо? гэж Большаков гайхан лавлаад, — За, за... Энэ бүгдийг яаж ойлгохыг Борис Дементьевич, та тайлбарлах юм биш байгаа хэмээн Корнеевоос асуулаа.

	— За даа... гэж агрономч бодлогошронгуй дуугарав.

	— Энд тайлбарлаад байх юу байна вэ! Ойн хормойд бухал тавьсан байж. Тодорхойгоос тодорхой байгаа юм биш үү. Зальтай, цэцэн болж дээ! гээд юу ч хэлэлгүй яваад өглөө.

	Петр Иванович чухам юу болж байгааг ойлгохыг хичээн тэдэн дээр харцаа ээлжлэн тусгана.

	— За яах вэ, учрыг нь олно гэж Захар Большаков хэлээд, — Буулгачих, маргааш үүрийн гэгээнээр бүх тэргээ хөллө, Пихтовын ам руу явна. Устин сонсож байна уу? гэсэнд,

	— Дүлий биш дээ. Хоёр өдрийн дотор тэнд юу байгааг нь цөмийг зөөчихнө гэж Морозов гэмшингүй, аяархан дуугарлаа.

	— Маргааш өглөө эрхлэгчийг жижиг өртөөн дээр хүргэж өгөх хэрэгтэй гэж Корнеев хэллээ.

	— Тийм, тийм золтой л мартчихсангүй, Фролыг чарга өг гэж хэлээрэй хэмээн Большаков толгой дохив.

	— Хэлье, хэлье гэж Устин тоомжиргүй дуугарав.

	— Петр Иванович, ер нь хүлээх юм биш үү? Сергеев миний төөнүүр зуухыг маргааш үдийн хэрд засчихна гэж амласан. Ийм л юм болох юм... Үдээс хойш тийшээ ачааны машин шахдас авахаар явна хэмээн дарга сонины эрхлэгч рүү эргэн хэлэв.

	— Захар Захарыч, үгүй дээ, редакц дээр яаралтай ажилтай. Би чаргаар дуртайяа давхина.

	— За, өөрөө л мэд...

	Тэгээд цөмөөрөө тал тал тийшээ тарцгаав. Ганцхан Егор Кузьмин үлдэж Митька, Филимон хоёрт өвс буулгахад нь туслав.

	— Дахиад ажиллах юм уу? Эсвэл бид буух уу? Тэгвэл буухад туслаарай гэж нуруун дээрээс Никулина асуулаа.

	Митька чарга дээрээс олс авч нуруун дээгүүр үг дуугүй шидлээ.

	— Сайн барьж байгаарай гэж Клавдия хэлээд нурууны нөгөө тал руу олсноос барьж буулаа.

	— Унасан ч хагарахгүй, шил биш дээ гээд сэтгэл санаа нь сэргэсэн Митька хөхрөн хэллээ.

	— Митькагийн атгаж байсан олс сулрах нь Клашка буусны шинж бил ээ. Дараа нь Иринка буух байсан авч байрнаасаа ер хөдөлсөнгүй.

	— За, чи юу болчихоо вэ? Тэндээ хонох нь уу? Тэгвэл өвсөө ухаж орвол дулаан шүү гэж Митька хэлэв.

	— Хүйтэн үү, дулаан уу гэдгийг чи мэдэж байгаа гэж Ирина дооглонгуй хэллээ.

	— Ээ... гэж Митька өөрийн эрхгүй үргэлжлүүлэн, — Тэгвэл... Егор, энэ үзүүрийг барьж бай. Хатагтай зөрүүд бололтой гээд Иринкагийн юун тухай хэлснийг тааварлан барайлаа. Гэвч Егор Кургановоос олсны үзүүр хараахан авч амжаагүй байтал Иринка нуруун дээрээс үсрэн хөглөрөх бөөн өвсөн дээр уналаа.

	— Чи яаж байгаа нь энэ вэ?! гэж Митька нуруун дээрээс Иринкаг үсрэхэд нь айн хашхирав. Митькагийн тэр хашхиралт Иринкаг шүүрч аваад эргүүлээд нуруун дээр зөөлөн тавьж чадах мэт сонсогджээ. Иринка тэргэн дээрээс буулгасан өвсөн дээр унаж цас руу өнхөрлөө. Митька түүн дээр гүйн очиж:

	— Тэнэг! Тэнд сэрээ байгаа шүү дээ! гэж улам ч чанга хашхирав.

	— Гялайлаа. Ийм сайхан нэр байдгийг би мэдсэнгүй.

	— Нээрээ шүү...

	— Цаашаа бай! гэж Ирина бархираад, нүдэнд нь нулимс цийлгэнэв. Ирина босож, найгаж хазганан эргэж харалгүй тугалын байр луу явлаа. Митька харцаараа түүнийг үг дуугүй үдэж, янжуур гарган нэрлээ. Тэгээд дахин хойноос нь харлаа.

	Иринаг далд ормогц Варькад нүд ирмэн:

	— Яасан зөрүүд гүнжтэн бэ... гэж амарлингуй мэт хэлсэн боловч дуу нь гоморхсон байдалтай байлаа.

	 

	
АРВАН НАЙМДУГААР БҮЛЭГ

	Петр Иванович эрт сэрлээ. Гадаа тас харанхуй, тасалгаа дотор аймшигтай бүрэнхий ажээ. Петр Иванович тэрхүү өтгөн бүрэнхийг нэвтлэн эсрэг талын хана, түүний дэргэд Анисимын унтаж байгаа ор, адрыг харлаа. Анисимын унтаж буй ор ч, хана ч, адар ч холын холд байгаа мэт санагдсанаас бүр түүр харагдана.

	Смирнов өчигдөр харж, сонссоноо бүгдийг бодон хэвтэнэ. Үнэхээр тэр гайтай бухлуудыг ойн хормойд хэн нэг нь зориуд нуусан юм болов уу?

	Хананы цаана Ирина пийшингээ галлаж байгаа бололтой амыг нь тачигнуулна. Үүрийн гэгээ тусаагүй боловч гадаа амьдрал сэржээ. Одоохондоо амьдралын дуу чимээ дуулдана. Эхлээд тачигнасан хүйтэн агаарт, шөнө дууссаныг Ногоон Дол даяар зарлан тахиа орилно. Яг тэр мөчид тосгоноос холгүй Чөтгөрийн хавцалд бололтой өлсгөлөн чоно тасалдангуй, гунигтай улина. Тэр чоно шөнөжингөө хонины дулаан хашаа тойрон тэнэж, одоо шөнө өнгөрч хурга ч болтугай хулгайлж чадаагүйдээ хэн нэгэнд гомдоллох мэт, улилт нь ихэд хорссон араатны цөхрөлт болох нь илт бөлгөө. Дараа нь гадаа хэн нэгний яарсан алхаа цас чахруулна. Бүр ойрхон бүсгүй хүний амарлингуй хөхрөх сонстох нь саальчид ажилдаа гарч байгаа бололтой. Тосгоны захад чоно ульж, охид юу ч болоогүй юм шиг хөхрөлдөх нь ер бишийн хачин юм шиг Петр Ивановичид санагдав. Гэтэл Иринка чонын улилтыг ч тоосон янзгүй, гэрийн байдлаар сав суулгаа хангинуулан байна.

	Нэлээд байсны дараа Ирина хаалга тасхийлгэн гарч, цас чахрах чимээ холдсоор нам жим болох нь бүсгүй тугалынхаа хашаа руу гүйжээ. Байшингийн хажуугаар хүмүүс байн байн явж, хэн нэг нь чаргаар, магадгүй Андрон Овчинников байж болох юм, явж өнгөрөн, малын хашаанд үнээ мөөрөлдөх Смирновт сонсогдох нь саальчид саальдаа бэлтгэж байгаа ажээ.

	Өндрийн өндөрт бүх дуу чимээг даран тийрэлтэд онгоц дүнгэнэнэ. Озерскийн районы дээгүүр Москва-Хабаровскийн агаарын зам өнгөрдөг тул Ту-104 онгоц гэдгийг Петр Иванович эндэгдэлгүй тодорхойлно.

	“Гурван бухалтай холбогдсон явдал хэрхэн задрахыг заавал анхаарах хэрэгтэй. Хэрвээ өвсийг санаатайгаар нуусан нь тодорвол сониноор дамжуулан район даяар шуугиан дэгдээх хэрэгтэй. Сонинд ингэж тавих нь маш цагаа олсон зүйл болно...” гэж Петр Иванович дахин бодлоо.

	Анисим өвөө орондоо шуухитнаснаа өндийж, нүцгэн хөлөө хүйтэн шалан дээр буулган, ханан дээгүүр гараараа тэмтэрч чийдэн асаав.

	— Унтаагүй байна уу? Аринка гүйгээд явчихав уу, үгүй юу?

	— Явчихсан.

	Өвгөн шуухитнасаар хувцаслав.

	— Чи өглөөний галт тэргээр явна гээ биз дээ? Босоорой, хоцорчихно шүү.

	— Анисим Семенович, Егор Кульмин ямар хүн бэ, хэлээч?

	Шатров өвгөн Смирновыг харснаа нөгөө өрөө рүү орохдоо хаалгаа онгорхой орхиж, пийшингийн амыг тачигнуулна. Тэр хариулахыг огт хүсээгүй боловч Петр Ивановичийг хүлээж байгааг мэдсэн бололтой:

	— Залуус янз бүр байдаг шүү дээ гэж дурамжхан хэлэв.

	— Тодруулахгүй юу?

	— Тийм байдаг юмыг юуг нь тодруулах бил ээ дээ!

	Петр Иванович хувцаслаж байхдаа, зүрх нь гэнэт хорсож, хатгаж эхлэхийг мэдрэв. Энэ нь мөдхөн багтарч унахын шинж бил ээ.

	— Залуу, битгий уурлаарай. Алив, Иришкагийн хийсэн шөлийг идье гэж Анисим хэлэв.

	Өвгөн ширээн дээр халбага таваг харшуулан тавилаа.

	Смирнов зүрхээ чагнан бага, муу идлээ. Тэгээд түдэлгүй тавгаа цааш түлхэж:

	— Анисим Семенович, баярлалаа. Хоол идэх нэг дургүй байна гэв.

	Анисим талхны булангаар дороос нь тулж халбагаа ам руугаа аваачсанаа замд нь халбагаа унагав.

	— Ээ хатсан үндэс, чиний тармуур бүр хугарч унадаг ч болоосой! гэж өвгөн өөрийгөө зүхээд алчуураар хулдаасан дээр асгасан шөлийг арчихад гар нь чичирсээр байлаа.

	Анисим дахиад хоол идсэнгүй, яагаад ч юм булан руу ширтэн дуугүй сууна.

	— Петенька, би бүр доройтжээ. Мөдхөн үхнэ гэж өвгөн хэлэв.

	— Анисим Семенович, юунд ингэж ярина вэ?

	— Би үхвэл үхэх сэн, харин Аринка л хөөрхий байна. Надгүйгээр тэр яана даа? Тэнэгээрээ байгаа юм гэснээ огт санамсаргүй: — Чи Егорын тухай асууж байдаг, гэтэл би Митькагийн талаар асуумаар байна... Тэр луйварчны талаар юу гэж бодож байна даа? гэв.

	Митька Кургановын тухай яагаад асууж байгааг Петр Иванович тааварлав.

	— Зүгээр л залуу шиг байна лээ.

	— Зүгээр л гэнэ ээ? Володя шиг, харин Фомтой төсгүй байна уу? Тийм үү? Анзаарав уу?

	Өвгөн мэдээгүй болсон гараараа гаансандаа тамхи удаан чихэж нэг хоёр удаа соров. Дараа нь гаансаа мартаж, үе үе толгой сэгсрэн шингэн сахлаа имэрч өнөөх булан руугаа ширтэж удаан дуугарсангүй. Түүний нүднээ, урт наслахдаа хэнд ч хэлээгүй байж магадгүй, уйтгар гуниг бялхан байлаа.

	— Чи байсхийгээд л надаас: тэрний тухай, энэний тухай гээд шалгаах юм гэж аяархан хэлээд, — Согтуу хүн хундага архи уух нь ямар байдгийг сонирхон асуугаач. Өгүүлэгчийн толгойд архины ааг гарна даа, тийм үү? Гэвч Петенька, би энэ гаанс хөрж байгаа шиг хөрж байна... Үүнийг асаахад, дахиад унтарна... Тийм дээрээс сонс. Би чамд өөрийнхөө тухай, бас ... тухай ярья. Марьяг миний эхнэр байсан юм уу, янаг нь байсан юм уу... гэж одоо ч хов жив ярьж байгааг мэдэж байна... Чи ч бас... Уг хэрэг энэ тухай биш ээ... Хорвоогоор элдвийн юм чалчиж байгаа нь над хэчнээн их гуниг вэ! Бас: Тосгоноор таягтай тэнэж, газар сайгүй хошуу дүрж явдаг этгээд өвгөн гэцгээдэг юм. Үүнийг ч би анхаардаггүй. Харин жирийн юм... Урьд ингэж л хар ламд шүтэж байлаа. Би бүр залуугаасаа бурханд итгэдэггүй байсан... Тэгэхээр чамд элдвийн юм донгоссонд битгий гайхаарай. Өвгөн хүнийг уучилж, хүндэтгэж сонс... хэмээн ярив.

	— Анисим Семенович, та юу гэж байгаа энэ вэ... Би дуртай сонсож... ойлгож байна гэж Смирнов эвгүй дуугарав.

	Өвгөнд юу тохиолдсоныг Смирнов үнэхээр ойлгов. Өөрийнх нь болон хүмүүсийн тухай шалгаах нь Шатровт ямар нэг шалтгаанаар таагүй байгааг тэр аль эртний анзаарч мэджээ. Өвгөний зожгирол, сэтгэл санааны ганцаардал нүдэнд нь бялхсан тэр гуньхралд бөөгнөрчээ. Тэгээд тэр гуньхрал нь түүнд багтахаа байж халин, хэн нэгтэй хуваалцах цаг нь иржээ. Хүнийг ийм үед нь сонсож, ойлгохгүй бол хэзээ ч уучилшгүйгээр гомдоох болно...

	— Анисим Семенов, би сонсож байна гэж Смирнов дахин хэлэв.

	— Тийм ээ... Би өөрийнхөө талаар, түүний тухай, Марьягийн тухай хэнд ч яриагүй, яагаад гэвэл над хэцүү байдаг. Гэвч одоо тэр хэцүү байдлыг давах ёстой. Би яах вэ, амьдарч л байна, хүмүүс ч миний тухай бага сага мэдэж байна. Харин Марья... Хүмүүс түүний талаар юу мэдэж байна аа? Партизаны отрядын дарга, дараа нь хамтралын дарга байсан. Түүнээс нэлээд урьд тариачид газар сайгүй нэгдэж, Марья энд артельд хүмүүсийг нэгтгэсэн юм. Ингэхлээр амьдрал ямар байдгийг ойлгож, алс харж чаджээ. Тийм ээ... Светлиха голын хясааг түүний нэрээр нэрлэдэг юм. Ингээд гүйцээ. Тэгвэл тэр ямар хүн байв аа? Хэн ч хэлж чадахгүй. Мэддэг нь аль эртний нас барчихсан. Захар харин бага сага мэднэ. Фролка Курганов ч бас. За Антип Никулин мөлхөж явна, түүнийг тооцоонд авч болно гэж үү? Тэгээд ч тэд миний... мэддэгийг хэлэхгүй. Харин хүмүүс мэдэх ёстой. Би чамд түүний тухай ярья, чи хүмүүст хэлээрэй... Сонсож байна уу?

	— Сонсож байна гэж Петр Иванович дуугарлаа.

	— За яах вэ, сонсож байгаад чинь баярлалаа. Харин намайг үхсэний дараа ярина шүү. Иришка өсөж том болоод бүгдийг тодорхой мэдэг. Амьдралыг хайрлаж, өвөө шигээ улаан зоосоор битгий солиг.

	Шатров шингэн хөмсгөө Смирнов руу өргөснөө буулгаж санаа алдав.

	— За ингэхлээр би чинь дандаа ийм арчаагүй өвгөн байгаагүй. Тэр нэг цагт хүч тэнхээтэй байлаа. Ээ дээ, амьдрал талын зам шиг урт юм аа. Тэр зам дээр юу байсан, хаашаа эргэснийг санах юм алга. Шударгаар хэлбэл бид ядуу биш амьдарч байлаа. Эцэг минь нас барж тээрмээ над үлдээв. Дүү минь, би таван пүүний шуудай улаан буудайг тоглож мөрөн дээрээ шидээд дээшээ гүйдэг байлаа... Тийм л байв. Охидод би учиргүй дурлана. Тэгэлгүй яах вэ, хүч чадал байсан хойно доо. Энд, тосгонд цэрэгт нөхөр нь явсан хүүхэн дүүрэн, тэдний дотор нойтон хамуу шиг юм ч тааралдана! Манай энд Марковей гэдэг хар лам байсан, түүнийг ч нүгэлд оруулсан юм! Тийм л амар заяа үзүүлдэггүй амьтан байв. Ер нь би цуутай азарган нохой байжээ. Энэ талаар Фрол Кургановыг надтай зэрэгцүүлж болно гэж үү дээ? Үгүй дээ, яаж зэрэгцүүлэх вэ. Хэдийгээр би түүнийг сургасан ч тэр чинь миний дэргэд гөлөг байхгүй юу. Тэгэхээр манай тосгонд тэр Марья байсан юм. Ер нь зүгээр, аятайхан охин байдаг байв. Бүх юм нь зохицсон, өргөн газраа өргөн, нарийн газраа нарийн, гэхдээ онцгой үзэсгэлэнтэй биш боловч гагцхүү нүд нь... Том, үнэнч сайхан нүдтэй. Уруу татсанд орвол үүрд аньсан нь дээр ажээ. Тэр намайг энэ нүдээрээ ширтэнэ. Би түүнийг юунд харав даа? Би одоо өөртөө ийм асуулт тавьдаг юм. Тэр үед үүнд толгойгоо эргүүлж байсангүй. Марья баян Меньшиковынханд хөлсний ажилчин байлаа. Түүнийг бузарлачихъя гэж боддог байлаа. Бас тэр миний тээрэмд шаантаг шааж байна гэж тэнэгтээ үздэг байв. Гэвч тэгж бодсон хэр нь нүд буландана. Тэгэхэд тэр хорин тав-зургаатай байлаа. Хүүхэн дүрээ олж байсан үе... Би заримдаа: “Хясаан дээрээс Светлиха гол руу харайвал чамтай шөнөжингөө зугаална” гэдэг байв. Тэгээд чи яасан гэж бодож байна? Очоод харайчихсан шүү... гэж ярив.

	— Тэгээд түүнтэй зугаалсан уу? гэж өвгөнийг дуугүй болоход Смирнов асуулаа.

	— Тэгэлгүй яах вэ... Харин би зугаалга гэдгийг хэрхэн ойлгож байв аа? Маажиж уруулаад салдаг байв. Дахиад л өнөөх нүдээрээ намайг ширтэнэ. “За, чи муу золиг, хүлээж л бай! Би чамайг сургана! Улаахан буудайг хэрхэн нунтагладгийг би чамд үзүүлээд өгнө...” хэмээн дотроо догдолно. Тэгээд түүнтэй жаахан номхон, хулчгардуу болов. Чингээд цэргийн гэргий нарыг харахаа болсон нь ойлгомжтой хэрэг.

	Өвгөн гаансаа санасан бололтой хуруугаараа үнсийг нь нунтаглан тамхиа татах гэлээ. Чүдэнз ширээн дээр хэвтэх боловч Анисим халаасандаа хайснаа ололгүй, ямар нэг юм бувтнаад ширээн дээр чүдэнзээ хэвтэхийг хараад авсан боловч чухам ямар зорилгоор хэрэгтэй болсноо мартсан бололтой.

	— Тийм ээ... хаваржингаа, зуны хагасыг түүнтэй... тэгсээр болзоот хар хүн нь боллоо. Тэгээд тэр ч над итгэлээ... Яах вэ, өөрийнхөөрөө хүмүүсийг хэмждэг бололтой. Тийм ээ, эцэг эхийг нь аав, ээж гэж олны өмнө дуудаж байхад яахин эргэлзэх билээ... Зургаадугаар сарын 29-нөөс хойш буюу ид зуны сар нэр төртэйгөөр зууч илгээхээр тохиролцов. Яг тэр өдрөө түүнийг ой руу зугаалахаар авч явлаа... За тэгээд... гээд Анисим гартаа байсан чүдэнзний хайрцгийг шажигнатал атгахад чүдэнз нь ширээн дээр асгарч, түүнийг гунигтайгаар удаан ширтлээ.

	— Ер нь чамд юунд энэ бүгдийг ярина вэ! гэж өвгөн аяархан яриагаа үргэлжлүүлж, — Тэр өдөр Марья намайг маажиж урсангүй, салж зугтсангүй. Би бүгдийг яг тооцсон байв. Харин тэр эцсийн мөчийг хүртэл: бид чинь хүн, тэгэхээр хуримынхаа дараа хүн ёсоор тэгэх ёстой гэж ятгалаа... Над түүний үг ямар хэрэгтэй юм бэ... Дараа нь би босож азарга шиг янцгаах шахам: “Хуримын дараа гэнэ үү?! Зуучийн дараа харж байж болно... Одоо хумсаараа газар самард...” гэлээ гээд Анисим жаахан дуугүй сууснаа санаа алдаад сөөнгө дуугаар:

	— Би чинь ийм л хэрцгий хүн байсан юм... Харин Марья юу ч дуугарч чадахгүй, тэр ч байтугай газраас босож чадахгүй байлаа. Гагцхүү намайг цоргин харсаар, уруул нь өмгөнөсөөр... Дараа нь ёолсноо чимээгүй болж, дүрэлзсэн нүдээ тас анилаа. Харин аньсан нүднээс нь нулимс асгарна... Хүмүүс аньсан нүдтэй уйлдгийг харсан уу? Харсан, гэвч... Хэрвээ хараагүй бол битгий хараарай гэв.

	Өвгөн ширээн дээрээс чүдэнз нэг нэгээр нь авч бяцарсан хайрцагт зурах боловч хугарсаар байв...

	— Үүний дараа тэр танд дурлахаа байчхаагүй биз дээ? гэж Смирнов болгоомжтой асуулаа.

	— Хэн мэд ээ вэ?.. Тэр босоод нэг ч үг дуугаралгүй гуйвсаар яваад өгсөн. Би түүнийг дөрвөн долоо хоног орчим хараагүй. Тосгоноор эрээн даавуун цамцтай, тэнэг юм шиг наран цэцгийн үр цөмж нулиман явлаа. Бас ч сэтгэл хангалуун байлаа! гэтэл тосгоны залуус: “Чи Марья дээр очсон гэж худлаа хэлж, сайрхаж байна...” гэж зэмлэхэд, “Би сайрхаа юу?” гэв “Тэгээгүй бол... Чиний ухаан цэргийн эхнэрүүдэд л ганцхан болно” гэсэнд нь “Тийм бай! Тэгвэл би одоо Марьяг элдэнэ дээ, ойлгов уу?” гэсэнд “Бардам бол доо!” гэж Филкагийн царай миний өмнө улалзав. Эргэн тойрон хөхрөлдөнө... Ай, би дүрэлзэж, золтой л гар зөрүүлчихсэнгүй. Тэгээд Марьяг гудамжинд гарч ирэхийг хүлээлээ.

	Нэг өдөр харж байтал цонхийчихсон, туранхай юм айсуй. Шууд Филькагийн байшин руу, ингэхээр ажилдаа явж байгаа байх нь ээ. Би хойноос нь дагалаа. “За бүсгүй минь, сүүлчийн болзлоо чамд тавья... Май хутга, ангийн жад, гурван хоногийн хугацаатай шүү. Арьс нь шар биш халцраагүй, туяарсан мяндаслаг зөөлөн баавгай алж ирвэл тэр өдрөө чамтай гэрлэнэ. Бас тээрмээ өгнө гэлээ”. Филька тачигнатал инээж: “Наадах чинь тээрмийн төлөө чамд зуун ч баавгай алж өгнө! Шал дэмий болзол тавьж байх юм...” гэв.

	Тэр үед манай энд баавгай үй түмээрээ үржсэн байсан юм. Одоо ч гэсэн бас тааралддаг. Заримдаа бүр тосгонд хүрч ирнэ.

	Марья дүрлэгэр нүдээ гялалзуулж ангийн жадыг шидээд хутгыг авлаа. Тэгэхэд дэмий юм хийв үү дээ? гэж зүрх шимширч бил ээ. Марьяг баавгайд явна гэдэгт би огт эргэлзсэнгүй, учир нь: нэгдүгээрт, тээрэм, хоёрдугаарт, баавгайд явсны дараа тэр хаачих вэ? гэж бодлоо. Сонгож шилэх юм байхгүй байв. Хэрсүү хүүхэн болохоор баавгайг ч тоохгүй биз. Гэлээ ч гэсэн араатан түүнийг хэмхэлчихвэл яах вэ? Гэхдээ би ямар хамаатай юм бэ? гэж бодож л байлаа. Намайг биш, араатныг байцаалтай...

	— Тэгээд яав? Явчихлаа гэж үү дээ? хэмээн Петр Иванович анхных шигээ мөн л болгоомжтой асуулаа.

	— Явсаан. Нэг эргэж харснаа шууд тосгоноос гарч ой руу явсан. Цугларсан бөөн улс хойноос нь нүд салгалгүй харж байв. За ингээд өнгөрчээ! Шаар чинь охиныг баллачихлаа... гэж би бодлоо. Миний зүрх шимшрэв...

	Нэг хоног өнгөрч, дараах нь ч бас өнгөрлөө... Бүрэнхий болж байтал Марья ирлээ. Плааж нь сэг болжээ. Зүүн бөөр нь цус болж хатсан, мөр нь баавгайн саварт эрээн цоохор болжээ... Пүү хүнд арьсыг миний хөлийн дор шороон дээр хаялаа. Дараа нь миний хутгыг шороо руу шидэв. Яс давхарлаж, ясны нь хооронд дөрвөн зэс хавчуулж хийсэн бариултай сайхан хутга байсан юм. Уг нь сайхан харагдуулж, хүнд болгох гэсэн юм. Би явуулын цыганаас хоёр пүү гурилаар худалдаж авсан бил ээ. Дараа нь Филька дөрвөн пүүг өгөхөд би худалдаагүй юм... Марья хана шиг цонхийчихсон дуу шуугүй, хуурай нүд нь өнөө ойд байсан шигээ цоргин дөл бадруулан байлаа... Би шар шувуу шиг нүдээ бүлтэлзүүлэн зогсов. Тэр ч байтугай Филька гайхахдаа дарвагар амаа ангайжээ. Тэгснээ: “Хи-хи! Мөн сонин оо... Тээрмээ баавгайнаас өгчих гэж! өөр хэн нэгэнд илүүдсэн тээрэм байхгүй биз?” гэв.

	Би дуугарсангүй, гагцхүү хөлөөрөө баавгайн арьсыг өнхрүүлэв. Өтгөн туларсан үстэй, гаарсан чадалтай араатан байлаа. Харин Филька бууж өгсөнгүй: “Светлиха голын тэр хясааг зайлуулж, алтан чулуу өглөө болоход олж ир” гэж чи хэл гэлээ. За, чи үүнийг ойлгохгүй дээ. Тэр үед тээрмийн чулуу шиг том алтан чулуу хясаан дор нуусан юм гэнэ лээ гэсэн цуу үлгэр ардын дунд явдаг байлаа. Одоо энэ домгийг санах хүн цөөн дөө. Тэгээд ч одоогийн хүмүүст ийм домог ямар хэрэг болох вэ.

	Өвгөн хөрсөн гаансаа хуруугаараа дахин чичлэхэд Петр Иванович чүдэнз зурж барилаа.

	— За тэгээд гэж өвгөн дуугарснаа, — Би юун тухай ярьж байлаа? За, за... Марьягийн дүрлэгэр том нүдэнд дөл бадарч байснаа, тэр инээмсэглэж “Би ч хясааг нураагаад хаячхаж чадна, гэвч тэнд алтан чулуу байхгүй. Тэр өөр газар байдаг юм...” гээд явчихлаа... Филька миний хажууд ямар нэг юм дүнгэнэх боловч би сонссонгүй, амаа ангайн Марьягийн хойноос ширтлээ... Филька миний хутгыг газраас авч халаасандаа яаран шургуулав. Би харсан боловч, хутгатай манатай байлаа. Тэр үеэс Марьяд муу болсон... гэж өвгөн нэмж хэлээд дуугүй болов.

	— Тэгвэл араатан түүнийг гэмтээчихсэн юм бол уу? гэж Петр Иванович жаахан байсхийгээд асуув.

	— Араатан ямар холбоотой юм бэ? Тэр мөрөө анагааж эдгээсэн, зүгээр. Хүмүүсийн тухай яригдаж байна. Марья бусад хүмүүстэй адилгүй байсан гэж чамд хэлье. Жишээлбэл тэр өвлийн цасан шуургыг чагнах их дуртай... Иринка хэрвээ мэдвэл эхийн хүсэж байсныг бас дуурайна. Ингэхээр эмэг эхийгээ дуурайсан хэрэг. Зун ширүүн аадар бороонд Марья хясаан дээр гарчихсан зогсож байдаг. Салхи цээжийг нь дэлдэж, муудсан муу плааж нь дэрвэж, үс нь намиран хийснэ... Гэвч тэр тоохгүй, хэзээ язааны юм шиг зогсоно. Чавганц нар шуламс гэж шивэр авир чалчина... Уйдахдаа л хов жив зөөж байгаа нь лавтай. Хэл ам нь загатнаад л тэр биз. За тэгээд баавгайнаас хойш дахиад л эхэллээ! “Бүсгүй хүний бодох ажил гэж үү! Нэртэй зартай анчдыг араатан хэмхэлчихсэн байдаг. Шуламсын хүчтэй хүүхэн гэж цуурхдаг нь дэмий биш байх нь ээ”

	“Дэмий биш, дэмий биш... Нэг удаа харж байсан чинь түүний задарсан үс салхинд хийсэхэд цэвэрлээгүй яндангаас оч үсэрч байгаа юм шиг үснээс нь оч үсэрч байна лээ. Ариун сахиус энэ дээ”.

	— “Марьягийн хясаан дээр бороонд зогсож байхыг би бас харсан. Үснээс нь, олс шатаж байгаа мэт гал улалзаж байсан...

	Алтан чулууны тухай өөрөө сонсоо биз дээ: “Тэр чинь өөр газар байгаа...” гэсэн. “Шаар чинь бүгдийг мэдэж байна! Өөрөө ч өөр газар аваачсан байж болох юм...” гэх мэтээр чавганц нар гонгинолдоно. Ер нь Марья хаана орохоо мэдэхгүй байлаа. Цөмөөрөө л түүнээс зугтаана. Бас зарим нь хүлээд газрын тос асгаж байгаад чүдэнз зурчихъя гэж заналхийлнэ...

	— Тэгээд та яасан бэ? Эсвэл наран цэцгийн хамаг үрээ цөмчихсөн үү? гэж Петр Иванович өөрийн эрхгүй дуугарлаа. Өвгөн Смирновын дууг сонсоогүй мэт яриагаа үргэлжлүүлж:

	— Охиныг тэгж баллаж мэдэх байсан юм. Түдэлгүй хаанаа түлхэн унагаж нирхийлээ! Цөмөөрөө юун Марьятай мантай болов гэв.

	Өвгөн хөмсгөө хөдөлгөж хаашаа ч юм чанх урагшаа ширтэнэ. Царай нь нэг барайж, нэг мишээнэ. Заримдаа уруулаа хорсолтой чичгэнүүлж, намрын уйлагнасан тэнгэр шиг өнгөгүй болсон нүдэнд нь ямар нэгэн юм дүрэлзсэнээ унтарна. Тэрхүү дүрэлзэлт намрын аадар борооны алс холын хүчгүй аянгын гялбаа мэт бөлгөө. Энэ нь аянга ч биш түүний сүүлчийн унхиагүй гялбаа ажээ. Одоо тэр гялбаа хэнийг ч түгшээж айлгахгүй, харин тэр нэгэн цагт тогтоошгүй догшин аянга тэнгэр даяар улалзан байсныг түүгээр таамаглаж болох байлаа.

	Өнгөрсөн үеийн амьд зураг өвгөний өмнө тодрон босож, одоо өвгөн анд биш алс холын хаа нэгтээ газар байгааг Петр Иванович түүний царайнаас харлаа. Тэр Смирновын асуултыг сонсоогүй байж ч болох бил ээ. Хэрэв тэгсэн бол сайн. Хүн бүрд зөвхөн өөрт нь байдаг сайн юм уу, муу юм гэж байдаг. Тэр тухайгаа ярьж өгөхийг хэзээ ч гуйсны хэрэггүй, яагаад гэвэл тийм гуйлт ашиггүй. Хэрвээ хүсвэл хүн өөрөө ярина. Хүсэхгүй бол энэ бүхэн уг хүнтэйгээ хамт үхнэ.

	Петр Иванович үг дуугүй сууж, зүгээр л хүлээсээр байв.

	— Амьдарч өнгөрүүлсэн зүйл эргэж ирдэггүй, ой тойноос гардаггүй гэж үнэн ярьж байна гээд өвгөн сэргэсхийж, — Гэвч миний ой, би түүний шүүгч биш ээ... Чи намайг яасан бэ гэж асууж байна уу? Хонгорхон залуу минь, Марья миний хөлд баавгайн арьс авчирч хаясны дараа би бүр жолоогоо алдсан. Хэрхэн ингэв ээ? Аянга цахилгаан хэрхэн цахидаг бил ээ? Үгүй, үгүй, огт байхгүй байснаа гэнэт хязгаараас хязгаар хүртэл гялалзаж, нүд сохлом гэрэл гэгээ гардаг, ингэсэн юм. Тэр гэрэлд би огт өөр Марьяг харах шиг болсон: үнэнч шударга эх, хэрвээ ямар нэг юм болоход миний төлөө авсанд ороход ч бэлэн байгааг харсан! Араатан ойд дайрлаа гэхэд тэр түүний нуруун дээр үсэрч гарна, хүн хутга далайлаа гэхэд тэр цээжээрээ таглана... Би ийнхүү хагас жил гаруй зовж шаналаад түүн дээр очиж: “Тээрмээ ав” гэлээ.

	Марья бослоо. Хана шиг цонхигор цагаан юм вандан дээрээс зугуухан бослоо. Навч шиг нимгэн уруул нь чичрэхийг би харлаа. Тэгэхэд... чичиргэнэсэн шигээ чичирч, үг ч дуугарсангүй. Би толгойгоо ганзагалан, түүний гэдсийг ширтэв. Гэдэс нь хэнгэрэг шиг том болжээ.

	— “Юуг нь ширтээд байгаа юм бэ? Мэдэхгүй байна уу?” гэж тэр асуулаа. Юунд мэдэхгүй байх бил ээ? Тэр надаас хүүхэд олсныг аль эртний мэднэ, Нүдээ бүлтийлгэсэн ч юу ч харсангүй. Гагцхүү хэн нэг нь үрүүлээр маажих шиг нэг хацар халуу шатлаа. Дараа нь нөгөө хацар халуу шатахыг мэдрэв. Онги татсан махан дээр буцламгай ус асгах лугаа адил ажээ...

	Тэр намайг үг дуугүй алгадав. Би мануухай адил зогслоо. Гагцхүү урьдын адил нүдээ анивчина.

	— “Яалаа гэж?” хэмээн асуулаа.

	— “Тээрэмтэйгээ тонил!.. Би тийм хямдаар худалдагдахгүй...” гэж шивнээд шалан дээр уналаа. Би юу ч ойлгосонгүй.

	Тэр шөнө Марья, Иринкагийн эх амаржив...

	Дараа нь бөөн юм болсон: би яваад л очдог, тэр намайг оруулдаггүй, би яваад л очдог, тэр бас оруулдаггүй. Филька Меньшиков тачигнатал инээж намайг идэн:

	— “Анисим, чи баларчээ! Одоо Марья ам бүл нэмэгдсэн, нэг тээрэм багадна, өөрийг худалдаж ав. Большевикууд тэдний довжоон дээр зогсож байсан, бас ам бүл нэмэгдэнэ дээ. Марья тэр большевикуудтайгаа чиний эцсийн зоосыг шавхана даа” гэдэг байв.

	Тэр үед Зөвлөлт засгийн төлөө янз бүрийн ухуулагчид ирдэг байлаа. Ирсэн хүн болгон Захаркагийнд юм уу, Марьягийнд буудаллана. Тэд өдөр нь цуглаан дээр үг хэлж, тариачин эрстэй ярилцана, шөнө нь тэднийг сүлжмэл хашааны цаанаас отож байгаад буудна. Филька л тэднийг ангуучилж байгааг би мэдэж байсан, тэгээд над ямар хамаатай юм бэ гэж боддог байв. Бас, явуулын улстай Марья... яадаг нь үнэн байх гэж бодно. Нэг үгээр хэлбэл тэнэг байжээ.

	Ер нь би хагас галзуурчхаад байлаа.

	...Яагаад ч юм нэг удаа тэдний байшингийн дэргэд оччихсон байв. Марья хүүхдээ цонхныхоо дэргэд хөхүүлж байна. Тэр намайг хармагц цонхоо тас хаагаад, хаалгаа түгжчихэв. Харин пингийн орчим нэг ирсэн хүн мод хагалж байлаа. Би тайрдсан дээр суугаад, дуугарсангүй...

	— “За яав? Ааштай авгай байгаа биз?” гэж тэр хүн асуув.

	—“Ядахдаа охиноо өгчхөөсэй...” гэж би хэллээ.

	Тэр хүн миний хажууд ирж суугаад тамхи татлаа.

	— “За, чи ухаантай хүн байх ёстой, тайлбарлаач. Би түүнд тээрмээ, байшингаа, малаа өгч байна шүү дээ. Бага сага мөнгө ч бий, бүгдийг нь түүний хөлд шидэв. Тэр яагаад зөвшөөрдөггүй юм бэ?” гэж би асуув.

	Өнөөх хүн дуугүй байснаа:

	— “Алтан сэтгэлийг мөнгөөр худалдаж авч болохгүй, үүнд л учир нь байгаа юм...” гэж хариулав.

	Би босож, согтуу юм шиг алхлаа. Ухаан тэллээ. Тэр хүнээс өөр ухаантай хүнийг урьд нь ч, дараа нь ч хараагүй. Арваадхан үгээр бүх юмыг тайлбарласан шүү. Түүн дээр эргэж ирээд:

	— “Өнөө орой сүмийн хажуугаар битгий яв, буудна шүү” гэв.

	...Гадаа үүр цайжээ. Анисим босож тасалгаа дундуур явснаа, эргэж суудалдаа суун:

	— Би чамд бүгдийг хэлж чадашгүйд харамсалтай байна. Тэр өдөр би зэд уугаад, өнөөдөр тээрмээ шатаана гэж бүгдэд зарлалаа. Хэн ч итгээгүй нь ойлгомжтой. Гэтэл би явж очоод шатаасан. Тээрэм удаан шатаж, улаан дөл нь шөнөжингөө шаргал тэнгэрийг долоосон юм. Филька: “Энэ эр солиорчээ! Тэгэхээр энэ биднийг бүгдийг хуйхална!” гэж ориллоо.

	Би түүний хоншоор дээр зангидсан гараа буулгаад яваад өгч билээ... гээд Анисим энэ гар тэр нэгэн цагт хүмүүсийг ганцхан цохиод унагааж байлаа гэж үү? гэж гайхсан янзтай хатангир бяцхан гараа харлаа.

	— Тийм ээ, цаг үе ээ гэж... гээд тэр аль эртний тэнхэлгүй болсон цээжээ алгаараа үрж, — Аль эртний юм шиг, гэтэл саяхан байна... Тэр үеэс хойш Марьяг би бараг хараагүй. Тэр уулзахаас зайлсхийнэ. Харин гол дээр юм угааж байхыг нь хараад нэг очлоо... тэгээд яасан гээч? Хөлд нь унаж:

	“Марья минь, амьдралаа төвхнүүлье, тэгэх үү? Би чамд хайртай... хорвоог харахгүй явна” гэлээ.

	Тэр намайг ширтээд л, ширтээд л байлаа... Банзлынхаа хормойг хумьж чулуун дээр зогсон, барьсан хувцаснаас нь ус дусална.

	“Чи ч хайртай байж, тийм ээ, миний хайрыг балласан. Хайр минь чиний тээрэм шиг шатжээ. Зүрхэнд цусны оронд дан нурам үлджээ. Тэр нурам хөрчихсөн, салхинд хийсэж байна... Юунд зогсоод байгаа юм бэ? Тонил” гэв.

	Би эрэг дээр сууж толгойгоо өвдөг дээрээ тавилаа. Марья намайг тэнд байхгүй байгаа мэт юмаа угааж гарлаа.

	Дараа нь угаасан нойтон юмаа мөрөн дээрээ тавиад миний хажуугаар явахад нь:

	“Ядахдаа охиныг минь өгөөч” гэж би дуугарлаа.

	Марья түр зогсов. Би толгойгоо өргөөгүй боловч намайг хэрхэн ширтэж байгааг мэдэрч байв. Тэгээд юу ч хэлэлгүй яваад өгсөн. Ингэж л бүрмөсөн явсан юм... гээд Анисимын дуу чичирхийлэв. Тэр ширээн дээр байсан аяга савыг зайлуулж дахин тамхиа нэрээд бүр тайвнаар:

	— Аз жаргал цагаа болохоор хүн бүрийн хажуугаар яваад өнгөрчихдөг юм байна лээ, харин хүн бүр түүнд гараа сунгадаггүй юм байна. Эргээд ирнэ гэж бодсон бүр холдоод хүрэхийн аргагүй болдог юм байна...

	Түдэлгүй колчакынхантай тэмцэх тэмцэх эхэллээ. Марья эрчүүдээр отряд байгуулж ой руу авч явлаа. Түүний эцэг эхийг залхаан цээрлүүлэгчид Светлиха голд үйсэн юм... Тэгээд дараа нь... Ээ дээ, мөн ч юм болсон доо! Энэ бүгдийг цөмийг ярьж чадахгүй гээ биз дээ. Цөмийг яривал хэдэн ном болох байх. Ер нь Марья манай энэ ойд жил гаруй партизанчилсан юм. Аливаа цагаантныг мөн ч айлгаж, улам ч цонхийлгосон доо. Тэд түүнийг улаан Марья гэдэг байсан юм. Түүний толгойд маш их мөнгө амласан даа. Түүнийг барихын тулд Ногоон Долд нэг генерал хүртэл ирж байсан. Хаанаас олох вэ!..

	...Колчакийг зүйл дуусмагц энд хамтрал зохион байгуулсныг ярьсан. Тэр үеийнхээр коммун л даа. Хүмүүсийг цуглуулж үг хэллээ. Үгийг нь үгчлэн санахгүй байна, одоо барагцаалан хэлж чадна. Тэгэхэд Марья: “Хясаан дор домгийн алтан чулуу булаастай байгаа гэж хүмүүс дандаа бодож байна. Харин би өөр газар хамтран хайх хэрэгтэй гэж бодож байна. Хамтран артель зохион байгуулъя, хоёр жилийн дараа тэр алтан чулууг олсон, олоогүйг харъя. Өөрийнхөө артелийг... “Үүрийн гэгээ” гэж нэрлэе. Яагаад гэвэл бидний цусаа урсгасан шинэ амьдрал хөдөлмөрчин ард түмний төлөө эхэлж байгаа юм” гэж ярьсан.

	Тэгэхэд Марья ямар алтан чулууны тухай ярьсныг цөөхөн хүн ойлгосон. Артельд ч цөөхөн хүн элссэн юм. Марьягийн хажууд хамт партизанчилж явсан ядуучууд, гуйлгачид цугларсан.

	Энэ нь хорин он шиг санагдана. Тийм ээ, хорин он. Хавраас эхлээд газраа хагалж, тариа тарьсан. Тэр жил шиг тийм их газар хэзээ ч тариа тарьж байгаагүй. Филька Меньшиков тосгоноор тэнэж: “Одоо өлссөн хүмүүс цөмийг цөлмөж, хуурайлна... тэгээд... ялгадас нь багтахаа байна” гэж шүд зуун ярина. Шаар чинь зөвхөн шүд зуугаад ч зогсоогүй, сэмхэн нууцаар хөнөөнө. Удалгүй тэр бид хоёрын охиныг хэн нэг нь худаг руу түлхсэн байхгүй юу. Шөнө би гудамжаар явж байтал худгаас уйлагнах чимээ сонсогдлоо. Хүүхдүүд нохой хаячхаж дээ гэж бодлоо. Хүйтэн хар нүх рүү өнгийснөө цааш алхлаа. Гэтэл “Охиныг минь хараагүй биз?” гэсээр Марья айл айлын цонх тогшин мухар гудамжаар гүйж явахыг харлаа. Ямар нэгэн хүч намайг эргүүллээ. Гүйж явахдаа зүрх зогсож байгааг сонслоо. Худаг руу гүйж очин олсноос нь татвал зөвхөн худгийн амыг дэлдэв. Олсны ороолдоо гармагц доош нь шидэж өөрөө түүгээр гулслаа. Алганы мах золтой ясандаа хүрсэнгүй хуурлаа.

	Охин усанд уначхаагүй байсан нь гайхалтай. Хашлага нь гүвгэр байсан юм уу, эсвэл ялзарч сэтэрсэн байснаас охин зуурч усан дээр тогтжээ. Үхсэн хүнийх шиг болсон түүний хүйтэн биеийг тэвэрч аваад хашхирлаа...

	Бид хоёрыг яаж татаж гаргасныг санахгүй байна. Охин хоёр долоо хоног халуурч дэмийрэн байснаа сэхэж эхэллээ. Марья энэ хоёр долоо хоногт буурал болов.

	Би энэ бүх хугацаанд тэднийд байлаа. Охин Марья хоёрыг арчиллаа. Охиныгоо эдгэрэхэд Марья:

	— “Чи яагаад манайд хүрээд ирсэн юм бэ?” гэж асуув.

	Уй гашуу далд орж, ой той, бодол санаа нь муудсан нь тодорхой ажээ.

	Түүнд бүгдийг хэлээд:

	— Яавал ч яа, танайд үлдэнэ. Та хоёрыг гар дээрээ өргөж явах болно гэв.

	Марья толгой сэгсэрч:

	— “Анисим аа, эмэгтэй хүний уй гашууг битгий ашигла. Хагас сарын дараа ирээрэй. Би жаахан бодоодохъё...” гэж хэлэх нь хэллээ.

	Филька надтай нэг тааралдаад:

	— “Марьягийн орчим эргэлддэг бол оо юу? Тэд чинь авгайгаа хамтран хэрэглэдэг гэлцдэг. Тэгэхээр чи зах зухаас нь ч гэсэн...” гэж сонирхов.

	Эн түрүүнд түүний пэмбэгэр уруулыг нь тас цохимоор санагдсан боловч гэнэт миний толгойноос ул хүртэл зэрвэсхийж:

	— “Байзнаарай. Марьягийн охиныг худаг руу чи хаясан юм биш биз дээ?..” гэлээ.

	“Хэ... үүнийг чинь, хэрвээ наманчилсан бол бурхан, бас хар лам л мэдэж байж магадгүй... Хэрвээ живчихсэн бол их гарз биш ээ. Одоо тэд артелийн үйлдвэрлэл явуулж байгаа, дахиад удахгүй төрүүлнэ” гэж Филька жуумалзан хэлэв.

	Би сүлжмэл хашааны шон суга татаж авлаа. Цохисон бол Филька агшин зуур талийгаач болох байсан сан... Марья хүрч ирээд хүнд шийдмийг гараас булааж авав. Тэгээд хэн нь ч үг дуугарсангүй, бид тал тал тийшээ тарж явлаа.

	Харин хагас сарын дараа Марья дээр хэлэлцээ хийхээр очлоо. Тэр намайг ширээнд суулгаж цайгаар дайллаа.

	“Анисим аа, би бүгдийг олон янзаар тунгаалаа. Би чамд ямар хайртай байсныг чи мэднэ. Би гинжтэй нохой ууртаа бачимддаг шиг л хайрандаа тэгж бачимддаг байсан... Гэвч голын ус хайрдах шиг миний бүх юм хатсан. Би хуурай элсийг хэдэнтээ малтсан, хаа нэгтээ нойтон юм, жаахан чийгтэй элс ч байж магадгүй гэж бодсон... Байгаагүй. Тэр хайр зургаан сарын хорин есөнд нулимстай минь хамт гоожчихсон юм уу, баавгай түүнийг хэмхэлчихсэн юм уу, мэдэхгүй... Эсвэл хайр минь чиний тээрмээр худалдагдахгүйн тулд элсэнд ширгэсэн ус шиг алга болчихсон байж болох юм...” гээд Марья босож охиныхоо гараас барьж цээжиндээ наагаад:

	“Хайрыг худалдаж болдоггүй, худалдан авч болдоггүйг тэгэхэд чи яагаад ойлгож чадсангүй вэ! Хайрыг хүчээр авч болохгүй. Түүнийг зүгээр өгдөг юм” гэж шивнэв.

	“Марья, би хүлээе дээ... Хожим... магадгүй” гэж би дуугарлаа.

	“Хүлээ л дээ. Гэхдээ юу л бол доо. Би хоёр удаа тийнхүү элс ухсан шүү дээ. Он жил өнгөрөхөд эрэг нурж, хожим нь хаагуур гол урсаж байсныг тааварладаггүй...”

	...Тэгээд өвгөн нулимснаасаа огтхон ч ичсэнгүй уйлав. Өвгөний булингартсан нүднээс болор шиг цэвэр, тунгалаг нулимс дусал дуслаар бөмбөрлөө. Тэр нулимс хэчнээн тунгалаг байсан нь Петр Ивановичид хачин жигтэй, ер бишийн юм шиг санагдав. Өвгөний энэ нүднээс булингартсан нулимс гарах ёстой юм шиг түүнд бодогдсон ажээ.

	Гэвч тэр даруй хүний нулимс дандаа булгийн ус шиг цэвэр, тунгалаг байдаг байх, яагаад гэвэл хүнд байдаг хамгийн нандин гэрэлт юманд нулимсаа гаргадаг гэж бодлоо.

	Тэр зангирсан нулимсаа залгив.

	Өвгөн мойногор хуруугаараа нүдээ арчин:

	— Би Марьягийнхаас гарлаа. Нар харагддаггүй. Яах бил ээ? Ууж байсан шигээ уух уу? Марья салахдаа над яагаад ч гэсэн амьдралаа бод, артельд заавал ор гэсэн зөвлөгөө өглөө. Би хувийн аж ахуйтан байсан юм. Яагаад тэрийг чөтгөр л мэдэх байх. Нуух юм юу байх вэ, Колчакийхантай ч, партизануудтай ч ууж байлаа. Аль аль нь яагаад намайг цааш нь харуулчхаагүйг мэдэхгүй байна. Олхиогүй архичин гээд тоогоогүй юм уу. хувь тавилан ийм л байдаг байна шүү.

	Би Марьягийнхаас гэртээ сажилж ирээд аяга дүүрэн архи хийж гартаа барилаа... Тэгснээ босго руугаа шидлээ. Шилтэй архиа ч шидлээ. Дөрвөн өдрийн турш шилний өрөвдөлтэй жингэнэсэн дуу чихнээс салаагүй шүү.

	Тав дахь өдрөө сэхээрлээ. Филька Меньшиков зүгээр орхихгүй, Марьяг хаа нэгтээ цааш харуулна, түүнийг хамгаалах хэрэгтэй гэсэн бодол төрлөө.

	Тэгээд би түүнийг хамгаалах боллоо. Түүний алхам бүрийг ажиглаж, хэзээ босдог, артелийн ажлаар хаашаа явдаг, үдэш хэдийд унтахаар хэвтдэг, өглөө босоод хамгийн түрүүнд хаашаа явдгийг мэддэг байв. Бүгдийг би мэднэ. Харин хамгаалж чадаагүй... гээд нүдэнд нь дахин нулимс гүйлгэнэхэд өвгөн яаран гараараа арчиж:

	— Өгүүлэгчийн толгойд архины ааг гарна гэж би хэлсэн шүү дээ. Чи уучлаарай, цааш нь чадашгүй нь ээ... гэхэд нь,

	— Цааш нь би мэдэх юм шиг байна... Захар ярьж байсан юм. Анисим Семенович, баярлалаа гэв.

	— Марья гэж ийм л хүн байсан юм даа... Дараах хавар нь түүний булшин дээр би бяцхан улиангар суулгасан юм. Тэнд том, гүнзгий ан цав байсан болохоор ургана гэж бодсон. Тэгээд ургасан. Салхи юм уу, хүүхдүүд хугалчихна гэж би дандаа айдаг байлаа. Үгүй ээ, салхинаас хамгаалж би гадас шааж, ишийг нь даавуугаар уясан юм. Харин тэр үед хүүхэд битгий хэл том хүн ч тийшээ очихоос айдаг байлаа. Ганцхан Захарка очдог байсан... гээд Анисим бүгдийг ярив уу, юм орхичхоогүй байгаа хэмээн нэхэн санах мэт бодлогошров. Тэгснээ:

	— Ийм л байна... Түүний болон миний тухай чи өөрөө сэтгэ. Намайг бол орхиж болно, харин Марьягийн тухай санаж яв... За, за явж үнээнүүдээ харъя... гэж яриагаа дуусгав.

	Анисим ширээн дээрээс сав суулгаа хураахад, Петр Иванович дуугүй, бодлогошрон сууна.

	— Анисим Семенович, уучлаарай, Марьяг хэн... Филька юу?

	Өвгөн сав суулга хажигнуулснаа суудалдаа сууж, гараараа хацраа тулан:

	— Өөр хэн байх вэ... Тэр жилээ Марья түүнийг донсолгосон юм. Тэгэхэд орчин тойрны тосгоноор нударганы хөрөнгийг хураах тухай яриа гараагүй байсан юм, харин колчакуудтай нийлж хэрэг мандуулж байсан хүмүүсийг хувцсаар нь таньж өнхрүүлж байлаа. Филька хэрэг мандуулаад зогсоогүй буугаар тоглодог байсан юм. Бас дараа нь хэн охиныг нь худагт хаясныг Марья гадарлажээ... Тэгээд тэр тэсэж чадсангүй. Хүн болсон хойно яах вэ, партизан байсан хүмүүсээ цуглуулж түүнийг далангийн хажууд отжээ. Дараа нь хууль бус, дураараа дургилаа гэцгээж байсан... Хийдэг юмаа хийчихсэн байлаа. Чингээд Марья яг үүрээр алга болсон байв. Тэр, Филька л түүнийг... гэхэд нь,

	— Филька гэдгийг хаанаас тодорхой мэдсэн юм бэ? Большаков ч мэдэхгүй байна лээ... гэв.

	Анисим түргэн боссоноо, харцаа буулгаж:

	— Харин энэ нь надаас өөр хэнд ч тодорхойгүй байсан байж болно. Би мэдэж байна. Филькагийн авсан өнөөх хутга... гээд Анисим босож нөгөө тасалгаа руу явлаа. Тэгээд эргэж ирэн: — Тэр хутга нь энэ байгаа юм. Би Марьягийн охиныг газраас гаргаж байхдаа хясаан дээрээс олсон юм... гээд Смирновын өмнө ясан бариултай хүнд фин хутга тавилаа.

	Петр Иванович хутганд гар хүрч зүрхлэхгүй хэдэн минут дуугүй ширтлээ. Ясны хооронд дөрвөн үе зэс хавчуулсан бариултай ажээ.

	— Гэвч... Анисим Семенович, яагаад та Филька алсныг хэнд ч хэлээгүй юм бэ?

	— Хэлээд яах юм бэ? Юуны тулд вэ? гэж Анисим хоёр дахин асуугаад, — Хэрвээ Филька дахиад хүрээд ирвэл... Эсвэл түүний дүү Демид... гэхэд нь:

	— Ингэхэд тэр Филька хаачсан юм бэ? Түүнийг манаж байсан пингээс яаж оргов оо? гэхэд,

	— Би яаж мэдэх юм бэ! гээд өвгөн ууртай шуухитнав.

	Тэгээд хутгаа авч нөгөө тасалгаа руу аваачаад, эргэж ирэн дээлээ эгэлдэргэлдэв. Петр Иванович ширээ тохойлдон хөдөлгөөнгүй сууна.

	— Хүний амьдрал аа гэж, балар тайга шиг, зарим газраа бүр ширэнгэ шиг гэж өвгөн хэлэв. Тэгээд гэнэт ямар ч холбоогүй мэт: — Гагцхүү жаахан хугацаа хэрэгтэй, Митька шаарыг би ямар ч байсан нэвт харна... Миний муу малгай хаашаа алга болчхов оо? гэж нэмж хэлэв.

	Шатров малгайгаа хайж олоод өмсөж, сайн бүчлээд таягаа авлаа.

	— Устин Морозов буюу Фрол Кургановыг нэвт харж... болох уу? гэж Петр Иванович асуулаа.

	Лав духдуулсан малгайны дороос Анисимын нүд гялалзаж жаахан азнаснаа:

	— Яагаад болохгүй байх бил ээ? Хэрвээ яарахгүй яривал хүн болгоныг болно гэж хариулав.

	— Тэгээд яаж? гэхэд,

	— Яаж ээ?! гээд Анисим инээмсэглэснээ тэр даруй больж, — Чулуун дээр ургасан нарс шиг өөр хүн... Мод юун дээр ургадаг бил ээ? Хэмээн гайхах явдал байдаг. Юун дээр ч ургаагүй юм шиг байдаг мөртөө ургаж л байдаг. Тэгэхээр түүний үндэс шим тэжээл авдаг давхарга хүртэл хол тэмүүлсэн байх нь ээ. Тэр үндсийг хүртэл ухвал цөмийг ойлгоно доо... Тэгэхээр чи явах юм уу? гэв.

	— Одоохон гээд өвгөний үгийг бодон Смирнов санамсаргүй хариулснаа:

	— Ямар ч гэсэн найман цагийн галт тэрэгнээс хоцорчихсон байна... гэхэд,

	— За дураараа л бол. Явбал хаалгаа оньслоорой, тэгэхгүй бол салхинд нээгдчихнэ гэв.

	Анисимыг явахад Петр Иванович хөдөлгөөнгүй суусан хэвээр үлдлээ.

	Тэр ч байтугай гаднаас бөөн жавартай Ирина орж ирэн алчуураа тайлахад хүртэл хөдөлсөн ч үгүй, эргэж харсан ч үгүй.

	— Петр Иванович! хэмээн туслахад бэлхэн бүсгүй түгшингүй дуугарав.

	— Ирочка, зүгээр ээ. Би яагаа ч үгүй байна.

	— Ёх гээд бүсгүй сэтгэл амарсан байртай санаа алдан, алчуур, дээл эсгий гутлаа тайлав. Нойтон хөлдүү гутал нь шалан дээр чулуу шиг тогхийнэ.

	— Харин би бүр айчихлаа. Та хамтралуудаар яах гэж явж байдаг юм бэ? Та чинь хүмүүст тэртэй тэргүй маш их юм хийсэн хүн шүү дээ... гэв.

	Ирина пийшин дээрээс хуурай ноосон оймс авч мухар сандал дээр суун өмсөөд дулаанд хөлөө савлав.

	— Охин минь, нааш ир гэж Петр Иванович гэнэт хэлээд, — Миний өөдөөс хараад суу. За тэгээд суу... Яах гэж явж байгаа юм бэ гэв үү? гээд дуугүй болсноо, — Би нэг хүүхнийг мэдэх юм. Тэр чамтай маш төстэй. Тэгээд нэг удаа хорвоо дээр жирийн сайн хүн маш олон, сониуч нь маш цөөн байх юм гэсэн билээ гэсэнд,

	— Сониуч аа? гэж Ирина лавлав.

	— Сониуч хэмээн Петр Иванович батлаад, — Тэр юу гэх гэснийг нь би удаан ойлгож чадаагүй юм. Тэгээд хожим ойлгосон... Юу гэж ойлгосон гээч. Бидний дээр цахилгаан чийдэн асаж байгааг харж байна уу? Зун бүр Светлиха голын тэртээ тариан түрүү найган шуугьж байна. Бас мөдхөн алс холын сүүмэлзэх од руу хүчирхэг сансрын хөлөг ниснэ. За байз... Чамд юу гэж хэлмээр юм бэ дээ? Хэрвээ зарим нэгэн хүн хүн төрөлхтний жирийн онцлог болсон сониуч зан эзэмшээгүй байсан сан бол чийдэн ч асахгүй, тариан түрүү ч шуугихгүй, одот ертөнцийн гүн рүү хэзээ ч нисэхгүй байсан бил ээ. Жишээлбэл нэг хүн яагаад жирийн шилийг онцгой аргаар өнгөлж зүлгэхэд юмыг томруулдгийг сониучирхан дуран авай бүтээжээ. Нөгөө нь яагаад шувуу агаараар нисэж байгааг сониучирхан онгоц бүтээжээ. Гурав дахь нь дайсагнасан нийгэмд амьдарч байгаа тохитой томоотой эмэгтэй хүний сэтгэл санаанд юу болж байгааг сэтгэлийн өнцөг булан бүрд нь шагайн харж төсөөлөхийг хичээн тэр үзсэн харсан бүхнээ ном болгожээ. Тэгээд тэр ном хүмүүст дуран авай, нисэх онгоц шиг, магадгүй түүнээс ч их ашиг өгчээ. Одоохондоо дэлхий дээр жирийн хүмүүс нь хэтэрхий олон, тэр ном, онгоц, дуран авай бүтээсэн гурав шиг сониуч нь хэтэрхий цөөн байна. Гэвч тийм хүмүүс улам улам олон болно. Мөдхөн тэд маш олон болно. Цөмөөрөө тийм болох цаг ч ирнэ. Тийм цаг түргэн ирүүлэхийн тулд хүн болгон сониуч байхыг хичээх ёстой. Тэгээд би хичээж байгаа юм. Тэгээд л би хорвоо дээр юу болж байгааг явж үзэж, харж сонсож байдаг юм. Харин би юу ч зохион бүтээгээгүй, ном бичээгүй нь гай биш ээ. Юм зохион бүтээх, ном бичихэд их авьяас билиг хэрэгтэй. Над авьяас байхгүй, гэвч явж харж, үзэж амьдрах сонин байдаг...

	Ирина алгаараа эрүүгээ тулж Петр Ивановичийг гайхаш, бодол хосолсон насанд хүрсэн хүний ухаан тэлсэн дүрлэгэр нүдээ бүлтийлгэн ширтэнэ.

	
АРВАН ЕСДҮГЭЭР БҮЛЭГ

	Агтын хашаанд хэн ч байсангүй. Агтын байрны орчим арлыг нь ийш тийш харуулан тавьсан чарга байх бөлгөө. Смирнов тэдгээрийн дэргэд хавьчин байснаа агтын халуу дүүгсэн бүгчим байранд орлоо. Морьд өөр өөрийнхөө сүрэгт өвс идэж, тургина. Зарим нь модон шалан дээр туурайгаараа цавчлахад адраас хөвөн мэт хөнгөн хүүрэг бутарна.

	— Энд хүн байна уу? гэж Петр Иванович чанга асуулаа.

	Хэн ч хариу дуугарсангүй, харин ойролцоох сүргийн азарга хүзүү сунган Смирновыг солонгорсон шилэн нүдээрээ харлаа.

	“Хожимдчихжээ. Фрол агтдаа өвс өгөөд өглөөнийхөө цайг уухаар гэр өөдөө явчхаж” гэж Петр Иванович бодлоо.

	Тэр Кургановыг хүлээхээр шийдэж, агтын байрны булан руу, нигшсэн өвс дэвссэн газар очиж хэвтэв.

	Энд, буланд бүр харанхуй, бүгчим байсанд Смирнов босох гэтэл агтын байрны орчим хэн нэгний хөлийн чимээ ч гарч энэ үеэр:

	— Өнөөх чинь хаана байдаг байна? Нэг их ноён шиг хүлээ гэснийг нь яана, ойлгож байна уу... гэх дуу гарлаа.

	Тэгээд дуугүй болсноо өнөөх дуу (Устин Морозовын дууг Петр Иванович танилаа):

	— Одоо чинь нохой руу саваа шидсэн ч даргад загнуулна. Өртөө хүртэл явган явсан ч үхэхгүй. Замын хагаст үхсэн ч нэг их гайтай юм биш гэж нэмж хэлэв.

	Устинд Фрол Курганов:

	— Чамд явахад гуниглаад байх юу байна? Андрон ч юм уу, өөр багачуудын хэн нь ч хүргээд өгнө гэж хариулав.

	Ихэд бодлогоширсон Петр Иванович одоо юу сонсоогүй мэт босоод мэндлэх, эсвэл Устин Курганов хоёрыг агтын байрнаас гараад явахыг хүлээхийн алиныг мэдэхгүй байв. Хэрэв тэгвэл өртөө рүү явган явна...

	Ийнхүү бодлого болж байтал Фрол, Устин хоёр агтын байранд орж ирлээ. Амгайвч харжигнах нь нэг нь хананаас хазаар авч байгаа бололтой. Дараа нь Фрол:

	— Шуламс аа, байз гэм... За болно, дан гуурс үлдчихэж, тэгэхдээ ялзарсан шүү гэж дуугараад мориныхоо хондлой дээр алгадах сонстов.

	— Гэсэн ч чи өчигдөр сайхан өвс авчирсан гэж Устин хэлбэл Фрол юу ч хариулсангүй.

	Дараа нь Устин янжуурынхаа ишийг нулимахад хэрхэн шажигнан унтарч байгаа Петр Иванович сонслоо.

	— Удаан бод оо юу? гэж Устин аяархан асуулаа.

	— Юуг тэр вэ?

	— Өө, чи ойлгосонгүй! Ферм дээр өвч авчрах гэж яаж тааварлах вэ? гэж би асууж байна.

	— Би биш ээ, бусад нь л тааварласан байх.

	— Би бусдаас нь биш, чамаас асууж байна гэж Устиний дуу тамхины иш дээр нулимах мэт паржигнав.

	— Мал үхчихнэ...

	— Өө... За, за! гэж Устин хүйтэн уянгалуулав.

	— Чи ч гэсэн авчирна шүү дээ!

	— Би юу? Тэгэлгүй яах вэ, би ч гэсэн адил. Тэнэг хүн хүүхэн гуйж, ухаантанд зам заадаг.

	Модон шалан дээгүүр морины туурай тачигнах нь Курганов агтын байрнаас түүнийг гаргаж байгаа ажээ.

	Фрол Устин хоёр хашаан дотор ярилцах авч дуу нь бүдгэрэн сонсогдож Петр Иванович бараг учрыг олсонгүй.

	Дараа нь Устин дуугаа өндөрсгөж:

	— Бас Пихтовын амыг тааварлаа юу? гэх нь Смирновт тодоос тод сонстов.

	Смирнов Фрол Кургановын хариуг ойлгосонгүй, учир нь шанааны нь судас хүчтэй цохилж байв. Судас аль эртний дэлдэж байсан байж болох юм, гэвч Петр Иванович дөнгөж сая, маш нарийхан богино зүүгээр тариа хийхэд өвддөг шиг зүрх нь аяархан чимчигнэж эхлэх тэр агшинд мэдрэв. “Яадаг бил ээ? Гэр өөдөө явах уу, хамтралд үлдэх үү?” гэсэн бодол толгойд нь зурсхийлээ.

	Смирнов өндийж өвдгөн дээрээ суун хүйтэн хуруугаараа шанаагаа арчив. Дараа нь дотроо урагдах мэт хуруун дор нь амьд халуун юм дэлдэнэ.

	— Ухар, ухар! Тахал чамайг, ухраач! гэх Фролын дууг сонсож Курганов азаргаа аралд оруулах гэж ухруулж байгааг ойлгов.

	Дараагийн агшинд Морозовын:

	— хэрвээ морь аралдаа орохгүй бол хамар дундуур нь ташуураар ороолго, ойлгов уу? гэх дооглонгуй дуу Смирновт тодоос тод сонстов.

	— Устин! Устин, чи намайг битгий айлга! гэж Курганов цөхрөн гуйсан шинжтэй хашхирав.

	— Нэгдүгээрт, битгий архираад бай. Хоёрдугаарт би айлгаагүй, чамд зүгээр л зөвлөгөө өгч байна. Ороолгоод үз л дээ. Толгойгоо гэдийж ухарна... Гуравдугаарт, энэ бүгдийн талаар би чамтай нэг... тусгай ярина гэж Морозов хариулав.

	Тэгээд агтын байрны орчим нам жим болов. Устин, Фрол хоёр яваад өгчээ. Петр Иванович жаахан байгаад босож агтын байрнаас гарлаа.

	Өглөө үдшээ бодвол тийм ч дулаан биш ажээ. Наран мандах ёстой тэнгэрийн хаяанаа хүйтэнд улайсан ягаавтар зурвас тэлжээ.

	Петр Иванович тэр зурвасыг ширтсээр захиргаа руу явлаа. Тэр Фрол, Устин хоёрын хачин жигтэй яриаг санамсаргүй сонссоноо бодно. Ямар учиртай юм бол оо? Захарт бүгдийг заавал ярих хэрэгтэй. Гэвч Морозов, Курганов хоёр зөвхөн өвсний тухай ярилаа гэж үү?

	Бас зүрхний багтраа хоногийн дараа юм уу түүнээс эрт түүнийг унагааж болох тул хамтралаас аль болох түргэн явах хэрэгтэйг Петр Иванович бодлоо.

	Довжооны дэргэд хөллөсөн морь уяатай байгаа захиргааны байшингаас Морозов, Курганов хоёр Смирновыг угтан гарч ирэв.

	— Өө, энэ байна! гэж Устин сайхан сэтгэлтэй дуугараад, — Бид чамайг эртний хүлээж байна. Арван цагийн галт тэргэнд амжихын тулд түргэлье. Өөрөө хүргэж өгье, өөр хүн алга гэхэд нь,

	— Би... Санаа зовж яах нь вэ? гэв.

	— Чи яаж байгаа юм бэ? Өвчин тусаагүй биз дээ? гэж Устин Смирновын яриаг дуусгалгүй асуугаад хар нүдэнд нь хиймэл биш түгшүүр цалгив. “Агтын байрны дэргэд: “Өртөө хүртэл явган явсан ч үхэхгүй?” гэж ярьж байгаагүй бил үү, ямар чөтгөр вэ” хэмээн Петр Иванович өөрийн эрхгүй эргэлзэв.

	Фрол Курганов Смирновыг анхааралтай ширтсэнээ эргэлээ. Харин Устин түрүүчийн адил талархангуй инээмсэглэж:

	— Одоохон би дах аваад ирье. Зэгсэн хүйтэн байна шүү, хатгаа авчихна. Би одоохон гээд гэр өөдөө түргэн явлаа.

	Фрол Курганов Смирновыг дахин харснаа салах ёс гүйцэтгэлгүй нөгөө тийшээ явлаа.

	— Фрол Петрович! гэж Смирнов дуудав.

	Курганов асуунгуй эргэж ирлээ.

	— Фрол Петрович... би нэг юм асуух гэсэн юм... Большаков захиргаан дээр байна уу?

	— Өглөө бригадаар явсан.

	“Өглөө” гэдэг нь дарга бүр эрт, хэдэн цагийн өмнө явсан гэсэн үг ажээ.

	— Фрол Петрович, би өчигдрийн чиний явдалд гайхсанаа хүлээе. Захар бид хоёр таныг өвсөө зах руу аваачих гэж байна хэмээн бодсон юм гэж дахин хэлэв.

	Фрол хацраа хачин жигтэй татвагануулж:

	— Залуу минь, чи худлаа хэлж байна. Гайхсан нь ч үнэн байх аа. Гэхдээ одоо түүний тухай асуух гээгүй юм шиг санагдана гэв.

	Смирнов Устин тэр хоёрын яриаг үнэхээр сонссон “Пихтовын амыг тааварлаа юу?” гэсэн нь чухам юу гэсэн үг болохыг асуухыг хүссэн авч яаж аятайхан эхлэхээ ухаарч чадахгүй байв. Гэтэл Фрол хацраа татвагануулан зогсож байснаа нэг ч үг нэмж хэлэлгүй яваад өглөө.

	— Асуух гэсэн юмаа асуугаагүйг чи хаанаас мэдсэн юм бэ? гэж Смирнов араас нь асуув.

	Курганов яаралгүй лагс алхан зогсож, эргэж Смирнов дээр ирээд талархангуй биш харцаараа түүний нүд рүү харж:

	— Эрхэм нөхөр минь, ингэхэд... гэхэд Смирнов өөрийн эрхгүй чарга руу ухрав.

	— Чи намайг битгий айлга, би дөлгөөн, найртай хүн гэж Фрол аяархан дуугарснаа, уруул нь инээмсэглэх төдий болж, — Би их юм мэднэ, ойлгов уу? Жишээлбэл эндэхийнхэн цөмөөрөө над дургүй, бас чи ч дургүйг мэднэ... гэв.

	— Энэ чинь тийм их зүйл биш ээ. Үүнийг чинь ойлгоход ухаан хэрэггүй гэж Петр Иванович эрс хэлэхийн зэрэгцээ ингэж хэлсэндээ харамсав.

	— Ухай гэж Фрол зөвшөөрөнгүй толгой дохиод, — Гэвч миний хувьд хангалттай. Бас намайг хэн болох, юу хийдгийг мэдэхийн тулд миний сэтгэлийн аль талаас нь орж хэмжих вэ? гэж намайг аль эртнээс хойш эргэлдэж байгааг би мэднэ. Яагаад хүйтэн харцаар харж байна вэ? Үнэн үү?

	— Үнэн. Тэгэхээр нэгэнт ийм яриа болсон хойно би ганцхан чамайг биш бас өөр хүмүүсийг сонирхдогоо хэлье гэж Смирнов хэлбэл,

	— Тэгэлгүй яах вэ! Мэднэ! Жишээлбэл тэр Морозовыг сонирхдог. Тийм үү? гэж Курганов яриаг таслав.

	— Бас үнэн хэмээн бодъё...

	— За ингэхлээр... Чиний хэлдгээр нэгэнт ийм яриа болсон хойно хожим цаг үрэхгүйн тулд ийм асуултаар дахиад надтай хэзээ ч битгий ярь, ямар ч атугай би чамд юу ч хэлэхгүй гэдгээ хэлье. Ойлгов уу?

	— Фрол Петрович, ямар ч байсан би нэг асуулт тавья. Магадгүй эцсийн асуулт ч байж болох юм. Хамтралд хамгийн хүнд хэцүү үед өөрийн гурван центнер өвсийг артелийн фермд сайн дураараа авчирч өгсөн тухай сонинд тэмдэглэл бичиж болох уу? Илэн далангүй хэлэхэд би ийм өгүүлэл хэвлэхийг нэг их хүсэхгүй байна хэмээн Смирнов ярилаа.

	Фрол Курганов Смирнов руу сөрвөсхийснээ, хүйтэнд омголтсон уруулаа нээж:

	— Хэрэггүй гэв.

	— Яагаад? Хаана ч юм, хэн нэг нь чиний тухай сайнаар бодог л дээ. Сайнаар хэлүүлэх юмтай байсан ч эндэхийнхэн бодохгүй...

	— Чиний талаар үзэн ядах үүднээс бодож байвал над таалагддаг байж болно гэж Фрол гэнэт бодлогошронгуй аяархан хэлээд, өөр тийш харснаа чангаар,

	— Над зөвхөн дургүйгээр барахгүй үзэн яддаг байвал таалагддаг бол яах вэ? Намайг үзэн яддагийг мэдмэгцээ би санаа амардаг байвал яах вэ? гээд хариу ч хүлээсэнгүй зугуухан эргэж явлаа. Харин Петр Иванович яагаад ч юм, Курганов зогсож, эргэж ирэн, ямар нэг юм хэлнэ гэдэгт итгэж байлаа.

	Фрол үнэхээр гурав дахиа эргэн ирлээ. Гэвч хэлсэн үг нь Смирновын огт бодоогүй үгийг хэлэв:

	— Чамайг Морозов яагаад өөрөө өртөөн дээр хүргэж өгөх гэж байгааг би бас мэдэж байна.

	— Яагаад тэгж байгаа юм бол оо? гэж Петр Иванович болгоомжлов.

	— Чи айсны хэрэггүй, тэр чамайг алчихгүй гээд Фрол мушилзаж, түргэн түргэн алхсаар булан тойрч далд орлоо. Фролын инээмсэглэсэн, үгүйг Петр Иванович мэдсэнгүй.

	Устинийг дах аваад эргэн иртэл Смирнов Кургановын сүүлчийн үгийг бодсоор байлаа. “За, за харж байж болъё, над сонин байна” гэж Петр Иванович шийдлээ.

	— Май, өмсчих. Тэгээд давхия. Манай морь сайн морь. За суугаарай гээд Морозов дахаа дэлгэв.

	— Одоохон. Арван цагийн галт тэргээр явлаа гэж эхнэртээ утасдаадахъя гээд Смирнов захиргаа руу түргэн орлоо.

	Гурван минутын дараа довжоон дээр гарч ирээд Морозовыг чарга дээрээ жолоо барин сууж байгааг харлаа. Морь нь үнэхээр сайн ажээ. Хөдөлмөгц л хатирч тосгоны захад түргэн гарчээ.

	Талхлагдаагүй зам шулуун бөлгөө. Үзэж хараагүй том наран дөнгөж мандан тэнгэрийн хаяанаас хараахан салаагүй ажээ. Нар энэ замаас хоёр гуравхан километрийн түрүүнд яваа юм шиг Петр Ивановичид санагдана. Одоогийн тэдний явж байгаа энэ газар нар хоёр - гурван минутын өмнө байж, бөөн манарах тоос босгосон нь цасанд дарагдсан тариан талбай дээр зугуухан сууна.

	“За, чиний зорилго юу вэ?” гэж Смирнов цаг үргэлж бодон, Устинийг сэмхэн ажиглан асуултыг нь хүлээнэ.

	Морозов ташуураа даллан, нүдээ бараг анин сууна. Тэр тавих асуултаа нарийвчлан бодож байгаа юм уу, эсвэл зүгээр л өөрийнхөө зорчигчийг мартаж зүүрмэглэж яваа юм уу алин болох нь үл ойлгогдоно. Тийм бол түүнд ямар ч зорилго алга аа...

	Тэгтэл түүний дуу гэнэт цуурайтаж:

	— Манай хясааг яагаад Алтан чулуу гэснийг чи сонирхож байгаа гэсэн байх аа? гэж асуув.

	— Тийм ээ... хэн хүнээс асууж л байсан.

	— Хэнээс тэр вэ?

	— Тэр Анисимаас.

	— Тэгээд юу гэж байна? гэх Устиний дуу хамгийн жирийн хайнгадуу байх ажээ.

	— За яах вэ... Цуу үг гацуураас ургадаггүй, цуу яриа тэнгэрээс буудаггүй гэлцдэг байх аа гэж Смирнов ямар ч атугай тодорхой биш хариулав.

	— Үүнийг чинь юу гэж ойлгох болж байна?

	— Мэдэхгүй. Тайлбарлаагүй.

	Устин Морозов өнөөх л байдлаараа нүдээ хагас анин сууна. Тэр асуулт тавьчхаад түүнийгээ мартаж өөр ямар нэгэн бодолд дарагдсан мэт ажээ.

	— Би чамд тайлбарлаж өгөх үү? гээд Устин мэгдсэн байдлаасаа гарч, тэд хажуугаар нь явж байгаа хясаа руу ташуураараа зааж, — Хараач... гэв.

	Нар гийгүүлсэн хясааны чулуун хана шаравтар туяагаар туяарна. Петр Иванович ийм байхыг нь олонтоо харсан бил ээ. Ялангуяа зун, намрын өглөө ийнхүү гоо үзэсгэлэнтэй удаан байдаг бөлгөө.

	— Хараач гэж Устин дахин хэлээд, хясаа өдөр бүр туяа татуулдаг тухай, чулуун хадны дор булсан эрдэнийн тухай домгийг ярьж гарлаа. Петр Иванович энэ бүгдийг хэдийгээр мэдэж байсан авч яриаг нь тасалсангүй.

	Хясаан дээр оршуулсан Марья Вороновагийн тухай Устин ярилаа.

	— Тэгээд л хясааг “Марьягийн” гэж нэрлэдэг байх. Гэвч Марья гэж хэн байсан, ямар хүн байсныг би яг мэдэхгүй. Би эндэхийн хүн биш, намайг ирэхээс бүр өмнө болсон юм гэсэн.

	— Чи чинь хаанах нутгийн хүн байна даа?

	— Би юу дээ? гэж Морозов эргэж харалгүй лавлан асуув. Тэгэхдээ Смирновын дөнгөж асуумагц лавлажээ. Хэрвээ зуун хүнийг Устинийг ажигла гэсэн бол энэ агшинд цөм ингэж хэлэх байсан биз ээ. Гэвч Петр Иванович ганцаараа зуун хүний төлөө Морозовыг онцгой ажиглажээ. Чухамхүү иймээс яг шууд биш, хором ч хүрэхгүй хугацаанд лавласныг ажиглажээ.

	— Би хуучин Тверийн хошууны Осокино тосгоны хүн. Хэрэв нууц биш бол чи хаана төрсөн хүн бэ? гэв.

	— Усть-Каменка гэдэг тосгон байдаг юм гэж Петр Иванович дуугараад дуугүй болов, учир нь энэ хоромд шар тугалын арьсан малгай хөдөлж, зугуухан эргэж эхлэв. Эргээд огт хөдөлгөөнгүй болсноо буцаад эргэв.

	Петр Ивановичийн зүрх юунаас болсныг бүү мэд хатгалаа. Хамгийн аймшигтай нь зүрхний цохилт болгонд маш нарийхан хүйтэн зүү шаах шиг болно. Ийнхүү зүрхний багтраа эхэлжээ.

	— Чи тэр тосгоныг германчуудаас чөлөөлсөн гэсэн байх аа? хэмээн Морозов бүгтхэн асуулаа.

	— Би юу ч яриагүй.

	— Яалаа гэж дээ, зун бороо ороход захиргаан дээр хүлээж байх үед яриа биз дээ. Би санаж байна... Болзоот бүсгүй чинь бас тэнд...

	— А-а... Чөлөөлсөн... гэж Смирнов өвчиндөө ярвайн дуугарав. Тугалын малгай дахиад л эргэв. Гэвч Морозов энэ удаа Петр Ивановичийн нүд рүү биш хойноос тэрэг чарга явж байгаа эсэхийг харах мэт түүний мөрөн дээгүүр хол харжээ. Тэгээд хуучин байдалдаа эргэж орлоо.

	Смирновын зүрх жаахан гайгүй болох шиг болоход алчуураа гаргаж нүүрнийхээ хөлсийг арчаад:

	— Бидний хойноос хүн давхиж явна уу? гэж асуув.

	— Энд хэн давхих вэ? Чоно л үржсэн дээ. Гэхдээ шөнийн цагаар эрхэлдэг юм гэж Морозов хариулаад, жуумалзлаа муухан далдалж яаралгүйхэн, — Чи битгий догдол, зүрх чинь нэг л биш дээ... ярвайж байхыг чинь харж байна. Ийм зүрхийг гамнах хэрэгтэй... гэлээ.

	Гэвч Смирнов биш, Устин өөрөө л догдолжээ. Тэр улаан цог өвөртөлсөн мэт агдайж өрвийн хэдэнтээ хойшоо харлаа.

	Смирнов ч бас эргэж харав. Холын хол зам гудайсан гөвөөн орой дээр ямар нэг юм харлах нь цанатай хүн явж байгаа бололтой.

	Биеийг нь шатаан төөнөж байгаа улаан цогийг сэгсрэн хаях гэсэн мэт Морозов богино дээлийнхээ товчийг тайлан задгайлав.

	— Хатгалгаа авчихна даа гэж Петр Иванович хэлэв.

	— Зүгээр ээ, дассан юм хэмээн Устин хариулав.

	Эргэн тойрон цав цагаан, хүйтэн тал цэлийнэ. Гурван долоо хоногийн өмнө цасан шуурга болж талаар цагаан давлагаа давлагаалж, исгэрэн шуугьж, том том цас хуйлран унаж байсныг Смирнов төсөөлөв. Харин одоо Сибирь хэзээ ч удаан хүлээдэггүй шинэ цасан шуурга хүртэл намджээ.

	“Энэ яагаад намайг өөрөө авч явав аа? Өөр ямар нэг юмны тухай ярьж магадгүй... хүлээе дээ” гэж Смирнов чарга дээр найган тасралтгүй бодно.

	Устин таван минутын дараа үнэхээр:

	— Петро, би чамаас нэг юм асуух гэсэн юм. Хүү Федорынхоо тухай... асуух гэсэн юм... хэмээн болгоомжтой дуугарав.

	“Ийм зорилготой байсан юм вий! Ганцхан үүний тулд өртөө рүү явах албагүй байж. Энэ талаар тосгонд ярьж болох л байсан...” гэж Смирнов бодон баярлав.

	Устин Смирновын бодолд хариулах мэт:

	— Тосгонд бид хоёр хоёулхнаа ярьж нэг болохгүй байлаа. Амь үрэгдэгсэд юу ч бодох юмгүй хэвтэж, амьд нь ажил үйлстэй... Чи, түүнийг үхсэн байхад нь харсан уу?.. гэлээ.

	— Үгүй, Устин Акимич, хараагүй. Федор тагнуулд явж байгаад амь үрэгдсэн юм. Тэр үед, үнэндээ бид Усть-Каменкаас холгүй байсан боловч очиж харж болохгүй байсан...

	— За, за тодорхой байна, тодорхой байна... гэж Морозов хоёр дахин толгой дохиод, — Түүний булшийг мэдэхгүй биз дээ? гэв.

	— Устин Акимич, Усть-Каменкаг авахад би хүнд шархдаж ухаан алдсан байсан юм... Хүмүүсийн яриагаар үзвэл бүгдийг бууддаг байсан нүхэнд буудсан гэсэн. Дайны дараа би тэр газар очсон, хөшөө сүндэрлэж байна лээ...

	Устин дуугүй байснаа:

	— Би тийшээ явахаар завдаад байгаа юм. Адаглаад тэр газрыг нь үзэх юм сан... гэлээ.

	Морозов жолоогоо суллан бодлогоширч, морио, Смирновыг, өөрийгөө мартсан мэт ажээ. Петр Иванович Устинд саад болохгүйн тулд хөдөлсөн ч үгүй. Тэгснээ Морозов санаа алдаж, толгойгоо өргөн жолоогоо авав. Морины хатираа нэмэгдэв.

	— Петр Иванович, би чамайг хараад Шатровын охин шиг ойлгож, ухаарч чадахгүй л байна гаж Морозов хэллээ.

	— Энэ чинь юу бил ээ?

	— За, хурдал! гэж Устин мориндоо хашхираад Смирнов руу эргэж түүнийг дахгүй сууж байгаа юм шиг тойруулан харлаа.

	— Тэгээд чамд юу нь ойлгогдохгүй байна вэ?

	— Чамд яаж тайлбарладаг бил ээ дээ? Харин чи битгий дооглоорой. Би хожуул шиг тэнэг байж болно. Чи чинь ямар хачин араншинтай хүн бэ? Үүнийг чинь юу гэж?.. Чи мөнх биш, цуу яриагаар бол бүтэн хагас жил амьдрах хүн гэнэ. Хийдгээ хийчихсэн хүн, одоо сайн тэтгэвэр аваад байж болно, гэвч... Ингэхлээр яасан их чадал вэ? Эсвэл... юуны тулд чи... ингэж байх ямар утга байна... Ээ, чөтгөр! Хэлэх үг олдохгүй байна.

	Смирнов гайхлаа, учир нь хэзээ ч ингэж гайхаж байгаагүй бил ээ. Морозов үг бүрийг бодон, түүгээрээ хайрах адил яаралгүй аяархан ярина. Морозов үнэхээр ямар нэгэн үнэнд хүрэхээр төнхөх гэж байгааг Петр Иванович мэдэрлээ. Смирнов ердөө өчигдөрхөн иеговист биш байгаа, тавьтын мунхруулагч биш байгаа гэж Морозовын талаар тааварлаж байж бил ээ! Тэр энэ зорилгоор түүнтэй хамт явлаа гэж үү дээ? Хэрвээ тийм бол Морозовт энэ үнэн ямар хэрэгтэй юм бэ? 

	Смирнов энэ бүгдийг бодон:

	— Иринка Шатрова ямар ч байсан ойлгоно... гэж би бодож байна. Тэр хараахан залуу ч гэсэн... гэхэд,

	— Хэ... Ингэхлээр би дахин төрөх хэрэгтэй болж байна уу? гэв.

	— За үгүй дээ, би энэ талаар хэлэх гээгүй юм. Чи шууд хариулж болохгүй тийм асуудал тавилаа... Харин чиний Федор ойлгож байсан...

	Устин даарсан бололтой дээлийнхээ хормойг хумьж товчлов.

	— Тийм ээ, ойлгож байсан. Сайн хүн байсан юм. Харин хэчнээн тийм сайн хүн амьдралынхаа баяр баясгаланг эдлэлгүй амь үрэгдлээ дээ. Тэгэхээр Федортой тохиолдсон тийм юм давтагдахгүйн тулд...

	— Ойлгомжтой! гэж Морозов гэнэт хашхирах шахам хорсолтой хэлээд ташуураа шуугьтал даллан морио ороолгож,

	— Э-э халцархай адасга бүр унтчихаж... Хурдал... гээд морио цогиулав. Тэгээд цогимогц нь тайвширч, өөрийг нь ташуурдан хөөсөн мэт хүндээр амьсгаадаж бүх биеэрээ түшлэгээ наллаа.

	Морозовын энэ аашинд Петр Иванович дахин хязгааргүй гайхав.

	Гэхдээ өнөөдрийн энэ гайхалт сүүлчийнх нь биш байлаа.

	Мөч хэртэй дуугүй явцгаав. Дараа нь Устин:

	— Манай Зинуха танай тэнд ямаршуу амьдарч байна даа? Зинка гэдэг чинь Никулина шүү дээ гэлээ.

	— Амьдарч байгаа. Саяхан байр авахад нь тусалсан гэж Петр Иванович хэлээд: “Юуны тулд би бүгдийг тайлбарлаж байна?” гэж харамсав.

	— Тэгэлгүй яах вэ... Сонссон, сонссон. Чамд л гай тарьчих вий дээ гэж Морозов хэлэв.

	— Юун гай вэ?

	— Сахиус минь, би зүгээр л хэлсэн юм гэж Устин түргэн хэлээд, — Тэгэхдээ би Никулинийхэн цөмөөрөө тиймэрхүү... гэх гэсэн юм, Антип өөрөө тэнэгийн дээд нь бүгдэд тодорхой. Харин Клашка л жаахан хүлээцтэй байх. Миний Федькаг хүлээсээр байгаа юм. Би хүүгийнхээ төлөө бахдалтай боловч... Илүү ч үгүй, дутуу ч үгүй хорин жил өнгөрлөө гэв.

	— Тийнхүү хүлээж байгаа нь муу гэж үү дээ?! Хүн болгон тэгж чадахгүй шүү...

	— Хүлээх ч сайн л даа. Гэлээ ч гэсэн Зинкаг сайн хараарай. Халчихвал ч хамаагүй болно доо...

	— Түүнийг яалаа гэж халах бил ээ? Тэр сайн ажилладаг юм.

	— Тийм бол ч яах вэ... Чиний л хэрэг, ойлгомжтой. Надтай хамаатай бол би холхон л байх сан гэж Устин ярилаа.

	— Яагаад тэр бил ээ? гээд Смирнов захаа босгов.

	— Өвгөн Шатровын ярьдгаар бүгдийг яаж ярих вэ дээ. Тэр хүүхэдтэй, хэнээс олсон хүүхэд вэ? Үл ойлгогдоно. Тусгай байртай болжээ. Тийм ээ... Халуун бие, цустай залуу эмэгтэй. Харин халуун биеэс холхон л байсан нь дээр дээ... хэ-хэ...

	— Чи юу ярьж байгаагаа бодож байна уу?! гэж Смирнов халаглав.

	— За, би тоглож байна даа гэж Морозов хэлээд хэдэн хормын дараа өнөөх хэ, хэ... гэдгээ давтав.

	Морь жигд хатирна. Зам талхлагдаж, энхэл донхолтой болжээ. Алсад өртөөний тосгоны анхны байшингууд харагдлаа. Тэдгээр байшин усан мандал дээрх загасны хөвүүр адил униартсан тэнгэрийн хаяаны цаанаас найгалзан хөвөх мэт бөлгөө.

	Петр Ивановичийн зүрх гэв гэнэт зүсэх адил өвдөхөд тэр дуу тавьж түрхэн зуур ухаан нь балартаж Устиний мөр лүү налснаа тэр даруй сэхээ ороход, Морозов:

	— Анх харахыг бодвол дотор чинь ялзарчихсан юм аа гээд түлхэхийг мэдрэв.

	Харин одоо түүний дууны өнгөнд нуугаагүй, илэн далангүй тавласан байдал илт сонсогдов. Агтын байрны дэргэд Фрол, Устин хоёрын ярьж байсан зүйлд Петр Иванович одоо л итгэв.

	Петр Ивановичийн нүүрэн дээгүүр том том хөлс бурзайжээ. Тэр зүүн тохой дээрээ тулан чарга дотор хэвтэж, гараа чичрэн зулрахыг мэдэрч байв. “Үүрийн гэгээ” хамтралаас гарахдаа зүрхний багтраа мөдхөн эхлэхгүй гэж итгэж байжээ. Тэгтэл...

	— Миний тухай өнөөдөр чиний хэлсэн үгийг би сонссон... гэж Смирнов өвчнөө шүд зуун тэсэж хэлээд, — Нохойн саваа шидсэн тухай... Бас замын хагаст үхсэн ч... гайтай юм биш гэснийг чинь сонссон.

	— Өө тийм бий! гэж Устин мэгдэнгүй дуугараад морио ташуурдав.

	— Чухам яагаад намайг тэгж үзэн яддагийн учрыг ер олж чадахгүй байна...

	Морозов бухимдуу хөхөрч, үгээ хольж хутган эв хавгүйхэн:

	— Чи үзэн ядах гэж ярьж байна. Тийм ч байж болно... Ер нь хэрэв тунгаавал хүн бүрийн сэтгэлд өмхий байгаа байх аа. Би тэгээд л тэр... гэв.

	Зүрх нь одоо базална. Чаргатай морь тосгоны гудамжаар хурдлан давхих боловч морь алхаж, тэр эмнэлгийн хэсэг хүртэл гурвантаа үхэж амжихаар байгаа мэт Петр Ивановичид санагдана.

	— Чи мэдэхгүй болж битгий баашил. Агтын байрны дэргэд Кургановтой ярьсан бүх яриагаа тайлбарлаач. Пихтовын аман дахь өвснийхөө арга мэхийг хэлээч. Бас: “Хэрвээ морь аралд орохгүй бол хамар дундуур нь тат” гэсэн чинь юу гэсэн үг вэ? “Чамтай онцгой ярина” гэх Кургановыг заналхийлсэн чинь ямар учиртай юм бэ? хэмээн Смирнов амьсгаадан хэллээ.

	— Тайлбарлах аа?! гэж Устин гэнэт хашхираад хамаг биеэрээ Смирнов руу эргэлээ. Тугалан малгай дор нь хар цахилгаан цахина.

	— Үгүй, харин чи чинь өчигдөр Захартай ярьснаа над тайлбарла... Одоо хараанаасаа гаргахгүй гэсэн түүний үгийг би сонссон шүү. Намайг гучин жил төнхөж, араатан шиг гэтэж байна. Ер нь намайг юунд гэтээд байгаа юм бэ? Одоо чи бас... гахай мод ухдаг шиг ухаж байна! “Чи чинь хаанах нутгийн хүн байна даа?” гэнэ шүү. Чамд ямар хамаатай юм бэ? Чамд ямар хэрэгтэй юм бэ?! Бас тэгээд Захар яриагүй, огт мэдэхгүй байгаа юм шиг байхыг нь яана... гээд Устин Смирнов руу бөхийн халуун амьсгаагаараа булав. Хар сахалд хучигдсан түүний нүүр хөндөлдөн татвалзана.

	Петр Иванович Морозовын юу гэж хашхирч байгааг ч муу ойлгож байв. Морь эмнэлгийн хэсгийн дэргэд зогслоо. Эмнэлгийн байшингийн намхан довжоон дээр цагаан халаадтай хүн гарч ирлээ. Эхнэртэй нь хамт районы эмнэлэгтэй саяхан ажиллаж байгаад, энэ намар өртөөн дээр ирсэн залуухан эмч Елена Степановна Красноваг Петр Иванович танилаа.

	Петр Иванович уруулаа цусыг нь гартал зууж, чарганаас эцсийнхээ хүчийг шавхан буулаа.

	— Ух, ух, төнх! гэж Морозов хар сахал сэгсийсэн амаараа муухай үнэр ханхлуулан түүний нүүр лүү хашхираад, — Захар насан турш ухсан... Харин чи цөмийг нь төнхөж амжихгүй гэж бодож байна! Чи амархан амжихгүй, ойлгов уу? гэлээ.

	Энэ үг бол Петр Ивановичийн сонссон сүүлчийн үг байлаа. Тэр бас Морозов дахаа хуу татан авахыг, Елена Степановна болон хаанаас ч юм нэл цан хүүрэг болсон Митька Курганов хоёр өөрийг нь эмнэлгийн хэсгийн довжоон дээр гаргаж байгааг ухаарлаа. Тэгээд зөөлөн, хуурай, халуу дүүгсэн эргүүлэгт унаж ухаан алджээ.

	Гэвч тэр эргүүлгийн ёроолд хараахан хүрээгүй байтал харанхуй сийрч түүнийг ямар нэгэн хүч дээш нь түлхэж гарлаа. Тэгтэл тэртээ холын холд, манангийн цаана эмч юм уу, сувилагч сүүтгэнэнэ. Петр Иванович цагаан халаадтай хүнээс жишүүхэн харвал нарны шаргал гэгээ бяцхан цонхны хүйтэн шилнээ тоглон наадна.

	Түүний зүрх жигд цохилж, өвчингүй... Харин хамаг бие туйлдаа хүртэл ядарсан нь мэдрэгдэнэ.

	— Би хэдэн цаг... энд удаж байна уу? гэж Петр Иванович асуулаа.

	— Ердөө л хагас цаг боллоо гэж хажууд нь сууж байгаа Митька Кургановын дуу гарлаа.

	Смирнов толгойгоо эргүүлбэл, Митька яагаад ч юм гэмшингүй инээмсэглэв. Тэр хөдлөөгүй ч ханхар мөрөнд нь угласан эмнэлгийн халаад ханарав.

	— Чи хаанаас энд хүрээд ирэв? гэж Петр Иванович гайхан асуулаа.

	— Аав л...”Замдаа юм болчих вий дээ, өртөө рүү яв...” гэсэн юм гээд Митька дахиад гэмшингүй инээв.

	— Хэн гэнэ ээ? Фрол... Петрович уу?! гээд Петр Иванович өндөлзөв.

	Митька мухар сандлаас босон харайж:

	— Та хэвт, хэвт... Тийм ээ, манай аав... Би цанаар явсан юм. Харин эмчийг хааш нь ч юм өвчтөн дуудаад явсан. Эмч над: “Чи Петр Ивановичийн хажууд жаахан сууж бай, одоо аюултай юм болохгүй...” гэсэн. Тэгээд би сууж байна гэв.

	Митькагийн дууны өнгө Смирновыг тайтгаруулав. Тэр нарны шингэн гэгээ гийгүүлсэн хөлдүү цонх руу дахин харж:

	— Галт тэрэг явчихсан уу? гэж асуулаа.

	— Арваад минутын өмнө тачигначихсан.

	— Дараагийнх хэзээ ирэх вэ?

	— Үдээс хойш ирнэ. Та хэвт, хэвт! гэж Смирновын босож байгааг харсан Митька дахиад яаран хэллээ.

	— Одоо ч зүгээрээ. Доктор зөв хэлжээ, тэр мэднэ гэж Петр Иванович Кургановыг тайтгаруулав.

	Гэлээ ч гэсэн Петр Ивановичийн хөл чичрэх ажээ. Тэр орон дээрээ жаахан суугаад утас байгаа хажуугийн өрөө рүү орж, эхнэртээ утасдаж, сонинд заавал бичих хэрэгтэй нэг ажил гараад өртөөн дээр жаахан саатах нь, үдээс хойш очно гэж мэдэгдэв.

	Митька руу эргэж ирээд:

	— Харж байгаа биз дээ, эхнэрээ залилах хэрэгтэй боллоо. Энэ сайн уу, юу гэж бодож байна? Хэмээн ичингүйрэн хэлэв.

	— За, аль юмыг тэр гэх вэ... Зүгээр ээ...

	Митькагийн хариулт Петр Ивановичид яагаад ч юм таалагдсангүй. Тэр түүнийг анхааралтай харж: “Митькагийн талаар юу гэж бодож байна?” гэсэн Анисим Шатровын өглөөний асуултыг саналаа.

	Довжоон дээр хөлийн чимээ гарахад Смирнов Митькаг мартаж, хүүхэд шиг ор луугаа гүйлээ.

	Елена Степановна орж ирлээ.

	— Митя, чамд баярлалаа. Одоо харь даа. Би эв эрүүл байна, анхны галт тэргээр явна. Одоо би яах ч үгүй.

	— Тийм ээ, явж болно гэж эмч Митькад хэлээд дээлээ тайлж, охидынх шиг богино үсээ янзалж, — Тусалсанд танд баярлалаа гэв.

	Митька болхидуу босож, биеийг нь барьсан халаадаа чангаав.

	— Алив, би чамд тусалъя гэж Елена Степановна хэлээд, — Байз, байз! гэж дуу алдан Митькаг өөр лүүгээ эргүүлж, — Та чинь Курганов Дмитрий байх аа?.. “Үүрийн гэгээ” хамтралынх биз дээ? Би таныг яагаад урьд нь таньсангүй вэ... гэлээ.

	Митька баавгай шиг хөлөө сэлгэн зогсож эмчийг дээрээс доош нь харлаа. Эмчээс эмийн үнэр ханхална.

	— За, хамтралынх болов...

	— Та намар хижгийн эсрэг тарианаас айж, тайга руу зугтсан байх аа? гээд хонин бор нүд түүнийг ширүүн бөгөөд дооглонгуй ширтэнэ.

	— Над айсан юм огт байхгүй. Харин шал дэмий арьсаа хатгуулахгүй гэж Митька тав үсээ унжуулан хэлэв.

	— Би ч гэсэн яриад байх юм алга. Алив, миний өрөөнд ор. Түргэл, түргэл!

	— Би хатгуулахгүй гэж байна шүү! гэж Митька хэлсэн мөртөө Елена Степановнаг дуулгавартай дагалаа.

	Эмчийг цахилгаан зуухан дээр зүү, шахуургаа буцалгаж байх хооронд Митька хулдаасалсан орон дээр даруухан сууж, түүний танхилхан биеийг харна. Энэ нь жинхэнэ эмч биш, хэн нэгэн охин эмч болон тоглож байгаа мэт санагдана. Яагаад гэвэл тэр маш жижигхэн болоод тэр.

	Дараа нь Елена Степановна хажуу талаараа Митька руу харан сандлын зах дээр сууж том дэвтэр дээр ямар нэг юм бичиж гарлаа. “Сандал дээр гурван ийм доктор багтана даа” гэсэн бодол Митькад зурсхийн орлоо.

	Түүний тайрсан богино үс ширээ рүү тонгойход нь үе үе гулсана. Үс нь эхлээд эрүүг, дараа нь уруул эргэлдсэн урт сормуусыг нь таглана. Митька түдэлгүй түүний мэдэгдэх төдий хамрыг нь харлаа. Эмч урт нарийхан хуруугаа үсэндээ хийж хойш болгох боловч дахин гулсана.

	Заримдаа үсээ огтхон ч анхаарахгүй ямар нэгэн юм бодож ногоон үзгээ сурагч мэт хазна.

	Елена Степановна үзэсгэлэн гоо ажээ. Митька энэ талаар бодсон ч үгүй, харин яагаад энэ тасалгаанд орж ирснээ бодон, “Хэдийд шал дэмий хатгах бол” гэж тэвчээртэй хүлээн сууна.

	Тэгээд Елена Степановна ширээн дээр үзгээ тавьж сандлаа наллаа. Налахад нь Митька гайхаж таг болов.

	Өрөөнд хөлдүү цонхыг нэвтлэн нарны бөгт туяа тусна. Тэр туяа сандлын түшлэгнээ гийж Елена Степановнад хүрэлгүй, Митькагийн хөлийн дор ягааран туяарна. Гэвч тэр сандал налмагц үс нь нарны гэрэлд орж гэнэт туяаран очирт дух, хамар, уруул, эрүүг нь алтлаг хүрээ татжээ.

	Митья энэ агшинд Елена хэчнээн гоо үзэсгэлэнтэйг ойлгосонгүй... мэдэрлээ. Мэдрээд түүнийг харахад үнэхээр эмзэг мэт харагдсанд хараагаа буулгав.

	Дээшээ хартал Елена Степановна шахуургадаа эмээ соруулж байлаа.

	— Цамцаа тайлчих гэж эмч хэллээ.

	Митька тайлж хаана тавихаа мэдэхгүй нэг гартаа пиджакаа нөгөө гартаа цамц, майкаа барьж зогсоно.

	— Цаашаа эргэ, гэхэд,

	— Над гэдэсний хижиг битгий хэл, булчин задрах тахал ч хүрэхгүй гэж Митька зөрүүд зангийнхаа эцсийг шавхан бувтнаад, дуулгавартай эргэлээ.

	Елена Степановна тариагаа хийчхээд, буцалж байгаа усанд шахуургаа тавьж:

	— За ингээд боллоо. Би ч таныг тэсэхгүй үхнэ гэж айж байлаа шүү. Хувцасла гэж жаахан дооглонгуй хэллээ.

	Энэ нь Митькад таалагдсангүй. Тэр дуугүй, яаралгүй цамцаа углаж товчийг нь удаан товчлов. Түүний харцыг мэдэрсэн Елена Степановна яагаад ч юм мэгдэж улайн цааш эргэлээ.

	— Эмч ээ, таны нэрийг хэн гэдэг вэ? гэж Митька тулган асуув.

	— Краснова гэдэг.

	— Нэл улааныг чинь харж байна. Би нэрийг чинь л асууж байна хэмээн Митька бувтнав.

	Ийм бүдүүлэг занд нь уурсаж болох байсан боловч, эмч мэгдсэнгүй.

	— Лена... Өрөөр хэлбэл... Елена Степановна Краснова... гэлээ.

	Митька түүний үгийг хүлцэнгүй сонсож хувцсаа яаралгүй өмсөв.

	— За яах вэ, Лена - Елена. Үйлчилсэнд баярлалаа. Их өвдөх болов уу? гэж мөрөө өргөн асуулаа.

	— Үгүй, нэг их өвдөхгүй гэж эмч мэгдсэн хэвээрээ гэмшингүй дуугарлаа.

	— За яах вэ, нөхөр эмч ээ, баяртай... гээд Митька өрөөнөөс гарч буланд самбай хөшигний цаанаа өлгөөтэй байсан дээлээ авч өмсөөд, Петр Ивановичид толгой дохин эмнэлгийн хэсгээс гарч явлаа.

	— Хачин залуу байна. Бүдүүлэг бололтой... За, та яаж байна даа? гэж Елена Степановна, Смирнов дээр орж ирээд хэлэхдээ хацар нь улайв.

	Бүх юм сайхан байна. Яаж ийгээд гэртээ харьчихна. Мөдхөн галт тэрэг ирнэ.

	— Та тав зургаан цаг хэвтчихсэн бол...

	— Яалаа гэж дээ, Леночка! Тэнд Вера Михайловна... бас тэгнэ

	— Мэдэж байна, Түүнд утасдах уу?

	— Чи яах нь вэ, яагаад ч болохгүй!

	— За утасдахгүй, утасдахгүй. Одоо би дахиад өвчтөний дуудлагаар явлаа. Та галт тэрэг иртэл хэвтэж бай. Галт тэргэнд би таныг суулгаж өгнө. Вагон дотор байрнаасаа битгий босоорой. Гэртээ харингуут шууд орондоо ороорой...

	Краснова явлаа. Петр Иванович орон дээр хэвтэж байхдаа өнөөдөр болсон бүхний учрыг олохыг хичээв.

	Устин Смирновоос дахаа хуу татан аваад зугтахад азарга нь янцгаан, цоройгоод жолоогоо ухасхийв. Морозов дөнгөн данган чарга дээрээ унаж амжив.

	Азарга тосгоноос гарч дөнгөж саяхан тэдний ирсэн тэр замаар сум шиг давхихад Морозов босож тэртэй тэргүй байдаг хурдаараа яваа морио галзуурсан мэт ороолгов. Азарга нь мөдхөн арлаасаа салчих гэж байгаа мэт санагдана. Тэгэхэд Морозов чарганаас үсрэн бууж хашлагаас нь барин араас нь гүйв.

	Усан хулгана болсон морь хурдаа саахад Морозов чарга дээрээ харайн гарч, жолоогоо ч авалгүй ороолгож гарав. Морио түрүүчийнхээрээ хурдалж эхлэхэд дахин газар харайж буун хойноос нь гүйнэ. Тэгээд дахин чарга дээрээ гарч ташуураа даллана...

	Ийнхүү ногоон Дол хүртэл үргэлжлэв. Устин азаргаа биш өөрөө өөрийгөө хөөх гэсэн мэт ажээ. Морь ч, Устин ч усан хулгана болж, шүдээ ярзайлган амьсгаадах зэрлэг мэт болжээ. Морь нь Устинийг чарга дээр харайн гармагц исгэрэн тачигнах ташуурдалтыг хүлээлгүй хурдаа нэмж, үе үе бүдрэн давхина.

	Устин Ногоон Дол орохын өмнө хаа нэгтээ малгайгаа гээж, сүүлчийн удаа чарга дээр үсрэн гарахдаа хөлөрсөн нойтон толгойгоороо мөргөж хөлдүү сүрлэн дээр тэрийн унажээ. Азарга нь сүүлчийнхээ хүчийг шавхан урагшаа харайлгана. Тосгоны гудамжинд тааралдсан хамтралчид, морин туурайнаас ухасхийн зайлж, гайхсан харцаа тусган:

	— Ямар галзуу шуламс вэ? Хэнийг ч дайрчхаж болно...

	— Энэ чинь бригадын дарга уу даа? Морозов шив!

	— Галзуурчхаагүй байгаа даа? Морио алах нь ээ.

	— Хаа нэгтээ архи цусалчихсан бололтой... гэлцэнэ.

	Морь агтын байрны хажууд хоёр арлаа хугалан цасанд шигдэж уналаа. Дараа нь хөдөлгөөнгүй болж, гагцхүү хамраас нь хөөсөн бөмбөлөг гарч байснаа ягаавтар шилэн бөмбөлөг болон тэр чигээрээ хөрлөө.

	— Хүмүүс ээ, Устин өөрөө амьд байдаг болов уу?! гэсээр Филимон Колесников чарга руу очиж, Морозовыг чичлэв.

	Устин хөдөлж, лүглийн бослоо. Ташуур барьсан гараа унжуулан бөгтийн зогсож эргэн тойрноо булингартсан нүдээр тойруулан харав. Тэгээд цэх болсон ч үгүй, золтой л гараараа газар самардалгүй гэр өөдөө явлаа.

	— Сахиус минь, энэ чинь юу болчихоо вэ! гэж Устин бараг унагах дөхсөн эмгэн Марфа Кузьмин дуу алдав. Марка Озеркад суугаад удаж байгаа боловч өнөөдөр хүү дээрээ зочлон ирсэн ажээ.

	— Та гудамжинд битгий тэнэ, ер нь тэгээд та хэзээ үхэх хүн бэ? гэж хаа сайгүй явдаг амьсгаа хурааж буй морийг тойрон яваа Антип Никулин хариулав.

	— Халуун усны хаалгаа л шардаж байна, тэгээд үхнэ дээ гэж Марфа хариулаад цаашаа замаараа явлаа.

	Хэрвээ Петр Иванович энэ бүхнийг харсан бол Устиний араншинд улам ч их гайхах байсан байх аа. Гэвч үхэж буй морийг тойрон бужигнах Ногоон Долын хамтралчдын адил тайлбарлаж чадахгүй байсан биз ээ.

	Тосгоны зөвхөн ганцхан хүнд л энэ нь ойлгомжтой байсан байж болох юм. Тэр хүн морь агтын байрны дэргэд үхэтхийн унахыг харжээ. Тэр хамгийн түрүүнд чарга руу гүйн ирж Устиний хэрхэн босож байгааг үг дуугүй харжээ. Тэгээд холдон яваа Морозовыг харцаараа дуугүй үдэж, эргэн тойрон шуугилдах хамтралчдыг анхааралгүй бөхийж азарганаас халуун тоногийг нь мөн л дуугүй мулталжээ.

	Гэвч энэ хүн юу ч хэлсэнгүй. Тэр ч байтугай бригадаас эргэж ирсэн Захар Большаков агтын байр луу дөхөж ирэн:

	— Энэ чинь бас юун жүжиг вэ? Хэн морь алчхав аа?! Фрол оо, сонсож байна уу, чамаас асууж байна! гэхэд ч ам ангайсангүй.

	Курганов тоногийг үүрч агтын байранд аваачив. Хамтралын даргад бусад хүмүүс бүгдийг тайлбарлав.

	
ХОРЬДУГААР БҮЛЭГ

	Устин Морозов гэртээ арай чармай гэлдэрч ирээд гал тогооны өрөөн дэх орон дээр унаж, хэдэн цаг хөдөлгөөнгүй хэвтэв.

	Өнөө өглөө сонссон чононы хорсолтой, гунигт улилт эдүгээ хүртэл тосгон даяар сонстох шиг түүнд санагдана. Эхлээд хэн нэг нь араатны саврыг зөөлөн хавчих мэт, түүнээс сулрахыг хичээн сонстох төдий ульж байснаа саврыг нь улам хүчтэй хавчихад араатан өвдөж байгаагаа мэдэрч эхлэв. Одоо түүний улилт заналхийлсэн өнгө илт ажээ. Тэр хөлөө нэг хоёр удаа чанга угзарсан бололтой. Гэвч улам их өвдөхийг мэдэрч чонын улилт хорсол заналаар дүүрчээ. Тэр улилт аажмаар хорсон архирах дуутай хослон сонсогдох болжээ.

	Гэвч саврыг нь улам улам хүчтэй чанга хавчихад сүүлнээс толгойг нь хүртэл янгинан өвдөнө. Тосгоны дээгүүр чонын жирийн нэг улилт биш, харин нэлдээ хорсон гаарсан араатны архиралт сонстоно. Чоно савраа суллахыг хичээн нэг газраа эвхрэн эргэлдэж буй бололтой. Эргэн тойрон хатуу цас, хөлдүү шороо үсрэх боловч хэн хүн саврыг нь тас атгаж түүнээс сулрахын тулд гагцхүү мушгин тасалж болох авч тэгж чадахгүй ажээ. Бүх чадал тэнхээг нь барж, хамаг биеийг нь янгинуулж буй тэр өвчин байхгүй бол араатан тас мушгиж салах л байсан. Агшин тутамд, хөдөлгөөн бүрд чадал тамир нь барагдана. Араатны тамир барагдаж байсан ч, архиралт намдсангүй. Дарханы хөөргөөр хөөрөгдсөн тайрдас төмөр эхлээд улайж, дараа нь цайрдаг шиг араатны архиралт улам улам чангарсаар байлаа.

	Чонын улилт хэзээ ч зогсохгүй, яг үүн шигээ насан турш, бүтэн жил, өдөр шөнөгүй, өглөө үдэшгүй араатны дуун тосгон даяар дуулдах болно гэж бодон Устин хэвтэнэ. Яагаад гэвэл чонын саврыг хавчсаар байлаа. Чонын улилт хорсож цөхөрсөн дээд цэгтээ тулаад тасарч намдах шиг болов. Гэвч тэр даруй чадалгүй хорслын аймшигтай дуу дахин дахин гарна... Пистимея тасалгаа дотуур чимээгүйхэн явна. Тэр үе үе хаа нэгтээ сууж Евангели судар шажигнуулан эргүүлж, санаа алдан өвдөг дээрээ сөхөрч залбиран шивнэнэ.

	Тэр хуудасны шажигнаа, шивнээ, санаа алдалт яагаад ч юм дандаа түүнийг тайвшруулдгийн адил Устинийг жаахан тайтгаруулав. Тэгээд тэр бурханд сүсэглэх явдал байх ёстой бөгөөд хүнийг үнэхээр тайтгаруулж, итгэл өгдөг гэж бодлоо. Эхнэр маань сүсэглэдэг юм бол уу, эсвэл сүсэглэсэн дүр үзүүлдэг юм бол уу? Бурхны түүнд итгүүлснээс өөр хүсэл, халамж, аливаа догдлол түүнийг тойрч, тэр ямар ч сэрэхүй, ямар ч бодол эзэмшээгүй бил ээ. Эр нөхрийнхөө үгийг үг дуугүй дагахыг бурхан түүнд итгүүлснийг тэр дагана. Устиний хүслийг ямар нэгэн зөн совингоор таагаагүй, Устинийг зөрж ямар нэг юм хийсэн тохиолдол байгаагүй бил ээ. Энэ нь таатай, хамгийн гол нь тохиромжтой ажээ.

	Одоо Устин эхнэрийнхээ дуулгавартай, үнэнчид гайхсангүй, урьд гайхаж байсан цаг байсан бөлгөө.

	— Миний тушаасан бүхнийг үнэхээр хийх юм болов уу? гэж хамтын амьдрал дөнгөж эхэлж, хувь тавилан холбоход тэр асууж байжээ.

	— Хийхгүй байж яаж болох вэ. Эр нөхрийн дур зорго бол бурхны тушаал гэж хариулахад нь,

	Чармай нүцгэлээд, гэгээн цагаан өдөр гудамжаар яв гэвэл явна гэж үү дээ?! гэжээ.

	Хамтран амьдраад бүтэн жил болоход эхнэрээ чармай нүцгэн битгий хэл, толгой нүцгэн явахыг үзээгүй болоод магадгүй тэгж асуусан байж болох бил ээ. Тэр дандаа өсгийгөө хүрсэн урт плаажтай, хүзүү, толгойгоо алчуураар битүү боож явдаг, гагцхүү жижигхэн шонтгор хамар, бодлогошронгуй цэнхэр нүд нь харагддаг ажээ. Орондоо тас харанхуйд орж хэвтэх бөгөөд өглөө үүрийн гэгээнээс өмнө босно.

	— Тэгж тушаавал яаж явахгүй байх вэ!.. гээд толгойгоо ганзагалахад нь,

	— Тэгвэл хувцсаа тайлаад яв. Бүр чармай нүцгэл... гэж тэр сониуч зан нь дийлж хэлжээ.

	Эхнэр нь байшингийнхаа голд урт плаажтайгаа зогсож, уруул нь хүүхдийнх шиг өмөлзөж, бурхан дуулчихаас айсан мэт дуулдах төдий:

	— Сахиус минь! Чи чинь юу болж байна вэ? гэж гуйнгуй дуугарчээ.

	— За, яв, яв! Яаралгүй тосгоны зах хүрээд эргээд ир. За! гээд эхнэр лүүгээ нүд цавчилгүй ширтжээ.

	Эхнэр нь эхлээд алчуураа дурамжхан тайлахад үс нь задарч нуруу руу нь уналаа. Дараа нь плаажныхаа товчийг мултлан тайлахад шалан дээр унажээ...

	Тасалгаанд нарны хурц гэгээ туссан байв. Мөс шиг хүйтэн уснаас гарсан мэт эхнэрийн нь хамаг бие улаа бутарна. Эхнэрийн нь биеийн цэх голч байдалд нэг биш эмэгтэй атаархахаар байгааг тэр анх удаа харж ойлгов. Тэр хөглөрөх хувцасныхаа дунд зогсон бяцхан хөхөө алгаараа тагласнаа дараа нь бүр тэнхээ тасарсан мэт биеийнхээ дагуу гараа буулгаж, толгойгоо ганзагалан хувцсан дээгүүрээ алхаж явлаа... Газарт ямар нэг юм хайх мэт тэргүүнээ өргөлгүй аяархан явав. Түүнийг гудамжинд гарахаар хайсны банзан хаалгаа нээх тэр үед Устин гүйцэн барьж авчээ.

	Устин дараа нь хэдэн өдөр энэ явдалд гайхжээ. Гудамжинд гарч чадахгүй байсан. Зогсооно гэдгийг мэдэж байсан... мэдэж байсан гэж өөрөө эргэлзсэнд гайхаж байжээ.

	Нэгэн удаа тэр мод хагалж байлаа. Эхнэр нь хагалсан модыг пин рүү зөөн хурааж байлаа.

	Сүлжмэл хайсны дэргэд тамхи татахаар суухдаа хажуудаа эхнэрээ суулгаад,

	— Тэгэхэд гудамжинд нүцгэн гарахад чинь итгээгүй билээ гэж тэр дуугүй байснаа хэлэв.

	— Үгэнд чинь орохгүй яаж болох юм бэ? гэж эхнэр нь зэмлэнгүй асуужээ.

	— Худлаа, худлаа хэлж байна чи! Хэрвээ би чамайг өөрөө өөрийнхөө гарыг тас цавч гэвэл яах вэ? А?!

	— Бурхны таалалд тэгж байгаагаас цааш... тайрна даа...

	— Бурхны! Бурхны таалал юм бол за алив!.. Тэр сүх тайрдсанд зоолттой байна.

	Эхнэр нь хөдлөлгүй сууна.

	— Тэр дээ! Бас бурхны... гэнэ. Гарахгүй л байсан даа...

	Тэгтэл Пистимея босож тайрдас руу очин сүхийг сугалан:

	— Аль гараа тайрах вэ? гэв.

	— Дуртайгаа тайр, баруунаа ч болно, за алив... Харж байгаа биз дээ, зүрхлэхгүй байна гээд эхнэрээ сүхээ шиднэ гэдэгт итгэсэн тэр хайхрамжгүй хэллээ.

	Эхнэр нь үнэхээр сүхээ тайрдас дээр тавьжээ. Дараа нь өвдгөн дээрээ сөхрөн залбирчээ. Тэгэхэд тэр загалмайлан залбирдаг байсан бөгөөд энд Ногоон Долд ирээд баптист болмогц загалмайлахаа больсон байжээ. Эвгүй юм болж магадгүй гэж совин нь татсан Устин болгоомжилж тамхиа чулуудав. Эхнэр нь хэтэрхий хичээнгүйлэн загалмайлжээ. Тэгээд баруун гараа тайрдсан дээр тавихад тэр босон харайв... Эхнэр нь сүхийг эв дүйгүй далайлаа. Устин байдаг чадлаараа хашхиран гүйж очин түүний мөр лүү түлхжээ. Эхнэр нь цусанд будагдан хажуу тийшээ өнхрөв.

	Ямар ч атугай сүхэнд дунд, ядам хоёр хуруу нь оржээ.

	...Энэ үеэс хойш Устиний гэргий тайрсан хоёр хуруугаараа загалмайлах болжээ. Үүнээс хойш Устин хэзээ ч эхнэрээ сорьж сонжихоо больжээ. Тэгээд яваандаа түүний дуулгавартайд дассан юм уу, гайхахаа больжээ. Түүний үнэнчийн хувьд ярих юм огт үгүй туйлын итгэлтэй байв. Устин хамт амьдарсан амьдралынхаа жилүүдэд Пистимеягийн хувьд бурхан юу болох, түүний хувьд бурхны итгэл юу болохыг мэджээ. Замаа алдсан хүү Федорынхаа төлөөсийг хэрхэн төлөх, охин Варвараг хэрхэн бурхны боол болгох талаар бурхан түүнд итгүүлжээ. Тэгээд Пистимея олон жилийн турш Варвараг ариун сэтгэлгээгээр ундаалж мөргөл залбиралд сургаж, үдэш болгон унтахын нь өмнө хүн төрөлхтний ариун өвөг дээдсийн амьдралын тухай, нэр цуутай аугаа их мэргэдийн тухай юм уу, эсвэл хүмүүст сүүлчийн аймшигтай шүүлт хийж тэдний диваажин буюу там орох байрыг хуваарилж Христ бурхныг дахин амилуулж цэнгүүлэх тухай ярьдаг байлаа. Гэтэл Варвара өдөржингөө найз нар луугаа гүйж, заримдаа сургуулиасаа бүр шөнө болтол гэртээ ирдэг байв. Пистимея түүнийг хайж олоод харааж зүхэхгүй, харин нүглээ наманчилж, хорвоогийн муу муухай, ирээдүйн уруу таталтаас эцэс төгсгөлгүй мөргөлөөр ариутгаж, бүтэн долоо хоног мацаг барихыг эелдгээр шаардана.

	— Чиний буруу замаар орсон ах Федька чинь ингэж хорвоогоор тэнэж яваад нүгэлд унаж, ариун сэтгэлээ шатааж, шуламст худалдсан юм. Тэгээд бурхан түүн рүү шуугьсан сум илгээж, одоо шулам өөрөө түүнийг тамд зөөлөн гал дээр шарж байгаа гэхэд нь,

	— Федькаг дайнд Эх орныхоо төлөө амь үрэгдсэн гэлцдэг гэж арван гурван настай охин сулхан цааргалсанд,

	— Чиш! Нүгэлт амьтан, мэдэхгүй байж, дуугүй бай. Шаардлагагүй дэмий юм донгосвоос нүд чинь сохорч, хэл чинь татна... Зургаан удаа залбирал үйлдэж, Лукийн лүндэнг унш... гэжээ.

	Варвара бурхны боол болохгүйг Пистимея хожим ойлгосон бололтой. Охин нь дуулгавартай, хүлцэнгүй болсон мэт авч, бүгдийг эхнээс нь эхэлсэн ч өдөр нь найз нартайгаа гүйлдэнэ.

	Тэгэхэд л охиноо өргөл болгон барих хэрэгтэйг бурхан Пистимеяд итгүүлжээ. Чингээд Пистимея Варвараг бурхны ариун титэм авахыг маш шургуу сэнхрүүлж гарчээ. Устин Пистимеяг саатуулаагүй сэн бол “үхэлгүй мөнхийн ариун хэвтэр” - вандан дээр хэвтэхийг Варварагийн бараг мансуурсан ухаанд шаардаж, охиныхоо толгойг мунхруулах байсан...

	Устин орон дээр хэвтэн Пистимеягийн хуудас шажигнуулан эргүүлж, залбирал шивнэхийг чагнан байхдаа энэ бүгдийг дурсан саналаа. Сонины эрхлэгчийг хүргэж өгөөд буцаж явахдаа бодсон өөр зүйлийг бодохгүйн тулд энэ тухай боджээ. Тэр өнгөрсөн зун бороо эхлэхэд Захар Большаковын:

	“...хугарсан хөлөө татан авч амжсан зарим нь хамгийн харанхуй, хавчиг ан цавд шигдэж, тэндээсээ гарахыг үл зүрхэлж, тэдгээрийн ихэнх нь агаар дутагдсанаас хэт шахцалдсанаас, гоморхсондоо тэндээ үхнэ. Гэхдээ хэн нэг нь өнөөдрийг хүртэл ч амьдарч байж магадгүй...” гэснийг чихэндээ сонсохгүйн тул, Илюшка Юргиний: “Голын дээгүүр тавьсан гүүр лүү юм найган ганхаж байна, цагаа болохоор хугарна даа...”, Бас: “Иргэний дайнд ч юм уу... энэ дайнд хэрэв бөөрөнхий утасны үзүүрийг гээсэн бол... тэгээд тэр чинь хүний гарт орсон бол...” гэж хорсолтойгоор сануулж байсныг дарахын тулд тэр боджээ. Илья тэнэг, гэхдээ үгүй, үгүй, хамгийн голыг нь олжээ. Тэнэг, арчаагүй амьтан. Хэлээд мартчихсан байхад харин Устин Морозов аль дивангарт хэлснийг нь үг үгээр нь санаж байна... Толгойд нь түүний дуу өөрийн эрхгүй дэлдэнэ. Эцэст нь Большаковын өчигдрийн хэлсэн: “...Устинээс одоо хараа салгахгүй” гэсэн үг. Тэр, Устин ганцхан энэ үгийг дуулжээ. Тэдний бүх яриаг чагнасан бол их юм дуулах байсандаа. Юу яриа бол оо? Яагаад “одоо хараа салгадаггүй” бил ээ? Тэд түүний тухай юу мэдэж байна вэ? гэвч... энэ бүхэн бага ажээ, бас өнөөдрийн Смирновтой болсон явдал байдаг. Тэр, Устин яагаад өөрийгөө эзэмдэж биеэ барьсангүй вэ?

	Морозов маш чанга хавханд орсноо бараг илт харж байлаа. Араатан сул савраараа газар урж, ясаа хугалж, үйл нь ирж аймшигтай улина. Энэ бархиралт түүнийг хоёр, гурав, арав, зуу дахин зүснэ... Устин энэ бүхнээс салахын тулд шүдээ яртал зууж, толгойгоо дэрэн дороо нууж, өөрийн жинхэнэ нэр Константин Жуковоор дуудуулж байсан алс холын тэр жилүүдийг ой тойндоо дуудан, өөрийгөө хүчлэн хатамжлав...

	Ижилийн тэртээх тал дүрэлзэх галд автаж, голын дээгүүр утаа суунаглана. Ижилийн яг эрэг дээр байдаг, Костя Жуковын тэр өссөн чулуун суурьтай, хоёр давхар саруул том байшин нь пин, тэрэг чаргатайгаа дүрэлзэж өтгөн хар утаанд умбана. Энэ бүгдийг тэдний зарц нар керосин асгаж байгаад галдсан ажээ.

	— Үгүй мөн, ёстой цэнгээний газар байгуулсан байж шүү, замыг нь элсээр өнгөлж, цэцэг жимс тарьж, усанд орох газар байгуулжээ. Бидний хамаг шөрмөсийг сунгаж байсан шааран муусайн нударганчууд... гэж тосгоны гуйлгачид тариа ногоотой пинг нь эвдлэн бархиралдана.

	— Тэсэхгүй нь ээ! Сахиус минь, тэсэхгүй нь! Костя! Эцэг чинь! Эцэг чинь хаана байна? гэж эх нь тарган, пэмбэгэр бие нь чичирхийлэн хашхирна. Эдлэнг нь сүйтгэж эхлэхэд эцэг нь арын хаалгаараа гарч, ямар ч байсан тосгоноосоо явж голын тэртээх бутанд нуугджээ. Гэвч түдэлгүй буцаж ирэн:

	— Зүгээр ээ, жигүүрийн байшин үлдсэн нь болж. Олны долгио ч намдлаа, их ч зүйл авч явжээ. Бас ч овоо юм үлдсэн байна. Улаан буудайтай нэг пинг хөндсөнгүй... Бусдын нь төлөө өшөөгөө авна... Тэгэх цаг ирнэ гэжээ. Тэр цаг нь хэдэн сарын дараа ирж, эцэг тосгоны чинээлэг эрчүүдээр отряд байгуулж эдлэнгээ шатаасан хүмүүсийг залхаан цээрлүүлжээ.

	— За ингээд боллоо! гэж эцэг бяцхан гар буугаа арчиж дийлсэн байртай хэлээд, — Одоо ч амьдарна даа, харин бусад тосгонд байгаа большевик халдварын үндсийг таслах хэрэгтэй. Костя, чамайг аваад явмаар байна, гэвч эх чинь маш тааруухан байна. Та нарыг ямар ч атугай Ижил мөрний тэртээ нэг тосгонд итгэлтэй хүмүүс дээр аваачна. Тэнд хүлээж бай. Эхийгээ хайрлаарай... гэжээ.

	Ийнхүү эцэг нь тэднийг тосгонд орхин явжээ.

	...хоёр сарын дараа сэгсгэр урт үстэй, бүлтгэр нүдтэй хүн тэдний сууж байсан байшинд шөнө иржээ. Тэр хүн Костягийн эцгийг улаан армийн отрядуудтай тулалдсан тулалдаанд саяхан амь үрэгдсэн гэсэн мэдээ авчирчээ.

	— Бид хамт байсан юм... Миний гар дээр талийсан. Чамд энэ гар буугаа өгөөрэй гэж гуйсан юм. “Хүү минь, үүнийг мэднэ” гэсэн. Таньж байна уу?

	— Та чинь хэн гэгч вэ? Нэр хэн бил ээ? гэхэд нь,

	— Филька Меньшиков. Би өөрөө Сибирьд төрсөн хүн гэжээ. Хэдэн өдрийн дараа ээж нь нас баржээ.

	Өнөөх ирсэн хүн Костяг ой руу авч явжээ. Тэнд Меньшиков шиг тийм хэдэн дээрэмчин Филькаг хүлээж байжээ. Үүнээс хамаг юм эхэлжээ... Талын жалга, ойн ширэнгэд нуугдаж байсан тийм тодорхойгүй хүмүүс Филькагийн дээрэмчдийн бүлэгт нэгджээ. Тэд улаан армийнхантай тулалдсан тулалдаанд амь үрэгдсэн гэх юм уу, эсвэл хаа нэгтээ үлдэж хоцорсон нь тодорхойгүй ажээ. Гагцхүү Костя түүнийг болон Филька Меньшиков, Филькагийн хамсаатан нөхөр, бас дээрэмчдийн толгойлогчийн баруун гар, хөтөч Тарас Звягин нарыг сум, сэлэм өршөөжээ.

	Гэлээ ч тэд хэнийг ч өршөөж хайрласангүй. Харанхуй шөнө, заримдаа гэгээн цагаан өдөр суурин тосгонд дайран орж хүүхэд, эмэгтэйчүүдийг буудаж, өвгөдийн толгойг хяргаж, цонх руу нь гранат шидэж, байшинг нь галдан шатаагаад зугтдаг байв.

	Филька шөнө түүдгийн дэргэд хөлчүүрэх хорхойтой бөгөөд хундага бүрийнхээ өмнө олзлогдсон улаан цэргийн толгойг авах дуртай ажээ. Олзлогдсон улаан цэргийг энэ зорилгодоо хэрэглэхээр бүтэн долоо хоног зориуд харгалзан авч явдаг байв. Дараа нь модонд хүлж, түүдэг дүрэлзүүлж галаа тойрон сууцгаан, Филька өөрөө эхэлдэг байжээ.

	За аягалчих гэж сияан аяга руугаа дохин Тараст тушаагаад босож олзлогдсон цэрэг рүү сэлмээ барин очдог бөлгөө...

	Филька үүнийгээ “жулдрайг хүмүүжүүлэх” гэдэг бол Звягин яагаад ч юм “ёслолын хөгжим тоглох” гэдэг байлаа.

	— Алив, алив, ээжийн жулдрай! гэж Филька Костяд хашхираад, — Ижил нутгийн хүү эцгийгээ битгий шившиглэ, дас! Чиний эцэг бид хоёрыг энэ ажилд Матвейка Сажин сургасан юм. Манай дарга Матвей Парфенич Сажин сайн хүн байсан, харин гэрлэж амжилгүй амиа алдсан юм. Дүү минь амьдрал ийм л байдаг байна даа. Амьдарч байдаг, дуу шуугиантай хурим уу, гажуудлын хөгжимтэй авсанд орох уу гэдгээ мэдэхгүй явдаг. Чиний эцэг хурим найраа хийж, чамайг төрүүлж, өсгөж амжсан байдаг. Нэг үгээр хэлбэл тэр нас барахынхаа өмнө Матвейкагийн эрдмийг чамд сургаарай... гэж гуйсан юм гэжээ.

	Эхлээд Костяд аймшигтай байснаа, дараа нь дасжээ.

	Тарас Звягин хүнс тэжээлийн бүх ажлыг эрхэлнэ. Аль нэг тосгоны гудамжаар Филькагийн дээрэмчид явж хүмүүсийг байцаа шиг хяргаж байхад Тарас онцгой их шуналтайгаар зоорь, пинг нь хоосолж, сав суулгатай гурилыг нь цөлмөж, мухлагийг нь дээрэмдэн тонодог байв.

	Костяг Филькагийн дээрэмчид дээр ирсний маргааш юм уу, нөгөөдөр нь Меньшиковын туслагч шуудайнаас Самар хотын архин заводын эзний нүцгэн толгой дээр байсан шиг яг тийм шинэхэн бүрх гаргаж:

	— Аваач... үнэтэй биш шүү Звягин дэрчгэр том чихээ хачин жигтэй хөдөлгөн гэнэт санал болгоход,

	— Над ямар хэрэгтэй юм бэ? гэж Костя гайхав.

	Гэвч төдхөн гайхахаа больжээ. Тарас өдөр бүр хэн хүнд ямар нэг юм худалддаг, арилждаг, барьцаалан өгдөг ажээ. Уг юмыг түүнд буцааж өгдөггүй, өрөө ч үл төлнө. Тэр шаардаж, гуйж гувших авч хэрэв хэн нэг юм авъя гэвэл шинэ зүйлийг бяцхан барьцаагаар өгөх юм уу мөнгөөр зээлдүүлнэ. Тэгээд хамгийн гол нь навсархай дэвтэр дээр худалдааныхаа ажиллагааг нарийн тооцон тэмдэглэл хөтөлнө.

	Тарас тосгоны мухлагийн эзэн байсан юм санжээ. Түүний өөрийн нь хүлээснээр хүүхэд ахуй цагаасаа худалдаа наймаанд шунах болсон ажээ. Гэвч гагцхүү хувьсгалын өмнөхөн жижигхэн мухлаг нээжээ. Одоогийн Филькагийн дээрэмчид шиг тосгоны бүх эрчүүд жилийн дараа төлөөгүй өртэй болж ажил үйлс нь бүтэмжтэй байжээ.

	Арван долоон онд Звягинд Жуковт тохиолдсонтой адил юм болжээ. Филипп Меньшиков нэг удаа:

	— Жуков Константин, ингэхэд чи залуу... эрийн цээнд ч хүрчээ. Чи одоогоос эхлээд Тарасын оронд миний баруун, зүүн гар бол. Эр зоригийн чинь төлөө шүү. Эцэг чинь тэгж гэрээсэлсэн юм. Мөн л чийрэг сайн эр байсан юм... Матвей Сажины дараа л орох хүн гэжээ.

	...Тэд цагаантны эзэлсэн Ижилийн чанад дахь нутгаар удаан зугаалж олон аймшигтай хэрэг үйлдэж, гэмгүй хүний цусыг урсгажээ. Костя цагаантны ямар нэг ангитай нийлэх саналыг нэг биш удаа гаргасан боловч Филька сонсох ч дургүй байв.

	— Яах юм бэ? гээд тэр мөрөө хавчисхийж, — Бидэн шиг ийм сайхан улсыг хэн авах юм бэ? Үгүй дээ, бид сибирийн бүлгээрээ л амьдаръя гэдэг байв...

	1918 оны эцсээр Улаан арми Казань, Симбирск, Самар, Ижевскийг эзлэв. Филька өөрийн дээрэмчдийг Өмнөд Уралын уул руу цагийг нь олж аваачив. Тэндээ яаж ийгээд өвөлжтөл, 1919 оны эхээр Ижил мөрний эргээр колчакийн толгойн ангиуд үзэгдэх болжээ.

	— Нохойн гөлөгнүүд ээ, би та нарт зугаална гэсэн биз дээ! Сэлмээ хурцалж, сумаа арвижуул гэж Филька баярлан бархирчээ.

	Филька, Костя хоёр хэдхэн долоо хоногийн дотор дээрэмчдээ хуучин байрандаа авчрав...

	1919 оны дөрөвдүгээр сарын сүүлчээр Улаан Арми сөрөг давшилтад орж Ижилийн чанад дахь уудам тал, Бугуруслан, Бугульма, Белеблейд колчакийн шилмэл дайчдыг толгой дараалан бут цохижээ.

	Тэд дорно зүг улам улам цаашилсаар байлаа. Филькагийн дээрэмчид түргэн сарнилаа. Тэр үлдсэн хэдийгээ Цагаан голын тэртээ аваачив. Гэвч тэд энд улаан армийн нэгэн ангитай тулгарчээ. Филька Меньшиков, Костя, Тарас Звягин нар отрядынхаа үлдэгдэлтэй хамт гарах гарцгүй намагт шахагдав.

	Үдэш болоход Филька:

	— Ямар ч байсан үзье, ямар нэг жим байж мэднэ. Хэрвээ улааныхан цухуйвал багачууд, та нар буудалцаарай. Гэгээ ортол цухуйж зүрхлэхгүй биз дээ. Харин Костя бид хоёр жим байгаа эсэхийг тандаад ирье. Тандчихаад эргээд ирнэ гэжээ.

	— Живчихнэ, хөхчихнө гэж Звягин гомдонгуй дуугарлаа.

	— Ямар ч атугай олсоор холбоно.

	— Тэгсэн ч хоёулыг нь хөхчихнө гэж Звягин бүр гомдолтой дуугарав. Тэгээд түүний чихэнд: — Би чам шиг... хэчнээн удаа золтой л хөгжим нижигнүүлээгүй бил ээ. Филипп, сонсож байна уу, Филипп ээ? Тэгээд тэр хангалттай юм шиг... гэжээ.

	— Филипп, үнэхээр хэн нэг нь намагт унахад хоёулаа бол татаж гаргахад амар гэж Костя хэллээ.

	— Ээ, чөтгөр! гэж Филька хараагаад, — За яах вэ, бидэнтэй хамт яв! Энэ олсоор биеэ ороочих. Харин та нар, багачуудаа, болгоомжтой байгаарай гэлээ.

	Тарас тэр даруй босон харайж хэзээ ч салдаггүй юмтай хүүдийгээ үүрэв.

	“Багачууд” болгоомжилж байхаар үлдэж Филька, Тарас, Костя гурав намгийн гүн дэх харанхуй руу явцгаав.

	Филипп Меньшиков бамбалзсан намаг дээгүүр зоригтой, түргэн явах нь гайхалтай ажээ. Тэдний хэн нь ч нэг ч удаа шигдсэнгүй. Хагас цагийн дараа бөөн дов, тачир бутан дунд зогслоо. Тэнд, бутны цаана цэвэр цэнгэг усанд одод гэрэлтэн тусаж шигдэх мэт бөлгөө. Меньшиков хуурай өвс зулгааж, савааны үзүүрт баглаад асааж тэр бамбараараа даллав. Даллаж даллаж ус руу шидээд:

	— Филька ганцхан дарс хөнтөрч, толгой хяргадаг гэж та нар бодоогүй биз дээ? Би энэ намаг руу дэмий нэг ухраагүй байгаа биз? Үхэх эрт байна. Сибирьд миний аж ахуй байдаг. Тэнд дүү Демид минь хэрхэн эзэгнэж байдаг бол оо? Амьд байгаа болов уу? гэжээ. Завины хоног чахрах сонстож, намгийн үл харагдах мангасын толгой адил харанхуйгаас завины хошуу цухалзав. Юүдэнтэй цув өмссөн завьчин тэр гурвыг завин дээр гартал хүлээв. Дараа нь мөн л дуугарсангүй сэлүүрээ Филькад өгөв. Меньшиков задгай усанд түргэн сэлүүрдэнэ.

	— Бусдыг нь яах вэ? Маргааш өглөө ниргэчихнэ шүү дээ гэж Костя асуув.

	— Багачууд харамсалтай нь мэдээж, гэхдээ энэ завь цөмийг нь даахгүй л дээ гээд Филипп санаа алдав. Меньшиковын ард сууж байсан завьчин ч санаа алдаж загалмайлан залбирах шиг болов. Харин зүгээр л хөдөлсөн байж болох юм. Хав харанхуй байлаа. Завь ямар нэгэн өндөр туяхан бутан дунд зогсов. Дараа нь дахиад л намаг дундуур завьчин түрүүлж, Филька дагалдан, Тарас, Костя сүүл барин явцгаав.

	Тэд үүрийн гэгээгээс өмнөхөн хуурай газар гарлаа. Чүдэнзний дайтай хуурай мод чихэн дээр хугалах мэт сонстоно. Энэ нь намгийн нөгөө талд буудалцаж байгаа нь тэр бөлгөө.

	Өндөр ... , намхан хусан ойд далдлагдсан бүртийх газар, намгийн манан дунд бараантан харагдах байшин байлаа. Завьчин булан руу очиж цуваа тайлав. Тэгэхэд л цэнхэр нүдтэй, цэх, залуухан эмэгтэй байгааг Костя харлаа. Тэр эмэгтэй хэнийг ч үл анхааран асар том бурхан зүүлттэй байгаа нөгөө булан руу эргэж хоёр хуруугаараа загалмайлан тонголзон, тонголзон залбирна.

	Ийнхүү Устин Морозов ирээдүйн гэргийгээ анх удаа харжээ. Нэл өвсний борог болсон Варвара гаднаас орж ирэхэд Пистимея Евангели судраа орхиж, ширээн дээрх юмаа өрөв.

	— Чи хоол идэх үү? гэж нөхрөөсөө асуув.

	Устин охиныхоо чийрэг, бядархаг биеийг хараад дахин тааз ширтэв.

	— Өвсөө зөөсөөр байна уу? гэсэн гурван үг дуугарав.

	— Пихтовын амнаас есөн тэрэг, бас тракторын хашлагаар авчирсан. Үлдсэнийг нь авахаар явцгаасан. Өчигдөр өвсөө авчирч амжаагүй хамтралчид авчирч байна... гэж Варвара хариулав.

	— Ухай, Митька тэнд байна уу?

	— Тэр тракторын хашлагаар өвс зөөж байгаа... гэж бүсгүй доош харан хариулав.

	— Тэр... Анисимын ач хаана байна?

	— Тэнд... Клашкатай хамт нуруун дээр байгаа.

	— Ухай... гэж Устин дуугараад, таг болов.

	— Дарга таныг асуусан. Захиргаан дээр очоорой гэсэн гэж Варвара халбагаа аван зориггүйхэн хэлсэнд,

	— Намайг согтуу, үхсэн юм шиг хэвтэж байна гэж хэл гэв.

	Варвара хоолоо үг дуугүй идээд чимээгүйхэн хувцсаа өмсөж, ажилдаа явлаа.

	Устин түрүүчийн адил адраа ширтсээр:

	— Фролыг харанхуй болмогц хүрээд ирээрэй гээрэй хэмээн охиныхоо араас хашхирлаа.

	Пистимея дуугүй аяга тавгаа хураалаа. Тэнд намгийн байшинд бас л ийм дуугүй амьтан байсан. Гагцхүү нэр нь өөр, Серафима гэдэг байсан хэмээн Устин дахин дурсав. Тэд тэр байшинд зунжингаа сууж, идэх, хэвтэхээс өөр ажилгүй, намгийн тэвчишгүй үнэр танар, шумуул тэднийг зовоодог байжээ. Серафима зуны турш тэр гурвыг хүүхэд шигээ асарч, шөнө нь хаашаа ч юм хүнсэнд завиараа явж, хоол ундыг нь хийж, хөлс болж үжирсэн цамцыг нь угааж наранд хатааж, нөхөөс тавихдаа өнөөх дуугүй хэвээр загалмайлан залбирна. Тэр бүх хугацаанд хэнтэй нь ч нэг ч үг солиогүй бил ээ. Харин нэг өглөө Костя байшингаас гараад холгүй, бутны цаана Филька тэр хоёрыг ярьж байхыг харжээ.

	Бут, зэгс хатаж салхинд навчис нь хийсэж өдөр ирэх тутам саруул, гэгээтэй болж байлаа. Бас Тарас Звягин өдөр ирэх тутам тайван биш болсоор байжээ. Эцэст нь:

	— Биднийг энд нүцгэнээр нь битгий буудчихаасай даа... Буу тасхийвэл ч нөгөө ертөнцөд хөгжмийн дор тонилно доо... гэв.

	— Боль доо! Эргэн тойрон уйл, алга дарам газар байгаагаа батал гэж би чамд хэчнээн хэллээ дээ. За, за хүйтэн болохоос өмнө намгаар гараач дээ...

	— Серафима яваад л өгөх юм... Хүн дагуулаад ирэх вий дээ?

	— Тэнэг амьтан! Бусдыг өөр шигээ бодож байдаг гэж Филипп хэлэв. Гэвч хэдэн өдрийн дараа Меньшиков “Цэргийн зөвлөлөө” өөрөө цуглуулав.

	— За дайчид минь, ийм байна. Бид зунжингаа намгийн үнэр үнэрлэв. Тэгээд ч одоо хаашаа ч цухуйх арга алга. Ингэхлээр зэгсэнд нуугдаж хэвтэн бас үнэрлэх хэрэгтэй байна. Тэгэхгүй бол гээд Филька Звягин руу нүд буландаж, — Үнэхээр чиний хөгжмийн дор ниргүүлнэ... Дараа нь бид зугаална гэж би бодож байна. Тэнгэрийн муухай арилдаг... гэв.

	— Хэрвээ арилахгүй бол яах вэ? Насан туршаа намагт суух болж байна уу? гэж Костя асуулаа.

	Ширээн дээрх сав суулга арчиж байсан Серафима түүн рүү цэнхэр нүдээ дүрэлзүүлснээ тэр даруй газар шагайж, аягануудаа яаран овоолоод байшингаас гарлаа.

	— Энэ чинь надаас шалтгаалах юм гэж үү дээ?! Хатгаж, баз гэж би өөрөө сүүлээ тавьж өгөх болж байна уу гэж Филька зандарснаа номхорч тайвшран: — Сууж хүлээхээс өөр яая гэхэв. Гол нь сандарч тэвдэхийн хэрэггүй. Нэгэнт бидний хувь тавилан нийлснээс цааш бие биеэ дэмжих хэрэгтэй. Энд тэнгэр сайжрахгүй бол манай руу, Сибирь явна. Тэнд ой нь өтгөн, балар, өдөр ч харанхуй, тэгэхээр шөнө гэж ярихын хэрэггүй. Гэвч эндээ хүйтэртэл, намаг хөлдтөл Серафиматай хамт амьдрах болно... гэв.

	— Ээ, хөөрхий! “Амьдрах болно...” Харин чи биднээсээ салан огторгуйд цойлох гэж байгаа юм биш биз дээ? хэмээн тавгүйдэн өгүүлэв.

	— Намайг сонсооч! гэж Филька ширүүн дуугараад, — Эхлээд ганцаараа төрөлх нутагтаа очих гээд үзье... Цөмөөрөө амь дүйх хэрэг юу байна? Зам ч амаргүй. Ганцаараа яаж ийгээд могой шиг мөлхөөд оччихно... Сахлаа ч ургуулна гээд яагаад ч юм Костя руу эргэж, — Ямар ч атугай... та нарт зөвлөх юм байна... Шөнө зүүдлэгддэг хүн цөөнгүй байгаа. Дараа нь хавар болоход та нар дээр эргэж ирнэ гэж бодож байна. Хэрэв өөрөө ирэхгүй бол дүү Демидээ явуулна. Түүний үгэнд минийх шиг орох ёстой мэдэв үү? Намайг иртэл эсвээс Демидийг иртэл Серафимаг саатуулж бай. Тэгэхгүй бол сүйрнэ шүү гэв.

	Тэгээд Меньшиков ямар нэг юм бодон байснаа:

	— Ингэхэд гүйцлээ. Зөвлөлийн хурлыг хаалаа гээд нэмж тайлбарлахыг хүсэлгүй, гадаа агаарт гарлаа.

	Дөнгөж хаалга хаагдахад Звягин:

	— Энэ шаар биднийг худалдана, худалдана... Константин Андреевич, сонсож байна уу, энэ хуучин сүсэгтэнтэй яваад өгнө, тэгээд өнгөрнө! Бид намгаас хаашаа явах вэ? Бидэн дээр цагдаа нар морилж ирэхээс өмнө өлсөж үхнэ... Би шөнө бараг унтахаа байсан. Филька босоод биднийг могой алж байгаа юм шиг ээлжээр нидэрчихнэ гэж болгоомжлох юм... хэмээн шивнэв.

	— Могой... гэж Костя давтан хэлээд, — Ямар ч гэсэн үгээ зөв сонго гэв.

	— Үгэнд учир байгаа гэж үү! Бид мөдхөн л могой шиг мурилзаж байгаад нам болно доо. Тэгээд энэ намгийн шуламстайгаа алга болоод өгнө...

	Меньшиков тэднийг намагт орхино гэдэгт Костя итгэхгүй байлаа. Гэвч Тарас Звягины үгэнд зэвүүцэв. Тэр орой болтол барайн дуугарсангүй. Үдэш Серафимаг хоолоо бэлтгэж байхад Филька:

	— Тарас, Серафимад мах татахад тусал, салахдаа банш хийж идье. Константин, хоёулаа агаарт гаръя. Жаал зугаа юм ярилцъя гэлээ. Тэд Звягины тайван биш харцыг үл анхааран байшингаас гарч холгүй байх хуурай зэгсэн дээр сууцгаав.

	— За, цөллөгийн найз минь, Шаарны Филька биднийг энэ намагт орхичихгүй байгаа? Серафиматай яваад өгнө, тэгээд гүйцээ... гэж чамайг шаналгаж байгааг би мэдэж байна гэж Меньшиков шууд эхэлжээ.

	— Филипп Авдеич, таажээ.

	— Тэгэхээр... өөртөө таарч тохирох нөхрийг хожим орхихын тулд би энэ нутагт чамайг хайж олоогүй... Дараа нь орхихын тулд цуст цэнгээнд шалгаагүй, ойлгов уу? Хэрвээ чамд итгээгүй сэн бол Филипп Меньшиков ямар хүн болохыг хэнд ч тайлбарлаж чадахгүй болгохын тулд аль эртний мөгөөрсийг чинь тас хяргах байсан гээд Филька босон хүнд том хутга хуйнаас нь гаргаж гарын дайтай хус хоёр алхмын тэртээгээс тайрч аваад эргэн суув.

	— Тэгэхээр Серафима намайг намгаас гаргаж итгэлтэй хүмүүст хүргэж өгөөд эргэж ирнэ. Тэр та нарыг хайрлаж хамгаалж чадна. Чи харин үгийг нь дуулж байгаарай гэж Филька дахин эхлэв.

	— Энэ Серафима чинь ямар хүн вэ?

	— За, энэ талаар юу ярих вэ? Эмэгтэй ч гэсэн итгэлтэй хүн.

	— Би хүүхнээрээ байгаа юм гэж бодсон гээд Костя инээмсэглэв.

	— Би эмэгтэй хүн гэдгийг нь мэдэж байна. Харин охин уу, авгай юу гэдэг талаар бодохын хэрэггүй гэж зөвлөх байна. Түүний болзоот хар хүн Матвейка Сажин сум долоож өнгөрсөн хойно би нэг мэдэх гэж оролдсон юм... Уг явдал энэ байшинд болсон юм. Унтаж байхад нь дарчихъя гэж бодлоо. Тэгээд хар даа! гээд тэр цээжээ ярав. Филиппийн баруун хөхний оронд улаан захтай сорви улайж байлаа.

	— За, үүнийг санаж аваарай гээд Филька цамцаа товчилж, — Шүдээрээ урчихсан юм... Дараа нь өөрөө залбирч байгаад анагаасан даа. Ер нь тэгээд чадвал ашигла гэж гэнэт жуумалзан нэмж хэлээд, — Дүү минь, тэр хэн бэ?.. Нэгэнт ийм сайхан эрчүүдтэй холбогдсоноос цааш, тэр биднээс багагүй шаналж байсныг л санаж яв. Би түүний талаар чамаас илүү мэдэх юм алга. Хуучин сүсэгтэн байгаа юм. За ингэхлээр тэр та нарыг хайрлаж хамгаална гэлээ шүү. Бид үхэж болохгүй. Хэрэг болбол... гэсэнд Костя:

	— Хэзээ? гэв.

	— Чи дандаа шалгаж байх юм! Би яаж мэдэх вэ? Чамаас илүү мэдэх юм алга... гэж Филька дуугаа өндөрсгөв.

	— Хэзээ нэг цагт хэрэг болох болов уу гэж эргэлзсэндээ би асууж байгаа юм...

	— Энэ ч чи худлаа хэлчихлээ! Орос орон том оо, нэг талд нь шөнө байхад нөгөө талд нь өдөр байдаг. Дэлхий түүнээс ч том оо. Дэлхий ертөнц ийм шударга бишийг тэвчиж чадна гэж үү дээ? Би хагас тосгоныг тэжээж байсан хүн, тэгэхэд намайг энэ намагт ингэж байлгадаг?! Тийм үү? Юу гэж бодож байна?

	“Дэлхий ертөнц” гэж түүний нэрлэж байгаа тэр хүмүүсээс хэн нэг нь өөрийн нь төлөө тэмцэнэ гэдэгт Филька итгэл төгс биш байгаа бололтой. Түүний хялгасанд торж байгаа итгэлийг адаглаад үгээрээ хуваалцаж, санаа сэтгэлийг нь хөгжөөхийг тэр хүсэж байв.

	— Мэдэхгүй байна. Та бидэнд олон хүн тусалсан. Намагт багагүй сууж байгааг харж байгаа биз дээ гэж Костя Филькагийн байдлыг ойлгоогүй мэт хариулав.

	— За яах вэ гээд Филька хусныхаа үзүүрийг тайрч санаа алдсанаа тэр л өнгөөрөө: — Мэхэлсэн болж таарч байна. Би чамайг торничихсон юм гэж бодсон, гэтэл чи чинь хөхөө хөхөх хэрэгтэй байгаа юм байна. Товчоор хэлбэл жулдрай хэвээрээ байна. Чиний биежээгүй нурууг хугалаагүй минь дэмий болжээ... За яах вэ... Гайгүй ээ, амжина... гэв.

	— Хугалсан бол ч эндэгдэл болох байжээ.

	— Батлаач.

	— Би баталчихсан.

	— Үүнийгээ юугаар батлах юм бэ?

	— Гараа хүний цусанд тохойгоо хүртэл дүрснээр адаглаад баталж болно. Тэр ч байтугай тохойгоор биш, түүнээс дээгүүр шүү... Нэлээд дээгүүр дээ. Бидэнд туслах туслахгүйг мэдэхгүй. Би сэтгэл санаагаар унасан болохоор одоо хэнд ч итгэхгүй байна. Цагаан гвардынхан Казань, Самараас тарж зугтахад л унасан юм. Тэр үеэс хойш толгойд тархины оронд нэг их жингэнэсэн дуу л болоод байна. Гэвч миний юмыг булаан авсан тэр хүмүүсийг хүчээ шавхтал шүдээрээ тасчих болно...

	...Тэр бүгчимдэж цамцныхаа захыг татахад товч нь хол үсрэн зөөлөн өвсөн дээр чимээгүй уналаа. Устин Морозов товчоо чимээгүй унасныг одоо болтол яагаад ч юм тодорхой санана...

	Филька тайрч авсан модоо хальсалж нямбайлан зорж гарлаа.

	— Замд сайхан таяг болно.

	— Ингэхлээр биднийг орхихоор хатуу шийд ээ юу? гэж Костя асуулаа.

	— Аймшигтай байна уу? гээд Меньшиков хөмсгөө өргөв.

	— Харин та юу гэж бодож байна?

	— Тийм дээ...

	Филька таягийн бүдүүн хэсэгт хүний толгой сийлэв. Түүний гар нэхмэл тариачин хүний өмдний өвдгөн дээр ягаавтар жижигхэн зоргодос унана.

	Филькагийн асуусан асуултад ч юм уу, эсвэл арван долоон онд Петроградад болсон явдлын мэдээ ирсэн тэр үеэс хойш аль эртний түүнд аймшигтай байгаа ер бишийн бодлыг Костя гэнэт мэдрэв. Гэвч энэ аймшиг л жилийн өмнө Филькад захирагдаж, түүний дээрэмчдэд элсэн орохыг тулгасан нь хачин ажээ. Айдас нь улам их болох тутам Костя Жуков улам их зэрлэг авирлаж байлаа. Толгойд нь өнөөх халуун айдас хүнд мулгуу байдлаас өөр юу ч аажмаар үлдсэнгүй.

	— Тийм ээ, гэж Филька дахин хэлээд өвдгөн дээрх зоргодсыг гөвж, — Чи итгэл сүсгээ алдсанаас аймшигтай байгаа юм. Тэр сүсэг чинь над тун бага үлдсэнийг хүлээх хэрэгтэй. Гэвч түүнийхээ хагасыг чамд өгье. Авах уу? гээд хүйтэн улбаагүй гялалзах нүдээрээ түүнийг ширтэв.

	— Авна.

	— За тэр дээ, ингээд бүх юм сайхан боллоо. За, банш бэлэн болсон байх.

	Тэд байшин руу явахад Филька замдаа:

	— Энэ азгүй худалдаачин Тарасыг харж байгаарай. Тарас зүгээр итгэлтэй хүн шүү. Мөнгөнд дуртай хүн. Энэ ч яах вэ, хүний хувьд хүн. Заримдаа дураараа шүү. Чи үе үе түүнийг чичиргэж бай. Энэ нь түүнд ашигтай гэв.

	— Яаж чичиргэх юм бэ?

	— Чи өнөөдөр харна. Хамгийн гол нь Серафимагаас битгий сал. Би үүнийг чамд хоёр удаа хэлж байна шүү. Хоёр гараараа зуурч бай.

	Шөнө дунд бүх баншаа идэж, том данх нэрмэл архи дусал ч үлдээлгүй ууж дуусахад Филька ханцуйгаараа хоосон сав суулгыг ширээний зах руу болгож Тарас руу харан:

	— За! гэлээ.

	— Филипп Авдеич! Үнэхээр юу ч байхгүй... Филипп Авдеич! гэж Звягин уйлагнан гонгинов.

	— Битгий худлаа хэл. Би чиний шууданг сэгсэрч үзсэн. Жингэнэж байсан.

	— Муусайн даавуу л байгаа, бурхан минь...

	— Аваад ир.

	Тарас ханз орон дороос шуудайгаа дурамжхан гаргаж ирлээ.

	— Асга.

	Тарас чичирхийлсэн гараар шуудайныхаа амыг тайлж гараа оруулан жижигхэн ууттай юм гаргаж ирлээ. Меньшиковын зангидсан хөмсөгний дор тэр ууттайг тайлж, ширээн дээр махийсан мөнгөн халбага, алтан бөгж, ээмэг, хөөрөг сэлтийг асгалаа... Бас өнөөх ээмэг, бөгжөөр цутгасан цул алт ч байлаа. Филька дуугүй бүгдийг дөрвөн хэсэг хувааж, нэг хэсгийг өөрөө халаасандаа хийж, үлдсэн гурван хэсгийг нийлүүлж Серафима руу түлхэн:

	— Шударгаар хуваалаа шүү. Миний зам ойр биш, хүрэлцэх байх аа. Та нарын хувийг Серафима барьж зарцуулаг. Тэр бүх зүйлд төлнө, багагүй зарлага гаргаж байгаа. Харин чи үүнийгээ ав. Ухаантай байвал дахиад дүүргэнэ гээд Меньшиков Тарас хоосон шуудайг сарвайлаа.

	Серафима үнэт эдлэлийг хормогчиндоо хамж аваад байшингаас гарлаа. Арваад минутын дараа эргэж ирээд:

	— Цаг боллоо гэсэн хоёрхон үг хэлэв.

	Костя энэ шөнө түүний дууг бараг анх удаа сонслоо. Дуу нь сулхан, нэг л гунигтай ажээ.

	...Филька босож хувцаслан өчигдөр үдшийн сийлсэн таягаа авч, Серафиматай хамт харанхуй руу явжээ.

	...Тийнхүү явснаас нь хойш түүнийг хэзээ ч харсангүй. Түүний оронд Филипп шиг бүлтгэр нүдтэй, нимгэн уруултай, жижигхэн хүн Демид иржээ. Ирэх ирэхдээ хоёр жилийн дараа намрын чийглэг дулаан нэгэн шөнө ирлээ. Тэр хүний толгой сийлсэн таягаа буланд тавин гуйлгачны үүргэвчээ авч ширээн дээр тавиад:

	— Таньж байна уу, эсвэл тааварлаж байна уу? гэж асуув.

	Тааварлах юу байх бил ээ. Буланд тавьсан таяг харлаж, үзүүр нь элэгдэж мөлийжээ. Харин хүний толгойн дүрс хөгшин хүний шаргал гавал шиг гялалзах бөлгөө.

	— Меньшиков Демид болж таарч байна уу? Филипп өөрөө яагаа вэ? Аль эртнээс түүнийг хүлээж байна гэж Тарас Звягин зочноос эрээ цээргүй асуув.

	Демид энэ үгийг дуулаад толгой өргөн ямар нэгэн юм хүлээсэн бүлтгэр нүдээрээ бүгдийг тойруулан харснаа ядарсан шинжтэй вандан дээр лагхийн суулаа. Түүний харц тэр даруй бүрийв. Биеийн байдлыг харвал хайсан хүн нь энд байхгүй, шал дэмий наашаа ирсэн нь илт бөлгөө.

	Серафима загалмайлан залбираад мөргөл шивнэхэд, Демид гэнэт суудлаасаа босон харайж:

	— Хатсан хар гэлэнмаа, чи цаг нь болоогүй байхад залбирахаа бүү яар! Эс тэгвэл нам цохино шүү... гэж хашхирсанд:

	— Нэгдүгээрт миний гэргий рүү битгий хашхираад бай. Хоёрдугаарт Филипп үнэхээр яасан бэ? гэж Костя Жуков Демидэд хэллээ.

	— Гэргий чинь юм бол уучлаарай гэж Демид бүдүүлэгдүү хариулаад, дуу нь тасалдсанаа: — Ах минь яасан юм бэ, би мэдмээр байна. Танай энд байгаа гэсэн бяцхан итгэл байсан юм... гэв.

	— Тэр бидэн дээр ирээгүй.

	— Ирээгүйг харж байна. Чи, Серафима юм биз дээ?

	— Тийм ээ, би байна...

	— Өө... гээд Демид түүний өөдөөс харахад Серафима ч бас нэг нүдээ онийлгон зочныг харна. — Би ядарчихлаа. Та нарыг арай гэж л хайж оллоо гээд Демид цаашаа харлаа.

	Тэднийг олоход үнэхээр хэцүү ажээ. Филиппийг явсны дараа тэд хүйт ортол намагт суужээ. Дараа нь Серафима хүндхэн хүнийг даахгүй шахам нимгэн мөсөөр тэднийг нэгэн тосгонд аваачжээ. Өдөр нь үнэр танар болсон намагт сууж, шөнө нь дахиад Серафимаг даган явна.

	Дараа нь Костя тэр үнэр танар болсон намаг, муухай чийг ханхалсан хонгил, хүйтэн пин зэрэг тааралдсан болгонд суусаар тоо алджээ. Харин Серафима тэднийг үдэш болгон босгож, эхлээд зэгсэн дундуур, дараа нь талын жалгаар улам цааш авч явна. Тэгсээр ой эхэллээ.

	Серафимагийн нэг сүсэгтэн бололтой үг дуугүй газарч ойн араатны жимээр үргэлж Серафимагийн өмнө алхана.

	— Эцсийн эцэст биднийг хааш нь авч явна вэ? Ер нь биднийг хааш нь аваачих гэж байна? Константин Андреич, чи түүнээс асуугаач. Өвөл бараг дуусах гэж байдаг, бид явсаар л байна... Энэ юун газарч вэ? Урал юм болов уу? гэж Тарас тэссэнгүй асуусанд,

	— Мэдэхгүй. Өөрөө л асуухгүй юм... гэв.

	Хэн нэгний орхисон тайгын эдлэн дээр ирмэгц Серафима:

	— За энд өвлийг өнгөрүүлэх гээд үзье гэлээ.

	Тэд эдлэнд хавар болтол суужээ. Бүх юм зуных шигээ байв. Серафима тэднийг асарч, шөнө нь хаашаа ч юм хүнсэнд явна. Заримдаа уйтгартай, яриа хөөрөөгүй хүмүүс хүнс авчирч Серафимад өгөөд хоёр хуруугаараа загалмайлан дуугүй яваад өгнө.

	Сайныг хүсэн хүлээсэн Константин хөөрхийлөлтэй амьдралдаа аажмаар зохицон дасжээ.

	Костяг исгэрч, газар гэр дотуур холхиход Серафима нэг удаа:

	— Бурхны ачаар тэнхэрчээ гээд аяархан хөхөрчээ.

	Константин түүн рүү гайхан ширтээд түүний нүүрээ боосон хар алчуурыг хуу татан хаяад үсийг нь байдгаар нь унжуулан хаямаар гэнэт санагджээ.

	Тэгээд биеэ барьж чадалгүй, Серафимаг тэвэрч аваад өөр лүүгээ огцом эргүүлэв. Эргүүлээд мөн огцом цааш болгожээ.

	...Тэр цагаас хойш олон арван жил өнгөрчээ. Харин тэр агшны дараах түүний царайны байдал одоо болтол мартагддаггүй ажээ. Дөнгөж саяхан охины ичингүйрсэн инээмсэглэлд яралзаж байсан цагаан хурц шүд нь чичирсэн нимгэн уруул, ув улаан буйл... уг дээрээ атиралдсан шонхорхон жижиг хамар. Тэр атираа нь бас л чичиргэнэн, хамрын нь нимгэн навч сартайн байж бил ээ.

	Костя банзан орон дээр лагхийн сууж, шавардаагүй хананд нуруугаараа налан наалдаж хөлөө шалнаас өргөлөө. Тэгээд Серафима Филькагийн цээжнээс бөөн мах зулгаасны адил түүнээс зулгаасан мэт цээжээ өөрийн эрхгүй илэн суужээ.

	— За, за... үүнийг санаарай гээд Серафима тэрхүү илэлт ямар учиртайг тааварлан хэлээд, ажлаа үг дуугүй хийж эхэлжээ.

	Дараа нь хавар болтол юу ч болоогүй юм шиг амьдарцгаажээ.

	1920 оны өвлийн сүүлчээр яг зам салахын өмнө Серафима тэднийг хааш нь ч юм авч явлаа. Бас л шөнө явна, учир нь өдөр үймээн бужигнаанд санамсаргүй өртөж болох байлаа.

	Хориодхон байшинтай бяцхан тосгонд тэд буудаллав.

	— Бурхан авчирсан болохоор энд амьдрах болно. Энд өөрийн улс, гайгүй тайван амьдарч болно. Константин, чи бид хоёр харахад эр эм хоёр шиг байна. Тарас манай ажилчин болно. Тариа тарьж, ногооны хашаа суулгана гэж Серафима хэлээд булан дахь бурхан руугаа эргэж залбирав.

	— Энд хэн суудаг юм бэ? гэж гурав дөрвөн өдрийн дараа Серафимагаас тэр асуув.

	— Бид л сууж байна.

	— Тэгээд хэний байшин юм бэ?

	— Өөр хэнийх байх юм бэ? Манайх.

	Серафима дахиад юу ч хэлсэнгүй.

	Уралын тэртээх умардын бөглүү нутагт нуугдсан тосгонхон ер бишийн анир чимээгүй, дүнсгэр амьдралаар амьдарч байлаа. Сахалтай, баавгай шиг болхидуу эрчүүд тааралдахдаа мэндэлдэггүй, гагцхүү бие биедээ загалмайлан өнгөрнө. Эмэгтэйчүүд гудамжинд огт үл үзэгдэнэ. Хэрвээ Серафима дээр нутгийн авгайчуул хааяа ирдэггүй сэн бол тосгонд ерөөсөө эмэгтэй хүн байхгүй гэж бодож болох байлаа. Тэр ирж байгаа эмэгтэйн залуу хөгшнийг ялгах аргагүй, зөвхөн нүд, хамар нь харагдахаар толгойгоо битүү боосон байдаг бил ээ. Яагаад ч юм цөмийнх нь нүд харцтай, хамар нь шөвөг шиг шонтгор ажээ. Тэгээд дандаа үдэш юм уу, шөнө ирж Серафиматай түүний тасалгаанд удаан шивнэлдэнэ.

	Костя нөгөө тасалгаанд Звягинтай хамт сууна.

	Тарас гадаа гараад орж ирэх бүрийдээ:

	— Мөн хачин улс юм аа! ...Юу шиг бие биеэсээ зайлсхийх юм. Бас өнөөдөр нэг хэрцгий амьтан намайг хараад чөтгөр явж байгаа юм шиг загалмайлан тониллоо. Нэг үгээр хэлбэл хуучин сүсэгтэн юм байна гэнэ.

	— Энд хүмүүс ойд эрхэлж сурсан улс. Энд бөглүү зэлүүд газар учир хаан ч, хууль ч байхгүй. хүмүүс өөрийгөө хамгаалж дасжээ гэж Серафима эцэст нь тайлбарлажээ.

	— Загалмайгаараа юу? гэж Тарас дооглонгуй асуухад нь:

	— Тэгээд яагаа вэ... Тусалж л байна гэж Серафима ширүүн хариулжээ.

	Нэг өдөр бин шиг дугуй царайтай Звягин цагариг нүдээ гайхан цавчилж, яарсандаа хахаж цацан:

	— Энд, энэ тосгонд... эгч нь суудаг юм байна! ойлгомжтой юу? гэлээ.

	— Юун эгч вэ? Хэний эгч вэ?

	— Яагаа вэ дээ, Серафимагийн авга эгч... Ширээт гэлэнмаа Мавра гэдэг юм байна. Тэр л, энэ ширээт гэлэнмаа энд бүгдийг удирдаж байдаг гэнэ. Мавра урьд нь өөрийн хийдтэй байжээ. Тэр нь Черногорийн сүмд хамаарагддаг ажээ. Тэгээд хувьсгал гарахад бидэн шиг залуус тэнд зэвсэг нууж хөдөлсөн юм байх... Мавра тэр Черногорийн сүмийн өөр бас бус түгшсэн газрын үлдэгдлийг цуглуулж нааш нь авчирсан ажээ. Серафима биднийг хааш нь авчирсныг ойлгов уу?

	— Энэ бүгдийг чамд хэн ярив аа?

	— Өө... Би Микитой гэдэг нэг эртэй тааралдсан юм.

	Тэд тосгонд хэдэн долоо хоног суусан боловч Костя Серафимагийн эгчийг нэг ч харсангүй бөгөөд хуучин сүсэгтний ёслолыг анзаарсан, шашны дуу дуулахыг сонссонгүй. Үнэхээр хуучны сүсэгтэн юм болов уу? гэж заримдаа бодно.

	Гэвч нэг өдөр улаан өндөгний баяраар тосгоны цорын ганц гудамжаар явж байгаад хагас нээлттэй цонхоор:

	— Евстифей багшийн бидэнд айлдсанаар... гэх эмэгтэйчүүдийн сүрлэг дуу дуулдахад тэр байшингийн дэргэд өөрийн эрхгүй зогсжээ.

	Костя ойртож очоод цонхоор нь харлаа. Саруул том тасалгаа дүүрэн эмэгтэйчүүд цөмөөрөө хар хувцастай, хар алчуураар нүүрээ битүү боосон байжээ.

	Хананы дэргэд нэлээд өндөрлөсөн газар, болхидуу хийцтэй түшлэгтэй сандал дээр хар алчуураар боосон шовгор толгойтой, ясархаг, баргар эмгэн суух бөлгөө. Түүний хажууд бяцхан ширээн дээр дэлгэж тавьсан судар луу залуухан эмэгтэй тонгойн:

	— “Бүхий л талаараа зэрлэг маягийн жигшүүртэй дүртэй, төмөр хумстай, өвдөггүй туяхан хөлтэй, жирийн биетэй, бяцхан толгойтой, нуруу өндөр, чармай нүцгэн, хархан нүдтэй, шившгийн муухай эр бидний замаар явж байна...” гэж уянгалуулан уншина.

	Ясархаг эмгэн том таягаараа шал тогшиход уншлага зогслоо.

	— Харцаа буулгаж, зальжин ирмэлцэх хэрэггүй! гэж тэр хорсолтой хэлээд, — Та нарын нүдийг бурхан нээхгүй, сэнхрүүлэхгүй. Бидний дайсан ад шиг зэрлэг. Та нар өөрийн биеэр тэр зэрлэгшлийг амссан. Та нар төрөлх нутаг Черногорийн сүмээс хөөгдөж, энэ газар хөөгдсөн. Манай их хамба лам Мелентий бидний талаар гасалж сонсож байна. Гэвч сахиус минь тэр өвдөггүй, төмөр хумстууд наашаа ирнэ... Тэгэхээр биднийг аврагч хамгаас хүчирхэг бурхан болмуй. Тэр та нарыг хамгаалж, гаарсан дайсанд өгөхгүй, мөргөцгөө... гэж Лествицийн4 энэ хэсгийг ойлгох хэрэгтэй гэлээ.

	Хаалга чахарч байшингаас Серафима гүйн гарч ирэн:

	— Костя!.. Константин Андреич!! гэж бачимдуу хашхиран, ханцуйнаас нь зуурч цааш аваачин:

	— Нүгэл, хар нүгэл! Чи чинь, сүсэггүй шүү дээ. Яаж болох вэ?! Авга эгч мэдвэл яана аа!! гэсэнд,

	— Би түүнтэй нэг сүсэгтэй байж болно шүү дээ... гэж Костя хэлэв.

	— Гэлээ ч гэсэн... Чи хэзээ ч духан дээрээ загалмайлж байгаагүй. Энэ бол тоглоом юм уу..? Биднийг хүлээн авч, хүлцэнгүй байгаад чинь гялайлаа... гэсээр Серафима түүнийг ханцуйнаас хөтлөн цааш авч явлаа.

	Тэгээд байшин руугаа очиход:

	— Тэд яагаад төрөлх нутгаасаа, Черногорийн сүмээсээ хөөгдсөн юм бэ? гэж Костя асуув.

	— Янз бүрийн юм байдаг. Чи ч гэсэн гэрээсээ хол байгаа... гэж Серафима булзааруулан хариулав.

	— Тэгэхээр ойлгомжтой гэж Костя яагаад ч юм тавлангуй дуугараад:

	— Чиний эцэг, эх хоёр хаана байна вэ? Авга эгчийг чинь харах шиг боллоо. Тэр таягтай эмгэн үү? гэв.

	Серафима түүнийг хүйтэн харцаар ширэв татаж:

	— Харин чиний эцэг эх хаана байна? гэж асуухад нь:

	— Тийм бий... Чиний эцэг эхийг бас л авга эгч шиг чинь ариун ном бясалгаж байдаг гэж би бодсон юм... гэв.

	Үүнд Серафима гагцхүү ихэмсэг инээмсэглэв.

	Тэд өөр юу ярьдаг билээ хэмээн бодлогошрох мэт довжоон дээр холхин зогсоцгоов.

	— Энд намгийн үнэр танар ханхалсан, дүнсгэр, таатай биш газар юм аа.

	— Өнгөрсөн жилийн өвлийг хоргодож өнгөрүүлсэн газар гэрийг тойрон нэл намаг байгаа. Намаг, бас замгүй, эх болсон тайгатай. Нэг их зам зуу гаруй бээрийн тэртээ байдгийг хэн ч явж үзээгүй. Харин өвөл наашаа гэтлэхийн аргагүй зузаан цас унана, цасанд живнэ гэсэн үг хэмээн Серафима хариулав.

	— Тийм ээ... Би өөрийн эцэг, эхийн тухай... Хаана оршуулсныг нь мэдэхгүй. Ижил мөрний л орчим байх... За тэгээд дурсах хэрэг байна уу даа?.. гэж Костя гэнэт ярив.

	— Миний эцэг арван есөн оны хавар умардад Пинегагийн орчим амь үрэгдсэн. Харин хэн ч загалмай тавиагүй бололтой. Тавихын ч хэрэггүй байсан юм. Тэр бурхан шүтлэггүй хүн байсан... Харин ээж намайг гурван настай байхад нас барсан гэдэг. Намайг авга эгч минь өсгөсөн юм гэж Серафима мэдээлэв...

	Ийнхүү хоног, сар өнгөрсөөр байлаа.

	Зуны сарын сүүлчээр Серафима түүний гэргий болжээ.

	Энэ явдал хэрхэн болов оо?

	Костя нэгэн өглөө үүрийн гэгээгээс өмнө өөрөө ч юу болсныг мэдэлгүй хаалганы банзыг ховхолж, Серафимагийн тасалгаанд гүйн оржээ. Тэр чарлан, дэрэн дороосоо бараг тоглоомын гэмээр бяцхан гар буу шүүрэн авч, орон дээрээ өндийн бослоо.

	— Дахиад алхвал буудлаа шүү! Сахиус минь, буудлаа шүү! гэж амьсгаадан хэлснээ, — Яваач! Бурхны төлөө яваач! Сэтгэлд минь нүгэл битгий хураагаач. Би хэнийг ч алаагүй... хэмээн гонгинон гуйлаа.

	Костя тээнэгэлзэн зогсоно.

	Тэгтэл: “Буудахгүй... загалмайлахгүйгээр буудаж чадахгүй... баруун гараараа залбирна, баруун гарт нь буу байгаа болохоор... нөгөө гартаа шилжүүлнэ...” гэсэн бодол зурсхийн бодогджээ.

	Серафима үнэхээр агшин зуур буугаа зүүн гартаа шилжүүлж, тэр даруй гараа дух өөдөө өргөлөө.

	Энэ л агшин Костяд хэрэгтэй байлаа. Тэр Серафима руу дайрч гар бууг нь булаан авч хэмхэлж орсон хаалгаар нөгөө тасалгаа руу чулуудав. Тэгээд Серафимаг тэвэрч аваад орон дээр нь чулуудаж урт гэзгээр нь гараа ороон толгойг нь хойш дарлаа...

	...Уг явдал ийнхүү болжээ.

	Дараа нь тэр хоёр огт хамаагүй юм шиг өөдөө харан хэвтэж, аажмаар гэгээ орох цонхыг ширтэн байлаа. Хаана ч юм ташин буух одод үе үе харагдана.

	— Яах гэж чи хүзүү хугалчих шахав аа? гэж Серафима тайван асуулаа.

	— Яах вэ дээ, Филька санасан юм... Шал дэмий айсан бололтой.

	— Дэмий айжээ гэж Серафима хариулав.

	— Буудах гэсэн шүү дээ! Буудах байсан уу? гэсэнд,

	— Буудах байсан гэж Серафима батлаад, дуугүй болсноо яагаад ч юм: — Тарас хаа нэгтээ булах байсан. Би өөрөө очихгүй байсан гэж нэмж хэлэв.

	Костя гайхан өндийж:

	— Яагаад тэгдэг бил ээ?! Тэгвэл хэрхэн ойлгох вэ? гэвэл,

	— Юу гэнэ ээ? гэв.

	— Гүйцлээ! Буудсан бол ч... хамаг цээжийг минь зад буудна даа гэж би бодсон бил ээ.

	Серафима гүнээр санаа алдаад:

	— Бурхан л тэгж заяасан бололтой гэж хариулав. Тэгснээ дахин санаа алдаад:

	— Одоо ч... Одоо ч бурхны дараа чи анхных болно гээд түүн рүү эргэж халуун биеэ нааж, нэг гараараа болгоомжтой тэврэв. Костя ч түүний хүйтэнд тас хөлдсөн төмөр саваа мэт хатуу, хүйтэн хурууг нуруундаа мэдрэв.

	Тэгээд хуруу нь яагаад ч юм насан турш тийм хүйтэн, хатуу байх юм шиг санагдсан байжээ. Насан турш, өнөөдрийг хүртэл тийм ажээ...

	
ХОРИН НЭГДҮГЭЭР БҮЛЭГ

	Довжооны ганхсан шат чахрахад Устин өөрийн дурсамжаас арай ядан салж сэхээ орлоо.

	Гадаа бүр үдэш болсон ажээ. Үдшийн бүрэнхий цонхоор тасалгаанд нам жимийг дарсан өтгөн харанхуй дүүрчээ.

	— Хэрвээ намайг асуувал сэрүүн байгаа гээрэй гэж тэр эхнэртээ сануулав.

	— Над дээр ирж байгаа бололтой. Тэнүүлч - мөргөлчид...

	— Чиний гуйлгачдыг чөтгөр аваасай! Насан туршаа тэнэж байх юм.

	— Бурхны хүмүүсийг гомдоох нүгэл. Сүсэгтэн гэдэг чинь хүүхэд шиг шүү дээ...

	Пистимея гуйлгачидтай хэзээ ч юу ч ярьж шалгаадаггүй, гэртээ босгоноос цааш алхуулдаггүй ажээ. Зуны цагт байшиндаа ч оруулахгүй. Тэр яаралгүй довжоон дээрээ угтан гарч хормогч дороо хэрчим талх, гахайн өөх аваачиж өгнө. Гуйлгачин нахилзан бөхийхөд Пистимея адисалж, “бурхантайгаа яваарай...” гэж товч хэлнэ. Гуйлгачин дахин нахилзаж хэн нь ч гэсэн яагаад ч юм: “бурхантайгаа үлдээрэй” гэж хариулна.

	Энэ удаа Пистимея ирсэн хүнийг гал тогоондоо ч оруулсангүй. Тэр түүнд ямар нэг юм өгөх шиг болов. Устин түүнийг: “бурхантайгаа яваарай” гэсэн жирийн хэлдэг үгийг сонсож, дараа нь “Бурхантайгаа үлдээрэй” гэх дуулдаж хаалга хаагдах чимээ гарлаа.

	Гуйлгачныг явмагц Устин бодол нь юун дээр тасарсныг санахыг хичээн бас жаахан хэвтлээ. Гэвч юунаас болсныг бүү мэд санаж чадсангүй.

	— Эд чинь яагаад чамд нэгэн дуугаар бурхан үлдээдэг юм бэ? гэж Пистимеягаас асууваас:

	— Бурхны хүмүүс сэтгэлдээ юу байгаагаа хуваалцдаг юм гэв.

	Устин жуумалзан өөр юу ч хэлсэнгүй.

	Пистимея пийшингээ галлахад хусан тайрдас шад падхийн дөл нь дүнгэнэж, галын улаан дөл пийшингийн шавар тулгуурыг долоож мушгиралдан бүхээг өөд татагдана. Галын дүрэлзсэн хэсэг бөөн дөл яндангийн хар нүх өөд олгойдно.

	Пистимея гараа цээжин дээрээ загалмайлан залбирч галаас хараагаа үл салган ширтэнэ. Бөөн үрчлээ атираа тогтсон царайд нь галын дөлний улаан ягаан туяа гэрэлтэн гялбалзана.

	Тийнхүү нэлээд хэдэн минут зогссоноо Пистимея толгойгоо зугуухан эргүүлж нөхөр дээрээ харцаа удаан тусгаснаа шилээвэр авч пийшин доторх модыг хөдөлгөв.

	Хусан тайрдас улам их тачигнаж, пийшин дүрэлзэх дөлөнд дүнгэнэнэ. Гэвч Пистимея шилээврээ буланд тавьж, шалан дээрээс хэдэн тайрдас авч пийшиндээ хийв.

	Дараа нь тэр урт банзлынхаа хормойгоор шал шүүрдэх шахан тасалгаа дотуураа холхин, орны хажуугаар хоёр гурав явснаа цонхны дэргэд суун чимээгүй санаа алдав.

	— Устинушка... хэмээн Пистимея түүний бодлыг таслан болгоомжтой дуугараад, — Би чамтай охиныхоо талаар ярих гэсэн юм... гэвэл,

	— Устинушка гээд яах гээ вэ? “Устинушка” гээд яах гээ вэ?! гэж Морозов зандраад: — Тэртэй тэргүй түгшиж байхад чи... Чи охинтойгоо зууралдаад... гэв.

	Довжооны шал дахиад чахарлаа.

	Тасалгаанд Илюшка Юргин зүгээр орж ирэх биш, бүр гүйн орж ирээд ханан дээр ёрдойж байгаа хуруун чиний том хадаасыг онохыг хичээн малгайгаа чулуудав. Малгай нь хана мөргөж нэвт цавуу шингээсэн мэт хананд наалдав.

	— Хэвтэж байгаа юм уу?! гэж тасалгаа дотуур гүйн хашхираад, — За хэвт, хэвт! Миний юу хэлэхийг сонс... Чиний давхиулж алсан морины тухай ч биш... гэв.

	Устин орноосоо босолгүйгээр түүний яриаг тасалж:

	— За, найз “Аваач - худалдаач” минь, эхлээд чи намайг сонс гэснээ эхнэртээ: — Чи явж малаа хар... гэлээ.

	Пистимеяг гарахад Устин дотроо тунгааж байгаа мэт аяархан:

	— Хөгшин зөнөг би яаж... Чи намайг нойтон жалга дахь тэр бухлуудыг яаж сөөнгөтсөн дуугаараа ятгаж чадав аа... гэв.

	— Энэ жил өвс сэтгэл түгшүүлнэ гэдэг совин татаад байсан юм шүү. Тэгээд хүлээгээд байсан гэж Юргин уйлагнан биеэ цагаатгав.

	— Хүлээгээд гэнэ ээ?! гээд Устин орноосоо босон, өрвийж, цамцаа сул тавин тасалгаа дотуур түргэн түргэн алхаж: — Тэгээд хүлээчихжээ! Хүлээсэн байна шүү! Одоо тэгээд яах вэ? Захарт юу гэж хэлэх вэ? Хэзээ нэгэн цагт шуналаасаа болж ялзарсан давсаг хагардаг шиг хагарч үхнэ дээ гэв.

	— За, за! гэж Юргиний хашхирах дуунд заналхийлсэн өнгөтэй ажээ.

	— Адилхан л хуваалцана даа. Нохой дөрвөн хөлтэй, урд хөл нь чинийх болог, би маргахгүй. Харин хойд хөлийг нь тайрчихвал урд хөлөөрөө явахгүй гэхэд нь:

	— Явахгүй гэнэ ээ? Нохой явахгүй юм биз дээ? гэв.

	— Би зүгээр л... Миний хувьд үгийн жин, өнгийг мэдэхгүй. Жишээлбэл би, бид адилхан эрхтэй... Адилхан амьдарч байна гэсэн санаа шүү...

	Устин ярвайж, орон дээрээ хэвтэв.

	Удаан хэвтэж, дуугарсангүй. Илья сандал дээрээ хайвганаж, арай ядан барьж хоол иддэг халбага шигээ бяцхан алгандаа ханиав.

	— Тэрэг өвс ачаад, ферм дээр аваачиж өг гэж Устин сулхан хэлбэл,

	— Үгүй, үгүй... Над тийм илүү өвс хаана байна? гэж Юргин уянгалуулав.

	— Би аваачиж өг гэж байна шүү хэмээн Устин дуугаа өндөрсгөв.

	— Энэ чинь яаж байгаа юм бэ? Ойлгогдохгүй байна гэж Юргин нэлээд байснаа асуув.

	— Юуг тэр вэ?

	— “Энэ бол хууль ёсны гэдэгт эргэлзэж байна! Захарка ард түмнийг цөлмөж байна...” гэж хамгийн түрүүнд Овчинников тосгоноор нэг хашхирсан.

	— Тэгээд?

	— Тэр чамайг дандаа зөв ойлгодог. Би бол дандаа... шүүрэн авч дэмждэг нь лавтай.

	Устин Морозов нүдээ анин удаан хэвтсэнээ, нүдээ ч нээлгүй:

	— Ард түмэн... Ард түмэн чинь өвсөө зөөсөөр л байна. Андроныг дуугаа тат гэж хэл гээд Устин хүндээр санаа алдаад, — Ийм байна. Зүгээр ээ, зөө, зөө. Ямар эцсийнхээ өдөр амьдарч байгаа биш дээ... гэлээ.

	— За яах вэ.

	— Ухай. Харин одоо чи өөр юу гэх гэсэн юм бэ?

	— Тэгэхээр байна шүү, нэг их зугаатай юм биш ээ. Би Андрон шиг дуугүй байгаагүй гэж байна шүү... Өчигдөр Шатров Аниська: “Хонх жингэнэж байхыг би ажиглав, гэтэл хүмүүс залбирахгүй байна...” гэсэн. Би гайхахдаа амаа ангайлаа... гэхэд Устин Илюшка руу эргэж:

	— Хөгшин увдист, тэр нэвт харж байна, над итгэ! гэж Юргин яриагаа үргэлжлүүлээд, — Чи бүр итгэ! Ингэтэл намайг цоргитол харлаа. Чи Антип шиг ч юм уу, эсвэл баашилж байгаа шигээ тийм тэнэг биш ээ. Тийм, тийм. “Андроны үг хэнээс гарч байгаа, олсны үзүүрийг хэн чангааж байна вэ?” гэж асууна гэж би хүлээсэн юм гэв.

	— Тийм байж. Өөр юу байна? гэж Устин дуугарав.

	— Тэгэхээр ойлгохгүй байна уу? гээд Юргин цонхны цаад руу толгойгоо дохин, — Дэрсэн хөлтэй өвгөн гэнэт энэ сануулсан бүдэг үгээрээ биш... шууд бархираад унавал яах вэ? Тэгвэл ч ниргэнэ дээ... гэхэд,

	— Тэр юунд бархирах юм бэ? Юун тухай... гээд Устин үгээ гүйцээлгүй дуугүй болж бодлогошров.

	“Юун тухай...” Өвгөнд үнэхээр ярих юм байхгүй. Гэвч Устин гал дээр шаруулж байгаа мэт атиралдаж байгаагаа мэддэг мэт түүнийг насан туршаа эхүүнээр жуумалзан ширтэж байгаа бил ээ. Тааварлаж магадгүй мэдэрч байж болох юм. Тэр гуйлгачин биш, өөрөө манай ах дүү нар шүү дээ. Тэгээд ч мэдэрч байна. Хэзээ ч юу ч асуухгүй, ярианд оролцдоггүй нь хачин юм. Чухам ямар хүн болохыг Устин өнөөдрийг хүртэл ойлгож чадахгүй байгаа бил ээ. Гучин жилийн тэртээ Устиныг Ногоон Долд дөнгөж ирээд байхад тэдний хооронд хамгийн урт яриа болсон бил ээ. Хамтралд элсүүлчхээд, өөрсдөө зайлсхийгээд байх юм гэсэн байрын юм ярьж, талархал олох итгэл өвөрлөсөн Устин түүнд гомдол мэдүүлснийг санаж байна...

	Элсүүлсэн л бол амьдар гээд Анисим ганцхан өөртөө ойлгомжтой утгаар хэлж жуумалзаад цааш явжээ.

	Дараа нь өдөр өдрөөр, сар сараар, жил жилээр ганцхан үүнийгээ давтдаг байжээ. Захиргаан дээр, нийтийн хуралд, өөр хаа нэгтээ тааралдахад өвгөн Устинийг хөлөөс толгойг хүртэл, нүүр лүү нь эгц харах хүртэл заавал ширтэнэ. Анисим тэр даруй цааш эргэхдээ инээмсэглэлээ уруулдаа нууна. Гэвч Шатров амьдралын турш өнөөх хоёр үгнээс өөр юу ч хэлээгүй бил ээ. Устин өөрөө ч дахиад яриа өдсөнгүй. Болгоомжилсон юм болов уу...

	Устин юун тухай бодож байгааг Юргин ойлгосон бололтой:

	— Тэр чинь... тийм л байгаа юм. Дуугүй байна уу? Дуугай л бай. Харин би... би удахгүй. Гэгээн цагаан өдрөөр загасанд явж байгаа мэт завинд суугаад Светлихагаар уруудаад явчихна. Тэгээд хайгаад хайгаад олохгүй гэсэнд,

	— Хөлөө битгий тийчил. Чи хаачих юм, шуламс руу зугтах нь ээ! Хаанаас ч олно гэдгийг мэддэг баймаар сан. Хараад л сууж бай гэж Устин ядрангуй гуйв.

	— Яаж болох вэ? Тэгвэл ч... цаг ирнэ. Тэгвэл үнэхээр зүүнд хатгуулсан жоом шиг хөлөө тийчилнэ дээ. Эсвэл өнөөх дигваранз шиг өөрийгөө үхтэл ороолгоно доо.

	— Юу шиг гэнэ ээ?

	— Сүүлэндээ хатгууртай, дигваранз гэдэг тийм амьтан дэлхий дээр амьдардаг гэж номд бичсэн байдаг. Хэрвээ тэр амьтны эргэн тойрны өвсийг шатаахад, тэд ийш тийшээ гүйж байгаад хатгуураараа өөрийгөө хүчтэй ороолгож хатгана. Үгүй, би завиар...

	— Дуугүй бай гэсэн шүү! Завиар явахаа ч март... Бас нэг оргодол гараад ирэв ээ!.. гээд Устин дахин орноосоо босож, Юргиний өмнө дөнгөж сая халуун уснаас гарч ирсэн мэт шал нойтон, сэгсийсэн, баргар юм зогсож байв. Юргин үүд рүү ухарч, хана руу сарвайн тэмтэрч малгайгаа авав.

	— Чи чинь, чи чинь үнэхээр... яаж байна! Би хаашаа ч явахгүй, оргохгүй... хаашаа ч... гэхэд Устин тэрхүү амлалтад сэтгэл ханасан маягтай орон дээрээ лагхийн суугаад дэрнийхээ булангаар нүүрээ арчив. Тэгээд жаахан гунигтайгаар:

	— Шатров бархирахгүй гэж над санагдана. Хэрэв байсан бол аль эртний бархирах байсан гээд Устин дахин нүүрээ дэрээрээ арчиж: — Харин өөр хүмүүс л нэвт харахыг оролдож байна. Бусдаас л болгоомжлох хэрэгтэй. Тэд л бархирна, хэрвээ нэвт харвал ч ёстой бархирна даа... гэв.

	— Хэн? гэхэд нь,

	— Мэдэхгүй, тэд маш олон, эргэн тойрон байна. За яв гэж Устин хариулав.

	Юргинийг хаалга хаамагц, Устин жаахан байснаа босож хаалга түгжээд орон дээрээ толгойгоо ганзагалан суув.

	Дараа нь уснаас гарч ирсэн нохой шиг хамаг биеэ сэгсэрч, тэр яагаад ийнхүү уурлаж, яагаад Юргинийг барьж аван хэмх цохичихсонгүй вэ гэж бодлогошров. “Зүүнд хатгуулсан жоом шиг хөлөө тийчилнэ дээ”. Тийм ээ, тэр Устин аль эртний үгээр илэрхийлж болохгүй тийм юм мэдэрчээ. Харин Юргин яг голыг нь олж хэлдэг байна... Чухамхүү Устин л Шатров, Корнеев, Колесников, Большаковын өмнө зүүнд хатгуулсан жоом шиг байна. Тэр ч байтугай Анисимын нусгай ач охины өмнө шүү. Тэгээд одоо бас Смирновын өмнө... За ер нь хэний өмнө тийчгэнэх нь багадлаа гэж үү! Чиний үг жин, өнгөгүй гэдэг чинь энэ дээ. Хэдийгээр энэ “Аваач - худалдаач” дандаа хамгийн голыг нь олж хэлж чаддаг ч гэсэн, элдвийн юм урсгаж урсгаж гэнэт яваад өгнө.

	Хаалга тогшлоо. Чагнаад эхнэрийнхээ тогшилт гэдгийг мэдэж очин онгойлгов.

	— Курганов Фрол айсуй гэж Пистимея мэдээлэв.

	— Ухай гээд Устин дохив.

	— Пийшингээ харж байгаарай. Мод нь шатахаар таван тайрдас хийгээрэй гээд Пистимея харанхуй пинд орж алга болов.

	Устин пийшин дээрээс дулаан эсгий гутлаа авч хөлөө шургуулав.

	Фрол бөхийн орж ирээд малгайгаа авч дөнгөж сая Юргиний малгай өлгөөтэй байсан хадаасанд нямбайхан өлгөв.

	— Чи дууд аа юу..? Варвара дамжууллаа.

	Фрол Юргиний сууж байсан сандал дээр сууж, тамхиа нэрлээ.

	Устин түүний өмнүүр нааш цааш явж байснаа, түлээчин модыг аль талаас нь хөрөөдөж унагаавал тохиромжтойг хардгийн адил Кургановыг ширтэн:

	— Юу гэж дууд аа вэ? Өртөө рүү явсан тухайгаа ярих гээ юу? Яаж явсныг чинь би тааварлаж байна гэж Фрол ярилаа.

	— Өө! гэж Устин дооглонгуй уянгалуулаад, — Митька ярьсан юм биз дээ? Тэр чарганы хойноос гүйгээд байсан... гэв.

	— Яалаа гэж Митька хэлэх вэ? Азарганы чинь арьсыг би хууллаа.

	— За, Фрол оо... Бид агтын байранд байгаа биш, энд чагначихна гэж болгоомжлолгүй чанга ярьж болно. Хэрвээ агтын байрны тухай яригдаж байгаа бол хонгор минь, хөллөж чадахгүй гэж чамд хэлж чадах байна. Ойлгов уу? Эс тэгвэл...

	— Юу гэнэ ээ? Юугаар айлгах гээ вэ?

	— Тэгэхгүй бол азарганы арьсыг хуулсан шиг арьсыг чинь амьдаар чинь хуулна даа...

	Фрол хөлчүү хүнд харцаар духан дороосоо Устинийг ширтэж:

	— Үүнээс чинь айж байна гэж чи бодож байна уу? Тийм үү... гэж асууснаа ядарсан шинжтэй гараа савлав.

	Устиний сахал чичиргэнэн хөдлөх тийм дуугаар үүнийг хэлжээ. Устин сахлынхаа чичиргэнэхийг зогсоох гэсэн мэт хуруугаа шургуулав.

	— Яах гэснээ хэл. Над зав алга гэж Фрол хэлэв.

	— Ингэсэн нь дээр гэж Морозов санаа амарсан байдалтай хөхөрч, сахлаасаа хуруугаа аваад, — Одоохондоо их юм байхгүй. Миний Клашкатай болиорой... За, за битгий гөлөлз, ямар хотын бүсгүй биш! Бас юунд, ямар учраас тэгж байгааг битгий асуу! Чамд хамаагүй хэрэг гэв.

	Фрол тамхиа татаж дуусаад, босож:

	— За яах вэ, чиний хэрэг ч гэсэн... чиний зорилго миний хүсэлтэй нийлж байна гэж гашуун үг хэлэв.

	— Яг тийм! Бас Клашкагийнхтай нийлж байгаа юм. Эмэгтэй, торонд орсон хөх цэгцгий шиг бачимдаж байна.

	Фрол үүд рүү явахад Морозов гараас нь барьж аван:

	— Жаахан хүлээ л дээ. Хоёр гурван үг сольё. Яах гэж гөлгөө миний хойноос явуулав аа? Тэр ялзарсан эрхлэгчийн төлөө болгоомжлоо юу? гэв.

	— Тэр зэлүүд газар чамтай тааралдаад гар нь чичрэхгүй л байсан байх даа...

	Устин худлаа хөхөрч, түүний инээд тасалгаа дотор тачигнав. Тэр инээдээ огцом тасалж, өнгөгүй дуугаар:

	— Фрол Петрович аа, үгүй шүү, тэр мөдхөн өөрөө үхнэ... Хэрвээ шаардлага гарвал би... чамайг гуйна... гэв.

	Фрол тохойгоо Устиний зуурсан гараас угз татан аваад хамаг биеэрээ түүн рүү зугуухан болхидуу эргэлээ.

	— Фрол! гэж Устин өөрийн эрхгүй ухарч айх, заналхийлэх хослон дуугарлаа.

	— Шаар минь чи нүдээ битгий гялалзуулаад бай гэж Курганов сөөнгөтөн хэлээд, — Чи битгий гялалзуул! Би чамд ингэж хариулах байна... Ингэж... гээд Устин руу дөхөж, — Тэгэхээр намайг гуйх юм биз дээ?! Намайг?! гэв.

	Морозов пийшин рүү ухарсаар саяхан Пистимеягийн хожуул хутгаж өнхрүүлж байсан шилээврийг хөдөлгөхөд шалан дээр тар нярхийн унав. Морозов түргэн бөхийж түүнийг авлаа.

	Фрол зогссоор, үг дуугүй зогссоор байснаа, сулхан дуугаар:

	— Шилээврээ тавь гэв.

	— Ингээд боллоо гээд Устин шилээврээ хуучин байранд нь чулуудаад, — Би чамайг дандаа дийлдгийг аль түрүүний санах байсан юм... гэхэд нь,

	— Чи юу?! гээд Фрол Курганов толгойгоо дооглонгуй сэгсэрч, — Үгүй... чи намайг дийлэхгүй, харин өөр хүч... өөр... гэлээ.

	Устиний хар нүд онийж, хөмсөг нь атиралдсанаа тавигдав.

	— Тэр үл үзэгдэх хүч чинь... юун хүч вэ? гэж аяархан, болгоомжтой асуулаа.

	— Үл үзэгдэх ээ? Гайгүй, хэрэв эндүүрээгүй бол мөдхөн бага багаар харагдаж эхэлнэ...

	Устиний толгойноос өсгийг нь хүртэл цахилгаан гүйдэл гүйх шиг боллоо.

	— Юу гэнэ ээ? Юу гэнэ ээ?! гэж дуу алдсаар тэр пийшингээс хэдэн алхам холдов.

	— Ингэхлээр үнэн байх нь ээ. Дуу чинь яасан түгшүүртэй байх юм гээд Фрол хадааснаас малгайгаа аваад гарч явлаа.

	— Юу “үнэн” гэж? Ямар түгшүүр вэ?! гэж Устин хашхирлаа.

	— Өнөөдөр чамайг Смирновтой явуулсан тэр явдал, морио үхтэл нь давхисан тэр зүйл...

	— Фрол!! гээд Устин гараа зангидаж, царай нь хувьсхийн татвалзав.

	Фрол хаалгыг нь онгорхой орхин Устин руу тулж ирэв. Тэр айхдаа далжисхийв.

	— За харж байгаа биз дээ. Чамайг хэн болохыг би мэдэхгүй, гэхдээ нэвт харж байна. Зүгээрээ, битгий үрчилз, алив, чин сэтгэлээсээ... Тэгэхээр... Чи мөн ч их хэрэг тарьсан даа. Харахгүй, мэдрэхгүй байна гэж бод оо юу? Светлиха голыг ганц хувин угаадсаар бузарлахгүй!.. гэж Устинд шууд хэлэв.

	— Чи... чи... чи хэн юм бэ? Чи өөрөө... Филька Мень...-тай хамт гэж Устин хашхирахад,

	— Энэ бол чиний гол шалтаг гэдгийг аль эртний мэднэ гэж Фрол түүний үгийг таслаад, — Модны мөчир хамт ургадаг ч тал тал тийшээ харсан байдаг гэж би чамд хэлэх байна гэв.

	— Мод унана... тэгэхэд... тэгэхэд хамаг мөчир нь... хэмээн өөрийнхөө яриаг тасалчих вий гэж айсан мэт Устин яаран хашхирлаа.

	— Тэгэхэд яана гэж? Тэгэхэд бүх мөчир нь газар хатгаж унахгүй. Нэг хэсэг нь тэнгэр өөд харах болно гэж Курганов тайван хэлэв.

	Устин арайхийж сэхээ орон, гүн санаа алдаад:

	— Байз, байз! гээд нойтон духаа арчин, — Фрол би чамд дахин... дахин сануулах гэсэн юм... Хэрвээ чи мөлхдөг могой бол... Би заналхийлээгүй шүү, үгүй... гэв.

	— Тэр уснаас уу хэмээн Фрол тайван зөвлөв.

	Устин пийшингийн хажууд мухар сандал дээрх хувин руу дуулгавартай очин төмөр шанагаар дүүрэн утгаж цамц, сахал руугаа асгаж цутган шуналтай залгилав.

	— Тэгэхээр... гээд Устин Шанагаа чулуудаж, тэгэхээр, хэрвээ чи тэр модыг адаглаад ганхуулахыг бодвол... Тэр мод унасан ч, унаагүй ч чиний арьс хорчийж амжина. Ойлгов уу?! Ойлгов уу?! гэхэд нь,

	— Үндэс нь нэлдээ ялзарсан болохоор өөрөө унана. Хаана хэрэгтэйг нь Захар буулгаж байна. Бүр ялзарсан хойно нь шүү... гэв.

	Морозов үг хэлж чадахгүй, хэлэхийг хүсэж байгаа мэт толгойгоо сэжлэв.

	— Надаас битгий болгоомжил. Хэрвээ болдог сон бол би аль эртний ганхчихсан байсан хүн. Ганхах ганхахдаа шажигнан унахаар шүү... Устин, чиний аз болоход чадахгүй нь ээ... Гэвч Устин, битгий л тэгээсэй... гээд Фролын дуу хөвчилсөн чавхдас шиг чичиргэнэснээ, — Би чиний дур зоргоор их юм хийсэн хүн гээд Фролын царай эмзэглэхийн долгионд автаж, — Гэвч Устин, чи Смирновыг оролдвол... Хэрвээ түүний толгойноос ширхэг үс унагаасан байвал... гэлээ.

	— Өө, чи дахиад яриад эхлэв үү! гэж Устин Морозов шивнэх шахам хэллээ.

	— Дахиад л бас үнэн ярьж байна... харин чи гучин долоон онд миний үгэнд орсон нь сайн болсон. Хэрвээ Захарыг аар саархан зүйлээр ховлож бичсэн сэн бол, Большаковыг суулгасан бол чи хойноос нь орох л байсан...

	— Айлгаж байгаа юм биз дээ! Биеэ тоосон шаар, айлгаж байна уу! Чи хэнийг айлгаж байна, аан? Чи хэнийг... асууж байна шүү! гэж Морозов нисэх гэж буй мэт гараа далайж, улам улам хүчтэй эргэлдүүлэн хашхирав.

	Фрол хаалга тас хаан гарч явлаа. Устин гараа далайхаа больж хаалга руу удаан ширтлээ.

	Дараа нь пийшин рүүгээ хартал гал нь унтарчихсан, хэдэн дутуу шатсан модноос өтгөн, эхүүн утаа суунаглана.

	Устин бөхийн тайрдас авлаа. Гэвч пийшинд хийсэнгүй, яагаад ч юм анхааралтай үзэж гарлаа. Эргүүлж тойруулж бүх талаас нь хараад: энэ тайрдас яагаад гарт нь орсон, тэр яах гэж барьж байгаа, түүнийг яах вэ? гэж хэн нэгнээс нь асуух гэсэн мэт хараагаа өргөв.

	Тэр толгойгоо шуугин янгинатал хүчлэн боджээ. Толгойг нь бөглүүхэн эмзэглүүлсэн жингэнээнийг мөдхөн намдана хэмээн хайнгадуу итгэн тайрдсаа шалан дээр чулуудав. Гэвч намдсангүй. Тэр дур зоргоо үл хайхран уг жингэнээг улам анхааралтай чагналаа. Энэ жингэнээ тайрдас авах тэр хоромд эхлээгүй. Үгүй, нэлээд эрт... хэзээ эхэллээ дээ... Тийм дээ, Кургановыг... хэлэхэд. Тэр юу гэж хэл лээ? Үндэс нь нэлдээ ялзарсан болохоор...” гэсэн. Ингэхэд л эхэлсэн! Ажиллаж байгаа моторын шуугианыг жолооч сонсдоггүйн адил тэр түүнийг зүгээр сонсоогүй болохоос тэрхүү жингэнээ хоромхон ч зогсоогүй ажээ. Харин түүнийг тайрдас авахад Устиновын толгойд яагаад улам их эмзэглүүлэн жингэнэв ээ? Яагаад? Энэ үеэр тэр юу хий лээ? Пийшин рүүгээ өнгийж шатаж дуусаж буй тайрдасны үлдэгдлийг харсан уу?.. Дутуу шатсан! Тийм гэж үү?!

	Устин зуухны хар амаар чихэхийн тулд бөөн хураалттай модноос том том тайрдас бөхөлзөн яаруу авч байлаа.

	— Үгүй, худлаа, Фрол худлаа хэлж байна! Үндэс нь ялзраагүй! Бас Захарка ч юу ч булгалаагүй. Бас би ч хараахан шатаж дуусаагүй, нэл нурам болчхоогүй байна... Одоо мод л дүнгэнэн шатаж байна. Би ч, би ч...

	Устин пийшинд мод чихэж чихэж, бүр орох зайгүй болохоор нь сандал дээр лагхийн сууж дахиад чагналаа... Үгүй, толгойн жингэнээ намдаагүй ажээ.

	Энэ жингэнээ, толгойны өвдөлт хэзээ ч зогсож, хэзээ ч намдахгүйг Устин гэнэт зүрхээ хөртөл аймшигтай ухамсарлав. Хэзээ ч намдахгүй, яагаад гэвэл... тэр жингэнээ Фролыг ирэхээс нэлээд эрт эхэлсэн ажээ. Тэгээд хэзээ вэ? Илья Юргинийг: “Зүүнд хатгуулсан жоом шиг хөлөө тийчилнэ” гэсэн тэр хоромд эхэлсэн юм болов уу? Эсвэл бүр эрт төрсөн хүү Федька нь тэнд... Усть-Каменкад: “Өөрийнхөө цуст явдлыг цөмийг санахгүй байна гэв үү? Эрхэм эцэг минь, гайгүй, хүмүүс мартахгүй” гэхэд эхэлсэн байж болох юм.

	Устин сандлаа налан хүндээр зовуурилан гаслав. Хулдаасалсан сандал нь хэмхрэн унах гэж буй мэт чахрав. Гэвч Устин тархийг нь дүйнгэтүүлэн байгаа өнөө жингэнээнээс өөр юу ч сонссонгүй. Толгой нь харшилдах хоёр бул чулууны хооронд хавчуулагдаж, тэдгээр чулуу нааш цааш хөдөлж буй мэт бөлгөө. Бас энэ нь хэзээ ч юм ингэж байсан шиг санагдана. Хэзээ, хэзээ ингэж байлаа.

	Утааны үнэр ханхална. Устин эргэж харвал мод чихсэн пийшингээс утаа баагих ажээ. Яндан нь бүх утааг сорж чадахааргүйгээр тийм их утаа савсаж байгаа тул тасалгаанд утаа хөшиглөнө.

	Хаалга онгойж, Пистимея орж ирлээ. Алгаа үл мэдэг алгадан нөхөр лүүгээ очиж:

	— Устинушка, сахиус минь, чи юу бол оо вэ?! Хонгор минь, чи үнэхээр эрүүл юм биз дээ? Босож болно биз дээ? Босоод орондоо орж хэвт... гээд нөхрөө угзарч, хуруугүй гараараа толгойг нь илэв. Тэр түүнийг сандлаас босоход нь тусалж оронд нь оруулж хэвтүүлэв. Дараа нь зуух руугаа очлоо.

	— Утаа, байшинд утаа дүүрчхэж! Сахиус минь, түлээ ингэж өрдөг байх гэж?! Лонх бөглөж байгаа юм шиг бөглөчхөж. Мод агааргүй шатна гэж үү?

	Пистимея пийшингээс харласан арваад тайрдас гаргаж, гал тогооны том хутга авч цогшсон хэсгийг шаламгай зорж, түүнийгээ бөөгнүүлэн пийшинд хийж чүдэнз зурлаа. Хуурай зоргодос керосин асгасан мэт дүрэлзэв.

	Агшны дараа мод жигд дүрэлзэн шатаж, дахин үсчин дүнгэнэв.

	Дахиад л эмэгтэйн нүүрэн дээр дөлний улаан ягаан туяа бүжнэ.

	— Түүнд Клашкагийн талаар сануулаа юу? гэж Пистимея асуулаа.

	Устин бөөн гал тасран яндан өөд татагдан, пийшинд гал хэрхэн улалзаж байгааг үг дуугүй ширтэж инээмсэглэнэ.

	— Ганцхан тэр л... Клашкатай хамт байгаасай. Тэгвэл Клашкаг түргэн эргүүлчих нь гэж Пистимея хэлээд, — Харин Клашка дээр оччихвол түүнийг буцааж чадахгүй гэж айж байна, тэр тэднийд үлдэнэ. Юу гэж бодож байна? Фрол зөрүүдлэхгүй биз дээ?

	Устин одоо ч дуугарсангүй.

	— За гайгүй гээд эмгэн яриагаа үргэлжлүүлж, — Би яахаа мэднэ. Тэгэхэд хэзээ ч мултрахгүй дэгээ би олно. Нүглээ наманчлахаар өөрөө гүйх болно. Тэгэхэд л Захарка намайг баллана даа... гэв.

	— Мөн шатаж байна аа, шатаж байна... гэж Устин ярилаа.

	Пистимея нөхрөө анхааралтай харснаа:

	— Тэгэлгүй яах вэ. Түлээг ялангуяа унтарч байгаа пийшинд өрж чаддаг байх хэрэгтэй гэснээ тэр даруй айсан мэт: — Та нар, эрчүүд хэзээ эмэгтэй хүний ажлыг чаддаг байлаа... Хэвт, хэвт, би ургамлын ханд чанаж өгье. Уугаад л өвчин чинь өргөс авсан юм шиг зүгээр болно... гэв.

	Тэгээд тэр дуугүй болсноо:

	— Устинушка, ингэхээр... охиныхоо талаар ярих хэрэгтэй гэж байна... Бурхан шүтлэггүй чи намайг дандаа дарж, тоохгүй юм. Иоанны сударт: “Над дээр ирэхгүй хүн мөчир шиг хатаж хаягдана, харин тийм мөчрийг цуглуулж галд хийхэд шатаж үнс болно” гэсэн байдаг шүү дээ. Бас Матвейн долоодугаар бүлгийн арван хоёрдугаар шүлэг: “Сайхан жимсээ өгдөггүй аливаа модыг, салба хөрөөддөг...” гэсэн бий гэж чанга биш сэмээрхэн үргэлжлүүлэн ярив.

	Пистимея ярьж дууссангүй. Устин орноосоо босон харайж, барьж аваад пийшинд хийх гэсэн мэт гараа алдлан эхнэр лүүгээ харайн очив. Түүний уруул чичиргэнэж, хар нүд нь зэрлэгээр дүрэлзэнэ.

	Пистимея залбираагүй удсан боловч тайранхай хуруутай гараа өөрийн эрхгүй өргөж:

	— Ариун дээд Есүс бурхан, амьдын ганц хамгаалагч сахиус минь... Устинушка, чи яаж байна вэ? гэв.

	— Би яах гээ вэ? гэж Устин сөөнгөтөн лавлаад, — Үгүй, харин чи яах гээд байна вэ? гэж чанга хашхираад, — Хүүгээ авсалж, нөгөө ертөнцөд тонилгосон, одоо охиноо тонилгох нь уу?! Одоо охиноо тонилгох нь уу?! гэв.

	— Ямар хүү вэ? гээд Пистимея ухарч, — Чи аядаач... Гадаа сонсчихно!

	— Миний хүү Федькаг Федорыг!

	— Чи чинь яаж байна?! Дайнд амь үрэгдсэн шүү дээ. Буруу замаар орсон түүнийг бурхан авсан.

	— Дайнд гэнэ ээ? Үгүй! Чи түүнийг алсан! Чи! Чи!! Чи!! гэж Устин юу болж байгаагаа үл мэдэн эхнэрийнхээ өргөн цээж рүү чичлэн хашхирлаа.

	 

	ҮД ДУНД СҮҮДЭР АРИЛДАГ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Баптист — сүмийн зарим номлолыг үгүйсгэдэг, тогтсон насандаа загалмайлахыг номлодог христос шашны бүлэглэл. Орч. 




	[←2]
	 Бөөрөлзгөнө жимс (ЦБ)




	[←3]
	 “Общество свидетелей Иеговы”, “Иеговын гэрчлэгчдийн нийгэмлэг” сэтгүүлтэй байсан нь иеговистуудын Библи судар судлах гол судар болдог ажээ. Америкийн нэгдсэн улс болон бусад оронд олон хэлээр хэвлэдэг аж




	[←4]
	 Лествица — хуучин ёсны сүсэгтэн онцгойлон уншдаг шашны эртний судар.

